
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ДОРНОДОД

	Намайг Улсын батлан хамгаалах хороо онгоц үйлдвэрлэдэг болгон тоноглож байсан Сибирийн нэг хотын машин үйлдвэрлэлийн том заводод албан томилолтоор илгээлээ. Тэр завод дээр ахар богино хугацаанд сөнөөгч онгоц үйлдвэрлэдэг болгохыг над даалгав.

	1941 оны 10-р сарын 29-нд би «Дуглас» онгоцоор туслагчдынхаа хамт Оренбургийг дайрч Сибирь лүү нислээ. Маргааш нь өглөөний 8 цагт уг заводын аэродром дээр буухад биднийг заводын дарга, ерөнхий инженер, намын зохион байгуулагч нар угтлаа. Бид аэродром дээрээс шууд тэр асар том заводын өргөн уудам талбай дээр байрласан бетон, болд, шилээр барьсан цехүүдэд очлоо.

	Онгоцыг олноор үйлдвэрлэдэг завод гэж ямаршуу юм байдгийг уншигч нартаа бүдүүвч төдий боловч танилцуулмаар санагдана. Тийм завод уудам их талбай эзлэх бөгөөд хэдэн арваад цехэд нь хамгийн янз бүрийн мэргэжлийн ажилчид ажиллана. Жишээ нь слесарь, токарьчин, өрөмдөгч, цутгагч, наагчид, моторчин, механикч, дархан, зүлгэгчид... гэж байна.

	Байлдааны онгоц бол орчин үеийн шинжлэх ухаан техникийн ололтын цогцолбор маш нарийн машин ажээ. Уг онгоцны тухай төсөөлөлттэй болъё гэвэл түүний бүрээсгүй байхад нь харах хэрэгтэй. Онгоцыг болдог юм бол яраад үзэх юм бол ой тойнд багтамгүй олон хоолой, цахилгааны утас, хэрэглэл механизм харагдах вий.

	Эх орны дайны үеийн сөнөөгч онгоцны хүнд нь дунджаар 3—4 орчим тонн байсан болохоор онгоц үйлдвэрлэдэг завод хэчнээн их хэмжээний элдэв материалыг боловсруулж байсныг ойлгоход амархан юм. Ийм заводод хэрэглэгдэх материалыг салаа төмөр замаар авчирч тусгай асар том агуулахуудад хураана. Хөнгөн цагаан, түүний хольцыг өнгөт төмөрлөгийн агуулахад; ган ширмийг хар төмөрлөгийн агуулахад; резин эдлэлийг резиний агуулахад: будаг лакийг химийн бүтээгдэхүүний агуулахад тус тус хураана.

	Агуулахуудын ойролцоо бэлтгэх цехүүд буюу материалыг эсгэж тааруулдаг онгоц хийх хамгийн анхны ажлыг хийдэг цехүүд байрлана. Энд тусгай бэлтгэсэн эсгүүрээр ирээдүйн онгоцны бие анги, хэсгүүдийг гаргаж төмрийг огтлох, модыг хөрөөдөх, харуулдах, далавч их биеийг бүрэх сарампайг тааруулж эсгэх, дархны газар хэрэглэгдэх гулуузнуудыг огтлох бас элерон бусад жолоо зэргийг наах даавуу материалыг ч бэлтгэх ажлууд хийгдэнэ.

	Эсгэж бэлдсэн материалуудыг бэлтгэх, агрегатын үндсэн цехүүдэд оруулна. Давтаж ширээх материалыг халуун дархны цехэд, механик ажиллагаа шаардах материалыг механикийн цехэд оруулж, тэнд төмөр утсаар эрэг шураг болон онгоцны элдвийн холхивч элэгддэг эдлэл хийнэ. Харин тусгайлан давтсан төмөр эдлэлээр дугуй, моторын хэсгүүдийг хийдэг юм.

	Хэвлэж шахуургадах цехэд бол онгоцны сүүл анги, моторын бүрээс, далавч, шатахуун болон тосны лаазанд хэрэглэгдэх хөнгөн цагааны хольцоор хийх зүйлүүдийг хэв дардаг юм.

	Слесарь-гагнуурын цехэд онгоцны бүх агрегатад хэрэглэгдэх ган болон хөнгөн цагааны хольцон холбооснуудыг хийдэг юм. Дараа нь янз бүрийн цехээс анги хэсгүүдийг агрегатын: их биеийн, далавчны, сүүл хэсгийн, дугуйн, капотын цехүүдэд шилжүүлж онгоцны бүхэл хэсэг буюу агрегатыг тухайлбал далавч, их бие, сүүл анги, дугуйн хэсгүүдийг хийнэ. Бэлтгэл болон агрегатын бүх цехүүдэд анги хэсгийг урьдаас төлөвлөсөн графикаар олноор нь үйлдвэрлэдэг юм.

	Цех тутмын үйлдвэрлэлийн график бол юу юуг хэчнээн хэмжээгээр хэдийд хийхийг заасан нарийн боловсруулсан төлөвлөгөө байгаа юм.

	Анги хэсэг агрегат бүрийг эд шалгах хэлтэс хүлээн авна. Цехийн эд шалгагч нар бэлэн болсон анги хэсгийг нарийн байцааж зурагтайгаа тохирч буй эсэхийг шалгаж тогтоосон хэмжээнээс давсан эсэхийг жигнэн үзээд үл тохирохыг заазалж тохирсных нь дээр тэмдгээ дардаг юм.

	Эд шалгагч хүлээж аваад будаж бэлэн болсон хэсгийг агрегатын цехээс угсрах цехэд шилжүүлнэ. Энд онгоцны том том хэсгийг угсрах бөгөөд далавч угсрах цехэд бас далавчинд элерон хаалтуудыг суулгаж, шассийг угсардаг юм. Их бие угсрах цехэд бол онгоц жолоодоход хэрэглэгдэх бүх юмыг тухайлбал хэрэглэл, радио аппарат сэлтийг байрлуулна. Сүүл ангийг угсрах цехэд бол онгоцны сүүлийг өндрийн жолоотой, босоо чиг баригчийг эргүүлэх жолоотой холбодог юм.

	Бэлэн болчихсон далавч, их бие, сүүл ангийг заводын үндсэн угсрах цехэд оруулж асар том дамжуурга дээр тавьсан байдаг. Мөн энд агуулахаас бэлэн дугуй, мотор, сэнсийг авчирч өгнө. Энд бас онгоцны зэвсгүүдийг байрлуулна. Мотор, дугуй, зэвсгийн хэрэгсэл, бусад тоноглолыг тусгай мэргэжлийн заводууд хийж, онгоц үйлдвэрлэдэг заводын угсрах цехэд бэлхэн ирүүлнэ.

	Эцсийн угсралт буюу заводын үндсэн угсрах цех бол хамгийн том, өндөр зай ихтэй цех юм. Цехийн гол дундуур угсрах үндсэн дамжуурга байрлана. Энэ бол угсарч байгаа онгоцнуудыг төмөр замаар хөдөлдөг хоорондоо холбоотой тусгай тэргэнцэр дээр тавьсан дамжуурга билээ.

	Онгоцыг угсрах замыг хэд хэдэн хэсэгт хувааж, эдгээр хэсэг тус бүрд тодорхой угсрах ажил хийнэ. Жишээлэхэд эхний хэсэгт далавчийг их биетэй залгах ажил хийж байхад хоёр дахь хэсэгт мотороо тавьж бүх утас хоолойг залгана, гурав дахь хэсэгт сэнс болон моторын бүрээсийг тавих ажил хийх зэргээр ажиллана. Хэсэг тус бүрийн ажилд адилхан хэмжээний цаг хугацаа оногдоно.

	Тодорхой хугацаа болмогц яндан дуугаргаж дохио өгөөд дамжуургаа урагш хөдөлгөнө. Энэ үед угсрах бригад бүр оногдсон хэмжээт ажлаа заавал хийж дуусгасан байх ёстой. Жишээ нь моторчид бол мотороо тавьж, бүх утас хоолойг залгасан байх ёстой, бүрээснийхэн бүх бүрээсийг тааруулж тавьсан байх гэх мэт. Аливаа зогсолт дамжуургыг саатуулах учир, энд үйлдвэрлэлийн нарийн сахилга баримтална. Угсрагчдыг дамжуурга дээр жигдхэн нарийн нямбай ажиллаж байхыг харахад сайхан байдаг юм.

	Хэрэв ямар нэг бригад хэсэг дээрээ оногдсон ажлаа дуусгаагүй байвал яана? Тэглээ гээд дамжуургаа зогсоодоггүй юм, өнөөх дутуу хийгдсэн онгоц тэр хэвээрээ эцэстээ хүртэл цаашаагаа явна. Тийм онгоцыг сүүлчийн хэсгээс шалгах нислэгийн станц буюу аэродром дээр гаргахгүй, харин «намаг» гэдэг хэсэгт гаргаж тавина. Дутуу хийгдсэн онгоцны дээр «намагт» оруулсан буруутан бригад буюу ажилчныг заасан дарцаг хадна. Энэ бол угсрагчдад шившигтэй зүйл билээ.

	Бэлэн болсон онгоцыг аэродром дээр гаргаж шалгах нислэг хийхийн наана буудлагын талбай дээр аваачиж буунуудыг байлдааны сумаар буудаж, бас сэнс моторын хэсгийг асааж шалгадаг юм. Энд онгоцны моторыг анх удаа асаана. Хэрэв зэвсэг нь саадгүй мотор нь сайн ажиллаж байвал онгоцыг аэродром дээр аваачиж туршин нисгэгч агаарт нисгэнэ.

	Олноор нь үйлдвэрлэж байгаа шинэ онгоц бүрийг нислэгийн зохих программаар шалгадаг юм. Туршин нисгэгч 20—30 минутын нислэг хийж уг онгоцны хурд, дуулгаврыг туршаад дээд нислэгийн маяг хийж түүний хурд бэх бат, найдвартай эсэхийг магадлан тогтооно. Ингэсний дараа л онгоцыг цэргийн нисгэгчид шилжүүлж болно.

	Шинэ туршлагын онгоц бүрийг заводын шалгах нислэгийн дараа улсын шалгалтад оруулж, түүний гол чанаруудыг тодруулж, Цэргийн Агаарын флотын зэвсэглэлд авах эсэхийг тодорхойлно. Гэхдээ улсын шалгалт бол туршлагын журмаар хийсэн эхний ганц тусгай онгоцны нислэг байгаа юм. Улсын шалгалт нь онгоцны гол чанаруудыг тодорхойлох боловч энэ нь уг онгоцыг үй олноор нь байлдаанд хэрэглэж чанар чансааг гүйцэд танихад хүрэлцээтэй байж чадахгүй.

	Иймээс туршлагын загварт улсын шалгалт нислэг амжилттай хийж гүйцээд түүнийг зэвсэглэлд хүлээн авч, олноор нь үйлдвэрлэж эхэлсний дараа олноор нь үйлдвэрлэсэн хорь гучаад онгоцыг хүлээн авч уг онгоцны бүх чанар чансааг байлдааны байдалд гүйцэд шалгаж үзэхийн тулд цэргийн тусгай анги байгуулж тэнд цэргийн шалгалт нислэг хийдэг юм.

	Энд онгоцнуудыг сайн тоноглосон толигор сайхан бетон замтай заводын аэродромоос биш, харин хээрийн аэродромоос нисгэж шалгана. Тэнд ангар байхгүй, онгоцнууд гадаа ил байна. Нэг үгээр хэлбэл онгоцнуудыг хөрвийн аргаар шалгана гэсэн үг. Нисгэгчид тэр онгоцнуудаар байлдааны нислэг, дайралт, өндрийн нислэг, алсын нислэг зэрэг үзүүлэх нислэг хийнэ. Эдгээр нислэгийн дунд ахар богино хугацаанд онгоцонд «сэгсрэлт» гэдэг юм хийж байгаа хэрэг. Илрүүлсэн бүх өө сэвийг сайтар судалж, зохион бүтээгч нь тэдгээрийг аль болох түргэн хугацаанд арилгахыг хичээнэ. Ер нь онгоцны өө сэвийг арилгах ажил бол улсын шалгалт, цэргийн шалгалтаас эхлээд уг машиныг үйлдвэрлэж байгаа бүх хугацаанд тэр ч байтугай тэдгээрийг жагсаалын ангиудад мянга мянгаар шилжүүлж байхад ч хийгдсээр л байдаг юм шүү дээ.

	Тэгээд цаг хугацаа улиран өнгөрч, уг онгоцны байлдааны ажлынх нь хугацаа нэмэгдэхийн хэрээр уг онгоцны хамаг өө сэв элдэв дутагдал илэрч арилгагдах буюу нэг үгээр хэлбэл онгоцыг олноор нь үйлдвэрлэхээ байж, халааных нь шинэ загварын орчин үеийн онгоц бэлхэн болж тэдгээрт дахиад л «нялхсын өвчнийг» нь эмчлүүлэн анагаах ажил хийх цаг ирэхэд өө сэвийг нь арилгах явдалгүй болно.

	Онгоцны «нялхсын өвчин» онгоцонд улсын болон тэр ч бүү хэл цэргийн шалгалт нислэг хийж буй хугацаанд тэр бүр илрэхгүй харин олноор нь ашиглалтад оруулсны дараа илэрч арилах нь олонтоо байдаг. Жижиг мөртөө олон тооны дутагдал зохион бүтээгчид болон гардан үйлдвэрлэгчдийн анхаарал, хүчийг их үрдэг юм. Илэрсэн дутагдлыг цаг хойшлуулахгүй арилгах хэрэгтэй. Эс тэгвэл заводоос өдөр тутам олон онгоц үйлдвэрлэн гаргадаг болохоор цаг тухайд нь арга хэмжээ авахгүй юм бол дутагдлууд хуримтлан хуримталсаар ноцтой осолд хүргэж болно.

	Шинэ онгоцны хамгийн дэлгэрсэн дутагдал бол олон хоолой залгаасаар шингэн зүйл гоожих явдал мөн. Онгоцны моторыг түлшээр хангах зорилгоор онгоцонд бензиний лааз тавьдаг. Лаазнаас гарах бензин нарийхан хөнгөн цагааны хольц (дюрал) хоолойгоор моторт очих бөгөөд тэр хоолойнууд нь онгоцны дотуур маш олон юмтай орооцолдож сүлжсэн байдаг. Моторыг ажиллаж байхад тэр хоолойнууд бензиний лаазнуудын адил яльгүй чичирнэ. Иймээс хоолойны нэг хэсэгт цав сууж, бензин гоожиж болно.

	Энэ бол онгоц дээр гал гарч болох маш осолтой дутагдал байгаа юм. Үүнийг арилгахын тулд хоолойг чичирч байгаа газарт нь бэхэлж өгөх буюу бүрээстэй зөөлөн хоолой залгадаг юм.

	Мотор ажиллаж байхдаа асар их хүч гаргаж, түлш шатахаас бас хөдлөгч ангиудын хавиралдаанаас үүсдэг их халууныг гаргана. Хэдэн мянган калорид хүрдэг энэ халууныг хавиралдагч ангиудын дундуур урсагч тос биедээ шингээдэг юм. Тос тэр халуунаа тосны радиатораар дамжихдаа гадагш агаарт гаргаад хөрснийхөө дараа эргэж моторт орж, дахин халаад бас тосны радиаторт орж халуунаа агаарт тараадаг.

	Тосны радиатор, тосны лааз, тос дамжуулагч хоолойнууд чичиргээ даахгүй, яагаад гэвэл цав гарч тос асгарна. Гэтэл тос алдана гэдэг бол онгоцоо хөнөөнө гэсэн үг, тосгүй бол мотор түүний хавиралдагч ангиуд дорхноо эвдэрнэ.

	Нимгэн зэс буюу хөнгөн цагаанаар хийсэн усны хоолой, усны радиатор бас л аливаа чичиргээг даахгүй. Нэг үгээр хэлбэл онгоцыг «сэгсэрч» гүйцээгүй цагт өөрөөр хэлбэл бүх анги хэсгийг урт удаан ажиллуулж шалгаагүй байхад энэ бүх ус, тос, бензиний систем нь «нялхсын өвчнөөр» өвчлөмтгий байдаг юм.

	Онгоц бүхэнд жолоодлогын олон янзын систем байдаг. Жишээлэхэд дугуй эвхэх механизм бол хий шахдаг жижигхэн төхөөрөмжөөс хуримтлагдан шахсан агаараар ажилладаг юм. Хэрэв шахсан агаар гүйдэг нарийхан хоолойд шальгүй цав гарах юм бол нисгэгч нислэг дундуур дугуйгаа эвхэж чадахгүйд хүрнэ. Энэ ч яамай харин буухдаа дугуйгаа буулгаж чадахгүй болно. Зохион бүтээгчийг алхам бүрд зовоодог өөр олон эвгүй зүйл бас байдаг. Гэвч энэ бол шинэ тутам ашиглагдаж байгаа онгоц бүрд зайлшгүй байх ажээ. 

	Би нэгэнт жигдэрч цэгцэрсэн олон онгоц үйлдвэрлэдэг заводын тоймыг ярилаа. Гэтэл УБХХ-ны томилолтоор миний очсон Сибирь дэх завод бол саяын бичсэн бүдүүвч байдалд хүрэх яагаа ч үгүй байж билээ. Энэ завод ЛАГГ-3 гэдэг сөнөөгч онгоц үйлдвэрлэх тухай даалгавар аваад даруй жил өнгөрч байсан боловч энэ онгоцны талаар хийж байгаа ажлын байдал даанч тусгүй байв. Бидний ирэхэд тус завод дутуу хийсэн онгоцонд дарагдчихсан байв. Ганц угсрах цех ч биш, ер нь бараг бүх цех нь «намаг» болж гүйцжээ. Сүүлийн саруудад фронтод бэлэн онгоц шилжүүлэхээ бүр зогссон байлаа.

	Заводын дарга, ерөнхий инженер хоёр нь яахаа ч мэдэхгүй болжээ. Би эхлээд зөвхөн хамгийн ерөнхий асуудал тавьсан боловч тэдний хариулт нь ямар ч арчаагүй байгааг харуулж байв.

	Буй болсон байдлын шалтгааныг олохын тулд хэдэн өдрийн турш байдалтай нь нэгд нэгэнгүй танилцаж, цехүүдээр орж дарга мастер ажилчидтай ярилцлаа. Дараа нь цехийн дарга нарыг оролцуулан удирдах ажилтнуудын зөвлөгөөн хийж, тэднүүстэй ярилцлаа.

	Миний бодлоор бол үйлдвэрлэлийг бэлтгэсэн технологийн түвшин дээд хэмжээнд хүрээгүй явдал бол уг байдлын шалтгаан байлаа. Үүний хамгийн тодорхой жишээ бол эцсийн угсрах цех байв. Энд онгоцыг байнгын тавцан дээр угсрах бөгөөд эхнийхээсээ сүүлчийнхээ хүртэлх бүх ажлыг нэг байрандаа гол төлөв нэг бригад, сайндаа тавцангаас тавцанд шилжиж нүүдэг бригад гүйцэтгэнэ. Үйлдвэрлэлийн шинж нь болхи бүдүүлэг урсгал дамжуурга шугамаар үйлдвэрлэхийг ер мэдэхгүй байв. Агрегатуудын цехүүдэд жишээ нь далавч, их бие, сүүл анги зэргийн цехэд мөн ийм байдалтай юм. Энэ цехүүдэд ч бүх ажлыг байнгын хөдөлдөггүй тавцан дээр хийнэ. Тавцан бүр дээр гарсан жижигхэн дутагдал саатлууд бөөгнөрсөөр байгаад дааж давшгүй юм болжээ.

	Тавцангууд дээр бэлхэн болохын хувьд тус бүрдээ ялгаатай хэдэн арваад онгоцыг угсарч байв. Эдгээр онгоцнуудын алинд нь ч гэсэн ямар нэгэн дутагдалтай аль нэг анги хэсэг, багаж хэрэгсэл нь дутчихсан байв. Нэгнийх нь элерон дутуу, нөгөөгийнх нь пулемёт дутуу, бас нэгнийх нь тосны радиатор дутуу, дөрөв дэх онгоцны радиаторуудын хоолой дутуу, тав дахь онгоцны багаж хэрэглэл сох дутуу байх жишээтэй байлаа.

	Үргэлжилсэн аргаар угсарч байхад багаж хэрэглэл радиатор зэрэг зүйлсээр дутагдах юм бол онгоцыг төлөвлөгөөнд зааснаас цөөн хийх боловч онгоц гарч байх нь мэдээж билээ. Гэтэл энд бол онгоц бүрийн өөр өөр юм дутуу, тэгээд адаг сүүлд нь ганц ч онгоц гаргаагүй байлаа. Шинээр угсрах онгоц тавих газаргүй, бүх тавцанг онгоц эзэлчихсэн байв.

	Угсрах цехэд хамгийн наад захын горим журам тогтсонгүй, гадагш гаргах хаалганд дөт байгаа тавцан дээр угсрах ажил саатаад байхад, холын тавцан дээр байгаа онгоцны угсралт нь түрүүлж байх жишээтэй. Иймээс угсарч байгаа онгоцнуудыг хооронд нь байнга солих шилжүүлэх хэрэг гарч энэ нь ажлын хэвийн явцыг бүр ч тасалдуулдаг байв.

	Энэ бол аж үйлдвэрт цогцолбор алдагдах гэж нэрлэдэг туйлын цэгцгүй явдал мөн. Үйлдвэрлэлд гарсан замбараагүй явдал гэвэл бүр ч зөв болно.

	Тэр ч байтугай дутуу хийсэн онгоцоо цехээс гадагш аэродром дээр аваачаад тэндээ гүйцээнэ гэх хүртэл замбараагаа алджээ. Үүний дүнг харахад маш эвгүй, олон онгоц аэродром дээр бөөгнөрсөн байв. Жишээ нь бэлхэн болчихсон их бие дугуй дээр зогсож байхад хажууд нь дутуу хийсэн далавч газарт хэвтэнэ. Нэг онгоцны сэнс дутуу байхад нөгөөгийнх нь өндрийн жолоо байхгүй, гурав дахь онгоцны баруун дугуйн оронд юмаар тулчихсан байх юм.

	Энэ бүгдээ гүйцээж ядаж байтал Сибирийн хахир хатуу өвөл урьдчилан сануулахгүй зохих ёсоороо гэнэт иржээ. Замбараагүй бөөгнөрсөн онгоцыг метр зузаан хунгар дарчхаад аэродром нь хүүр оршуулдаг газар санагдуулна. Хунгар цасан дотроос онгоцны сүүл, хошуу хоёр л цухуйж харагдана. Ёстой эртний судлалын малтлага хийж байгаа юм шиг боллоо. Далавч болон газар дээр тараачихсан жижиг зүйлсийг тэмтрүүлээр хатгаж олдог байсан, гэхдээ тэр болгоныг олоогүй 1942 оны хавар цас хайлсны дараа их юм олдож билээ.

	Онгоц авах гэж ирсэн цэргийнхэн, нисгэгчид багтарчих гээд л завод дотуур цааш наашаа харайлдавч яаж ч эс чадна...

	Сөнөөгч онгоц бүр алт шиг ховор зүйл болж, аль болох олон онгоц өгөөч дээ гэж фронт шаардаж, гуйж гувшиж манай газрын цэргүүд тэнгэр өөд хараад «Манай онгоцнууд яагаа вэ дээ? Манай нисэх хүчин хаачаа вэ ээ?» гэж тэгээд нисгэгчдийг хараан муучилж байсан улс оронд тийм цаглашгүй хүнд өдрүүд тулгараад байхад ийм байдал тохиолдож байв. Гэтэл нисгэгчид ямар ч гэмгүй байж билээ.

	Заводын техникийн удирдлага сул байгаа нь нүдэнд ил байв. Ийм нөхцөлтэй байхад фронтод онгоц өгөх, бас тэгээд засгийн газраас тогтоосон тооны онгоц гаргаж өгөх гэдэг боломжгүй байсныг ойлгоход хялбархан биз ээ. Ерөнхий инженерийг нь нэн даруй өөрчилж оронд нь өөр завод дээр ажиллаж байсан Артем Никитич Тер-Маркаряныг тавих хэрэгтэй боллоо. Энэ бол ажлаа сайн мэддэг тэргүүний эрчимтэй инженер байв.

	Октябрийн баярын өмнөхөн мужийн намын хорооны дарга ирэв. Тус заводын удирдлага сарын өмнө Октябрийн ойгоор 30 орчим ЛАГГ-3 онгоц гаргана гэж энэ хүний өмнө наманчлах шахаж амласан атлаа дээрх байдлын улмаас болоод ганц ч онгоц хийгээгүй байлаа. Энэ байдал заводын хамт олонд хэчнээн хүнд зовлонтой байсныг хэлээд яана.

	Би 1941 оны Октябрийн баярыг Москвад өнгөрүүлээгүй. Фронт орчмын бусад хотын адил Москвагийнханд гэрлээ далдлах зэрэг бусад байлдааны шинж тэмдэг байсангүй. Гэхдээ бидний байсан сибирийн тэр хот ч бүхнийг фронтын эрх ашигт захируулж, хатуу ширүүн байдалд амьдран ажиллаж байсан юм. 

	Бид Москвад баярын хурал хуучнаараа болж Сталин үг хэлсэн тухай мэдээг баярын урьд шөнө радиогоор сонсов. Маргааш өдөр нь Улаан талбайд цэргийн парад болж Сталин өнөөх л янзаараа Мавзолей дээр зогсож байсан тухай олж мэдлээ. Улаан талбай дээгүүр баярын маршаар өнгөрч байсан фронтынхны өмнө Сталины хэлсэн үгийг 7-ны бүхэл өдөр радиогоор дамжуулав.

	Энэ бүгд нь сая сая хүнийг маргааш өдөртөө итгэдэг, манай ялалтад итгэдэг болгож зоригжуулж билээ.

	Заводын байдал өдөр ирэх тутам нарийн төвөгтэй болж байв. Нүүлгэсэн үйлдвэрүүдийн тоноглол зай завсаргүй хүрэлцэн ирнэ. Энэ үйлдвэрүүдийн зарим нь дайны өмнө ЯК, нөгөө нь ЛАГГ онгоцнуудыг хийдэг байв. Цаг алдалгүйгээр энд нэгэнт үйлдвэрлэж байсан ЛАГГ-ийн зэрэгцээгээр ЯК-ийн үйлдвэрлэлийг явуулж хоёр урсгал байгуулах хэрэгтэй боллоо. ЯК-ийн хувьд гэвэл Москвагаас нааш нь тоноглол төхөөрөмжтэй нүүлгэсэн олноор нь үйлдвэрлэдэг заводод найдаж болохоор байв. Яг үнэнийг хэлэхэд чухамхүү ЯК-уудын үйлдвэрлэлийг зохицуулахын тулд намайг Сибирьд томилсон юм шүү дээ. Гэтэл давын өмнө ЛАГГ-ийн үйлдвэрлэлд наад захын журам горим тогтоох тэгснийхээ дараа л ЯК-ийн үйлдвэрлэлийг зохион явуулах ажилд орохоос өөр аргагүй тийм байдалд оров.

	Зөвлөлтийн европын хэсгээс галт тэрэгний цуваа тус заводод даруй даруйгаараа ирнэ. Хүмүүсийг хотын буудал дээр буулгаад материал тоноглол, техникийн бусад хэрэгсэл ачсан тэвш вагонуудыг заводын салаа зам руу оруулна.

	Вагонуудын ачаа буулгах ажлыг 3—4 цагаас илүү саатуулах ёсгүй бөгөөд дараачийн цуваанд зам суллаж өгөх, суларсан вагонуудыг өрнө тийш даруй буцаах хэрэгтэй учраас цуваа ирэхэд их түвэг учруулна.

	Нүүж ирсэн заводын аппаратын ажилтнууд бараг сибирийн газарт хөл хүрэнгүүт ажилдаа орж байв.

	Даргын орлогчоор томилогдсон Ибрагим Сеидов сибирийн заводод ирсэн анхныхаа өдөр тохиолдсон сонин инээдэмтэй явдлыг над ингэж ярьж билээ.

	Сеидов үдэш орой ирээд заводын зочид буудалд буужээ. Тасалгаа нь утастай байв. Олон шөнө нойргүй хонож замдаа ядарч туйлдсан болохоор Сеидов орондоо ороод таг унтжээ. Шөнийн 2,3 цагийн алдтай утас дуугарч гэнэ. Харилцуураа авахад нь:

	— Та, нөхөр Сеидов уу? гэв.

	— Тийм ээ, би Сеидов

	— Та заводын даргын шинэ орлогч уу?

	— Тийм ээ би,

	— Нөхөр Сеидов оо тантай заводын хариуцлагатай жижүүр ярьж байна. Сая нүүрс ачсан цуваа ирлээ. Байдаг бүх зам дээр ачаа чихчихсэн, энэ цувааг яахыг хэлж өгнө үү? гэжээ.

	Сеидов хэсэг зуур дуугүй болов, жижүүр ч түүнийг яах тухай бодож байна гэж боджээ. Тэгээд Сеидов сая ам нээж:

	— Тэр цуваагаа гэртээ авааччих, би маргааш завод дээр очно тэнд ажилтайгаа танилцсаны дараа яахыг шийдэмз гэжээ.

	Өглөө нь заводын жижүүр заводын даргад шөнө тохиолдсон явдлыг илтгээд Москвагаас ирсэн орлогч дарга... «тийм ч эрүүл хүн биш» байна гэж ярьжээ.

	Хүмүүсийг төвхнүүлэхэд их төвөгтэй байв. Орон нутгийн нам, аж ахуй, үйлдвэрчний байгууллагуудад ёстой баярламаар байсан. Юу гэвэл нүүж ирсэн үйлдвэрийн ажилтнуудыг хүлээж авах талаар гойд сайн зэхсэн байлаа. Тохилог нийтийн байшин барьж өгсөн бас хоёр зууг нүүж ирэгсдийн өөрсдийнх нь хүчээр барьсан юм. Нутгийн сибирийн хүмүүс барилгад хамгийн идэвхтэй оролцов. Хүчээ нэгтгэж ажилласны дүнд нүүж ирсэн гэр бүл бүрд тусгай тасалгаа өглөө.

	Гэвч цуваанууд зай завсаргүй ирсээр л байх бөгөөд нүүж ирэгсэд нь төлөвлөснөөс хавьгүй илүү гарчээ.

	Нүүж ирэгсдийг байрлуулах ажил хариуцаж байсан Сеидов бүр байлдаан дууссаны дараа над ярихдаа:

	— Хотын бүх сургууль, дутуу барьсан театр, зочид буудал гэх зэргээр аль эзэлж болох бүгдийг эзэлсэн байв. Нэг шөнө ээлжийн цувааг угтаж авах гээд явж байхдаа хүмүүсийг нь хаана байрлуулах билээ гэж бодож явлаа. Хотын нэг кино театрын хажуугаар өнгөрөхөд сүүлчийн гаралт дуусчхаад хүмүүс тарж байв... Цуваагаар ирсэн хүмүүсийг энэ кино театрт байрлуулчихвал яадаг юм бэ гэж бодлоо. Бид манаач өвгөнийг «буулгаж аваад» кино театрыг эзлэв. Өглөө нь жигтэйхэн шуугиан гарч, би донго авсан, гэхдээ хүмүүсийг байртай л болгосон доо гэж билээ.

	Сибирийн нэг хотод Николай Николаевич Поликарповын зохион бүтээх туршлагын товчоог нүүлгэсэн юм.

	Николай Николаевич над наргиан болгож ярихдаа нэг удаа зохион бүтээх товчооны хаалга нээгдэж... сургуультай заан танхимд ихэмсгээр орж ирэхэд сүйд майд болов. Зоопаркийн хөөрхий тэр заан хоол, дулаан газар эрж явсан юм байжээ гэж билээ.

	Хүмүүс болон тоног төхөөрөмжийг байрлуулахад их хэцүү байсан гэхдээ заводын хэвийн ажиллагааг зохион явуулахаас илүү хэцүү юм байгаагүй. ЗСБНХУ-ын европын хэсгээс нүүлгэсэн дөрвөн үйлдвэр хүмүүс болон тоног төхөөрөмжтэйгөө нэг талбайд зэрэг хүрэлцэн ирэв. За тэгэхлээр хамт олон бүрд өөрийн дарга, ерөнхий инженер, ерөнхий нягтлан бодогч байх бөгөөд дор бүрдээ өөрийнхөө хүмүүсийг командлах, эд хогшлоо эзэмдэхийг хүснэ. Эхний үед удирдагч бүхэн өөрийнхөө заводод гар хүргэхгүй, бүрэн бүтэн байлгах, бас нүүхийн өмнө тогтсон бүдүүвч бүтцээр удирдана гэж бодож байв. Гэтэл энэ нь тэртэй тэргүй их хүнд байдлыг улам гүнзгийрүүлэх байлаа. Иймээс нүүж ирэгсэд даргаасаа авхуулаад ажилчин нэг бүр нь үйлдвэрлэлийн нэгдсэн системд зохих байраа эзлэхүйцээр тус заводын бүтцийг зохион байгуулах талыг бодож боловсруулах хэрэгтэй болсон юм.

	Бид цөмийг, хүнээ ч, тоног төхөөрөмжөө ч нэгтгэх гэж шийдсэн юм.

	Зөөж авчирсан бүх суурийг механикийн нэг асар том цехэд байрлуулж бүх хүнээ мэргэжлийнх нь дагуу зохих цехэд нь хуваарилав.

	Нэгдсэн нягтлантай, нэгдсэн диспетчертэй, бас нэгдсэн үйлдвэрлэлийн хэлтэс, ерөнхий инженерийн алба, ерөнхий технологичийн аппараттай заводын нэгдсэн захиргаатай болов.

	Хүмүүс цагийн байдлыг маш сайн ойлгож байсан болохоор нэр төрөө бодох, биеэ өмөөрөхөө даруй болилоо. Заводын зарим дарга, ерөнхий инженерүүд өөрснөө сайн дураараа цехийн дарга болох, ерөнхий технологичийн хэлтэст ажиллах, ерөнхий инженерийн аппаратад орох саналаа илэрхийлнэ. Гөжиж зөрөөд хуучин тушаалтай тэнцэх ажилд оруулж аль гэх хүн бараг байгаагүй сонин юм шүү. Цөм фронтод аль болох олон сөнөөгч онгоц гаргах гэсэн нэгдмэл эрмэлзэлтэй байсан юм.

	Бидний санаа бодол хэрэгжиж тэгэхдээ түүнийг амжилттай шийдвэрлэхэд манай социалист системийн асар их давуу тал нь мэдэрч мэдэгдэм нөлөө үзүүлсэн юм.

	Хэрэв капиталист ертөнцийн ийм нөхцөлд хувийн дөрвөн пүүсийн эрх ашиг ингэж тулгарах юм бол яах байсан бол! гэж би дотроо мөчийн хэр бодлоо. Харин энд бол манай систем ч намаар хүмүүжүүлсэн манай хүмүүс зохион байгуулалт техникийн асар нарийн зорилтыг ахар богино хугацаанд шийдвэрлэх боломж олгосон юм. Эх оронд хүнд хэцүү мөч тохиолдоход зөвлөлтийн хүмүүсийн шинж чанар гойд хүчтэй тодорсон юм. Үнэндээ эхний үед мөргөлдөөн зайлшгүй юм шиг санагдаж байдал нэг л хачин болж: нүүж ирэгсэд нэг нэгээ танихгүй, өөрийнхөө заводод шилдэг талбай олж авах, өөрийн хүмүүст ахуйн сайн нөхцөл бүрэлдүүлэх гэж хичээх бөгөөд ингэснээрээ ажлын эрх ашгийг сайн хангана гэж бодож байв.

	Засгийн газрын нэг аппаратад хэдэн жилийн турш ажиллаж зөвхөн бичиг цаас, албан тасалгааны яриагаар нисэх хүчинтэй холбоотой байсан бөгөөд энэ удаа УБХХ-ын бүрэн эрхт төлөөлөгчөөр ажиллах болсон нэг генерал хашхирч тушаах зэргээр зүй бус авирлаж заводын уг байдлыг бүр төвөгтэй болгож байлаа. Түүнээс гадна энэ хүн биеэ хэт тоож өмөөрөх өвчинтэй хүн байв. Тэр бээр ажил хэргийн талаар ямар ч төсөөлөлгүй атлаа заводын дарга ерөнхий инженерүүдтэй зөвлөхгүй заводыг командалдаг болсныг би удалгүй мэдлээ.

	Би ардын комиссарын орлогчийн хувьд заводыг захирах эрхтэй хүн байсан боловч тэр бүрэн эрхт төлөөлөгч бас над ч саад болж байв. Бид хоёрын санал ноцтой зөрөх болов. Нэг удаа бид хоёрын маргаан сүрхий ширүүн болоход тэр генерал намайг бүр мадлах гээд нууцын төмөр шүүгээгээ нээж өөрийгөө УБХХ-ын бүрэн эрхт төлөөлөгч мөн гэсэн үнэмлэх харуулдаг байна. Үнэмлэх дээр Сталин гарын үсэг зуржээ. Байдал хэт нарийн болж би Сталинтай ярих анхны завшаан гарахад генералаа заводоос буцааж дуудаач гэж гуйя гэж дотроо бодлоо.

	Удалгүй ч ярих боллоо.

	Заводын даргын албан тасалгаанд районы намын хорооны дарга оролцон, заводын удирдах ажилтнуудын зөвлөгөөн хийж байв. Зөвлөгөөн ид явагдаж байхад Москвагаас утасдаж билээ. Би харилцуурыг авч чагнахад:

	— Сайн байна уу! Ажил төрөл ямаршуу байна? Завод яаж ажиллаж байна? Онгоцны гаргалт хэрхэн нэмэгдэж байна? гэв.

	Би байдлыг товч танилцуулж энд эхний өдрүүдэд хэцүү байсан, яагаад гэвэл тус завод руу дөрвөн үйлдвэрийг нүүлгэсэн болохоор дөрвөн захиргаатай болчхоод тус бүрийнхээ тоноглол ажилчдаас салах дургүй байсан гэж ярив. Биднүүс яасхийж эмх журам тогтоосноо намайг тайлбарлаж амжаагүй байхад Сталин гайхсан янзтай:

	— Наана чинь Улсыг Батлан Хамгаалах хорооны бүрэн эрхт төлөөлөгчийг томилон явуулсан шүү дээ. Наад асуудлуудыг чинь шийдвэрлэх явдал бол түүний үүрэг юм. УБХХ-ны төлөөлөгчөөр тэнд хэн байна вэ? гэж асуув.

	Би генералыг хажуудаа байхад сэтгэл зоволгүйгээр энэ асуудалд хариулахдаа: УБХХ-ын төлөөлөгч бол үйлдвэрлэлийн туршлагагүй, муу зохион байгуулагч, завод дээр огт ажиллаагүй хүн болохоор бий болсон байдлыг арилгахад түүнд маш хэцүү байна. Гэхдээ биднүүс бүх бэрхшээлийг мужийн намын хорооны тусламжтайгаар аажмаар шийдвэрлэж байна гэв.

	— Бид нарт аажмаар шийдвэрлэх чинь хэрэггүй, даруй шийдвэрлэх хэрэгтэй. Одоо биднүүст сөнөөгч онгоц маш хэрэгтэй байгааг анхаарах хэрэгтэй. Энэ бол гол зорилт мөн. Үүнээс фронтын байдал шалтгаална. Сөнөөгч онгоцны гаргалтыг аль болох түргэн нэмэгдүүлэхийн тулд арга хэмжээ авах хэрэгтэй. Хоногт гурван сөнөөгч гаргахыг бид шаардана. Үүнийг өөрийнхөө гол зорилт гэж үзээрэй. Одоо сөнөөгч онгоц л гол зүйл болж байгааг ойлгох ёстой. Хэрэгтэй гэж үзсэн бүх арга хэмжээгээ авах хэрэгтэй. Шийдвэртэй ажилла. Бид танд итгэж байна, бүх талаар дэмжинэ. Бидэнд сөнөөгч онгоц л агаар шиг, талх шиг хэрэгтэй байна. Бид таныг ЯК-ийн зохион бүтээгчийн чинь хувьд тийш нь илгээгээгүй харин та бол ардын комиссариатын орлогч гэдгээ бүү мартаарай. Бид танаас сөнөөгч онгоцнуудыг шаардаж байна! гэв.

	Тус заводын хамт олон сөнөөгч онгоцны гаргалтыг зүйл бүрээр нэмэгдүүлэхийн тулд өөрөөс шалтгаалах бүхнийг хийнэ. Төв Хорооны итгэл найдварыг биелүүлэхийн тулд хүн бүхэн хүч чадлаа хайрлахгүй гэж би Сталинд илэрхийлэв.

	Сталин яриагаа дуусгахын өмнөхөн фронтын болон манай нисэх хүчний байдлыг товч танилцуулаад:

	— Сөнөөгч онгоцнууд гарга. Танаас сөнөөгч онгоц л хүлээж байна. Одоо энэ чинь гол зүйл шүү! гэж давтаж хэлэв.

	Энэ ярианы яг маргааш нь УБХХ-ны бүрэн эрхт төлөөлөгчийг Москва руу буцаан дуудаж, ажлаас нь чөлөөлсөн тухай түүний оронд намайг томилсон тухай цахилгаан ирж билээ.

	Байдал зөөлөрсөн авч, бэрхшээл бага бус үлдлээ. Ажлын цар далайц маш өргөн их, заводыг зохион байгуулах асуудал шийдэх гэсээр байгаад ЯК-ийг үйлдвэрлэх талаар маш бага ажилласан юм. Гэвч Москвагийн заводын хамт олон ЯК7 сөнөөгч онгоц гаргах ажлаа хамгийн эрчимтэй явуулж байв. Завод механикийн болон бэлтгэх цехүүд хоёр урсгалаар ажиллаж угсрах хоёр цехэд ЛАГГ, ЯК-уудыг хийж байлаа. Хоёр өөр загварын онгоцыг зэрэг хийхэд үйлдвэрлэлийг маш төвөгтэй болгож байсан авч бид энэ янзаараа удаан ажиллаагүй юм.

	1942 оны 1-р сарын эхний хагаст Сталин дахин утасдлаа. Ажлын явцын тухай асууж лавласныхаа дараа сибирийн заводыг бүхэлд нь ЯК хийдэг болгох, харин ЛАГГ-3-ыг өөр үйлдвэрт шилжүүлэх тухай УБХХ-д шийдлээ гэж Сталин над мэдэгдэв. Тэгээд тус заводод ЛАГГ хийх бүх ажлаа нэн даруй өөрчилж ЯК-7 сөнөөгч онгоцыг олноор нь үйлдвэрлэх боллоо.

	— ЯК, ЛАГГ-ууд нислэгийн чанарын хувьд ойролцоо боловч нисгэгчид ЯК-Д илүү дуртай байна. ЯК-ууд илүү дуулгавартай бас тэгээд фронт дээр ЛАГГ-3-ын илэрсэн зарим тийм дутагдалгүй байна. Энэ тухай бичиг баримтыг ойрын өдрүүдэд авах болно. Харин одоо үйлдвэрлэлээ даруй өөрчлөх ажилд ороорой гэж Сталин хэлэв.

	Үнэндээ би их зовсон. Хажуугаас харахад би өөрийнхөө машиныг шургуулчхаад харин Лавочкины онгоцыг өөрийнхөө санаачилгаар үйлдвэрлэхийг нь болиулах гэж энд ирсэн юм шиг харагдаж болох байлаа. Үнэн хэрэг дээрээ бол намайг санаанд ч үгүй байхад тус заводыг бүхэлд нь ЯК-уудыг үйлдвэрлэдэг болгосон юм.

	Би энэ талаар эргэлзэж байгаагаа мужийн намын хороо болон заводын намын байгууллагад даруй хэлж билээ. Гэвч тус заводын хамт олон засгийн газрын шийдвэрийг миний амнаас биш, харин маргааш нь засгийн газрын цахилгаанаас мэдэж авахад, миний сэтгэл амарч билээ.

	Тус заводын хамт олны баатарлаг хүчин чармайлтын үрээр сөнөөгч ЯК онгоцыг хоногт гурвыг гаргадаг болоод байхад, 2-р сарын 20-ны өдөр Сталин дахин утасдлаа. Өглөө бүр хоногт гаргасан онгоц, танк, их буу болон цэргийн бусад төрлийн зэвсэглэлийн тухай тодорхой мэдээ ширээн дээр тавьдаг болохоор онгоц гаргаж байгаа байдлыг Сталин мэдэж байлаа. Сталин тавьсан үүргийг биелүүлж байгаа явдалд тус заводын хамт олонд баяр хүргэв.

	— За одоо тэнд чинь ажил бүтэмжтэй явагдаж эхэлсэн болохоор буцаж ир, та энд хэрэгтэй байна гэж над хэлэв. Манай заводыг ачсан цуваанууд хүрэлцэн ирсний дараа гурван долоо хоног өнгөрөхөд онгоцоо тогтмол гаргадаг болж, бас гурван сар өнгөрөхөд бид Москвад байх үеийнхээ үйлдвэрлэлийг зөвхөн сэргээгээд зогсоогүй харин ихээхэн нэмэгдүүлсэн. Тэгээд арван нэгэн сар болоход нүүхийнхээ өмнөхөөс долоо хагас дахин илүү онгоц гаргадаг болсныг дурсан санахад бахархалтай байдаг...

	Бусад завод ч ингэж байсан юм.

	Ижил мөрний нэг хотын районд дайны яг өмнөхөн нисэх том заводын барилга барьж эхэлсэн юм. Тэр үеийн хэвлэлд уг хот Н гэж нэрлэгдэж байв. Тийш нь Москвагийн нэг заводыг нүүлгэсэн үед барилгын ажил нь ид оволзож байлаа. 1941 оны бүр 7-р сард би ардын комиссариатын орлогч Дементьевтэй хамт тэнд нисэж очиход барилгын ердийн үзэгдэл харагдаж зам нь овон товонтой элэгдэж толийгоогүй энд ч барилгын хана босож тэнд ч малтаж хонхойлчихсон газар байлаа.

	Гэтэл 1941 оны 9-р сард Москвагаас нүүдлийн цуваанууд хүрэлцэн ирж эхлэв; Тэгээд дээвэргүй цехүүдэд суурь машинуудыг оруулж зоогоод, шууд ажиллуулж байлаа. Хуучин нутгаасаа авчирсан онгоц, зангилаануудаа шууд угсарч эхлээд бүр 12-р сарын сүүлчээр гурван ИЛ-2 онгоц гаргаж билээ.

	Гэвч заводууд урьд нь үйлдвэрлэлд оруулсан МиГ-3 гэдэг сөнөөгч онгоцыг засгийн газар хориглосон авч хуучин эрчээрээ гаргасаар байсан болохоор дайран сөнөөгчийг олноор нь үйлдвэрлэх явдал удаашралтай байв.

	УБХХ-оос эндхийн заводуудын дарга Шенкман, Третьяков нарт доорх цахилгаан ирүүлсэн, үүнд:

	 

	«Та нар манай орныг, манай Улаан Армийг хөөдлөө. Та нар одоо болтол ИЛ-2-ыг гаргасангүй. Одоо ИЛ-2 онгоц манай Улаан Армид агаар талх шиг хэрэгтэй байна. Шенкман өдөрт нэг ИЛ-2, харин Третьяков нэг, хоёрхон МИГ-3 гаргаж байна. Энэ бол улс орноо, Улаан Армийг доромжилсон хэрэг. Бидэнд МИГ хэрэггүй, харин ИЛ-2 хэрэгтэй байна. Хэрэв 18-р завод өдөрт нэг ИЛ-2 гаргаж өгөөд улс орондоо уучлагдана гэж бодож байгаа бол тоогүй алдаа болно, үүнийхээ төлөө хариуцлага хүлээх хэрэгтэй болно. Та нар засгийн газрын цөхрөнг барахаа больж, ИЛ-үүдийг илүү олон гаргахыг шаардаж байна. Сүүлчийн удаа санууллаа. 

	—П553 СТАЛИН».

	 

	Ильюшин тус завод дээр гарсан хосгүй гайхамшигт үзэгдлийн тухай ярихдаа заводын хамт олон огт шинэ төрлийн онгоцны үйлдвэрлэлийг зөвхөн эзэмшээд зогсоогүй харин ИЛ-үүдийг гаргах эхний төлөвлөгөөг давуулан биелүүлсэн гэдэг сэн.

	Бас нэг жишээ гэвэл...

	1941 оны 12-р сар юм сан. Украинаас нүүлгэсэн моторын заводыг Сибирийн нэг хотод аваачсан юм, энд нь заводын ч, орон сууцны ч барилга байсангүй. Ажилчид болон тоног төхөөрөмжийн хамт нүүлгэж ирсэн эд анги хэсгүүдээр мотор угсрах ажлаа ирээдүйн заводын барилгыг сая барьж эхэлсэн газрын хажууханд сарампайгаар яаралтай барьсан саравч дотор эхэлсэн юм.

	Халуун Украинаас хүйтэн Сибирьд нүүж ирээд, шинэ газартаа өвлийн хэдхэн сард багтааж барьсан заводын барилгад ороод хэдхэн сарын дотор онгоцны моторын үйлдвэрлэлийг жигдрүүлж, бүрэн мотор хийдэг болсон хүмүүсийн баатарлаг үйлс нь хосгүй их байж билээ.

	Хэрэв дайны өмнө олон зуун заводыг ийм богино хугацаанд нүүлгээд үйлдвэрлэлээ цэгцлэн сэргээж болно гэж ямар нэг хүн хэлсэн бол бидний олонх нь түүнд итгэхгүй байсан байх аа. Гэвч боломжгүй мэт зүйл, бодитой болсон юм даа.

	1941 оны 11-р сарын 9-нд УБХХ нисэхийн нүүлгэсэн заводуудыг сэргээн байгуулж ашиглалтад оруулах график төлөвлөгөө батлаад 12,1-р саруудын үйлдвэрлэлийн төлөвлөгөөг баталсан юм. 1941 оны 10-аас 12-р саруудад нүүлгэх, сэргээн босгох ажил явагдаж байсан яг тэр үед нисэхийн аж үйлдвэрийн бүтээгдэхүүний үйлдвэрлэл эрс буурч билээ.

	Дайны өмнө заводуудын хооронд нэгэнт тогтсон хоршоолол зөрчигдсөн юм. Онгоц буюу мотор үйлдвэрлэдэг заводууд тус бүрдээ бусад олон арваад үйлдвэртэй нягт холбоотой байсан шүү дээ. Материал-техникийн хангамж ч алдагдлаа. Урьд нь Донбассаас, Днепр хавиас, Ленинградаас авч байсан төмөр хэрэглэх анги хэсгүүдийг одоо Дорнодын заводуудаас авах ёстой болов. Гэтэл тэр заводуудад нисэхийн хэрэгцээнд зохицохын тулд бас цаг хугацаа шаардагдаж байлаа.

	Гэтэл нисэх аж үйлдвэрийн ажилтнууд зөвхөн заводуудыг Дорнодод сэргээх төдийгүй, нисэхийн барилга шиг тийм нарийн, ярвигтай үйлдвэрлэлийг цэгцлэх төдийгүй, харин онгоц мотороо дайсныхаас давуу болгохын тулд явцын дунд тэдгээрийг улам сайжруулах хэрэгтэй байлаа.

	9-р сартай зүйрлүүлэхэд 11-р сард онгоцны гаргалт гурав хагасаас илүү дахин буурсан юм.

	12-р сар бол манай ардын комиссариатад хэтэрхий хүнд байлаа.

	12-р сард онгоц үйлдвэрлэх төлөвлөгөөг 40 хүрэхгүй хувиар, моторынхыг 23,6 хувиар биелүүлэв.

	Онгоц гаргаж байгаа тухай мэдээг өдөр тутам Сталинд илтгэх бөгөөд Сталин өөрөө гардаж фронтод хуваадаг байсан юм.

	Гэтэл эдгээр онгоцыг арми хүлээж авахгүй байна гэсэн дохиог Сталин хүлээж аваад нисэх хүчний аж үйлдвэр болон Цэргийн Агаарын хүчний удирдагчдыг Кремльд яаралтай дуудаж билээ.

	— Та нарын өнөөх мэдээлдэг онгоц чинь хаана байна? Яагаад фронт тэр онгоцнуудыг авахгүй байна вэ? Цэргийнхэн аж үйлдвэрийнхнийг оролцуулсан комисс томилоод чухам юу болж байгааг газар дээр нь шалгах хэрэгтэй гэж Сталин хэлэв.

	Тус комиссын даргаар генерал И. Ф. Петровыг томилж, хэдэн өдрийн дараа шалгалтынхаа дүнг засгийн газарт илтгэсэн юм. 

	Угсрах цехэд хийх ажлыг гүйцээж, аэродром дээр гаргасан боловч туршилт хийгээгүй онгоцыг бэлхэн онгоцны тоонд оруулдаг байжээ. Энэ онгоцнуудыг аэродром дээр турших нислэг хийж илэрсэн дутагдлыг арилгах ёстой байв. Гэтэл энэ нь ялангуяа өвлийн цагт бол нэлээд хүнд ярвигтай ажээ. Тэгээд мэдээнд дурдсан онгоцны тоо цэргийн ангиудад хүлээлгэж өгсөн онгоцны тоотой тохирохгүй байсан нь үүгээр тайлбарлагдсан юм.

	Сталин энэ бүх учир шалтгааныг даруй ойлгоод үүнээс хойшид турших нислэг хийж, дутагдлыг арилгаж байлдаанд бэлхэн болсон онгоцыг л засгийн газарт өгөх мэдээнд оруулах тухай зөвлөсөн юм.

	Түүнээс хойш одоо болтол онгоцыг «угсралтаар» нь биш, харин «байлдаанд бэлхэн болсноор» нь шилжүүлдэг болсон юм.

	Би нэг удаа хойнох тохиолдлоор Сталинаас зэмлэл хүртэж билээ.

	Поскребышев нэг удаа утасдан ардын комиссар Шахуриныг ч олноор нь үйлдвэрлэх ажлыг эрхэлсэн ардын комиссарын орлогч Ворониныг ч олохгүй байна. Тэдний хаана байгааг мэдэхгүй биз гэж надаас асуусан юм.

	— Мэдэхгүй.

	— Тэгвэл өөрөө утасдаарай гэж Поскребышев хэлэв. Утасдахад онгоцнуудыг фронт руу явуулах тухай цэвэр байлдааны асуудал байсан бөгөөд би нэгэнт туршлагын онгоц хийх асуудал эрхэлдэг болохоор энэ талаар юу ч мэдэхгүй байв. Тэгээд ч:

	— Нөхөр Сталин, би энэ асуудлыг эрхэлдэггүй болохоор мэдэхгүй байна гэж хэлчихлээ.

	— Тэгвэл мэдэж аваад нааш нь утасдаарай гэв.

	Би ийш тийшээ ярьж мэдэж аваад хэдэн минутын дараа:

	— Онгоцнуудыг шөнө тусгай цуваагаар явуулах юм байна гэж мэдэгдэв.

	— Яагаад өчигдөр явуулаагүй юм бэ?

	— Нөхөр Сталин яагаад тэгснийг би мэдэхгүй байна.

	— Та чинь юугаа мэддэг байна даа?! гэж Сталин эгдүүтэй хэлээд, — Хэрэв мэддэггүй юм бол тэр мэддэг хүнээ надтай утсаар ярь гэж хэл гэж билээ.

	10—12-р саруудад үйлдвэрлэлийн түвшин буурсан авч, 1941 оны хоёр дахь хагас жилийг эхний хагас жилтэй зүйрлүүлэхэд байлдааны онгоцны гаргалт 2 илүү дахин нэмэгдсэн юм. «Эх орны их дайны түүхэнд» нийтлэгдсэн мадаггүй тоог аваад үзье: Хэрэв 1941 оны эхний хагаст ЛАГГ-3 гэдэг сөнөөгч онгоц 322-ыг үйлдвэрлэсэн бол хоёрдугаар хагаст нь 2141-ийг үйлдвэрлэж, ЯК-1-ийг дээрх хугацаанд 335 ба 1019-ийг; дайран сөнөөгч ИЛ-2-ыг 249 ба 1293-ыг тус тус үйлдвэрлэжээ. ПЕ-2 бөмбөгдөгчийг хоёрдугаар хагаст эхний хагасынхаас 3 дахин илүү үйлдвэрлэсэн буюу нийтдээ 1941 онд нисэх хүчний аж үйлдвэрээс бүх төрлийн 15735 онгоц гаргасан юм.

	Дайны бүр эхний саруудад манай нам, улс нисэхийн барилгачдыг өндөр үнэлсэн юм. 1941 оны 8—11-р саруудад байлдааны онгоц, мотор үйлдвэрлэн гаргах засгийн газрын даалгаврыг үлгэр жишээ биелүүлсний төлөө нисэхийн 18, 24-р заводуудыг Лениний одонгоор шагнаж билээ. Байлдааны шинэ загварын онгоцыг олноор нь үйлдвэрлэх ажлыг зохион байгуулж хэрэгжүүлэх талаар гарамгай амжилт гаргасны учир манай ардын комиссариатын газар болон нисэхийн 1-р заводын ажилтан нарыг одонгоор бас шагнасан юм. Энэ бүгд нь олсон амжилтыг тэмдэглэж шагнасан боловч, нисэхийнхэн хүнд үеэс нэр төртэй гарч, улмаар 1942 онд үйлдвэрлэлээ бүрэн хүчээр нь өрнүүлнэ гэж улсаас найдаж байгаагийн илрэл гэж бид үзэж байсан юм.

	1942 оны эхний хагаст нүүлгэсэн нисэх заводуудыг сэргээн босгох ажлыг үндсэнд нь дуусгасан юм. Нисэх хүчний аж үйлдвэр мөн оны 1-р сард 1039, 2-р сард 915, 3-р сард 1647 онгоцыг гаргаж өгөв. Тэгээд 7-р сар гэхэд нисэхийн бүтээгдэхүүнийг 1941 оны энх тайван үеийн 6-р сарынхаас 1,3 дахин илүү үйлдвэрлэсэн нь үнэхээр гайхамшигтай байлаа. Энэ бол дайны ер бусын хүнд нөхцөлд дайны өмнөх түвшнээс ихээхэн давлаа гэсэн үг билээ.

	1942 оны хоёрдугаар хагаст аж үйлдвэр маань бүр ч итгэлтэй ажиллах болсон. Сөнөөгч, дайран сөнөөгч онгоцны үйлдвэрлэлийн тухай мэдээ баримтыг аваад үзье: 1941 онд ЯК-7 гэдэг сөнөөгч онгоцыг ердөө л 166-г үйлдвэрлэсэн бол 1942 онд 2431-ийг; ЛА-5 сөнөөгчийг 1942 оны 7-р сараас эхэлж үйлдвэрлээд даруй 1129 онгоц хийжээ; дайран сөнөөгч ИЛ-2-ын гаргалт нэг жилийн дотор 5,7 дахин нэмэгдсэн юм. Энэ бүхэн нь энх тайван үеийн хэмжүүртэй зүйрлүүлбэл уран зөгнөл мэт байх сан биз ээ. Бид урьд өмнө нь ийм хурдцыг огт мэддэггүй байсан, үнэмших ч үгүй байх байсан юм. Гэвч энэ бол бодит зүйл, амьд үнэн байсан юм.

	Ингэхлээр манай цэргийн агаарын хүчин бүр мэдэгдэхүйц нэмэгдэл авдаг болсон юм. 1941 оны хоёрдугаар хагаст сард дунджаар 1750 онгоц фронтод өгч байсан бол 1942 онд 2260 өгдөг болжээ.

	Энэ бол нисэх хүчний аж үйлдвэрийн ажилтнуудын жинхэнэ баатарлаг гавьяа мөн байлаа. Зөвхөн тэдний ч биш, харин өнгөт болон хар төмөрлөг, багаж хэрэглэл аппарат, маажин будаг, зэвсэг, галт хэрэглэлээр хангагчдын — зөвлөлтийн ар тал дахь нийт хөдөлмөрийн армийн баатарлаг гавьяа мөн билээ.


ИХ ЭРГЭЛТ

	1942 оны 3-р сарын 3-нд би Москвад буцаж ирээд мөн тэр өдөртөө Сталинд дуудагдаж уулзав. Москвад галт тэргээр гурав хоног явж ирсэн сэн.

	Сталин ерөнхийдөө Сибирийн тухай, тухайлбал заводын тухай дэлгэрэнгүй асууж лавлаад заводууд дээр хоол хүнс ямар байгааг, заводын ханган нийлүүлэх байгууллагын ажил ямар байгааг асуугаад, дараа нь Сибирийн гол замын аль хэсэгт хос замтай, аль хэсэгт дан замтай байгааг сонирхон асууж билээ.

	— Бид төмөр зам барих талаар анхаарал тавихгүй, төмөр замын сүлжээсийг буруу хөгжүүлж байв гэж Сталин хэлээд, —  Замыг зөвхөн Москвагаас салбарлахгүй, бас тойруулан тавих хэрэгтэй байжээ. Ялангуяа Ижил мөрний дагуу зам тавих ёстой. Ижил мөрөн бол чухал судас шүү. Одоо Казаниас Саратов ороход заавал Москва буюу Челябинскийг дайрч байна. Одоо дайны дундуур зам тавихаас өөр арга алга. Мөдхөн Баку — Горькийн шугамтай болно гэв.

	30—40 жилийн өмнө Сибирьд цөлөгдөхдөө Новосибирскт очиж үзсэн. Тэгэхэд тэнд нийтдээ хоёр гурван гудамж, дан модон барилгатай байсан гэж Сталин дурсан ярив. Тэгэхэд нь би одоо Новосибирск бол орчин үеийн сайхан хот болсон гэж хэлэв.

	Сталин бас сибирийн 40 градусын хүйтэнд яаж цөллөгөөс оргосон тухайгаа ярьж билээ.

	— Хөтөч намайг хамгийн хүйтэнд Красноярскт хүргэж өгөхөөр сэм тохиролцсон юм. Тэгээд зөвхөн шөнө явж, хөлсөнд нь мөнгө өгөөгүй архи өгч билээ гэв.

	— Хөтчид хэдий хэрийн архи өгсөн бэ? гэж намайг асуухад:

	— Нэг өртөө газар бүтэн хагас аршинаар гэв.

	— Ямар хачин хэмжээ вэ? гэж би их гайхав.

	Хөтөч буудал дээр ирэх бүрдээ түр зогсож амрах бөгөөд хөлслөгч нь ширээн дээр бүтэн хагас аршин хуваариар архи гаргаж өгөх ёстой байжээ. Тэд ийм маягаар дан шөнө явж, цагдаагийн нүдэнд харагдахгүйн тул өдөр нь унтаж өнгөрүүлдэг байжээ. Дараа нь яриа маань Сибирийн заводоос сөнөөгч онгоц гаргаж буй тухай асуудалд зүйн ёсоор шилжиж би энэ тухай тодорхой илтгэв.

	Дор хаяхад хоногт арван онгоц гаргадаг болгохын тулд тэр заводод хойшид ч тусалж байгаарай гэж Сталин над зөвлөв. Тэгээд энэ үүргийг 1942 оны сүүлчээр биелүүлэх болсныг хойно үзэх болно.

	Сталин их хөнгөн саруул байдалтай нийслэлийг хамгаалагчдын тухай, германчуудыг Москвагийн дэргэд бут цохисны ач холбогдлын тухай маш урамтай магтан ярьж байлаа.

	Москвагийн гаднах байдал нь намайг Сибирьд явсан тэр дөрвөн сар хагасын өмнө үеийнх шиг харагдана. Барилга байшин дээр өнгөлөн далдлалтын ул мөр үлдэж комендантын цагийг мөрдлөг болгож үдэш болоход гэрэл гэгээг халхалж байв. Гэхдээ л тэр үеийн Москва биш болжээ. Одоо нийслэл хот сорилт шалгалтад хатуужсан байлдагч шиг сэтгэгдэл төрүүлнэ. Хүмүүс нь ямар нэг гойд итгэл төгс хөнгөн нямбай болчихсон юм шиг санагдана. Заводууд эзэнгүй хоосорч сэтгэл гуньхарч байсан аравдугаар сарын нүүдлийн өдрүүдээс ул мөр ч үлдсэнгүй.

	Би дөрвөн сар болоод ирэнгүүт манай аж үйлдвэрийн өдөр тутмын гачигдал, бэрхшээлийг арилгах ажилд толгой өндийх завгүй оролцох боллоо. Нүүлгэх ажил үндсэндээ дууслаа. Миний ажиллаж байгаад ирсэн Сибирийн завод дээр ч Ижил мөрний сав газар болон Уралд нүүлгэсэн бусад завод дээр ч мотор, онгоцнуудыг олноор үйлдвэрлэх явдал цэгцэрч байв.

	Москвад хүрэлцэн ирсэн ардын комиссариатын ажилтан, заводын дарга, зохион бүтээгчид үйлдвэрүүдийг шинэ газар дээр сэргээн босгосон хугацааны тухай ёстой үлгэр шиг хачин юм ярьдаг байсан.

	Би үдэш болоход Зөвлөлтийн мэдээлэх товчооны мэдээг радиогоор сонсоход:

	«Манай цэргүүд 3-р сарын 3-ны турш дайсантай шургуу тулалдаж, германы фашистын цэргүүдийн байгуулсан эсэргүүцэх зангилаануудыг байлдан эзэлж устгалаа. Фронтын зарим хэсэгт манай ангиуд урагш ахилаа» гэж байв.

	Намайг Москвагаас мордсон үеийн мэдээг дурсан санахад одоогийнхоос шал ондоо байжээ. Бүр 1941 оны 12-р сарын эхээр германы мэдээлэх товчоо мэдээлэхдээ: «Германы давшилт сайн дурангаар харахад Москва хотын доторх хэсэг харагдахуйц тийм ойр зайнд большевикуудын нийслэлд тулж хүрээд байна гэж германы эрх баригчид мэдэгдэж байна» гэж байсан юм.

	Үнэндээ ч тэр үед манай нийслэлийн байдал маш осолтой байсан юм.

	«Болж байгаа хэрэг явдлын чухлыг, ялангуяа өвөл цагийн байдалд армийн материаллаг хангалт муу байгааг харгалзан ойрын хугацаанд нийслэл — Москваг хэрхэвч зүйл дуусгахыг тушаасугай» гэж 11-р сарын 16-нд Москва руу ерөнхий давшилтаа эхэлсэн цэрэгтээ Гитлер тушаасан юм.

	Гурван долоо хоногийн турш ширүүн байлдааны дүнд германы цэрэг Москвагийн хойд талаар Крюково, өмнүүр Каширын районд хүрсэн билээ. Зарим газраар гитлерчүүд Москвад 25—30 км ойртжээ. Гэвч тэд үүнээс илүү урагшилж чадсангүй, тэднийг баатарлаг хориглолт зогсоож, саатуулсан нь илэрхий билээ. Нийслэлийг хамгаалагчид ер бусын тэсвэртэй шургуу тулалдсан юм.

	Энэ бол дайны эхний шатанд дайсны хийсэн сүүлчийн үсрэлт байлаа. Үүний дараа дайсны хүч нь тасарч, Гитлерийн бодож боловсруулсан «шийдвэрлэх» давшилт цуцаж туйлдсан юм.

	Тийм их удаагүй бүх юм их өөрчлөгдлөө.

	12-р сарын 5-нд Москваг хавчиж эзлэхээр оролдсон германы цэргийн хоёр жигүүрийн цохилтын бүлэглэлүүдийн эсрэг сөрөг давшилтад орсон манай цэрэг тэднийг хиартал цохив.

	12-р сарын 11-нд Солнечногорскийг эгүүлэн авч, 12-р сарын 15-нд Клин, Истра, Богородскийг чөлөөлж, 12-р сарын 16-нд Калининыг эргүүлж аваад 12-р сарын 19-нд Тарусыг, 20-нд Волоколамск, 26-нд Наро-Фоминскийг тус тус чөлөөлөв. Нэгдүгээр сард гитлерчүүдийг Малоярославец, Людиново, Медынь, Можайскаас хөөн гаргаж улмаар Москва орчмын газар нутгаас таягдан хаясан юм.

	Сөрөг давшилтын явцад манай цэрэг гитлерчүүдийг гол чиглэлийн зүгт 200—250 километр гэдрэг ухраав.

	Германчуудыг Москвагийн дэргэд бут цохисноор германы фашистын арми ялагдашгүй гэдэг домог авслагдаж, «цахилгаан дайны» хамаг төлөвлөгөө нь тасалдсан юм.

	Москвагийн тэнгэрт ч байдал өөрчлөгдөв. Энэ үед зөвлөлтийн нийслэлийг эрчимтэй дайрах хүч дайсанд хүрэлцээгүй болов. Гитлерчүүд германы хүн ардаас хохирлоо нуухын тулд Москваг агаараас дайрч байгаа тухай «зоригжуулсан» мэдээ тогтмол нэвтрүүлж, тэр ч байтугай чухал газруудыг бөмбөгөөр мэргэн онож байгаа тухай, жишээлэхэд Төв Цахилгаан мэдээний байшинг яг онож бөмбөгдлөө гэх мэтээр оргүй хоосон мэдээлж байв.

	Би хувьдаа зөвхөн гурван удаа онож бөмбөгдсөнийг санаж буй үүнд: Вахтанговын театрыг, Их театрын хүлээх танхимыг, Маяковскийн талбай дахь орон сууцны байшинг л бөмбөг оносон юм. Эдгээр барилга гэмтсэн явдал бол чухамхүү хамаа намаагүй утга учиргүй, зэрлэг бөмбөгдөж байсныг гэрчилж байгаа юм.

	Москвад агаараас учрах аюул бүр багассан учир бид зарим нүүлгэсэн үйлдвэрээ буцаах ч юм билүү гэж боддог болов. Гэвч Дорнодод нүүлгэсэн машин тоноглол энэ үед шинэ газар гүйцэд хүчээр ажиллаж байсан болохоор Москвад үлдсэн сууриудыг ашиглах, дахин хуваах замаар үйлдвэрээ шинээр сэргээхээр шийдвэрлэсэн юм. Нийслэл богино хугацаанд зэвсэглэлийг өргөн олноор үйлдвэрлэдэг болов.

	Засгийн газар нисэх хүчнийг гойд анхаарсаар байлаа. Заводын дарга зохион бүтээгч нарыг урьдынхаасаа ч илүү олон удаа Кремльд дууддаг болов.

	Би Сибириэс Москвад буцаж ирээд Сергей Владимирович Ильюшинтэй анх удаа уулзахад Сталинтай сүүлчийн удаа юу гэж ярилцсан тухайгаа над ярьсан юм. 2-р сарын эхээр түүнийг ардын комиссарын хамт Сталин дууджээ.

	Тэд албан тасалгаанд нь оронгуут, Сталин суудлаасаа шууд л Илюшинд хандаж:

	— Таных зөв байж шүү гэжээ.

	— Нөхөр Сталин юу бил ээ? гэж Ильюшин гайхаж гэнэ.

	— Юу гэх юу байх вэ, бид л таныг төөрөлдүүлж орхисонгүй юу дээ. Та хоёр суудалтай ИЛ-2 хийсэн гэтэл бид сайтар тунгаахгүй, зарим хөнгөн хуудам зөвлөгчийн үгэнд ороод түүнийг чинь албан хүчээр нэг суудалтай болгуулчихсан шүү дээ. Манай сөнөөгч онгоц цөөн байна, гэтэл нэг суудалтай дайран сөнөөгчид хамгаалалт шаардаж их хохирол хүлээж байна. Харин хоёр суудалтай хэдэн онгоц сайн болохоо харуулсан, тэд «өрөө өөрийгөө хамгаалж байна. Даруй эргэж хоёр суудалтай онгоцоо хийх хэрэгтэй. Гэхдээ тэр онгоцнуудыг цөөнгүй гаргах нэг болзол заавал байх болно шүү гэжээ.

	— Нөхөр Сталин аа, хэцүүвтэр л болно байх даа гэж Ильюшин хариулжээ.

	— Юу дуртайгаа хий, гэхдээ энэ болзлыг заавал биелүүл гэж Сталин хэлсэн гэнэ.

	ИЛ-2 онгоцны түүх их сургамжтай юм. Ильюшин эхлээд туршлагын хоёр суудалтай ИЛ-2 онгоц хийсэн юм. Онгоцны баг гэвэл нисгэгч түүний арын суудалд буудагч-холбоочин байрлаж радио холбоо барих, бас пулемёт зоосон болохоор дайран сөнөөгчийн сүүлийг дайсны сөнөөгчөөс хамгаалах ёстой байв. Урагш нь буудахын тулд ИЛ-2 дээр хүчирхэг их буу байрлуулсан болохоор өмнөөс дайрна гэж айхааргүй байв.

	Уг онгоц энэ хэвээрээ улсын шалгалтыг туулж, түүнийг бүр дайны өмнө олноор нь үйлдвэрлэж эхэлчихсэн билээ.

	Гэтэл олноор нь үйлдвэрлэх явдал бүр өрнөчхөөд байхад Ильюшиний хоёр суудалтай ИЛ-2-ыг нэг суудалтай болгон албын хүчээр өөрчлүүлсэн юм. ИЛ-2-ын хурд, өндөр бага байна. Тэгэхлээр хоёр дахь суудлыг буудагч-холбоочин, пулемётынх нь хамтаар хасаж нэг суудалтай болговол уг онгоцны аэродинамик чанарыг сайжруулж, хурд өндрийг нь бага зэрэг нэмэгдүүлж болно гэж цэргийнхэн үзсэн юм. Гэтэл хамгаалах ар талын пулемётгүй ганц суудалтай ИЛ-2 нь дайны эхний өдрөөс эхлээд л дайсны сөнөөгчийн өөдөөс арчаагүй болохоо харуулсан юм. Германчууд дайран сөнөөгчийн энэ сул талыг нь ажиж авчээ. Тэгээд дайран сөнөөгчийн ангиуд дайны эхний саруудад их хохирол үзэж эхлэв.

	Сталин хоёр суудалтай дайран сөнөөгчийг эргэж хийх тухай асуудал тавихдаа дайран сөнөөгч онгоцоор их хурд, өндөр огт хэрэггүй. Харин ч дайран сөнөөгч хэчнээн намхан нисэх тусам дайсанд төчнөөн их хохирол учруулна гэж онцлон тэмдэглэсэн гэнэ.

	Ильюшин бодож боловсруулахын тулд гурван өдрийн хугацаа гуйжээ.

	Гурван өдрийн дараа түүнийг Сталин дахин дуудсан гэнэ. Ильюшин Сталины албан тасалгаанд нь зургаа барьж ороод бараг өөрчлөлтгүйгээр олноор нь үйлдвэрлэдэг заводууд гаргах онгоцныхоо тоог бууруулахгүйгээр буудагч- холбоочны хоёр дахь суудлыг нөхөн хийж, хойш нь буудах пулемёт зоож болох маш амжилттай арга олсноо илтгэхэд эхний тийм онгоцыг 3-р сарын 1-нд, хоёр дахийг 3-р сарын 10-нд бэлхэн болгоно гэж амлажээ.

	Тэгэхэд нь Сталин их баярлаж, тэр онгоцыг нисгэж шалгахаас нь өмнө түүнийг олноор нь үйлдвэрлэх тухай шийдвэр тэр дороо гаргасан юм. Түүнээс хойш дайныг дуусан дуустал дайран сөнөөгч онгоцыг хоёр суудалтай гаргасан бөгөөд агаарын дайнд хохирол үзэх нь ч эрс буурсан юм.

	Сталин ИЛ-2 онгоцыг дутуу үнэлж алдаа гаргасны учир нисэхийн зарим хүмүүсийг зэмлэж санаачилгагүй, шинэ саруул бодолгүй гэж шүүмжилж билээ.

	Сталин тэднийг зэмлэж хэлэхдээ:

	— Та нараас авах зүйл алга! Дэлхий дээр цэргийнхэн хаана ч гэсэн үхширсэн юмтай зууралдаж «шалгаж» мэдсэнээ цааш харахгүй шинэ юмнаас айдаг улс байгаа юм гэж билээ.

	— Чухамхүү манай цэргийн дээд байгууллагын удирдагчид л 1891 оны загварын винтовтой салахгүй зууралдаад армид автомат нэвтрүүлэхийг эсэргүүцэж байсныг та нар мэдэх үү? Та нар инээмсэглэж байна, бодвол үнэмшихгүй байх шив дээ. Гэхдээ энэ бол баримттай зүйл, би дайны өмнө энэ асуудлаар маршал Куликтай ёстой шургуу байлдахад хүрсэн юм. Нисэх хүчинд ч мөн тэгж шинэ зүйлээс айж байна. Ильюшиний дайран сөнөөгчийн түүх гэхэд л их сургамжтай болсон юм гэж нэг удаа Сталин хэлж билээ.

	Дашрамд хэлэхэд Сталин нэг удаа манай ЦАХ-ний нэг удирдагчийн талаар хэлэхдээ:

	— Түүний погоны дээрх таван хошууг нэмлээ гээд ухаан нь нэмэгдсэнгүй гэж байв.

	1942 оны 3-р сар гэхэд онгоцны гаргалт ихсэж фронтод шилжүүлэх онгоцны тоо нэмэгдэв. Гэхдээ германы нисэх хүчин тооны талаар давуу байдалтай тэгэхдээ ихээхэн давуу байдалтай хэвээр байсан юм. Дайсан тооны талаар давуу байсан нь бас онгоцны чанарын талаар байгаа юм шиг сэтгэгдэл төрүүлж байлаа. Би өөрөө дайны эхний саруудад нисгэгчидтэй олонтоо ярилцаж байсан болохоор тэдний зарим нь энэ асуудлаар тээнэгэлзэж байгааг харж сэтгэл гутармаар болдог байв.

	Гэвч фронтод шинэ онгоц улам их очдог болж байлаа. Тэгээд тэдгээр онгоцыг манай нисгэгчид сайтар эзэмшихийн хэрээр зөвлөлтийн нисэхийн техникийн давуу чанарыг агаарын байлдаанд ухамсран мэдэрч санаа сэтгэл нь өөр болсон юм. Би Сибириэс Москвад буцаж ирээд эргэлт гарч байна гэдгийг албан ёсны мэдээлэл хийгээд нисэх ангиудын дарга нар жагсаалын нисгэгчдийн хувийн захидлуудаас мэдэж авсан билээ.

	Урьд өдөр нь манай долоон нисгэгч ЯК-1 сөнөөгч онгоцоор дайсны 25 онгоцтой агаарын байлдаан хийж яллаа гэсэн нэг захидлыг 3-р сарын 10-нд хүлээн авчээ. Би энэ талаар тодорхой мэдсэн юмгүй байсан боловч болсон баримтат явдалд их баярлаж сэтгэл хөдөлж билээ. Энэ үйл явдлыг Улсыг Батлан хамгаалах Хороонд авч хэлэлцээд нисгэгчдийн баатарлаг гавьяаг сонинд өргөн сурталчлах тухай заалт өгсөн юм.

	Эрэлхэг гавьяаны тухай хэвлэлийн мэдээнд манай нисгэгчид ЯК-аар нисэж байв гэж дурдсан бөгөөд энэ үеийг хүртэл зөвлөлтийн онгоцны төрлийг хэвлэлд бичээгүй байсан юм. 

	Энэ тухай өмнө нь Улсыг Батлан хамгаалах Хороонд ярилцахад дайсан манай онгоцнуудын төрлийг мэдэж нэрлэдэг байхад бид нууцлаад байх юм. Өдөр тутам манай бүх хэвлэлд дайсны онгоц танк зэрэг бусад зэвсгийн нэрийг зөндөө уншиж болно. «Мессершмитт», «Хейнкель», «Юнкерс» гэдэг нэр сонины хуудсаар дүүрч манай цэрэг насанд хүрэгсэд дайсны зэвсгийг өөрийнхөөсөө илүү мэдэж байна. Харин зөвлөлтийн байлдааны техникийн тухайд бол «манай төмөр шувуунууд», «манай дайран сөнөөгчид», «манай шонхрууд» гэх зэргээр дүрслэн битүү зааж байна. Манай зэвсгийг мэддэг түүнд хайртай итгэдэг болгохын тулд зэвсгээ сурталчлах нь зүйтэй биш үү? гэж би эргэлзэж байгаагаа илэрхийлсэн юм.

	— Та юу гэж санал болгож байна? гэж Сталин асуув.

	— Манай сонинууд манай байлдааны техникийг уншигчдаас нуун далдлах бус, харин сурталчилж байхыг би санал болгож байна. Яагаад одоо болтол сониныхон үүний чухал гэдгийг ойлгохгүй байгаад нь гайхах юм. Би энэ асуудлаар хэд хэдэн сонины эрхлэгч нартай ярилцсан, тэд надтай санал нийлж талархсан мөртөө нууцыг хадгална гэдгээр өөрсдийгөө зөвтгөх гэх юм гэв.

	— Үүнд нууцлаад баймаар юу байх вэ? гэж Сталин гараар дохив.

	— Би ч гэсэн манай онгоц танкнууд байлдааны эхний өдрөөс эхлээд фронт дээр байлдаж байгаа бас тэгээд хэдэн мянга түмээрээ байгаа хойно ямар нууц байх бил ээ? гэж бодох юм. Нэгэнт дайсан мэдчихээд байгаа юмыг өөрийнхөөсөө нуугаад байх юу бил ээ? гэв. Сталин үүнийг зөв гэж хэлээд сонины эрхлэгч нарын талаар бололтой ингэж хэлэв:

	— Өөрсдөө бодож чадахгүй, команд л хүлээж суугаа байх гэв.

	— Манай онгоцнуудыг яаж нэрлэх вэ? гэж асуув.

	Онгоцнуудыг зохион бүтээгчийн товчилсон нэрээр нэрлэх тухайлбал Ильюшиний дайран сөнөөгчийг ИЛ, Петляковын бөмбөгдөгчийг ПЕ гэх зэргээр нэрлэж зохион бүтээсэн дэс дарааг заасан тоог хослуулж нэрлэх санал тэр дороо гарлаа. Жишээлбэл: ИЛ-2, ИЛ-4, ПЕ-2, ПЕ-8 гэх мэтчилэн.

	Сталин энэ саналыг сайшаагаад ганц зүйлийг анхааруулсан нь:

	— Товчлоод яах юм бэ? Зохион бүтээгчдийн бүтэн нэрээр нь «Ильюшин-2», «Петляков-8» гэж нэрлэе. Манай зохион бүтээгчдийг мэдэж байг л даа гэв.

	Энэ ярианы дараа манай бүх сонин манай онгоцнуудыг зохион бүтээгчийнх нь нэрээр нэрлэдэг болсон юм.

	Германчуудыг Москвагийн дэргэд бут цохисон нь даян дэлхийг цочоон гайхуулав. Энэ бол манай ялалтын үүрийн туяа байсан юм.

	Дөчин хоёр оны хавар, зун бол манай ард түмний хүчийг асар их дайчилсан цаг үеийн хувьд сэтгэлд хоногшсон юм. Москвагийн дэргэдэх тулалдаан эцсийн эцэст гитлерийн арми гүйцэд бут цохигдоно гэдэг талаар эргэлзээгүй болгосон авч, дайсан бас л хүчтэй бөгөөд шинэ давшилтад бэлтгэж байгааг бид сайн мэдэж байсан. Түүнчлэн дайсан байлдааны зарим техникээр, түүний дотор нисэх онгоцны тооны хувьд давуутай байгааг бид бас мэдэж байлаа.

	Үнэндээ гэхэд 1942 оны 4-5-р саруудад манайд сөнөөгч онгоцны байдал аажмаар сайжирч эхлэв. Дорнодод нүүлгэсэн заводууд онгоцны гаргалтыг өдөр ирэх тутам нэмэгдүүлж байлаа. Түүнээс гадна манай орны дорнод хэсэгт байсан бөгөөд нүүлгэх хэрэгцээ гараагүй сөнөөгч онгоцны том заводууд онгоц үйлдвэрлэх түвшнээ дайны өмнөх үеийнхээс ихээхэн нэмэгдүүлсэн юм. Дайран сөнөөгч онгоцны гаргалт ч нэгэн адил өслөө.

	Харин бөмбөгдөгч хийдэг дорнодод нүүлгэсэн заводууд одоохондоо онгоц гаргах дайны өмнөх өдрийнхөө хэмжээнд хүрээгүй байсан болохоор бөмбөгдөгч онгоцны талаар сайнгүй байлаа.

	ПЕ-2 бөмбөгдөгчийг гаргах явдлыг нэмэгдүүлэх асуудлыг Сталин дээр хэлэлцэж байхад ийм яриа гарч билээ.

	Онгоцны заводын дарга Окулов: «Нэмэгдүүлж болох юм, гэхдээ мотор хүрэлцэхгүй байна» гэв.

	Моторын заводын дарга Лукин: «Шалгах тавиурын гаргах чадал бага, бас нисэхийн бензин ховор байна» гэв.

	Сталин: «Яачих аа вэ, бензин ханган нийлүүлэх албаныхан байхгүй гэж үү?»

	Лукин: «Манайд сайн бэлтгэгч байсан юм түүнийг баривчилчихсан даа»

	Сталин: «Яалаа гэж баривчлаа вэ?»

	Лукин: «Луйварчин гээд л байх юм»

	Сталин: «Луйварчин янз янз байдаг, гэрт оруулаа юу, гэрээс гадагш зөөгөө юу?»

	Лукин: «Нөхөр Сталин аа би ойлгохгүй байна»

	Сталин: «Ямар хэрэг гаргасан юм бэ?»

	Лукин: «Нэг тонн спиртийг зуун тонн бензинээр сольсон юм»

	Сталин: «Бензинийг чинь өвөртөө хийх гээгүй заводдоо аваа шүү дээ, тэгэхлээр гэрт оруулснаас биш гэрээс гадагш зөөгөөгүй байна шүү дээ» гэж билээ.

	Лукиныг энэ ярианы маргааш заводдоо эргэж очиж амжаагүй байхад өнөөх бэлтгэн нийлүүлэгч нь зэгж завод дээрээ ажиллаж байсан гэнэ билээ.

	1942 оны эхээр нислэг дундуур ПЕ-2 онгоц дээр гал гарч тэр онгоцыг зохион бүтээсэн В. М. Петляков амь үрэгдсэн юм. Бид түүний оронд өөр зохион бүтээгчийг томилох тухай санал гаргав. Түүнийг Сталин дуудаж уулзахад тэр хүн Москвагаас Сибирьд очих дургүй учраас томилолтыг зөвшөөрсөнгүй. Сталин маш дургүй янзтай:

	— За яах вэ дургүй л байж гуйж ятгахгүй дээ гэж билээ.

	Гэхдээ үүнийгээ дотроо агуулсан болохоор тэр зохион бүтээгч Сталиныг үхэн үхтэл түүний талархлыг ер хүлээгээгүй юм.

	Биднүүс В. М. Мясищевийг дэвшүүлье гэхэд Сталин ингэж асууж билээ.

	— Түүнийг чинь зохион бүтээгчид, хамт олон нь хүлээж авах юм уу? Тоох бол уу? гэв.

	— Нөхөр Сталин аа, тоогдоно шүү. Мясищев бол Петляков шиг бас л Туполевын хамт олноос гарсан хүн шүү дээ.

	Тэгээд Мясищевийг даруй дуудахад тэр бээр шууд зөвшөөрч, найдвар хүлээлгэсэнд баяр талархлаа илэрхийлэв.

	1942 оны 4-р сард ардын комиссар, Ильюшин бид гурвыг Дээд командлалын байранд дуудав. Биднээс гадна алсын бөмбөгдөгч нисэх хүчний командлагч маршал Голованов, агаараас эсэргүүцэх хамгаалалтын командлагч генерал Журавлев хоёр байв. Далавчинд бөмбөг зүүгээд сөнөөгч онгоцыг бөмбөгдөх зэвсгээр тоноглож болох уу гэж Сталин бидэнд хандаж асуув. Манай нисэх хүчинд бөмбөгдөгч онгоц дутагдаж байгааг ингэж түр зуур ч гэсэн нөхөх тухай асуудал тавигдаж байгаа нь энэ билээ.

	Надаас бусад нь бараг цөм энэ асуудалд нааштай хариу өгөв. Би тэр үед цагийн байдал маш ноцтой байсныг ойлгоогүй бололтой, тэгээд ч зохион бүтээгчийн үзлийн үүднээс татгалзахдаа: бөмбөг дүүжлэх цоожийг ил байрлуулахад бас ил дүүжилсэн бөмбөг ч сөнөөгч онгоцны хурд, маневрыг маш их багасгана гэж бодож билээ; хэрэв сөнөөгч онгоцнуудыг газар дээрх байг дайрах зорилгод хэрэглэвэл сөнөөгч нисэх хүчний хохирол эрс нэмэгдэнэ. Би энэ тухай өөрийнхөө саналыг тодорхойлоод дайран сөнөөгч, бөмбөгдөгч онгоцны гаргалтыг нэмэгдүүлэх талаар бүх арга хэмжээ авах хэрэгтэй гэж хэллээ. Сүрхий маргаан үүслээ. Сталин их анхааралтай сонсоно.

	Яковлев бэрхшээлийг хэт өсгөж байна, үнэндээ сөнөөгч онгоцонд бөмбөгдөх зэвсгийг ил байрлуулах нь төдий л хэцүү зүйл биш; ингэлээ гээд сөнөөгч онгоцны жин олон дахин их нэмэгдэхгүй, чанарыг нь ч төдий л муутгахгүй харин сөнөөгч онгоц маань бөмбөгдөх бололцоотой болно гэж маршал Голованов хэлэв.

	Би маргалдаанаасаа болж баахан хөөрчхөөд:

	— Та энэ талаар юу мэдэх юм бэ? Би таны байлдааны асуудал шийдвэрлэхэд оролцох гээгүй байна шүү дээ гэж Головановт шууд хэлчхэв.

	Сталин миний үгийг таслаад журамтай байхыг сануулаад:

	— Та чинь юунд хашхираад байна? Танд энд хашхирах эрх хэн олгосон юм бэ? Та энэ хүнийг хангинах ямар эрхтэй юм? гэв.

	Би ч өөрийгөө уурлаж миний хүндэтгэж явдаг Александр Евгеньевич Головановт дэмий үг хэлчихлээ гэдгээ ойлгосон авч өнгөрсөн хойно ухаарсан нь харамсалтай.

	Сөнөөгч онгоцонд бөмбөгдөх зэвсэг тавих тухай асуудлыг шийдлээ. Дэмий татгалзсанаа би төдхөн ойлгов. Сөнөөгчдийг бөмбөгөөр зэвсэглэх нь фронтод маш хэрэгтэй зүйл болсон юм.

	Гитлер Москвагийн дэргэд бут цохигдсоныхоо дараа Москваг эгцлэн халз цохих буюу эсвэл түүнийг Калинин — Волоколамск — Тулын чиглэлээр бүсэлж авах гэсэн төлөвлөгөөгөө орхиход хүрсэн юм. Гитлерийн командлал 1941/ 42 оны өвөл хүчээ хуримтлуулж сульдаж цохигдсон дивиз, явган, танкны болон нисэх ангиудаа сэлбэж аваад Умард Кавказ, Бакуг таслан эзэлж манай онгоц, танк автомашиныг шатахуунгүй болгохын тул 1942 оны хавар армийнхаа хамаг хүчийг Украинаас Донын тохойг дайруулан Ижил мөрөн, Кубанийн зүг оруулсан юм.

	1942 оны 7-р сарын дунд хэрээс Сталинградын төлөө тулалдаан эхлэв. Германы цэрэг хотод тулж ирээд захын хорооллуудад нь цөмрөн орсон юм. Гудамж, байшин бүрийн төлөө цус асгаруулан байлдаж эхлэв. Хотыг хамгаалагчид төмөр хэрэм мэт зогсож, гитлерчүүд бүх төрлийн цэргийн талаар асар их хохирол хүлээсэн авч, баатарлаг хамгаалагчдыг Ижил мөрөн рүү гэдрэг таягдаж чадсангүй. Манай цэрэг дайсны шүдээ хүртэл зэвсэглэсэн хагас сая гаруй армийн түрэлтийг тэсвэрлэн барьж байв.

	Гитлерчүүд хуурай замын цэргээ дэмжих зорилгоор нисэх хүчнийхээ шилдэг хүчийг тухайлбал Рихтгоффены командалсан германы агаарын 4-р флотыг оруулсан юм. Германчууд энэ чиглэлд 1200 гаруй онгоцыг бөөгнөрүүлж тооны хувьд манай нисэх хүчнээс 3—4 дахин давуу байлаа. Гэтэл тус хотыг хамгаалж байсан манай зөвлөлтийн агаарын 8-р армийн онгоцны дөрөвний гурав нь хуучирсан загварын онгоцоор бүрдэж байсан бөгөөд ЯК-1, ПЕ-2, ИЛ-2 гэх мэтийн шинэ загварын онгоц маш цөөн байлаа.

	Фронтыг командалж байсан маршал А. И. Еременко өөрийнхөө дурсамжид тэмдэглэхдээ:

	«Манай нисэх хүчин Сталинградын төлөө байлдаанд ер бусын хүнд нөхцөлд ажилласан юм. Эдгээр бэрхшээл нь гол төлөв тулалдааны эхний үед дайсан агаарт ноёрхож байснаар тайлбарлагдаж байлаа. Үүнийг хойнох тоо нотолж өгнө үүнд: 9-р сард дайсан тэргүүн шугам дээр 900 онгоцтой (500 бөмбөгдөгч, 400 сөнөөгч) байв. Бид энэ үед 192 бүтэн онгоцтой байсан (бүх онгоцны тоо 494 байв). 10-р сарын 1-нд дайсан 850 онгоцтой, бид 373 онгоцтой байв» гэжээ.

	Германы командлал хотыг хамгаалагчдын эсрэг өөрийн нисэх хүчний бүх төрлийн онгоцыг хэрэглэж байсан боловч тэдний агаарын гол зэвсэг нь бөмбөгдөгч ангиуд, тухайлбал Ю-87 гэдэг шумбан бөмбөгдөгчийн эскадриль байлаа. Ижил мөрний район дахь бөмбөгдөгч онгоцнуудынхаа дур зоргоороо чөлөөтэй ажиллах явдлыг хангаж агаарт ноёрхон, манай нисэх хүчнийг дарж устгахын тул Европт байлдаж үлэмжхэн туршлагатай болсон сөнөөгч онгоцны шилдэг нисгэгчдээр бүрдсэн ангиудыг Германаас татан авчирсан юм.

	Германы ас нисгэгчид манай сөнөөгч нисэх хүчинд ихээхэн хохирол учруулж байдал маш хүнд болов. Манай заводууд фронтод зохих тооны онгоц шилжүүлж бас л хараахан амжаагүй болохоор бид хүч сэлбэх нэмэгдэл хүч ихээр гаргаж чадахгүй байв. Москва, Ленинградын дэргэдэх тулалдаанд зөвлөлтийн Цэргийн Агаарын хүчин их хохирол үзсэн юм.

	1942 оны намар Улсыг батлан хамгаалах хороо, сөнөөгч онгоцны үйлдвэрлэлийг эрс нэмэгдүүлэх шийдвэр гаргав. Ардын комиссариатын удирдах ажилтан, зохион бүтээгчдийг заводуудад томилон явуулж, намайг бас л Сибирийн заводод илгээж хоногт гаргах ЯК-уудын тоог хамгийн богино хугацаанд гурав дахин нэмэгдүүлэх бүх арга хэмжээ авах үүрэг өгч билээ.

	Би тэнд хүрэлцэн очоод уг байдлыг юуны өмнө мужийн намын хороонд илтгэлээ.

	Бид маргааш нь заводын намын идэвхтний хурал дээр Улсыг Батлан хамгаалах хорооноос тавьсан үүргийг заводын хамт олонд мэдэгдэв. Би тус завод дээр ирээгүй зургаан сар шахам болсон болохоор одоо заводын цехүүдээр орж байхдаа өвөл ямаршуу байсныг аргагүй дурсан санаж, зүйрлүүлж бодно. Бүх юм нь шал өөр болж хүмүүс нь ч өсжээ. Нүүлгэж ирүүлсэн хүмүүс, суурь машинууд, тоног төхөөрөмж зай завсаргүй овоорч байсан нь над санагдаж байна. Хуучин үймэн сандарсан байдлаас ул мөрч үлдсэнгүй. Одоо бол нарийн нягт ажиллагаатай үйлдвэрлэлийн нэг бие цогц болжээ. Тус завод сөнөөгч онгоцыг олноор нь үйлдвэрлэдэг болж нэгэнт хөгжсөн байв.

	Хүмүүс өөртөө итгэдэг болж, үйлдвэрлэн бүтээх урам зориг нь үлэмж нэмэгджээ. Урьд нь гуравдугаар зэргийн туслах чанарын ажил хийж байсан олон мянган эмэгтэйчүүд одоо суурь машины дэргэд зогсоод эрэгтэйчүүдтэй эн зэрэгцэж нарийн мэргэжлийн ажил хийх болсныг би юунаас ч илүү гайхан бахдаж билээ.

	Би энэ хамт олны хамтаар хамгийн хүнд саруудыг туулсан болохоор тэдний амжилтад зүй ёсоор бахархаж байв. Мужийн намын хорооны нарийн бичгийн дарга, ерөнхий инженер Тер-Маркарян, заводын дарга Лисицын нарын хамт заводыг үзэж явахдаа, бид онгоцны гаргалтыг түргэтгэхийн тулд хаана, юуг яаж хийхийг явдал дундаа тоймлон боловсруулж байв.

	Би юутай ч болов өгсөн даалгаврыг биелүүлэхийг туйлаас хичээж байв. Гэвч чухам энэ үед хүнд хэлэх нь байтугай өөртөө ч санахад аймшигтай мэт эргэлзэл сэтгэлийг минь шаналгаж байсныг хэн тааж мэдэх билээ.

	Би бүр Москвад байхдаа Сталинградын районд манай нисэх хүчин хохирол хүлээж байгааг мэдсэн юм. Тухайлбал ЯК-ууд «Мессершмиттүүдтэй» халз тулалдаж чадахгүй байна гэлцэж байлаа. Гэтэл мөн л ЯК үйлдвэрлэдэг нэг заводын дарга над руу Сибирьд байхад утасдсанаас хойш би бүр ч сэтгэлээр унаж орхилоо. Тэр дарга ЯК-ууд шатаж байна гэж утсаар их айж сандарсан янзтай хэлж билээ.

	Утас муу дуулдаж байсан тул би тодорхой юм мэдэж чадсангүй. Ердөө л «ЯК-ууд шатаж байна» гэсэн үгийг санаж байв.

	Аймшигтай бодол тархи толгой өрөмдөх мэт зовооно.

	Би сэтгэлээ хэнд ч хэлэх арга алга. Тэгвэл хүмүүсийн урмыг хугалж ажлын хурдцыг бууруулж итгэлийг нь алдагдуулаад, улмаар засгийн газрын даалгаврыг биелүүлэхэд нь саад болох билээ. Би сэтгэл зовж байгаагаа ганц л мужийн намын хорооны нарийн бичгийн даргад хэллээ. Гэвч тэр хүн намайг юугаар ч тайтгаруулж чадахгүй байв. «Та даалгавартай хүн, түүнийгээ л биелүүлэх хэрэгтэй. Дээгүүр энэ тухай мэдээгүй байж таарахгүй дээ» гэсэн ганц үг хэлж билээ.

	Би Ардын комиссартай утсаар ярилцаж түүнээс зөвлөмж авъя гэж шийдтэл Москвагаас өөр хүн утасдаж энэ яриагаа болиход хүргэсэн билээ. Намайг засгийн газрын утсан дээр дуудлаа. Сталин ярьж байв. Улсыг батлан хамгаалах хороонд тус завод дээр ЯК-уудыг гаргах ажлыг түргэтгэх талаарх ажил хэрэг юу болж байгаа тухай мэдээ хэрэгтэй болжээ.

	Засгийн газраас тавьсан үүргийг заводын хамт олон хэрхэн хүлээж авсан тухай ярьж өгөөд сөнөөгч онгоцны гаргалтыг эрс нэмэгдүүлэх арга хэмжээний тухай товч мэдэгдэж дараа нь:

	— Гитлерчүүдтэй явуулсан агаарын байлдаанд ЯК-ууд шатаж байгаа тухай мэдээ би авлаа. Ингэхлээр энэ онгоцыг олноор нь үйлдвэрлэх явдлыг ингэж өргөтгөснөөс алдаа гарахгүй биз? гэж нэмж хэлэв.

	Тэгээд надтай утсаар ярьсан заводын даргын яриаг мэдэгдэж бүх ЯК-уудыг заводын аэродромоос шууд фронтод явуулдаг ба «Мессершмиттүүдтэй» анх удаа агаарт байлдахдаа шатаагдаж байгаа тухай өгүүлснийг хэлэв.

	Сталин энэ талаар хариулахдаа Дээд ерөнхий командлалд ЯК-уудын тухай өөр мэдээ байна гээд тэдгээрийн гаргалтыг эрс нэмэгдүүлэх явдлыг хангах хэрэгтэй гэв.

	Би энэ ярианд тайвшраад үүнийхээ тухай мужийн намын хорооны нарийн бичгийн даргад ярьж билээ.

	Бид хоёр хоногийн турш заводоос гаралгүй сууж, онгоцны гаргалтыг нэмэгдүүлэх арга хэмжээг боловсруулав. Энэ бол их далайцтай техникийн төлөвлөгөө байсан бөгөөд Артем Никитич Тер-Маркарян уг төлөвлөгөөг зохиоход гол үүрэг гүйцэтгэсэн юм. Төлөвлөгөөг бэлтгэхэд зөвхөн техникийн дээд мэргэжилтнүүд оролцсон төдийгүй цехийн бүх дарга, мастер, бригадын дарга нарыг хамарч билээ. Онгоцны хэсгүүдийг хийхдээ дагнан төрөлжүүлэх ба тасралтгүй урсгал ажиллагааг үйлдвэрлэлд улам нэвтрүүлэх чиг шугамыг тууштай дэлгэрүүлэхээр эрс шийдэв.

	Бүх анги хэсгүүдийг ганцыг ч үлдээлгүй олноор нь тасралтгүй урсгал ажиллагаагаар үйлдвэрлэхээр төлөвлөв. Үүний тулд цех болон тоноглолын байрлалыг бага зэрэг өөрчлөн солих хэрэгтэй боллоо. Гар ажлыг хамгийн багасгах, хамгийн жижиг хэсгийг ч тусгай хэв жич төхөөрөмж, загвараар хийх хэрэгтэй байлаа.

	Ямар нэгэн ховор анги хэсэг багаж хэрэгслээс шалтгаалахгүйгээр цехүүдийг жигдхэн ажилладаг болгохын тулд бэлтгэл нөөц бий болгох талаар их чармайлт гаргах явдал шаардагдана.

	Шинэ онгоцыг эзэмших гэж байсан нь үйлдвэрлэлийг өөрчлөн байгуулах явдлыг бас нарийн төвөгтэй болголоо. Тус завод манай зохион бүтээх товчооны зургаар ЯК-7 хийхээ больж нэлээд төгс боловсронгуй ЯК-9 гэдэг сөнөөгч онгоц хийх ажилд шилжсэн юм. ЯК-9 бол зохион бүтээсэн хийцийн хувьд маш жирийн байлдааны үеийн үйлдвэрлэлд зохицсон үйлдвэрлэх бараг бүх материалыг Сибирьд боловсруулдаг байлаа. Тухайлбал их биеийг нь нутгийн төмөрлөгийн заводуудад үйлдвэрлэдэг ган хоолойгоор, далавчийг нь сибирь нутгийн нарсаар хийж байв. Дюралюминыг тэр онгоцонд хамгийн бага хэрэглэсэн юм. Яагаад гэвэл Днепровск, Волховын хөнгөн цагааны комбинатуудыг жагсаалаас гаргасан бөгөөд Уралд хөнгөн цагааны үйлдвэрлэлийг зөвхөн цэгцэлж байсан болохоор тус орон дюралюминаар их дутагдаж байлаа.

	Тэр үед тус завод гаднаас авах бэлэн эдлэлээр хамгийн их гачигдаж байлаа. Олон мянган километр алслагдсан нийлүүлэгч заводуудаас шалтгаалахгүйн тулд (тэр заводууд маань ч бас хэцүү байсан шүү дээ) тус заводын орчимд нисэхийн багаж хэрэглэл цахилгаан радио аппарат хийдэг их биш үйлдвэрүүдийг байгууллаа. Тэр ч байтугай онгоцны дугуйн үйлдвэрлэлийг Сибирьд бий болгож билээ.

	Авсан эдгээр арга хэмжээ болон мужийн намын хорооны үзүүлсэн асар их тусламжийн ачаар Улсыг батлан хамгаалах хорооны даалгаврыг биелүүлнэ гэсэн бат найдвар өвөрлөөд би нэг сарын дараа Москва руу буцаж билээ.

	Богино хугацаа өнгөрсний дараа тус завод хоног тутам 20 онгоц гаргадаг болж билээ.

	Би Москвад буцаж ирснийхээ хойно ЯК-ууд шатаж байна гэсэн яриа хаанаас яагаад гарсныг мэдсэн юм. Германы сөнөөгч нисэх хүчний хамгийн гарамгай нисгэгчдээс бүрдсэн бөгөөд «Цэцгийн тамга» гэдэг нэрээр цуунд гарсан Берлинийг хамгаалж байсан ас нисгэгчдийн хэсгийг Герингийн тушаалаар Сталинградын районд шилжүүлсэн юм байжээ. Нэгэнт тэд нийслэл хотынхоо хамгаалалтыг ингэж суллахад хүрч байсныг үзвэл гитлерийнхний нөөц хүчин хэцүү болсныг гэрчилсэн хэрэг биз ээ. Гэхдээ бидэнд ч бас амаргүй байж билээ. Манай талаас германы асуудын эсрэг гол төлөв залуу, хал үзээгүй саяхан ямар нэг нисэх сургууль төгссөн байлдааны туршлагагүй нисгэгчид ЯК-аар байлдаж байв. Тэдний олонх нь сургуулийн ширээнээс салангуут л германы хамгийн туршлагатай нисгэгчидтэй халз тулалдахад хүрсэн юм. Бас тэр үед гитлерчүүд сөнөөгч онгоцны тооны хувьд давуу байсан юм.

	Манай командлал эргэлт гаргахын тулд 16-р нисэх армийн бүрэлдэхүүнд сөнөөгч онгоцны шилдэг нисгэгчдээр бүрэлдсэн хороод байгуулсны нэгийг хошууч Клещев командалж байв. Энэ нисгэгчид бол гитлерчүүдтэй Москвагийн дэргэд болон бусад өөр газар тулалдаж туршлага олсон хүмүүс байжээ.

	Тус хороо сибирийн заводод саяхан үйлдвэрлэж гаргасан ЯК-9 гэдэг шинэ онгоц хүлээн авсан бөгөөд энэ маркийн онгоц өдөр ирэх тутам олширч байлаа.

	Нисэх армийг командлагч Сергей Игнатьевич Руденко ЯК онгоцнуудыг фронтод нийлүүлдэг сибирийн заводод өөрийн биеэр очсон юм. Түүний өгсөн үнэт зөвлөгөө ЯК-1-ийн үйлдвэрлэлийн чанар, тоог нэмэгдүүлэхэд их ач тустай болж билээ.

	Бид бүхний тэсэж ядан хүлээж байсан тэр цаг мөч ирж, Сталинградын тэнгэрт «Мессершмиттүүд» шатаж эхлэв.

	Манай алдарт нисгэгчид ЯК-уудаар олон гайхамшигтай ялалт хийж, германы асуудын омгийг дорхноо дараад, чадамгай байлдагчийн гарт эдлэгдэж байгаа зөвлөлтийн байлдааны техник дайсны техникээс маргашгүй давуу болохыг залуу нисгэгчдэд итгүүлж өгөв.

	Агаарын тулалдаан урьд хожид үзэгдээгүй их хэмжээтэй болж гитлерчүүдэд их хохирол учруулав. Манай сөнөөгчдийн унагасан дайсны онгоцны тоо өдөр ирэх тутам нэмэгдэх боллоо.

	Германы олонх ас энэ тулалдаанд алагдсаны дотор нэрд гарсан ас нисгэгч-гүн Эйхенгаузен ч амь өртжээ.

	Германчуудын хохирол маш их болсон учир маш хол байрлаж байсан нисэх ангиудаа тухайлбал германы ерөнхий командлалын шууд мэдэлд байсан агаарын 8-р корпусыг, тэр ч байтугай Сицил арал дээр байсан нисэх ангиудаа ч татаж байлдааны районд ирүүлэхэд хүрсэн юм. Гитлерчүүд арга буюу Ленинград, Төв фронтоос нисэхийн зарим ангийг нааш нь татахад хүрчээ.

	Гэвч энэ нь тэднүүст тус болсонгүй. Сталинградын тэнгэр нь фашистын нисэх хүчинд асар том махны машин болж хувирав.

	Улам их үйлдвэрлэдэг болсон дайран сөнөөгч ИЛ-2 онгоцоор манай нисгэгчид нисэж дайсны хуурай замын цэрэгт асар их хохирол учруулж байв. Дайран сөнөөгч онгоцнууд дайсны байрлалтыг мэргэн устгаж, хэрэв манантай өдрийг эс тоолбол нислэгт таарахгүй агаар улирал гэж тэдэнд байсангүй. Тэд Сталинградын гудамжнуудад нуугдсан гитлерчүүдийг эрж олоход ч хүрч байв. Чкаловын эрэлхэг алс нислэгт оролцогч бөгөөд дайны дундуур дайран сөнөөгч онгоцны нисэх нэгтгэл ангийг командалж байсан нэрт нисгэгч Георгий Байдуков Ил-үүдийн тухай сайхан хэлсэн байдаг үүнд:

	«Одоо бүх төрлийн цэрэг онгоцонд дассан шиг байна. Танк, их буу, ялангуяа явган цэргийн дарга бүр тэнгэр өөд байн байн санаашран харж байснаа заримдаа санаа алдаж уйтгартайгаар «манантай байна онгоц ирэхгүй!» гэдэг болжээ.

	Үнэндээ ганц манан л өдөр тутмын байлдаан аар саар буудалцаанд салшгүй оролцдог дайран сөнөөгч онгоцнуудад байлдах бололцоо олгодоггүй юм. Үүл намхан бууж бороо цутгаж байхад ч ИЛ-үүд цөөн цөөнөөрөө газар шүргэн нисэж фашистуудыг цохихоор ирдэг юм.

	Цас лавшиж хоёрхон километрээс цааш юм үзэгдэхгүй тавин метр хүрэхгүй намхан үүлтэй байхад агаарын хуягтууд дайсны цэргийг дайрах гээд нисэж ирнэ. Агаар муу гэхгүй, дайсны гал хүчтэй байгааг үл хайхран ниснэ. Тэд сөнөөгчөөр хамгаалуулахгүй өөрснөө ниснэ. Ердийн бөмбөгдөгч онгоц үүргээ биелүүлж эс чадах тийм үед ч ниснэ. Ийм өдрүүдэд: «Зүгээр өнөөдөр ИЛ-үүд үзүүлнэ дээ» гэж ярьдаг болжээ гэжээ.

	Харин шөнө болоход ПО-2 гэдэг хөнгөн моторт онгоцны нисгэгчид фашистын цэрэгт амар заяа үзүүлдэггүй байв. Тэр онгоцнууд дуу чимээгүй намхан өндөрт хусалт нислэгээр урьдаар тэмдэглэсэн бай руу сэмхэн нисэж ирээд фашистын цэргүүд рүү жижигхэн бөмбөгөөр шидэлдэг байв.

	Германчууд эхлээд ПО-2 онгоцыг үзэн ядаж бас шоолж «орос сарампай» гэж нэрлэдэг байв. Үнэндээ ч ПО-2-ыг модоор (гол төлөв сарампайгаар) хийж, даавуугаар бүрсэн болохоор германчуудын тэгж нэрлэсэн нь үнэний хувьтай юм. ПО-2-ыг дайны үед холбооноос өөр юманд хэрэглэнэ гэж хэн ч боддоггүй байлаа. Үнэндээ ч ПО-2 бол удаан, нам өндөрт нисдэг, зэвсэггүй онгоц юм. Тэр нь агаарын спортчин, ирээдүйн нисгэгч анхныхаа алхам хийхэд сайн тохирсон байв. Түүний нэр нэгтэй түгээмэл кинонд «агаарын удаан хөлт» гэж нэрлэсэн нь талаар хэрэг бишээ. Гэтэл энэ «агаарын удаан хөлт», «орос сарампай» нь хориглож байгаа үеийн агаарын байлдаанд их үнэтэй машин байжээ. Түүний дутагдалтай талууд нь ашигтай тал болж хувирав. Хурд багатай, нам өндөрт нисдэг явдал нь шөнийн цагт дайсны толгой дээр бөмбөгөө ямар ч саадгүй маш мэргэн хаях боломж олгож байв. Аэродром голж шилдэггүй ямар ч талбайгаас нисдэг хэдхэн хувин бензинээр цэнэглэдэг хамгийн эвгүй талбайд буучихдаг энэ жижигхэн, байлдааны хөдөлмөрч эгэл онгоц нь дайсанд мэдэгдэхүйц хохирол учруулсан юм. Фашистууд арга нь тасарч уурлаж галзууравч шөнийн цагт өвдтөл хатгадаг энэ шар хэдгэнэ ПО-2-ын эсрэг тэмцэх арга ер олоогүй юм.

	Манай цэрэг дайсныг бүр тамлаж, шилдэг ангиудыг нь сульдаасныхаа дараа 11-р сарын сүүлийн хагаст сөрөг давшилтад орж, дайсны Паулюсын 6-р арми, танкны 4-р армийг төмөр цагаригаар бүсэлж авав. Гитлерчүүд давшилтаас хориглолтод орлоо. Энэ үед нисэх хүчний роль ч солигдож фашистын нисэх хүчин бас хориглох тактикт орлоо.

	1942 оны 11—12-р саруудад фельдмаршал Паулюсын бүлэглэлийг зөвлөлтийн цэрэг бүсэлсэн тэр үед дайсан зөвлөлтийн нисэхийн хүчин чадлыг жинхэнэ ёсоор амссан юм. Дайран сөнөөгчид бүслэгдсэн дайсныг цуцалтгүй ниргэж байлаа. Гитлерчүүдийг Умард Кавказад командалж байсан фельдмаршал Манштейн Паулюсын бүслэгдсэн цэргүүдийг хүнс тэжээл, галт хэрэгслээр хангах гэж оролдсон тэр «агаарын гүүр» гэгчийг нь манай сөнөөгч онгоцнууд шөнө өдөргүй нурааж байлаа.

	Манай нисэх хүчин ёстой л агаарын бүслэлт гэгчийг хийсэн юм. Хянагч тагнуулчид радио станцтай гарчхаад дайсны тээврийн онгоц гарч ирэхийг шөнө өдөргүй отож байв.

	Хошууч генерал фон Бутлар өөрийнхөө «Орос дахь дайн» гэдэг номдоо «хэдийгээр нисэх хүчин хамаг хүчээ дайчилж нисгэгчид болон аэродромын үйлчилгээний салбарууд амь бие хайрлахгүй ажилласан боловч Паулюсын шаардсан 750 тонн, Герингийн өгнө гэж амласан 500 тонн ачааны оронд өдөрт 100 шальгүй илүү тонн янз бүрийн ачааг л агаараар өгч дөнгөж байлаа» гэж бичжээ.

	Германы өөр нэгэн генерал Ханс Дёрр, «Сталинград руу хийсэн аян дайн» гэдэг номдоо бүр ч тодорхой сонин мэдээ гаргасан. Үүнд: агаараар хангасан 70 өдрийн дотор 6-р арми өдөрт дунджаар 94 тонн ачаа хүлээн авч байлаа» гэтэл штабын бодож гаргаснаар бол зөөж аваачвал зохих ачаа нь өдөрт 946 тонн байх шаардлагатай байв» гэжээ.

	Бид «агаарын гүүр» нь дайсны цэрэгт ямар ач холбогдолтой байсныг сайн мэдэж байсан болохоор бүх арга хэрэгслээр тухайлбал онгоц тэр ч байтугай танкаар германы аэродромуудыг сүйтгэх, сталинградын бүлэглэлийн хангах баазыг устгах гэж оролдсон бөгөөд энэ зорилгоо гүйцэтгэсэн ч юм.

	Манай танкнууд Тацины аэродромыг эзэлсэнтэй холбогдсон тэр үеийн нэг тохиолдол санаанд орж байна. 1942 оны 12-р сарын сүүлчээр үдэш орой болсон хойно би манай ардын комиссарын албан тасалгаанд сууж ажил хийж байлаа. Гэтэл Сталин утасдаж:

	— Манай танкны ангиуд Тацины станцын районд дайран ороод дайсны 300 онгоц зогсож байсан аэродромыг эзлэн авчээ. Энэ ангиуд тэнд удаан байж болохгүй, өөр байранд очих ёстой. Иймд тэнд байгаа бүх онгоцнуудыг хамгийн богино хугацаанд жагсаалаас гаргах хэрэгтэй. Яавал тэр онгоцнуудыг дахиад сэргээх аргагүй болтол жагсаалаас гаргах ямар арга та нар зөвлөмөөр байна. Харин тэнд нисэхийн мэргэжилтэй хүн байхгүй, цөм танкчид байгааг харгалзан үзээрэй гэв.

	— Одоохон бодоод хариулъя гэж Шахурин хэлэв.

	Бид яаж юу хийхээ бодож янз бүрийн арга сүвэгчилж: моторын цамцыг хага цохих, дугуйг цоо хатгах, онгоцыг шатаах зэргийн алиныг хэрэглэхийг бодож үзлээ. Гэтэл өвлийн цагт нисэхийн бус мэргэжилтэй хүн шөнийн харанхуйд онгоц шатаах нь тийм ч амаргүй, ухаандаа хаана нь бензиний цорго байдаг. Хаанаас яаж нээх, тэгээд яаж шатаах вэ гэдэг хэцүү зүйл байв.

	Моторын цамцыг хага цохино гэдэг бас л шатаахын адил хэцүү, моторын бүрээснүүдийг авах, хаана нь цохихыг мэдэх хэрэгтэй.

	Тэгсээр байж онгоцнуудын сүүлийг танкаар дайрах хамгийн мэргэн арга хэрэглэх нь зүйтэй гэсэн дүгнэлт хийв. Сүүлийг нь дайрч сүйтгэвэл л болох нь тэр. Тэгвэл онгоцнууд удаан хугацаанд жагсаалаас гарна.

	Ардын комиссар Дээд ерөнхий командлалын байр луу утасдаж бидний бодол санааны тухай мэдэгдэв.

	Танкчид энэ удаа дайсны онгоцнуудыг эвдэж чадаагүй боловч тэр онгоцнууд мөдхөн бидний гарт орсныг би хожим мэдсэн билээ.

	1943 оны 2-р сарын 2-нд зөвлөлтийн цэрэгт бүслэгдсэн Паулюсын цэргийн бүлэглэл бууж өгөв. Гитлерчүүд сүйртлээ цохигдоод цаашдаа ер сэхээ авч чадахгүй болов.

	Гитлерийн нисэх хүчин ч мөн л сэхээ аваагүй билээ. Германы цэргийн түүхчин Греффратын гэрчлэн бичсэнийг авч үзье:

	«Сталинградын дэргэдэх тулалдааны үед германы цэргийн агаарын хүчин ихээхэн хохирол хүлээсэн юм. 1942 оны 11-р сарын 19-нөөс 12-р сарын 31-ний хүртэлх хугацаанд германчууд 3000 орчим онгоцоо алдав. Энэ тоонд зөвхөн унагаагдсан онгоц орж байгаа юм биш, бас оросуудад аэродром дээрээ эзлэгдсэн онгоц орно. Түүнчлэн асар их галт хэрэгсэл, олон тооны техник, эд хогшил алдагдсан байна» гэжээ.

	Сталинградын тулалдааны явцад манай нисэх хүчинд ашигтайгаар гарсан эргэлт нь зөвхөн түр зуурын үзэгдэл төдий байсангүй. Германы нисэх хүчний аж үйлдвэр нь өөрийнхөө ЦАХ-д хэрэглэгдэх тооны онгоцыг гаргаж чадахаа нэгэнт байв. Харин зөвлөлтийн нисэх хүчний аж үйлдвэр бол өдөр ирэх тутам онгоцны гаргалтыг нэмэгдүүлж байлаа.

	Улаан Армийн Сталинградын түүхэн ялалтын дараа манай цэргийн томоохон хүчнүүд гитлерчүүдийн эзэлсэн Умард Кавказыг чөлөөлж эхлэв. Кубанийн районд байлдаан өрнөв. Тэр үед фронт улам олон онгоц хүлээн авдаг болсон байв.

	Манай нисэх хүчин маш идэвхтэй ажилладаг болоод харин германых шал ондоо болсон юм. Тэр ч байтугай Рихтгоффены хөөргөн мандуулсан бүлэг нь Кубань орчмын агаарын байлдаанд орохдоо их цохигдож хохирол хүлээсэн байв. Гитлерийн нисэх хүчний хохирол маш их байсан болохоор манай хуурай замын цэргийн давшилтад саад хийж нэгэнт чадахгүй болсон байв. Тээврийн Ю-52 онгоц дутагдсаны улмаас дайсан этгээд чирдэг планер ч хэрэглэхэд хүрсэн юм. (Энэ бол чирэгч нэг онгоц өөртөө ачаа ачаад бас ачаатай планерыг араасаа чирч нисэхийг хэлж байгаа юм).

	Германы командлал Кубань дахь цэргээ аврах зорилгоор нааш нь аль болох газраас онгоц татан цуглуулсан юм. Керчийн хойг дээр Тунисээс шумбан бөмбөгдөгч, Голландаас сөнөөгч онгоцнуудыг яаралтай татан авчирлаа. Гэтэл энэ нь ч гэсэн байлдааны явцад мэдэгдэхүйц нөлөөлж чадсангүй. Африкаас ирсэн шумбан бөмбөгдөгчид нь эхний байлдаанд манай сөнөөгч онгоцонд цохигдож их хохирол хүлээв. Дайсан яаж ч чармайгаад агаарт ноёрхох байдлаа сэргээж чадсангүй.

	Энэ нь германы нисэх хүчний тактикийг эрс өөрчлөхөд хүргэсэн юм. Дайны эхээр дураараа дургиж болох байсныг харгалзаад «Юнкерс-87», «Юнкерс-88» бөмбөгдөгч онгоцнууд манай цэргийн дээгүүр сөнөөгчдөөр хамгаалуулахгүй нисэх нь их байлаа. Харин энэ үед бол зөвхөн сөнөөгч онгоцоор хамгаалуулан нисэх болов. Хэрэв дайны эхний үед германы шумбан бөмбөгдөгч онгоцнууд ганц заримаараа нисдэг байсан бол одоо хорь гучин бөмбөгдөгч бөөнөөрөө бас мөн тийм тооны сөнөөгчөөр хамгаалуулсан байвал зориглож нисдэг болсон юм.

	Манай тактик бас өөрчлөгдөв. Хэрэв Ижил мөрний тулалдааны өмнө манай нисэх тагнуул нь давшиж байгаа дайсны замыг цаг тухайд нь мэдэх гол зорилттой байсан бол энэ үед ухарч байгаа гитлерчүүдэд цэргээ манай цохилтоос булзааруулан аврах бололцоо өгөхгүйн тулд тэдний ухрах замыг цаг тухайд нь мэдэх шал ондоо зорилттой болсон юм.

	1943 оны хавар гитлерийн командлал агаарт ноёрхох, алдагдсан ноёрхлоо эгүүлж авах гэж нэг удаа оролдов. Гитлерчүүд Кубанийн агаарын байлдааны тэнцвэр алдагдсан нисэх хүчнийхээ байдлыг засахын тулд Өрнөд Европоос Крымийн аэродромуудад олон тооны бөмбөгдөгч сөнөөгч онгоц татан ирүүлж, зөвлөлт-германы фронтын бага зурвас дээр нисэх хүчний томоохон хүчийг бий болгов.

	Алдарт нисгэгч Александр Иванович Покрышкин Кубанийн байлдааны үе дэх агаарын байдлыг ингэж тодорхойлсон байдаг үүнд:

	«Хаврын тулалдааны үеэр Кубанийн тэнгэрт онгоц ёстой бужигнаж байлаа. Бид бүр газраас авхуулаад таазандаа тултал бүх өндөрт германчуудтай тулалдаж байв. Энэ бол ёстой л олон онгоц оролцсон агаарын тулалдаан байсан юм» гэжээ.

	Энэ үед германы нисгэгчдийн мэргэжил нь дайны эхэн үеийнхээс шал өмнөө болсон байв. Баруун Европын тэнгэрт байлдаж ялсандаа эрдэж бахархдаг агаарын хашир чононууд олзлогдохоо байж, харин насандаа хоёр гуравхан удаа байлдааны нислэг хийж байгаа яаралтай бэлтгэсэн цэл залуу нисгэгчид олзлогддог боллоо.

	Зөвлөлтийн нисгэгчдийн хувьд бол Кубанийн тулалдаан нь сурч хашир суусны шалгалт болсон юм. Манайд агаарын асуудын шилдэг боловсон хүчин өсөж торнисныг тэд харуулсан билээ. Чухам энд, Кубанид алдарт баатар нисгэгч Покрышкин, ах дүү Глинка, Лавриненков, Дзусов зэрэг олон хүмүүс өөрийнхөө гялалзсан авьяас чадвараа харуулсан юм.

	Гитлерийн арми Сталинградын дэргэд сүйрснээр дайны бүх явцыг өөрчлөв. Үүнээс эхлээд ухралт, бүслэлт, «тогоо» гэдэг нэр томьёо фашистын дээрэмчдээс салахаа байлаа. Улаан Арми агуу их давших аян дайнаа эхэлсэн нь Эльба мөрөнд туулж дууссан юм.


ДЭЭД ЕРӨНХИЙ КОМАНДЛАЛЫН ГАЗАРТ

	Гитлерийн цэргийн машин Москвагийн дэргэд анх удаа ялагдаж улмаар 1943 оны 1-р сард Сталинградад фельдмаршал Паулюсын арми сүйрэх хүртэл нэг жил өнгөрлөө.

	Энэ хугацаанд зөвлөлтийн цэрэг хүчтэй, хар санаатай, бас шүдээ хүртэл зэвсэглэсэн дайсныг цохиж сурсан юм.

	Ар талд хөдөлмөрчид фронтыг тэргүүн зэргийн зэвсгээр хангаж байлаа. Тэр үед бид цөмөөрөө ер бусын өрнөлттэй ажиллаж 1943 оны шийдвэрлэгч тулалдаанд бэлтгэж байв.

	Аж үйлдвэрийн батлан хамгаалах салбарын удирдагч биднийг Кремльд бүр ч олон удаа дуудаж үйлдвэрлэлийн болон армид зэвсэглэл нийлүүлэх тухай асуудлыг авч хэлэлцдэг байлаа. Төв Хорооны Улстөрийн Товчоо, Ардын комиссариатын зөвлөл, Улсыг батлан хамгаалах хороо, Дээд ерөнхий командлалын газар энэ асуудлыг өдөр бүр хэлэлцэж байлаа.

	Тэр тасалгаанд Улс төрийн Товчоо, УБХХ-ны гишүүд, Дээд ерөнхий командлалынхаас гадна, ардын комиссар нар, батлан хамгаалах аж үйлдвэрийн заводын дарга, зохион бүтээгчид, цэргийн дээд газруудын удирдагчид болон цэргийн дарга нарыг олонтоо харж болох байлаа.

	Энд бусдаас илүү олон дайралдаж байсан цэргийн зүтгэлтний дотроос Г. К. Жуков, А. М. Василевский, А. И. Антонов, С. М. Штеменко, А. В. Хрулев нар санаанд бүр хоногшсон юм.

	Зөвлөлт Холбоот Улсын маршал Георгий Константинович Жуковыг Сталин их үнэлж хүндэлдэг, түүний саналыг дандаа харгалздаг байлаа.

	Хэдийгээр Сталины нэр сүрт дарагдах боловч Жуков Сталины албан тасалгаанд байгаа нь ямагт мэдэгдэж биеэ чөлөөтэй авч бусдаас шалтгаалахгүй долигонож мэхэлзэхгүй байдаг сан.

	Би нэг яльгүй үзэгдлийг дурсан санаж байна. Энэ нь Сталины хамгийн ойрхны зуслан Кунцевод 1941 оны 8 буюу 9-р сард болсон шиг санагдана. Ажил тарсны дараа Сталин биднийг үдийн хоолонд урьсан юм. Ширээгээ байшингийнхаа задгай саравчинд зассан байв. Үдэш болж байлаа. Сталин унтраалгын дэргэд очоод эргүүлэхэд чийдэнгийн хурц гэрэл аслаа.

	Энэ үед бүх Москва гэрэл гэгээгээ далдалж пиг харанхуй байсан болохоор ер бусын хачин юм шиг санагдаж билээ. Агаарт байдал ямар байгааг Сталинд хамгийн түрүүнд мэдэгддэг байсан болохоор Сталин тэгж болох байв.

	Сталин ямар нэгэн саатал тохиолдоод ирээгүй байсан Жуковыг тэсэж ядан хүлээж байв.

	Тэгээд бүгдээрээ ширээний ард суучихсаны дараа Жуков ирээд, Сталинтай мэндэлчхээд суу гэж уриагүй байхад суух газартаа чөлөөтэй сууж их өлссөн бололтой таваг дүүрэн шөл хийж аваад шулуухан идэж дараа нь хоёрдугаар хоол, компотоо идэж билээ.

	Сталин ч түүний хооллоход нь саад хийсэнгүй. Харин Жуков хоолоо идэж дууссаных нь дараа түүнээс асуух юмаа асууж, Жуков ч нийтийн ярианд оролцож билээ.

	Жуков бол Эх орны дайны үед зүйн ёсоор алдаршин, хүндлэгдэх болсон, армийн дотор нэр хүндтэй, хүчирхэг зориг шийдэмгий хүн байсан юм. Харин дайны дараа яс хаягч Берия, Маленков нар түүнийг Сталинд итгэгдэхгүй болгосон юм.

	Өөр нэгэн жанжин Иван Степанович Коневтой би дайны үед олон удаа дайралдаж байгаагүй билээ. Харин дайны дараа И. С. Конев Батлан хамгаалах Яамны орлогч байхад нь түүн дээр бишгүйдээ орж нисэх техникийн хөгжлийн тухай асуудал хэлэлцсэн зөвлөгөөнд суудаг байлаа.

	Түүний юмыг эрүүл саруул сэтгэдэг, асуудлыг шийдвэрлэхдээ бодитой, ухаалга, далайцтай ханддаг нь над таашаагддаг байлаа. Тэр бол нисэхийн мэргэжилтэн биш байсан бөгөөд түүний шийдвэр нь заримдаа дайны дараах манай ЦАХ-ний зарим генералуудын шийдвэрээс зөрдөг байсан боловч эцсийн бүлэгт хамгийн зөв зүйтэй болохыг нь туршлага харуулж байна.

	Нэлээд хожим ЗСБНХУ-ын Дээд Зөвлөлийн хуралдаан дээр Конев бид хоёр депутатын хувьд зэргэлдээ суудалд сууж байхдаа сайн танилцаж найз болсон ч гэж хэлж болохоор болсон юм. Бид хоёрт Эх орны дайны тухай дурсан санах, хоорондоо ярьж хөөрөх юм их байлаа. Иван Степанович над «Дөчин таван он» гэдэг номоо дурсгасан, би «Амьд явсны хэрэг» гэдэг номынхоо нэг дэх удаагийн хэвлэлийг хариу дурсгаж билээ.

	Жанжин штабын дарга Зөвлөлт. Холбоот Улсын маршал Александр Михайлович Василевский бол намбатай сэтгэлд тааламжтай хүн. Зөвлөгөөн дээр цөөн үгтэй байдаг, ер нь ямар нэгэн санал гаргах буюу маргах зэргээр их идэвхтэй үг хэлж байхыг нь олж хараагүй. Ухаалаг хамгийн гол нь болгоомжтой, «үг бол мөнгө, дуугүй байвал алт» гэсэн зүйр цэцэн үгийг баримталдаг хүн байж билээ.

	А. М. Василевский ихэвчлэн Москвад байдаггүй Дээд командлалын тусгай даалгавраар фронт хэсэж явдаг байлаа. Түүний орлогч нь генерал Алексей Иннокентьевич Антонов байсан. Дайны дундуур ялангуяа дайны хоёрдугаар хагаст түүнийг цэргийнхний дотроос Сталины дэргэд олонтоо олж хардаг байв. Тэр соёлч боловсролтой хүн хамгийн сайхан сэтгэгдэл төрүүлдэг байв. Алексей Иннокентьевич үдэш бүр фронт дээрх байдлыг Сталинд илтгэдэг тэгэхдээ өнгийн харандаагаар цаг үеийн байдал болон бас ойрын үеийн манай цэргийн ажиллагааг тоймлон тэмдэглэсэн бөөн газрын зураг авч ирдэг байв. Антонов Сталинтай маш дотно Сталин ч түүнд үзтэл итгэж, талархдаг, хоёулаа удаан цагаар сууж фронтын байдлыг хэлэлцэж, ирээдүйн операцыг төлөвлөдөг байж билээ.

	Антонов ихэмсэг, хямсгар зангүй, харилцахад жирийн, ногоон өмд цамц дээр савхин гутал өмсөж дандаа жирийн хувцаслах бөгөөд зөвхөн генерал погон л армид өндөр дээд тушаалтайг нь гэрчилнэ.

	Антоновын орлогч генерал Сергей Матвеевич Штеменко бол яг л Антонов шигээ даруухан, соёлч боловсон, жанжин штабын мэдлэг боловсролтой хүн байлаа. Дайны жилүүдэд түүнийг үдэш оройн цагаар Антоновын хамтаар эсвэл ганцаарыг нь фронтын өдрийн дүнг илтгэхээр Сталины дэргэд байхыг нь олж хардаг байлаа.

	Генерал Андрей Васильевич Хрулев бол зэвсэгт хүчний арын албаны ерөнхий дарга бөгөөд бүх дайны турш тэр аварга их ажлыг хариуцан гүйцэтгэсэн хүн дээ. Асар өргөн фронтын дагуу байрласан армийг материал-техникийн талаар хангах бас дайны эхний үед батлан хамгаалах үйлдвэрүүдийг дорнод руу нүүлгэх ажлыг Хрулев үлгэр жишээ зохиож явуулсан билээ.

	Дайны дундуур биднүүс Андрей Васильевичтай олонтоо уулздаг байсан бөгөөд би тэр үнэнч, цагаан цайлган, сэтгэл татсан хүнтэй уулзах бүрдээ баярладаг сан.

	Нисэх хүчний аж үйлдвэрийн ажилтан бид ЦАХ-ний генералуудтай хамгийн олон уулздаг, тэднүүстэй өдөр бүр Дээд командлалын газарт, манай ардын комиссариатад, цэргийн нисэх хүчний удирдах газарт уулзаж нөхөрлөн найзалдаг, маргадаг, санал зөрдөг боловч нэг л ашиг сонирхолтой, нэг л зүйлийн төлөө санаа тавьдаг байв.

	Бид генерал Г. А. Ворожейкин, А. В. Никитин, Ф. Я. Фалалеев, Ф. А. Агальцов нар болон юуны өмнө цэргийн нисэх хүчний ерөнхий командлагч маршал А. А. Новиковтой нөхөрсөг, дотнын халуун харилцаатай болж билээ.

	Александр Александрович Новиков бол заводоос гарч байгаа онгоц нэг бүрийг Дээд командлал тооцон бүртгэдэг байсан дайны хамгийн хүнд, эхний саруудаас эхлээд, дараа нь фронтод зөвхөн сөнөөгч, дайран сөнөөгч онгоцнуудыг хоног тус бүр 40-ийг гаргадаг болж зөвлөлтийн нисгэгчид агаарт гүйцэд ноёрхдог болсон үед ч манай нисэх хүчний байлдааны ажиллагааг удирдаж байсан юм. Новиков бол «Люфтваффег» ялах үйл хэрэгт бүхнээ, эрүүл мэндээ ч хайрлахгүй зориулсан юм. Александр Александрович бол хамгийн нарийн ярвигтай асуудлыг шийдвэрлэх явдлыг ч гэдрэг тавьдаггүй, хариуцлага хүлээхээс айдаггүй хүн бөгөөд түүнтэй хамт ажиллахад амархан, аятайхан байдаг сан.

	Улсыг батлан хамгаалах хороо болон Дээд ерөнхий командлалын газрын ажилд цэргийнхний хамтаар аж үйлдвэрийн батлан хамгаалах салбарын удирдагч: Борис Львович Ванников, Дмитрий Федорович Устинов, Вячеслав Александрович Малышев, Иван Федорович Тевосян, Михаил Васильевич Хруничев зэрэг хүмүүс идэвхтэй оролцож байлаа. Тэр үед эдгээрийн зарим нь зохих төрөл ангийн цэргийн дэслэгч генерал цолоор шагнуулж билээ.

	Дайны турш эдгээрийг Кремль дэх Сталины албан тасалгаанд олонтоо харж болох байсан бөгөөд Сталин тэднүүстэй өдөр тутмын нягт холбоотой, цөмийнх нь ажил төрлийг мэдэж байдаг байсан юм. Тэр үед тэд цөмөөрөө Намын Төв Хорооны гишүүн буюу орлогч гишүүн байсан бөгөөд тус бүрийнхээ хариуцсан салбартаа армийг тэргүүн зэргийн зэвсгээр хангахын тулд улс орны бүх нөөц баялгийг дайчлах талаар намын шугамыг зорилго төгс хэрэгжүүлж байсан юм.

	Манай тэр үеийн аж ахуйнхан тэр болгон цөмөөрөө техникийн тусгай мэргэжил эзэмшээгүй байсан боловч большевикийн зохион байгуулах авьяастнууд байсан болохоор нам тэдгээрийг хаана нь ч илгээхэд ажлыг ямагт өөд татаж байв. Эхний таван жилийн төлөвлөгөөнүүдийн барилга заводууд бол тэдний их сургууль нь болсон юм.

	Борис Львович Ванников бол инженер хүн байсан бөгөөд зөвлөлтийн үеийн аж ахуйнхны боловсон хүчний нэг билээ. Ванников 1919 онд намд элссэн бөгөөд 1939 оноос эхлээд батлан хамгаалах аж үйлдвэрийн ардын комиссараар ажилласан болохоор мэргэжлийн «батлан хамгаалагч» гэж нэрлэхэд болох хүн байв.

	Дайны дундуур энэ ардын комиссариатыг хэсэглэн хуваасны дараа Ванников галт хэрэгслийн ардын комиссар болж зэвсэглэлийн ардын комиссараар Д. Ф. Устиновыг томилсон юм.

	Дмитрий Федорович Устинов бол боловсролын хувьд инженер, Ленинградын нэг хамгийн том заводыг удирдаж байгаад гарамгай зохион байгуулагч мэргэжилтнийх нь хувьд 33 настайд нь ардын комиссараар томилсон юм. Тэр бол хамгийн залуу ардын комиссар байлаа.

	Манай артиллерийн хосгүй хүчин чадал бол дайны үед Д. Ф. Устиновын удирдаж байсан батлан хамгаалах аж үйлдвэрийн зохион бүтээгчид, олон мянган ажилтны хамт олны амь бие хайрлахгүй ажилласны үр дүн мөн билээ.

	Манай зөвлөлтийн аж ахуйнхны хувьд Вячеслав Александрович Малышевын туулсан зам ч их нийтлэг юм. 20-иод онд ажилчин, 30-аад онд зохион бүтээгч, дараа нь Коломенскийн уурын тэрэгний заводын ерөнхий инженер байв. Малышев бол бүтээлч сайн авьяастай, захиргааны хатуу гартай зөвлөлтийн билэг төгөлдөр мэргэжилтний нэг билээ. Коломенскийн заводын дарга болонгуут нэр хүнд нь түргэн нэмэгдэж 1939 онд ардын комиссараар томилогдсон юм. Зөвлөлтийн танкны үйлдвэрийг хөгжүүлэхэд Малышев их юм хийсэн билээ.

	Манай нисэхийнхэн өөр төрлийн зэвсэглэлийн мэргэжилтнүүдтэй нягт холбоотой байсан бөгөөд нэг ёсондоо уралдаантай байсан гэж хэлмээр байлаа. Бид манай нийлүүлэгчийнх нь хувьд бидэнтэй холбоотой ардын комиссариатуудаас олон зүйлээр шууд шалтгаалдаг байв. Тийм ардын комиссариатын тоонд давын түрүүнд төмөрлөгийн ардын комиссариат орж байсан бөгөөд ардын комиссараар нь Иван Федорович Тевосян ажиллаж байв.

	За 1943 оныхоо эхний үед эргэж оръё. Тэр үед хүн бүхний санаа сэтгэл өөдрөг, дайчин байлаа. Сталинград, Курск, Краснодар, Дон дахь Ростов, Ворошиловград... хотууд чөлөөлөгдсөн байв. Нисэх хүчний аж үйлдвэрийн ардын комиссариатын ажилтнууд манай цэргийн амжилтад өөрийнхөө хөдөлмөрийн хувь нэмрийг оруулж байв.

	Германы нисэх хүчнийг Сталинградын дэргэд бут цохисны дараа манай нисгэгчид агаарт ноёрхох замдаа орсон юм. Гэвч энэ ноёрхлыг хатуу байлдан авахын тулд фронтод улам их олон сөнөөгч, дайран сөнөөгч, бөмбөгдөгч онгоц гаргаж өгөх хэрэгтэй байлаа.

	Кремльд байн байн дуудах нь тооны тухай асуудалтай ямагт холбоотой байдаг байсан, гэтэл бүр сүүлийн өдрүүдэд онгоцныхоо чанарыг сайжруулахад сонирхол тавих болсон билээ.

	Бид онгоц, моторын гаргалтыг нэмэгдүүлэхийн тулд болж бүтэх хамаг арга хэмжээ цуцалтгүй авахын зэрэгцээгээр манай нисэхийн техникийн нислэгийн чанарыг сайжруулахад чиглэгдсэн нэлээд ажил хийж билээ.

	Тэр үед цэргийн аж үйлдвэрийн асуудлыг хэрхэн шийдвэрлэж байсан тухай төсөөлөлтэй болохын тулд 1943 оны эхний хагасын хэдэн тохиолдлыг дурдъя.

	1943 оны 2-р сарын 11-ний үдэш ардын комиссар А. И. Шахурин бид хоёрыг бөмбөгдөгч ИЛ-4, дайран сөнөөгч ИЛ-2 онгоцнуудыг хамгаалах сөнөөгч онгоцны тухай асуудлаар Кремльд дуудав.

	Бөмбөгдөгч ИЛ-4 бол тэр үед байлдаж байсан байлдааны онгоцнуудын дотроос хамгийн өндөр настай буюу 1936 онд хийсэн онгоц байв. ИЛ-4 бол Эх орны дайны жилүүдэд ЗСБНХУ-ын Цэргийн Нисэх хүчний холын бөмбөгдөгч гол онгоц болж байлаа. Гэвч хамгийн их хурд нь цагт 450 километр болохоор түүнийг өдрийн цагт сөнөөгч онгоцоор хамгаалуулахгүйгээр байлдааны нислэгт зориглон явуулахад хурд нь хангалтгүй байлаа.

	Иймээс дайны эхний үед бид сөнөөгч онгоцоор дутмаг бөгөөд хамгаалалтыг хангаж чадахгүй байх үед ИЛ-4 онгоцыг гол төлөв шөнө хэрэглэдэг байсан юм. Харин энэ үед сөнөөгч онгоц фронтод улам очдог болсон учир ИЛ-4-ийг өдөр нисгэх тухай асуудал гарч ирэв.

	Биднийг Кремльд хүрэлцэн очиход Улс Төрийн Товчооны зарим гишүүд, нисэхийн маршал Новиков, Голованов, танкны хэдэн дээд дарга нар Сталины албан тасалгааны урт ширээний цаана зэгж суучихсан байв. Янз нь биднээс өмнө танкчидтай ямар нэгэн асуудал хэлэлцсэн бололтой.

	Бидний оронгуут танкчидтай яриагаа таслаад Сталин ИЛ-4-өөр өдөр бөмбөгдөх бололцооны тухай асуудал тавилаа.

	— Одоо бол манайд сөнөөгч онгоц хүрэлцэхгүй, ИЛ-4-ийг өдрийн цагаар хамгаалалтгүй нисгэж, их хохирол үзэж байсан 1941 он биш болжээ. Одоо бид Ильюшиний бөмбөгдөгч онгоцнуудыг хамгаалж хүрэлцэхүйц сөнөөгч онгоцтой болоод байна. Бидэнд ИЛ-4-ийг зөвхөн шөнө нисгэх нь хангалтгүй өдрийн бөмбөгдөгчөөр дутагдаж байна. Ингэхлээр ИЛ-4-ийг өдрийн бөмбөгдөлтөд ашиглах хэрэгтэй байна гэв.

	Дараа нь Сталин дайран сөнөөгчдийн тухай, дайран сөнөөгчдийг байлдааны талбар дээр улам эрчимтэй зоригтой ажиллуулах тухай ярилаа.

	— Дайран сөнөөгч онгоцнуудыг дайсны сөнөөгч онгоцноос хохирол бага үздэг болгохын тулд тэдгээрийг сөнөөгч онгоцоор найдвартай хамгаалах хэрэгтэй байна. Дайран сөнөөгч нисгэгчдийг дайсны сөнөөгч онгоцноос айхгүй, зоригтой ажилладаг болгох хэрэгтэй байна гэв.

	Маршал Новиков саналаа илтгэж хамгаалах сөнөөгч онгоцны харьцаа нь 1:1,5 буюу хоёр дайрагчийг гурван сөнөөгчөөр хамгаалах тухай хүсэлт тавив.

	Шахурин Новиковын саналыг шууд эсэргүүцэж хэрэв 1:1,5 -ын харьцааг зөвшөөрөх юм бол, бас тэгээд ИЛ-4-ийн өдрийн нислэгийг хамгаалах онгоцны тоог бодолцох юм бол манайд сөнөөгч онгоц хүрэлцэхгүй болно гэв.

	Новиков Шахурин нар хоорондоо сүрхий маргаж гарлаа. 

	Сталин тэр хоёрыг нэлээд шуугихыг харж байснаа маргааныг таслан ингэж хэлэв.

	— Уг хэрэг тодорхойгүй байх шиг байна, тэгэхлээр сөнөөгч дайран бөмбөгдөгч онгоцны харьцааг ойрын хугацаанд нарийн тодорхойлоод дараа нь шийдвэр гаргацгаая гэв.

	Сталин мөн энэ зөвлөгөөн дээр Керчийн хоолойн районы бөмбөгдөлтийг хүчтэй болгохыг маршал Головановаас шаардсан юм. Шөнийн бөмбөгдөгчдийн бааз нь Каспийн тэнгисийн эрэг орчим байгаа бөгөөд чухамдаа бааз нь ийм хол байрласны улмаас шөнийн бөмбөгдөгч онгоцнууд Керчийн хоолойг эрчимгүй бөмбөгдөж байгаа юм гэж Голованов хариулав.

	Яахлаараа Керчийн хоолойг тэгж холоос нисэж бөмбөгддөг билээ гэж Сталин их гайхсан юм. Гэтэл Умард Кавказ, Кубанийн дөнгөж саяхан чөлөөлсөн нутаг дээр холын бөмбөгдөгч онгоцны аэродромыг зэхэж амжаагүй байсан юм санжээ.

	Гэнэт утас дуугарлаа. Сталин бүгдийн хамт сууж байсан том ширээнийхээ араас босож утасны жижигхэн ширээний дэргэд очиж харилцуурыг авлаа. Сталин мэндэлчхээд фронтын нэг командлагчийн мэдээг сонсох зуураа:

	— Зөв, зөв. Тун сайн байна гэж хэд дахин хэлэв.

	Дараа нь:

	— Манайхан Курскийг авсан гэв. Цаадах нь сонсоогүй бололтой, тэгэхлээр нь Сталин дуугаа чангалж:

	— Манайхан Курскийг авсан, Курскийг авсан. За баяртай гээд харилцуураа тавилаа.

	Үүний дараа хэлэлцсэн асуудлаар саналаа бэлтгэхийг даалгаад биднийг тараав. Бид энэ асуудлыг цэргийнхэнтэй хамтарч сайтар боловсруулаад батлуулахаар оруулав.

	1943 оны 2-р сарын 16-ны орой дахиад Кремльд дуудав. Очиход хүлээлгэсэнгүй тасалгаанд шууд оруулсан бөгөөд тэнд Молотов, Микоян, Щербаков нар ирчихсэн байв.

	Биднийг ороход Сталин, Харьковыг авсан тухай Зөвлөлтийн мэдээлэх товчооны «Сүүлчийн мэдээ» гэдэг мэдээг уншин зогсож байлаа. Сталин мэдээний эхийг редакторлан чанга уншиж том цэнхэр харандаагаар засвар хийж байлаа. Эцэст нь засаж гүйцээд, дахин нэг удаа уншиж:

	— За ийм байвал сайн юм шиг байна! гэж хэлэв.

	Гүйцэд боловсруулсан эхээ Щербаковт өгөхөд тэр нь дахин машиндаад радиод өгч нэвтрүүлэхээр гарч одов.

	Дараа нь заводын шалгалт нислэг хийгдэж их хурдтай ниссэн шинэ сөнөөгч хурдан онгоцны тухай илтгэсэн Н. Н. Поликарповын захидлыг Сталин уншиж сонсгов.

	— Энэ онгоцны талаар юу мэдэх вэ? гэж асуулаа.

	— Сайн машин, хурд нь үнэхээр их юм гэж би хариулав.

	Сталин шууд л:

	— Та мэргэжил нэгтэй хүмүүсээ хамгаалах аминч бодлоо орхиорой. Зохион бүтээгчийг гомдоохгүй гээд сайн гэж хэлж байх шив. Хэрэв үнэнээр нь хэлбэл ямар онгоц вэ? гэв.

	Ардын комиссар бид хоёр уг машиныг бодитой үнэлж түүнийг аль болохоор гүйцэд тодорхойлж үнэлэх гэж оролдлоо. Гэтэл уг машин зөвхөн заводын шалгалтын хагасыг дуусгаж байгаа болохоор гүйцэд дүгнэлт хийж болохгүй байлаа.

	Гэтэл Сталин шаардагдах хэмжээний холын нислэггүй бол ганц хурд бас багадна гэж тэмдэглээд тэр сөнөөгчийн холын нислэгийг сонирхов. Бид холын нислэгийнх нь хэмжээг хэлж өгөв.

	— Нисэж шалгасан уу?

	— Үгүй, холын хэмжээг хараахан нисэж шалгаагүй байна. Энэ бол тооцоолсон хэмжээ нь юм гэв.

	— Би үгэнд итгэдэггүй. Эхлээд хол нисэх хэмжээг нисгэж шалга, дараа нь тэр машиныг яахыг шийдье. Одоо шийдвэл эртэднэ.

	Тэгээд Поликарповын захидлыг хойш тавьж билээ.

	Дараа нь Сталин М-82 гэдэг Швецовын зохион бүтээсэн салхин хөргөлттэй хүчирхэг моторын тухай асуув. Энэ мотороо ихээр гаргах хэрэгтэй гэж урьд нь нэг бус удаа Сталин хэлж байсан бол одоо түүнийг олноор нь үйлдвэрлэх ажил яагаад саатаж байна вэ гэж асуув. Үнэндээ ч олноор нь үйлдвэрлэдэг завод М-82 моторыг эзэмшихэд ихээхэн бэрхшээл тулгарч гаргалт нь их саатаж байсан юм.

	Ардын комиссар саатуулж байгаа нэлээд шалтгааныг тоочих гэтэл Сталин дүрсхийтэл уурлаж:

	— Яагаад бэрхшээлээ цаг тухайд нь илтгэдэггүй юм бэ? Хэрэв өөрсдөө арилгах буюу шийдвэрлэж чадахгүй бол илтгэх хэрэгтэй шүү дээ. Бид туслахаас татгалзахгүй гэхдээ өөрснөө арилгаж чадахгүй юм бол бэрхшээлээ цаг тухайд нь илтгэж бай л даа гэв.

	Ардын комиссар өөрийгөө зөвтгөх гэж хэд дахин оролдож: — Нөхөр Сталин аа... гэхэд

	Сталин түүнийг сонсохгүй юм шиг цааш үргэлжлүүлэн:

	— Та нар цаг тухайд нь мэдэгдэхийн оронд бэрхшээлээ нууж байна. Тэгснээрээ ажилд их хор учруулж байна...

	Ардын комиссар дахиад л:

	— Нөхөр Сталин аа... гэхэд

	Сталин бүр шатаж:

	— Юуны чинь нөхөр бил ээ!? Би таны нөхөр биш, би юу амласнаа биелүүлж байна, харин та намайг мэхэлж байгаа болохоор нөхөр биш! Мотор түргэн гаргаж өг, тэгвэл нөхөр болцгооё! гэв.

	Сүүлийнхээ үгийг нэлээд зөөлөрсөн янзтай хэлэв. Аянга намхарсанд баярласан ардын комиссар маань — мотор гаргана гэж хэлэв.

	Социалист хөдөлмөрийн баатар мотор зохион бүтээгч Александр Александрович Микулины туршлагын завод, зохион бүтээх товчоо байгуулах тухай тогтоолын төслийг Улсыг батлан хамгаалах хороонд хэлэлцүүлэн батлуулах саналыг ардын комиссар оруулав. Микулины зохион бүтээх товчоо нь моторыг олноор нь үйлдвэрлэдэг заводын дэргэд ажиллаж байсан юм. Микулин өөртөө биеэ даасан туршлагын бааз байгуулах зөвшөөрөл гуйсан юм. Тэгвэл өөрөө тэндээ бүрэн эзэгнэн ажиллаж олноор үйлдвэрлэх тэр заводоос шалтгаалахгүй байх ажээ.

	Микулин бол Громов, Чкалов нар Умард туйлыг давж Америк хүртэл түүхт алс нислэг хийсэн тэр онгоцонд тавьсан АМ-34 гэдэг моторыг зохион бүтээсэн хүн. АМ-34 моторыг Туполевын хүнд бөмбөгдөгч ТБ-3 онгоцнуудад бас тавьсан бөгөөд эцэст нь Микулины моторууд Эх орны дайны жилүүдэд гойд алдаршив. АМ-38 гэдэг мотороор нь Ильюшиний сүрлэг дайрагч ИЛ-2-ыг тоноглосон билээ.

	Сталин тогтоолын төслийг гартаа аваад:

	— Алив үзье, үгэнд итгэдэггүй шүү гээд уг тогтоолыг гүйлгэн уншив.

	— Микулин баазаа зохион байгуулж болохгүй яах вэ, Микулин сайн юм хийж байгаа хүн. Түүний чинь дарга нь хэн болох юм бэ? Өөрөө болох гэж байна уу? гэв.

	— Үгүй, нөхөр Сталин аа, Микулин зөвхөн ерөнхий зохион бүтээгч байхыг хүсэж байна. Тэгээд өөр хүнийг даргаар томилж өгөхийг гуйж байна билээ.

	— Хэнийг тавих вэ?

	— Нью-Йоркийн үзэсгэлэнгээр зөвлөлтийн үзмэрийн дарга байсан хүн юм.

	— Юу, тэр архичныг уу?

	— Нөхөр Сталин аа, тэр одоо засарсан шүү гэж ардын комиссар хэлэв.

	Хэдэн өдрийн дараа уг тогтоолыг батлав. Гэтэл төдийлөн удаагүй байтал Сталиных зөв болж, биднүүс хүнийг сайн мэддэггүйдээ царайгаа улайлгаад даалгасан хариуцлагатай ажлыг хүчрээгүй учраас өнөөх даргыг ажлаас халж өгөөч гэж Төв Хорооноос гуйхад хүрч билээ.

	Дараа нь Туполевын зохион бүтээсэн бөгөөд улсын шалгалтыг амжилттай давсан фронтын хэрэгцээний шумбан бөмбөгдөгч ТУ-2-ыг олноор нь үйлдвэрлэх тухай асуудлыг ардын комиссар тавилаа.

	— Одоо дайны дундуур шинэ машиныг олноор нь үйлдвэрлэнэ гэдэг бол балмад хэрэг. Харин жаалхан азнаж бусад онгоцныхоо тоог зэгсэн нэмэгдүүлсний дараа энэ асуудлыг эргэж ярилцъя гэж Сталин хэлэв.

	ТУ-2 бол байлдааныхаа чанараар ПЕ-2, ИЛ-4-өөс илүү сайн учраас тэр онгоцыг үйлдвэрлэхийг бид хүчлэн шаардавч Сталин хөдөлшгүй байлаа.

	— Би бол зарчмын хувьд зөвшөөрнө гэхдээ одоодоо азнахаас өөр аргагүй гэж Сталин хэлж билээ.

	(Үнэхээр ч манай байлдааны байдал бүр сайн болсон тэр цагт ТУ-2-ын асуудалд эргэж орсон бөгөөд 1944 онд ТУ-2 фронт дээр үзэгдэж эхэлсэн юм.) Дараа нь Сталин 37 миллиметрийн калибртай хүнд их буу тавьсан ЯК-9 гэдэг сөнөөгч онгоцыг гаргах тухай ярьж эхлэв. Энэ машины туршлагын журмаар хийсэн онгоц улсын шалгалтыг амжилттай даваад байсан болохоор одоо хүртэл олноор нь үйлдвэрлэх ажлыг эхэлсэнгүй гэж Сталин биднийг их загнаж билээ.

	Бас туршлагын загвар нь шалгагдаад байсан ЯК-9Д гэдэг 1400 километр хол нисдэг онгоцыг үйлдвэрлэхийг Сталин шаардав. Цэргийнхэн энэ машины тухай засгийн газарт мэдэгдсэн боловч олноор нь үйлдвэрлэх ажил саатаж байсан юм. 37 миллиметрийн их буутай ЯК-9Т, хол нисдэг ЯК-9Д сөнөөгч онгоцнуудыг хамгийн богино хугацаанд олноор нь үйлдвэрлэх тухай Улсыг батлан хамгаалах хорооны шийдвэрийн төсөл боловсруулахыг бидэнд үүрэг болгов.

	Сөнөөгч онгоцнуудын, тухайлбал ЛА-5, ЯК-9-үүдийн холын нислэгийг ТХ-нд нисэхийн тухай ямар ч асуудал авч хэлэлцэхэд ярьдаг болж билээ. Эхлээд юуны тухай ярилаа ч гэсэн сүүлдээ заавал холын нислэг рүү ордог байсан. Учир нь гэвэл Ерөнхий Дээд командлал 1943 оны зун том давшилтад бэлтгэж байсан учир хуурай замын цэргийн түргэн урагшлалтыг агаараас сөнөөгч онгоцоор халхлан хамгаалах нь чухал болсонд оршиж байсан юм санжээ. Дайсныг шахаж гэдрэг хөөж байсан хуурай замын цэргийн араас залгаж аэродромоо түргэн засаж амжихгүй болохоор нислэгийн холыг нэмэгдүүлэх нь тэргүүн зэргийн асуудал болсон юм.

	1943 оны 3-р сарын нэг өдөр Климовын ВК-107 моторын тухай асуудлаар Кремльд дуудагдаад эцэст нь бас л сөнөөгч онгоцнуудын холын нислэгийн тухай ярьж эхлэв.

	Зохион бүтээгч Лавочкин зохион бүтээгч Швецовын салхин хөргөлттэй М-71 гэдэг хүчирхэг мотор тавьсан ЛА-5 онгоцны сайжруулсан загвар хийсэн нь нислэгийн сайн чанартай боллоо гэж бид илтгэв.

	Сталин баярлаж тэр онгоцны чанарын үзүүлэлтийн тухай тодорхой асууснаа:

	— Лавочкинд хэлээрэй-түүний, онгоцны холын нислэг бага байна. Бидэнд мянгаас доошгүй километр нисдэг онгоц хэрэгтэй... гэв.

	Тэгээд Сталин манай сөнөөгчдийг английн «Спитфайр», америкийн «Айркобра»-тай зүйрлүүлэн ярьж билээ. Тэгэхдээ гадаадын онгоцнуудыг үйлдвэрлэгч пүүсүүд чанарын тодорхойлолт мэдээгээ хэт дэгсдүүлж байна гэж тэмдэглэв.

	Сталин «Спитфайр» онгоцны тоо мэдээг тодорхойлж ярихад нь би түүнийг 2 мянга гаруй километр хол нисдэг тагнуулын «Спитфайрын» тухай ярьж байна гэж бодоод тэр чинь буу зэвсэггүй, сөнөөгч онгоц биш тагнуулын онгоц гэж хэлчхэв.

	Сталин татгалзаж:

	— Та чинь ямар дэмий юм ярьж байна вэ? Би хүүхэд юм уу? Би тагнуулын онгоцны тухай биш, сөнөөгчийн тухай ярьж байна. «Спитфайр» манай сөнөөгчөөс их хол нисэж байна, тэгэхлээр бид энэ талаар заавал ахиц олох ёстой... гэв.

	Би аль болохоор хичээх, тухайлбал, хүнд их буутай сөнөөгчийн холын нислэгийг1200 километр хүргэхээр амлав.

	Аж үйлдвэрээс фронтод хүрэлцээтэй онгоц өгдөг болсны дараа хэрэгцээ гарсан цагт фронтод нэмэгдэл онгоц өгч байхын тулд Сталин нөөц бий болгох тухай санаа тавьдаг боллоо. Тэгээд ч нөөцөлсөн ИЛ-2, сөнөөгч ЯК онгоцнуудыг тусгай аэродром дээр бүтээж хадгалдаг байв.

	Гэтэл ИЛ-2-ын их биеийн сүүл орчмын хэсгийг, ЯК-уудын сүүл ангийг модоор хийсэн болохоор мод нь энд тэндээ ялзарчээ.

	Сталин эдгээр машиныг хэрэгтэй цагтаа хэрэглэнэ гэж бодож байсан боловч засвар хийх хэрэгтэй болсныг мэдмэгц ерөнхий командлагчийн орлогч генерал Ворожейкин, Ильюшин, бид гурвыг дуудав. Сталин тэр онгоцнуудын сүүл өмхөрсний буруутан чухам хэн бэ гэж сүрхий шалгааж байцаалаа. Тэгээд эд материалын хамгаалалтыг хариуцах ёстой нисэх хүчний арын албаны дарга генерал Федор Иванович Жаровыг өөрөө зэмлэж эхлэв. Жаровт сүрхий осолтой юм болох нь гэдгийг бид мэдлээ. Гэтэл генерал Ворожейкин Жаровыг зоригтой өмгөөлж тэр онгоцнууд хэдийгээр бүтээлэгтэй байсан боловч намар, өвөл, хаваржин удаан хугацаанд аэродром дээр гадаа зогссон, нислэг хийгээгүй, ухаандаа салхи үзүүлээгүй болохоор халуун хүйтэн, чийг өөрчлөгдөхөд зарим модон хэсэг нь муудахгүй яах вэ гэж Сталинд тайлбарлав.

	Сталин Жаровыг шүүхэд шилжүүлнэ гэж ямар ч үг сонсохгүй зөрөхөд Ворожейкин хэлдгээ хэлж, бид ч түүнийг дэмжлээ. Тэгээд эцсийн эцэст Сталин тайвширч онгоцнуудыг хамгийн богино хугацаанд засварлахыг шаардахад тэгнэ гэж амлаж билээ.

	Биднийг буцааж явуулахад нь Ильюшин бид хоёр тайвширч цээж дүүрэн амьсгаа авч билээ. Хэрэв Ворожейкин тууштай хамгаалаагүй бол Жаровыг шүүхэд заавал шилжүүлэх байсан юм.

	1942 оны бүр дунд үеэс аваад манай нисгэгч, танкчин, их бууч, алдарт явган цэргийн байлдагчид ар талынхаа хүчирхэг дэмжлэгийг мэдэрч эхлэв. Зэвсгийн үйлдвэрлэл сар ирэх тутам нэмэгдэх болов. Эх орныхоо байлдааны техникийг эзэмшвэл дайсныг амжилттай цохиж болно гэдгийг фронтынхон туршлага дээрээ мэдэж авсан юм.

	Үнэндээ ч манай техник сайн байлаа. Гэвч бид бүгдээрээ нисэх хүчин, танкны цэрэг, их буу аль нь ч ялгаагүй нийтлэг нэг өвчин — «сайжруулалтын» томууг туулсан юм.

	Боловсруулсан, зэвсэглэлд хүлээн авчихсан, олноор нь нэгэнт үйлдвэрлэдэг болсон машиныг зохион бүтээлийн «зарчмын бус» өөрчлөлт оруулах, технологийн «сайжруулалт хийх», «төгс боловсронгуй болгох» байлдах чадварыг «дээшлүүлэх» зэрэг нэрийдлээр «сайжруулдаг» болсон юм. Гэтэл жижиг, үнэхээр зарчмын биш юм шиг мөртөө зохион байгуулалтгүй, бас тэгээд олонтоо хийж байсан эдгээр өөрчлөлтүүд нь бүр гай тарьсан юм.

	Ямар нэгэн шалтгаан дурдаж ямар нэгэн хэмжээгээр сайжруулалт хийх гэж оролддоггүй байлдааны машин бараг байгаагүй гэж хэлэхэд алдаа болохгүй биз ээ. Гэхдээ энэ бүхэн фронтод аль шилдэг зүйл өгөх гэсэн сайн санааны үүднээс хийгдэж байсан юм. Эхэндээ үүнийг тэгсхийгээд л анзаарахгүй байснаа харин яарч, сайтар шалгахгүйгээр ихэвчлэн ул үндэсгүй хийсэн «сайжруулалт» маань бүр газар авч хөнөөлт уршиг нь илэрсний дараа сая сэхээ авсан юм.

	Манай нисэх хүчинд ч ийм жишээ тоо томшгүй байсан, гэхдээ Харьковын дэргэд хамгийн хариуцлагатай байлдаан ид болж байхад КВ гэдэг танкнууд жагсаалаас гарсан хамгийн сургамжтай тохиолдлыг би гойд санаж байна.

	Энэ асуудлыг Кремльд авч хэлэлцэхдээ ардын комиссар бид хоёрыг бас дуудсан юм.

	Тухайнхаа үед бүх талаар шалгагдсан КВ танк байлдааныхаа чанарыг алдлаа гэсэн мэдээг фронтоос УБХХ авчээ. Тэр танкийг хэт хүндрүүлсний харгаагаар найдваргүй болсон юм байжээ.

	Сталин танкчдыг тайлбарлаж аль гэж шаардаад, юуны өмнө ингэж асуулаа:

	— Зохион бүтээгч Котин хаана байна?

	Котин яг энэ асуудлаар фронт руу ниссэн тэгээд танкаа шалгаж байгаа гэж хариулав.

	Цэргийнхэн сайх танкийг «сайжруулах» тухай ул үндэсгүй нэлээд шаардлага тавихад нь зохион бүтээгч зөөлөн сэтгэлтэй болохоор тэр шаардлагуудыг биелүүлсэн юм байжээ.

	Сталин их уурлаж, танкчдыг хариуцлага алдав гэж сүрхий их зэмлээд хэлэхдээ:

	— Байлдааны машиныг сайжруулахдаа ухаалаг хандах хэрэгтэй. Байлдааны бүх чанарыг нь харгалзахгүйгээр өрөөсгөл талтай хандаж танкны хүндийн жин нэмэгдсэн атал хөдөлгүүр нь хуучин хэвээр байгааг мартаад хуягийг нь зузаалж, бензин нэмж болохгүй хүндэрсний дүнд хөдөлгүүрийн ачаалалт нь хэмжээнээсээ хэтэрчээ. Машины найдвартай чанар буурч танк нэвтрэх чадвар маневрлах чанараа алджээ... Ийм зөөлөн наалинхай байж болохгүй гэдгийг зохион бүтээгчид дамжуулж хэлээрэй. Зохион бүтээгч бол хүн бүрийн үгэнд орж болохгүй учир нь тэр машинаа хамгаас түрүүнд хариуцна, хэрэв ул үндэсгүй, хариуцлагагүй шаардлага тавих юм бол эсэргүүцэх ёстой гэв.

	Танкчид ямар нэг ойлгомжтой тодорхой хариу өгч чадсангүй, тэгээд Котин өөрөө нэгэнт байхгүй болохоор КВ-ийн тухай яриаг үүгээр дуусгаж билээ.

	Сталин танкны генералуудыг явуулчхаад бидэнд хандаж:

	— Та нар үүнийг өөртөө хамаарахгүй зүйл гэж бодоогүй биз. Та нар бас л онгоц моторыг «сайжруулах» дуртай элдвийн хариуцлагагүй шаардлагыг дуртай биелүүлдэг, бэртэгчин үг ярианд автагддаг улс гэдгийг би мэднэ. Зөвлөгчид олон, гэхдээ хариуцлагыг нь та нар л хүлээнэ шүү дээ гэв.

	Сталин хуруугаараа зангаж:

	— Зохион бүтээгч бол хатуу тууштай байж өөрийнхөө машиныг хариуцлагагүй зөвлөгчдөөс хамгаалдаг байх хэрэгтэй. Сайн машин хийхэд хэцүү, гэмтээхэд тун амархан. Гэтэл зохион бүтээгчээс асууна шүү дээ гэв.

	Сталин бидэнд ингэж сургамж өгөөд хажуугийн тасалгаанд орж ногоон хайрцагтай «Герцеговина Флор» гэдэг папирос тамхи авчирч тамхийг нь бяцалж трубкэндээ1 чихэж татангуут нисэхийн өөр асуудал хэлэлцэж эхлэв.

	Тухайлбал онгоцны моторын чадлыг нэмэгдүүлэх, үүнтэй уялдуулан агаарын бензиний чанарыг сайжруулах тухай ярьж эхлэв. Хуучин гаргаж байсан Б-74 гэдэг октаны тоотой бензиний оронд Б-78 гэдэг октаны тоотой бензин гаргахыг шаардав.

	Октаны тоо бол бензиний чанарыг тодорхойлдог юм. Октаны тоо нэмэгдэх тусам хөдөлгүүрийн дэлбэрэх осол багадна, тэгэхлээр моторын ачаалалт хэтрэх буюу хугацаанаасаа өмнө эвдрэхээс айлгүй хүчийг нь нэмэгдүүлж болно гэсэн хэрэг.

	Уг асуудлыг хэлэлцэхэд нефтийн аж үйлдвэрийн ардын комиссар И. К. Седин оролцсон юм. Хөдөлгүүрийн хүчийг нэмэгдүүлэхийн тулд Б-78 гэдэг бензин гаргах тухай хатуу заалтыг түүнд өгөв.

	Зохион бүтээлт технологийн зэрэг элдвийн өөрчлөлтийн томууны тухайд гэвэл нисэхийн аж үйлдвэрийн ардын комиссарын Төв Хороогоор батлагдсан «Технологийн сахилга батын тухай» тогтоол төдхөн гарч, байлдааны техникийн зохиомжийг ул үндэсгүй, хөнгөн хуудам өөрчилбөл хатуу шийтгэхийг заасан билээ.

	1943 оны зун гэхэд манай Цэргийн Нисэх Хүчин хүчирхэг техниктэй болж, аж үйлдвэрээс гарч байсан онгоц нэг бүрийг бүртгэдэг байсан дайны эхний саруудын үе эргэлт буцалтгүй өнгөрөөд байв. Манай цэргүүд гитлерчүүдэд түрэгдэн ухарч, тэдний «Юнкерс», «Мессершмиттүүд» ямар ч цээрлүүлэлтгүй дайрч байхад сөнөөгч онгоцны хэрэгцээ маш их байлаа. Сөнөөгч онгоцны хэрэгцээ маш их байсан учраас эхний үед Сталин онгоц нэг бүрийг өөрөө хуваарилж байв.

	Гэвч бүр 1942 оны дунд үеэс эхлээд фронт мэдэгдэхүйц тооны сөнөөгч онгоц хүлээн авдаг боллоо. Нисэх заводуудын ажилчдын баатарлаг хүчин чармайлтын үрээр 1942 оны турш сөнөөгч онгоцны гаргалт гуйвалтгүй нэмэгдэж 1943 оны бүр хавар манай нисгэгчид Кубанийн тэнгэрт гитлерчүүдтэй явуулсан агаарын байлдаанд анхныхаа том ялалтыг байгуулсан юм.

	Тэр үед сөнөөгч онгоцны хангалт хүрэлцээтэй болсон авч маш өргөн фронтод тарааж сарниасан байв. Ийм нөхцөлд Дээд ерөнхий командлалын байлдааны үүргийг шийдвэрлэх зорилгоор сөнөөгч онгоцны цохих том нэгтгэл ангиуд байгуулах асуудал гарч ирлээ.

	1943 оны 6-р сарын 10-нд бид үдэш орой болсон хойно энэ асуудлаар дуудагдаад хүлээн авах тасалгаанд маршал Василевский, армийн генерал Хрулев нартай дайралдлаа. Тэр хоёр батлуулахаар оруулсан туузан зүүлттэй шинэ одон медалиудын загварын тухай их хөгжөөнтэй ярилцаж байв. Улаан цэмбэн дотортой хоёр том хавтгай хайрцаг дотор янз бүрийн одон, медаль эгнүүлэн жагсаасны одон тус бүрийг туузаас нь зүүсэн, бас үзүүлэх гэж хоёр, гурав, дөрвөн одонг хооронд нь холбосон байв.

	Бид ч одонгуудыг их сонирхон харж цээжиндээ барьж үзээд одонгуудыг эргээр зүүдэггүй, туузаар нь зүүж эгнүүлэх нь илүү гоё сайхан болсныг бүгдээрээ магтаж байв.

	Хэдэн мөчийн дараа цэргийн нисэх хүчний удирдагч, нисэхийн маршал Новиков, генерал Никитин, Ворожейкин нар хүрэлцэн ирэхэд бид бүгдийг албан тасалгаанд урив.

	Сөнөөгч онгоцыг өдөр ирэх тутам их гаргадаг болж байгаа болохоор түүнийг аль болох үр бүтээлтэй ашиглах тухай бодох хэрэгтэй гэдгээс Сталин эхлэв.

	— Манай сөнөөгч нисэх хүчин олон өөр фронтуудаар тараагдчихсан болохоор цохих хүчин болж аль нэг фронтын хэсэг дээр жишээ нь агаарт ноёрхох мэтийн биеэ даасан зорилт шийдвэрлэхэд бөөнөөр нь ашиглаж болохгүй байна. Одоогоор манай сөнөөгч онгоцнууд газрын цэрэгтэй голчлон хамтран ажиллаж байгаа болохоор биеэ даасан ач холбогдолгүй байна. Сөнөөгч онгоцны хүчийг тарааж сарниулаад байна. Бөөгнүүлж зорилго төгөлдөр ашиглах юм бол сөнөөгч онгоц юу өгч чадахыг Кубанийн агаарын тулалдаан харууллаа. Манайд сөнөөгч онгоц хүрэлцэхгүй байхад, би энэ сэдвийн тухай бодох ч аргагүй байсан, харин одоо бол ярьж болох юм гэв.

	Фронтын шийдвэрлэх хэсгүүдэд агаарт ноёрхохын тулд дайсны нисэх хүчний эсрэг бөөн хүчээр цохилт өгөхийн тулд Ерөнхий командлалын мэдэлд сөнөөгч онгоцны хэд хэдэн тусгай корпус байгуулах саналыг Сталин гаргалаа. Цугларагсад энэ саналыг цөм санал нэгтэй зөвшөөрөв.

	Идэвхтэй хэлэлцсэний дараа бүрэлдүүлэх корпусуудын тооны тухай, тэдгээрийг ямар төрлийн сөнөөгчөөр зэвсэглэх, тэдгээрийг фронтын гол чиглэлд хуваарилах тухай асуудлыг бас шийдэж билээ.

	Корпусын дарга нараар томилох хүмүүсийн бараг бүгдийн нэрийг Сталин өөрөө дэвшүүлсэн бөгөөд тэдгээрийн ажил хэргийн байдлыг товч хэлэлцсэний дараа тэднийг баталсан юм.

	Энэ асуудлыг хэлэлцэх явцад манай нисэх хүчний байлдааны ажиллагааг удирдахын тулд гол гол фронтыг ЦНХ-ний удирдагчдад нэг бүрчлэн хариуцуулах тухай асуудал гарч ирлээ. Тэр үед Баруун фронтод байсан генерал Худяковын тухай яриа гарав. Сталин түүний тухай сайн сэтгэгдэлтэй байгаагаа илэрхийлж, Худяков дэслэгч-генерал дээр «хатчихлаа гэм» түүнд хурандаа генерал цол олгох хэрэгтэй гэж дурдав. Тэгээд Худяков ямар ямар шагналтай болохыг сонирхож асуугаад одон нь цөөн байна. Шагнагдах гавьяатай хүн тул Суворовын II зэргийн одонгоор шагная гэсэн санал илэрхийлэв. Тэгээд байлдааны томоохон ажиллагаа явуулах гэж байгаа Белгородын чиглэлд генерал Худяковыг шилжүүлэх тухай асуудлыг шийдэж билээ.

	Маргааш нь С. А. Худяковт хурандаа генерал цол олгож Суворовын II зэргийн одонгоор шагнасан тухай зарлиг сонинд нийтлэгдсэн юм. Бусад хүмүүсийн тухай хэлэлцэхэд нэг сонин яриа болсон юм. Агаарын нэг армийн командлагчийг томилох тухай ярилцлаа. Сталин нэр дэвшигдэж байгаа тэр хүнийг биечлэн таньдаггүй байсан учраас сонирхож:

	— За тэр чинь хүч хүрэх үү ер нь ямаршуу хүн бэ? гэв. Ерөнхий командлагчийн орлогч генерал Ворожейкин: — Чадна аа, тэр таарах хүн гэж хариулав.

	Тэгэхлээр нь Сталин татгалзаж:

	— Таарна гэсэн чинь юу гэсэн үг вэ? Ажлаа мэддэг хүн юм уу? гэв.

	Тэгэхлээр нь Ворожейкин анкетын чанартай хэдэн ерөнхий зүйл нэмж хэлэв.

	— Ажлаа мэддэг хүн юм уу? гэж би танаас асууж байна гэв.

	— Тийм ээ, нөхөр Сталин аа, тэр үнэнч хүн.

	— Та наадах магтаалаа орхи үнэнч, таарна гээд л байх юм. Үнэнч гэдэг бол бага хэрэг үнэнчээр гавихгүй, тэнэгүүд ч бас үнэнч байдаг шүү дээ. Бидэнд үнэнчээр барахгүй, харин ажлаа мэддэг хүн хэрэгтэй байна гэв.

	Үүний дараагаар Сталин армийн доторх зохион байгуулалтын ажлын тухай зарим ерөнхий санаа дурдана. Орчин үеийн дайн цэргийн удирдагчаас зохион байгуулалтын их авьяасыг шаардаж байна, фронт, арми, дивиз командалсан цэргийн том дарга генералууд бол юуны өмнө зохион байгуулагчид юм гэж Сталин хэлж билээ.

	— Манай цэргийн зарим хүмүүс газрын зураг дээр цагариг тавьж дарцаг зөөх, цэргийнхээ урагшлалтыг тэмдэглэх, байлдааны төлөвлөгөө зохиох дуртай тэгээд үүгээр цэргийн удирдагчийн үйл ажиллагаа гүйцлээ гэж үздэг байна. Хэрэв хүн ба техникээ зохион байгуулаагүй бол байлдааны ийм төлөвлөгөө сохор зоосны үнэтэй болно. Орчин үеийн цэргийн дарга бол юуны өмнө хүн болон байлдааны техникийг зохион байгуулагч, зөвхөн зохион байгуулагч төдийгүй, харин зоригтойгоор шинийг санаачлагч байж техникийн шинэ арга барилыг хэрэглэдэг шинэ зэвсгийг мэддэг хүн байх ёстой. Харин цэргийн зарим дарга нар бол Персийн Кирийн тэр цагаас эхлээд л улиг домог болсон замаар гэлдэрч шинэ туршаагүй зүйлд дургүй байна. Одоо ийм дарга байвал юу ч бүтэхгүй, одоо ингэж байлдаж болохгүйг туршлага харуулав гэж Сталин хэлж билээ.

	Үүнийг амьдрал нотолж их ч юманд сургасан юм.

	Дайны явц дундуур цэргийн урлагийн дээд оргилд хүрсэн авьяаст жанжин цэргийн гарамгай дарга нар төрж билээ. Тэдгээрийн олонх нь гагцхүү дайсныг бут цохиход төдийгүй харин дайны дараах манай эх орны зэвсэгт хүчнийг төгс боловсронгуй болгох хэрэгт хүнд хүчир тулалдааны үлэмжийн их туршлагыг ашиглаж чадсан юм.

	 


АГААРТ НОЁРХЛОО

	1943 оны дундуур Зөвлөлтийн Цэргийн Нисэх Хүчний фронт дахь онгоцны тоо германы фашистынхаас даруй хоёр дахин их боллоо.

	Би «Эх орны их дайны түүхийн» гуравдугаар ботид нийтэлсэн зарим завод болон нийт аж үйлдвэрийн ажлын тухай мэдээ баримтыг хэрэглэх болно.

	Онгоцны сарын дундаж үйлдвэрлэл нь 1942 онд 2,1 мянга байснаас 1943 онд 2,9 мянга болж нэмэгдсэн байна. 1943 онд нисэх хүчний аж үйлдвэр нийтдээ 35 мянга орчим онгоц гаргасан нь 1942 оныхоос 37,4 хувиар их байв.

	Онгоцны гаргалтыг онгоцны мотор үйлдвэрлэлт хангаж өгсөн юм. 1943 онд мотор үйлдвэрлэлийн заводуудаас онгоцны 49 мянган мотор хийсэн нь 1942 оныхоос бараг 11 мянгаар их байв.

	Нисэх хүчний аж үйлдвэр зөвхөн онгоц гаргалтыг нэмэгдүүлээд зогсоогүй харин 1943 он бол манай аж үйлдвэрт онгоцны чанар болон нислэг-тактикийн бололцоог сайжруулах тэмцлийн он болсон юм.

	Манай ЗБТ Цэргийн нисэх хүчиндээ ЯК-3 сөнөөгч онгоц өгсөн бөгөөд Лавочкины ЗБТ ЛА-5 сөнөөгч онгоцоо улам боловсронгуй болгож билээ.

	С. В. Ильюшин ИЛ-2-оо түшиглэн ИЛ-10 гэдэг хоёр суудалтай цул төмөр хийцтэй улам хүчирхэг АМ-42 мотортой (2 мянган морины хүчтэй) 23 миллиметрийн ВЯ гэдэг хоёр их буутай, 20 миллиметрийн хамгаалах нэг их буутай хүчирхэг хуягтай, хурдыг нь нэмэгдүүлсэн (цагт 500 километр) шинэ дайрагч онгоц хийж билээ. Ильюшиний дайрагчид бол аймшигтай зэвсэг болж дайсныг дагжаан сүрдүүлж тэдэнд «хар үхэл» гэж нэрлэгдэх болсон юм.

	Бөмбөгдөгч онгоцны чанар бас сайжирлаа.

	1943 оны намар урьд нь улсын шалгалтыг амжилттай давчаад цөөн тоотой гаргаж байсан ТУ-2-ыг олноор нь үйлдвэрлэж эхлээд хуучирсан ИЛ-4-ийг солих боллоо. ТУ-2 нь нислэг-тактикийн чанарын хувьд германы Ю-88-аас нэлээд давуу болсон юм.

	Бүр 1942 оноос аваад ЗСБНХУ-ын нисэх хүчний аж үйлдвэр германыхаас давсныг онцлон тэмдэглүүштэй. 1942 онд германы заводууд 14,7 мянган цэргийн онгоц гаргасан бол ЗСБНХУ-ын заводууд 25 мянга гаруйг гаргав. 1943 онд мөн тус тусдаа 25,3 мянга, 35 мянган онгоцыг гаргасан юм. Зөвхөн хоёр жилийн дотор манай армийн хүлээж авсан онгоц нь гитлерийн германыхаас 20 мянгаар илүү болжээ.

	Ийнхүү манай байлдааны нисэх хүчин дайсныхаас тооны болон чанарын аль ч талаар давсан юм. Үүнийг Курскийн тулалдаан сайхан нотолж өгөв.

	Гитлерийн командлал болон Гитлер өөрөө ч Курскийн цүлхэн дээр «ялагдашгүй» гэдэг нэр сүрээ сэргээнэ гэж бодсон юм.

	Курскийн тулалдааны утга санааг илэрхийлэн 1943 оны

	4-р сарын 15-нд «Цайз» гэдэг нууц түлхүүрээр гарсан Гитлерийн байлдааны тушаалд өгүүлэхдээ:

	 

	«Би бээр цаг агаарын нөхцөл бололцоотой болмогц энэ жилийн анхны «Цайз» давшилтыг хэрэгжүүлэхээр шийдэв. Энэ давшилт шийдвэрлэх ач холбогдолтой юм. Үүнийг түргэн шийдэмгий хэрэгжүүлэх ёстой. Энэ давшилт хавар зуны байлдааны санаачилгыг бидэнд өгөх ёстой.

	Иймээс бүх бэлтгэлийг их болгоомжтой их эрчимтэй хийх хэрэгтэй. Гол цохилтын чиглэлд шилдэг нэгтгэл, шилдэг зэвсэг, шилдэг дарга нар болон их хэмжээний галт хэрэгсэл ашиглах ёстой. Дарга бүр, жагсаалын цэрэг бүр энэ давшилтын шийдвэрлэх ач холбогдлыг бүрэн ухамсарсан байх ёстой. Курскийн дэргэдэх ялалт нь даян дэлхийд бамбар болох ёстой».

	 

	Гитлерчүүд Сталинградын асар том тулалдаанд эд материал, санаа сэтгэлийн үлэмж их хохирол хүлээж, 1943 оны хавар Кубанийн тулалдаанд дийлдээд зун нь Орел — Курскийн районд хонзонгоо авах гэж бодсон юм.

	Германы командлал фронтын энэ хязгаарлагдмал бага хэсэгт танкны 17 дивиз оролцсон 50 хүртэл дивиз, 2 мянга гаруй онгоцтой нисэх хүчийг бөөгнөрүүлсэн юм. Нэг талаас Белгородын районоос нөгөө талаас Орёлын өмнө талаас бөөн хүчээр түргэн цохиж, Курскийн цүлхэн дахь Улаан Армийн хүчийг бахь мэт хавчиж устгана гэж Гитлер бодсон юм.

	Германы генералуудын гэрчилж байгаагаар бол тэр давшилтыг эхлээд хавар болж газар хатангуут эхлэх гэж төлөвлөж байсан боловч тэр үед үйлдвэрлэгдэж байсан «Барс», «Ирвэс» гэдэг шинэ танк 300-г давшилтад заавал оруулна гэж Гитлер мугуйдан гөжсөний улмаас 7-р сарын 5-ныг хүртэл хойшлуулсан байжээ. «Барс», «Ирвэс» гэдэг танкнууд бол «нууц зэвсэг» байсан бөгөөд гитлерчүүд Дорнод фронт дээр ялалтын түлхүүрийг атгадаа оруулсан мэтээр дэлхий дахинд сүр бадруулан зарлаж байсан зэвсэг нь тэр байжээ.

	Гитлерчүүд ялалтын ямар ч түлхүүр атгадаа оруулж чадаагүй нь мэдээж билээ. 1943 оны зун зөвлөлтийн цэрэг ялагдашгүй хүчин болоод байлаа. Зөвлөлтийн цэрэг танк, өөрөө явагч их буу зэрэг байлдааны тэргүүн зэргийн техникээр хүрэлцэхүйц хэмжээгээр хангагдсан байлаа. Фронтод ихээхэн тооны онгоц өгч байсны дээр тэр үед нислэгийн боловсон хүчнийг бас л түргэн бэлтгэж байв. Залуу нисгэгчид нь байлдаанд хатуужсан агаарын туршлагатай байлдагчдын эгнээнд байлдаанд тэмүүлэн ордог байлаа. Манай цэрэг офицерууд Москва, Сталинград, Умард Кавказын тулалдааны дараа гитлерчүүдийг цохиж сурчээ. Тэглээ ч гэсэн Белгород — Курск — Орёлын районд гитлерчүүдийн зуны давшилт саатсан нь их ашигтай болж билээ.

	Ингэж саатсан нь бидний нисэхийнхэнд бүр ч их үнэтэй болсон юм. Яагаад гэвэл 1943 оны 6-р сарын эхээр бид тун ч санамсаргүй гайд тохиолдож билээ.

	Манай цэрэг дайсны шинэ давшилтыг няцаах сүүлчийнхээ бэлтгэлийг хийж байсан яг тэр үеэр, Курскийн чиглэл дэх сөнөөгч онгоцны олонх нь болсон бөгөөд дорнодын заводуудаас фронтод хүлээлгэн өгсөн ЯК-ууд байлдах чадваргүй байсан нь тодров.

	1943 оны 6-р сарын 3-нд олноор нь үйлдвэрлэх ажлыг хариуцсан ардын комиссарын орлогч П. В. Дементьев бид хоёрыг Ерөнхий дээд командлалын газар дуудлаа. Албан тасалгаанд Сталинаас гадна маршал Василевский, Воронов нар байв. Ширээн дээр нь онгоцны далавчны язарчихсан даавуу бүрээс тавиастай байгааг бид харангуут юу болсныг ойлгов. Эвгүй яриа болох төлөвтэй байв.

	Дорнодын нэг заводоос гаргасан ЯК-9-ийн далавчны бүрээс даавуу язарч, хуурдаг болжээ. Нислэгийн дундуур хэдэн онгоцны далавчны бүрээс хуурч унасан байв. Үүний шалтгаан гэвэл Урал дахь химийн нэг заводоос нийлүүлж байгаа будгийн чанар муудаж, тэр завод орлуулсан будгаа яаруу тэвдүү шалгаснаас болсон ажээ. Будаг нь шингэц муутай, агаар салхинд амархан мууддаг, язардаг учраас далавчны даавуу бүрээс нь сарампайнаас ховхордог болжээ.

	Бид энэ дутагдлыг урьд нэгэнт мэдэж байсан учир арилгах гэж байдаг арга хэмжээгээ авч байсан юм.

	Сталин ширээн дээр байгаа гологдол бүрээсийг зааж:

	— Та нар энэ тухай ямар нэг юм мэдэх үү? гэж асуугаад Курскийн районд байрлаж байгаа агаарын армиас өнөөх бүрээсний хамт ирүүлсэн мэдээллийг уншив.

	Бүрээс хуурсан тохиолдлыг мэдэж байснаа бидний хэлэхэд Сталин бидний яриаг тасалж:

	— Ямар тохиолдол вэ? Бүх сөнөөгч нисэх хүчин байлдах чадваргүй болжээ. Бүрээс нь агаарт хуурсан тохиолдол арваад удаа гараад байна. Нисгэгчид нисэхээ айдаг болжээ. Яагаад ийм болов?

	Сталин будаг маажин нь бүр язарч ховхрон унаж байгаа даавуу бүрээс авч, бидэнд үзүүлээд:

	— Энэ чинь юу вэ? гэж асуув.

	Биднүүс энэ дутагдлыг мэдэж байгаа бөгөөд хэрэгцээгүй онгоц үйлдвэрлэхийг зогсоох, гаргачихсан онгоцоо засах талаар онц арга хэмжээ авч байна гэж Дементьев хэлээд уг байдлыг богино хугацаанд засаж сүүлийн үед гаргасан бүх онгоцны байлдах чадварыг хангана гэж амлав.

	Сталин их зэвүүцсэн янзтай бидэнд хандаж:

	— Энэ чинь сөнөөгч онгоцгүйгээр хийж болохгүй чухал операцыг тасалдуулж байгааг мэдэж байна уу? гэв.

	Тиймээ, Орел — Курскийн районд ноцтой байлдаан хийх гэж бэлтгэж байсныг бид мэдэж байсан бөгөөд энэ үед бидний дотор аймаар юм бодогдож байлаа.

	— Яагаад ийм болдог бил ээ? гэж Сталин улам бүр уурсан асууж, — Яагаад бүрээс нь учир дутагдалтай хэдэн зуун онгоц гаргадаг байна даа? Одоо сөнөөгч онгоц бидэнд амьсгаалах агаар шиг хэрэгтэй байгааг та нар мэдэж байгаа шүү дээ! Та нар ийм байдалд яагаад хүргэв, урьд нь яагаад арга хэмжээ аваагүй бил ээ? гэв.

	Онгоцыг хийж байхад энэ дутагдлыг завод дээр мэдэх арга байхгүй. Энэ дутагдал зөвхөн аажимдаа онгоц ангарын дээвэр дороос гараад гадаа фронтын аэродром дээр наранд шарагдаж бороонд цохиулах зэрэг агаар улирлын нөлөөнд орох үед илэрч байгаа юм. Бас онгоцнуудыг цехээс гармагц шууд фронтод өгч байсан учраас тэр дутагдлыг завод дээр илрүүлэхэд бүр ч бэрхшээлтэй байсан гэж бид тайлбарлалаа.

	Сталиныг ингэж гутарч байхыг хэзээ ч хараагүй билээ. 

	— Тэгвэл үүнийг завод дээр мэдээгүй байсан байх нь ээ?

	— Тийм ээ, мэдээгүй юм.

	— Тэгэхлээр энэ нь фронт дээр зөвхөн дайсантай бүр нүүр тулгарчхаад байхад мэдсэн хэрэг шив дээ?

	— Тийм ээ, тийм болсон юм.

	— Хамгийн атаат дайсан л тэгж болно гэдгийг та нар мэдэж байна уу даа?! Зөвхөн атаат дайсан л фронт дээр очоод хэрэггүй болчих онгоцыг заводоос бүтэн гаргана даа! Дайсан бидэнд үүнээс илүү хохирол учруулах зүйл бодоод бодоод олохгүй байх. Энэ бол Гитлерт тус хүргэж байгаа хэрэг!

	Хамгийн атаат дайсан ч үүнээс илүү хор хүргэж чадахгүй гэдэг үгийг тэр бээр хэдэнтээ давтан хэлэв.

	— Та нар сөнөөгч нисэх хүчнийг жагсаалаас гаргаснаа мэдэж байна уу? Та нар Гитлерт ямар тус хүргэснээ мэдэж байна уу? Та нар бол гитлерчүүд!

	Тэр үед бид ямаршуу байдалтай байсныг төсөөлж санахад бэрх. Би хувьдаа хамаг бие хөрчих шиг л болсон. Харин Дементьев чавга шиг улайчхаад өнөөх мондийн бүрээсний өөдсийг чичрэн нухчиж байсан.

	Хэдэн минут таг чимээгүй өнгөрлөө. Эцэст нь Сталин бодлогошрон нааш цааш баахан явж бага зэрэг тайвшраад ажилсаг янзтай:

	— Яах вэ тэгээд? гэж асуув.

	Дементьев, бид бүх онгоцыг нэн даруй засна гэв.

	— Нэн даруй гэсэн чинь юу гэсэн үг вэ? Хэчнээн хугацаа вэ?

	Дементьев агшин зуур бодож, над руу нэг харснаа;

	— Хоёр долоо хоногт багтаана гэв.

	— Мэхлээгүй биз?

	— Үгүй нөхөр Сталин аа, амжуулна.

	Би буруу сонсов уу гэж гайхаж орхилоо. Энэ ажилд наад зах нь хоёр сар хэрэгтэй баймаар над санагдсан юм.

	Сталин, онгоцнуудыг ийм түргэн засчихна гэж ер горьдоогүй юм. Ний нуугүй хэлэхэд би бас гайхаж, Дементьевийн амлалт бол аянгыг түр зайлуулж байгаа хэрэг, харин дараа нь яана? гэж бодож байлаа.

	Хугацааг зөвшөөрч авлаа. Гэхдээ хэрхэн яагаад чанар муутай маажин, цавуу нисэх заводод очсон, яагаад маажингийнхаа чанарыг лаборатори шалгаагүй, ер нь уг байдал ямаршуу байгааг шалгаж магадлахыг Сталин цэргийн прокурорт тушааж билээ.

	Тэгээд Сталин хоёр комисс томилж нэгийг нь Урал дахь маажин, будгийн заводод, нөгөөг нь ЯК-уудыг олноор нь үйлдвэрлэдэг заводод илгээх заалтыг мөн дорхноо гаргалаа.

	Дараа нь Сталин над хандаж:

	— Та өөрийгөө өмөөрөхгүй байна уу? Танд юу бодогдож байна? Таныг доромжилж, таны машиныг хөнөөж байхад та юу харж байсан юм бэ? гэв.

	— Нөхөр Сталин аа, энэ нь ажилд хэчнээн хохирол учруулсныг сайн мэдэж байгаа болохоор миний дотор маш аягүй байна. Гэвч хамгийн шийдвэртэй эрс арга хэмжээ авч дутагдлыг хамгийн богино хугацаанд арилгана гэж Дементьевийн нэг адил амлаж байна гэв.

	Тэгээд Сталины тасалгаанаас гарсан хойноо сэтгэл амрах шиг болж, бас тэсэж чадахгүй Дементьевт:

	— Хүүш ээ, ийм их ажлыг яаж хоёр долоо хоногт амжуулж болох юм бэ? гэв.

	— Чи яах гээв, хоёулаа өнөөдөр буудуулчихсан гээ юу? Хоёр долоо хоногийн хойно буудуулбал дээр биш үү. Хэцүү нь хэцүү, гэхдээ хийх л хэрэгтэй болно гэж Дементьев хэлэв.

	Далавчийг тэгж муу наасны дутагдлыг арилгах хамаг лай ланчгийг Дементьев хариуцсан авч, тэр бээр хүч, санаачилга гаргаж ажилласныг үнэлэх ёстой юм.

	Хэдэн арван бригадыг нэн даруй зохион байгуулж ЯК-ууд байрлаж байсан Курскийн чиглэлийн фронтын бүх аэродромууд руу зохих материалынх нь хамт онгоцоор явуулсан юм. ЯК-уудыг олноор нь үйлдвэрлэдэг заводоор барахгүй ойр орчны бүх заводоос будагчин, мужаанаар бүрэлдсэн бригадуудыг зохион байгуулж явуулсан юм.

	Яг энэ үеэр урьд нь будгийн чанар муу байна гэсэн дохио авсан болохоор химийн завод технологио өөрчилж фронтын аэродромууд дээр зохих хэмжээний сайн чанарын маажин хүргэж өгсөн юм.

	Ардын комиссариатын авсан яаралтай арга хэмжээний үр дүнд үнэхээр хоёр гурван долоо хоногийн дотор олон зуун онгоцны далавчны бүрээсийг бэхэлж байлдааны эгзэгтэй хурц үед манай сөнөөгч нисэх хүчнийг хөнөөж манай цэргийг агаараас хамгаалалтгүй болгож мэдэх осолтой дутагдлыг гүйцэд арилгаж билээ.

	Хийсэн ажил маань зохих цаг үедээ амжив. Хоёр гурван өдрийн дараахан Орёл—Курскийн чиглэл дэх нэрт тулалдаан эхэлсэн юм.

	7-р сарын 5-нд Курскийн цүлхэнд германы командлал давшилтаа эхлэв. Гитлерчүүд нисэх хүчний бэлтгэлийг их ач холбогдолтой гэж үзээд, тийш нь германы бүх нисэх хүчнийг түүний дотор сөнөөгч онгоц «Фокке-Вульф-190», «Мессершмитт-109» загварыг нь шинэхэн өөрчилсөн, «Юнкерс-88» гэдэг бөмбөгдөгч, тагнуулын «Фокке-Вульф-189» («жааз») гэдэг онгоцнууд татан аваачсан нь нийтдээ 2 мянга орчим онгоц болсон юм. Гитлерчүүд их бууны хүчирхэг бэлтгэл, танкны аттакийн зэрэгцээгээр зөвлөлтийн хориглолтыг бөмбөгдөлтийн цохилтоор бут цохих зорилгоор манай тэргүүний эгнээ рүү бөмбөгдөгчөө ихээхэн хэмжээгээр оруулсан юм. Хэсэг тус бүрд нь зуугаад сөнөөгчөөр хамгаалуулсан 150 бөмбөгдөгч онгоц байв.

	Гитлерчүүд Курскийн цүлхэнд салхин хөргөлттэй мотор тавьсан «Фокке-Вульф-190» гэдэг шинэ сөнөөгч онгоцоо нэлээд тоогоор бөөгнөрүүлсэн юм.

	Тэд эдгээр онгоцоо нэг талаар манай сөнөөгч онгоцны галд бага өртөгдөнө, нөгөө талаар нэлээд илүү хүчирхэг зэвсэгтэй болохоор манай нисэх хүчинд хүнд хохирол учруулна гэж бодсон авч, аль нь ч зөвтөөгүй юм.

	Дайсны давшсан зургаан өдрийн дотор манай нисгэгчид дайсны 1037 онгоцыг унагасныг үзэхэд агаарын байлдааны хэр хэмжээг тодорхой илтгэж байгаа юм. Гитлерчүүд ийм хүчдэлийг удаан дааж чадахгүй учраас төдхөн сульдаж аюул учруулах чадалгүй болсон юм.

	Дайсан нисэх хүчнийхээ гол хүчийг шингэрээд ирэхлээр тийм юм гарах юм гэж бидний санаанд ч ороогүй байсан италийн «Макки-200», сөнөөгч «Хейнкель-113» болон хамгийн анхны «Мессершмитт» гэх мэтийн Өрнөд Европоос нааш нь татаж авчирсан муу сайн хог новшоо байлдаанд оруулж билээ.

	Орёл-Курскийн тулалдааны эхний өдрүүдээс эхлээд манай нисэх хүчин хуурай замынхаа цэргийг найдвартай хамгаалж, дайсны танкны цувааны ширүүн түрэлтийг тасалдуулж, тэгснээрээ хуурай замын цэргээ хэдэн өдрийн дараа сөрөг давшилтад орохыг хангасан нь энэ агуу их тулалдаан германы фашистын армид эмгэнэлтэй төгсөж билээ.

	Байлдааны бүр гурав дахь өдөр манай хэдэн зуун дайрагч, бөмбөгдөгч, шумбагч онгоц үй олон сөнөөгчдийн дэмжлэгтэйгээр бөмбөгдөж хүчирхэг цохилт хийж, фашистын зөвхөн тэргүүн эгнээгээр барахгүй, харин танкных нь цувааг манай цэрэгтэй нүүр учраагүй ар талаасаа ойртох замд нь тосож газрын хөрстэй хутгалдуулж орхисон юм.

	Энэ талаар ИЛ-2 онгоцны дайрагч-нисгэгчид гарамгай роль гүйцэтгэсэн юм.

	Газар дээр манай танкчин, их бууч, явган цэргүүд санаачилгыг авсны нэгэн адил агаарт манай нисгэгчид санаачилгыг гартаа авсан юм.

	Манай сөнөөгч онгоцнууд дайсны дайралтаас хамгаалсан агаарын найдвартай нэвтэршгүй хаалт бий болгож, зөвлөлтийн бөмбөгдөгч дайрагч онгоцнууд хуурай замын цэрэгтээ давших замыг итгэлтэй гаргаж байлаа.

	7-р сарын 12-нд манай ерөнхий сөрөх давшилт эхлэв.

	Шийдвэрлэх тулалдаан эхэллээ.

	Агаарын ширүүн байлдаан шөнө өдөргүй тасралтгүй болж байлаа. Энэ өдрүүдийнх шиг тийм олон онгоц, олон нислэг хийж байсан удаагүй билээ.

	Зөвлөлтийн давшилтын хурдац улам нэмэгдэж энэ үед давшиж байгаа дайсныг гэдрэг шахах биш, харин дайсанд аль болох их хохирол учруулах, эмх цэгцтэй ухрах бололцоо олгохгүй байхад нисэхийн хүчийг чиглүүлэх болсон юм.

	Гитлерчүүд манай нисгэгчдийн эрэлхэг зориг, зөвлөлтийн сөнөөгч онгоцны чанар чансаанаас айчхаад агаарт тооны талаар их давуу байсан тийм үед ч байлдахаас зайлсхийх нь дээр гэж үздэг болжээ.

	Зөвлөлтийн сөнөөгч онгоцнуудтай ялангуяа шинэтгэн сайжруулсан сөнөөгчидтэй байлдахыг эрс хориглосон дайсны командлалын тушаал хадгалагдан үлджээ. Тэр тушаал манай онгоцнуудын таних тэмдгийг хавсаргаж, герман нисгэгчдэд гарын авлага болгосон байдаг.

	Курскийн цүлхэн дэх тулалдаан Зөвлөлт Холбоот Улсын баатар нисгэгчдийн гэр бүлийг ихээхэн нэмэгдүүлсэн юм. Урьд нь алдаршаагүй байсан ахлах дэслэгч Алексей Маресьев энд тулалдаж Баатар цолоор шагнуулсан юм. Тэр бээр хоёр хөлийнхөө тавхайг тайруулсан хойно Курскийн тулалдаанд оролцсон бөгөөд агаарын анхныхаа тулалдаанд фашистын гурван онгоцыг унагасан юм.

	1943 оны 7-р сарын хорьдоор гитлерчүүдийн зуны давшилт бүрэн баларсан юм.

	1944 оны 8-р сарын 19-нд «Красная звезда» сонинд нийтлүүлсэн «Давшилтын нисэх хүчин» гэсэн өгүүлэлдээ Курскийн цүлхэнд шалгарсан 16-р агаарын армийг командлагч С. И. Руденко энэ агаарын түүхт тулалдааны дүнгийн тухай бичихдээ:

	«1943 оны зуны Орёл-Курскийн тулалдааны нэгэн өдрийн ажиллагааг тодорхойлон илтгэх зарим тоо баримтыг авч үзье. 12.00—13.00 хүртэлх хугацаанд 411 онгоцоор бөөн цохилт хийж, 15.30—16.30 хүртэлх хугацаанд 444 онгоц ажилласан, эцэст нь 19.00—20.00 хүртэл хугацаанд 460 онгоц гурав дахь удаагийн цохилт хийсэн...

	Дүгнэлт.

	Нэгдүгээрт, онгоцны тоо нэмэгдсэн явдал нь Эх орны дайны энэ шатанд дайсны байлдааны техник, амьд хүч бөөгнөрсөн газарт нисэх хүчний бөөн цохилт хийх бололцоог бидэнд олгов. Үүний үрээр зарим үед манай нисэх хүчин хуурай замынхаа цэрэгт туслах төдийгүй, харин ч байлдааныг дуусгахад шийдвэрлэх нөлөө үзүүлж байв.

	Хоёрдугаарт, ЯК, ЛАГГ мэтийн онгоцоор зэвсэглэж босоо шугамын байлдааныг гарамгай эзэмшсэн сөнөөгч онгоцны нисгэгчдийн байлдааны уран чадвар өссөн явдал нь дайсныг агаарт амжилттай цохих бололцоог бидэнд олгосон юм. Хэрэв Сталинградын тулалдааны дараа санаачилгыг бидний гарт орлоо гэж бид ярьдаг болсон бол Орёл-Курскийн тулалдааны дараа манай нисэх хүчин агаарт бүрэн ноёрхох замд баттай орлоо гэж батлах бүрэн үндэстэй болсон юм» гэжээ.

	Дээд ерөнхий командлагчийн 1943 оны 7-р сарын 24-ний тушаалд дурдахдаа:

	«Өчигдөр 7-р сарын 23-нд Орёлоос өмнүүр Белгородоос хойгуур Курскийн чиглэлд хийсэн германы долоодугаар сарын давшилтыг манай цэргийн амжилттай тулалдаанаар бүрмөсөн устгалаа...

	...Германы зуны давшилтын төлөвлөгөөг гүйцэд балран нурсанд тооцох хэрэгтэй. Ингэснээр германчууд зуны давшилтад ямагт ялдаг харин зөвлөлтийн цэрэг арга буюу ухрахад хүрдэг гэсэн хоосон домгийг уудлан илчлэв» гэжээ.

	Дахин хоёр долоо хоног өнгөрөв. 8-р сарын 5-нд манай цэрэг Орел, Белгород хотуудыг эгүүлэн авлаа. Мөн тэр өдөр буюу 8-р сарын 5-нд манай орны түүхнээ анх удаа ялалтын ёслолын буудлагыг олон арван их буугаар хийхийг Москвагийнхан үзсэн юм. Саяхан Москвагийн тэнгэр өөд олон мянган сумаар буудаж байсан зенитийн их буучид энэ удаа нийслэлийн тэнгэрийг янз бүрийн өнгөтэй пуужингаар дүүргэж билээ...

	Курскийн цүлхэнд хийсэн алдарт ялалтад зөвлөлтийн нисэх хүчний аж үйлдвэрийн өсөн нэмэгдсэн хүчин чадал бүрэн илэрхийлэгдсэн юм. Манай заводууд хүчээ асар их нэмэгдүүлсний үрээр фронтод өдөр бүр 100 орчим онгоц өгч байсны дотор 40 орчим нь сөнөөгч онгоц байлаа.

	Манай нисэх хүчин агаарт бүрэн ноёрхдог боллоо. Гэхдээ энэ нь түр зуурын ноёрхол биш байв. Германы нисэх хүчин агаарын байлдааны санаачилгыг биднээс дахин эргүүлэн авч чадаагүй юм. Манай нисгэгчдийн байлдааны уран чадвар, эрэлхэг баатарлаг зориг нь онгоцны гаргалт улам нэмэгдэж, чанар нь дээшилж байгаатай хослоод ирэхлээрээ зөвлөлтийн нисэх хүчнийг дийлэгдэшгүй хүч болгон хувиргав. Аттак нь улам эрчтэй, цохилт нь улам цэцэн оновчтой боллоо. Украин, Белорусс, Балтийн орчим нутаг, Польш, Унгар, Чехословак, Румын, Югославыг чөлөөлөхийн төлөө бүх тулалдаанд, Берлинд ч шувт тийм байсан юм.


ЯК-3 ХӨНГӨН СӨНӨӨГЧ ОНГОЦ

	Зөвлөлтийн шинэ сөнөөгч онгоцнууд нислэг болон байлдааны чанар чансааны хувьд «Мессершмитт»-ээс муугүйгээр үл барам, харин давуу болохыг бүр Москвагийн дэргэдэх тулалдааны үеэр гитлерчүүд гашуун туршлагаасаа мэдэж авсан юм. Дайсан этгээд цахилгаан дайн хийх найдвараа алдаад «Мессершмиттүүдээ» сайжруулахыг улайран оролдож, юуны өмнө хурдыг нь нэмэгдүүлж, нислэгийг нь уртасган, галын хүчийг нь нэмэгдүүлэхийг хичээх болов. Манай нисгэгчид бүр Сталинградын тэнгэрт агаарын байлдаан хийхдээ «Мессершмитт-109Ф», 109Г, 109Г2 гэдэг шинэтгэн сайжруулсан онгоцнуудтай танилцсан юм. Гэхдээ германы эдгээр сайжруулсан онгоцнууд нь ч манай машинуудаас дутуу муу байсан юм. Яагаад гэвэл тэд ингэж сайжруулахдаа онгоцныхоо жинг нэмэгдүүлэх замаар сайжруулсан учраас онгоцоо хэт хүндрүүлсэн юм.

	Пулемётынхоо тоог нэмэгдүүлж онгоцныхоо жинг нь нэмжээ.

	Шатахууныхаа хэмжээг нэмээд удаан нисэх хугацааг ихэсгэж бас л жингийн нь нэмэгдүүлэв.

	Хөдөлгүүрийн ачааллыг ихэсгээд хурдаа нэмж бас л жин нэмэгдүүлэв.

	Гэтэл жин гэдэг бол сөнөөгч онгоцны өндөрт түргэн хөөрөх чадвар, босоо, хөндлөн шугам дээр маневрлахад нөлөөлнө.

	Гэлээ ч гэсэн шинэтгэн сайжруулсан «Мессершмитт» шинэ «Фокке-Вульф-190»-үүд гарч ирсэн нь ашиггүй байдалд орчихгүйн тулд манай сөнөөгч онгоцнуудын байлдааны чанарыг хэрхэн дээшлүүлэх вэ гэдэг талаар биднийг ноцтой бодоход хүргэсэн юм.

	Тэгээд ч бид Кубанийн тулалдааны явц дундуур хожим нь ЯК-3 гэж нэрлэсэн шинэтгэн сайжруулсан ЯК гэдэг сөнөөгч онгоц хийж билээ. Бид онгоцныхоо хурд, маневрлах чадвар, галын хүчийг нэмэгдүүлэхдээ онгоцныхоо жинг нэмэгдүүлээгүй юм.

	Энэ бол хэдийгээр маш хүнд зорилт байсан боловч бид юутай ч гэсэн шийдвэрлэх гэсэн зорилгоо биелүүлсэн юм.

	Дэлхий дахины зохион бүтээгчдийн өмнө байлдааны онгоцны дөрвөн чанар, тухайлбал, хурд, өндөр, холын нислэг, зэвсэглэлийг (харин сөнөөгч онгоцонд бол үүн дээр бас маневрлах чадварыг нэмж) хослуулан шийдвэрлэх бэрхшээлтэй зорилт хэзээнээс ямагт тулгарч ирсэн юм. Хүчирхэг зэвсэг бол юуны өмнө жинг нэмэгдүүлнэ гэсэн үг. Онгоцыг хүндрүүлэхдээ маневрлах чадварыг нь хэвээр байлгахын тулд далавчны талбайг ихэсгэх хэрэгтэй болдог бөгөөд энэ нь хурдыг багасгахад хүргэнэ. Хурдыг нэмэгдүүлэхийн тулд илүү хүчтэй, тэгэхлээр илүү хүнд хөдөлгүүр шаардагдана. Хол нисэхийн тулд түлшний их нөөц хэрэгтэй. Ингэхлээр бүх сайжруулалт нь эцсийн бүлэгт онгоцны жинг нэмэгдүүлэхэд хүргэж байгааг хараа биз дээ.

	Үүний улмаас зохион бүтээгчид эдгээр чанарын аль нэгээр нөгөөг хохироох ямар нэгэн буулттай шийдвэр олох хэрэгтэй болдог. Нэгэнт түгээмэл чанартай сөнөөгч онгоц хийж болохгүй учраас нэг чанарыг хохироож нөгөөг нь хөгжүүлэхэд хүрнэ. Бид яалаа ч гэсэн тэгж буулттай байдлаар шийдвэрлэхгүй, харин сайн сөнөөгч онгоцны бүх чанарыг шингээсэн машин хийх зорилт тавьсан юм. Манайд олноор нь үйлдвэрлэж байсан ЯК-1-Д амжилт гарна гэсэн найдлагатай нөөц байсан юм.

	Ийм «өв тэгш» онгоц хийх гэсэн санаа бүр 1942 онд төрсөн юм. Би энэ тухай маш их боддог байсан учраас заримдаа хэдэн өдрийн турш үүнээс өөр юу ч бодогдохгүй ч байлаа. Би зохион бүтээгчдээ цуглуулаад сэтгэлд бодогдсон санааныхаа үндсийг ярьж билээ. Бүх хамт олны шургуу ажиллагаа болон хүнд асуудлуудыг хамтран хэлэлцэж байсны үрээр шийдвэр маань тоймтой болж ирлээ.

	Бид өдөр шөнө гэж ялгахгүй ажиллав. Эцсийн эцэст шийдвэр маань нэлээд жирийн, олноор нь үйлдвэрлэхэд түвэг багатай болсон юм.

	ЯК-3-ыг Москвад хийж байлаа. 1941 оны намар Сибирьд нүүлгэсэн манай зохион бүтээх товчоо 1943 оны эхээр Москвад бараг гүйцэд буцаж ирээд байлаа. Үндсэн зохион бүтээх товчооны бага хэсэг нь сибирийн заводын дэргэд ЯК-9 сөнөөгч онгоцыг олноор нь үйлдвэрлэх ажлыг хангах зорилгоор Сибирьд хоцорсон юм. Үйлдвэрлэлийн явц дундуур үүссэн машины бүтээмжтэй холбоотой технологийн асуудлыг газар дээр нь шийдвэрлэж байвал хамгийн сайн болох байлаа.

	Шинэ техник хийх ажлыг Москва дахь үндсэн зохион бүтээх хамт олон гардаж байлаа.

	Бид геометрийн талаар хамгийн бага хэмжээтэй атлаа жингийн ашигтай хэсэг нь хамгийн их байх зарчмаар шинэ машинаа боловсруулсан юм. Тэгэхдээ ЯК-1-ийг үндэс болгон авлаа.

	Шинэ машины далавчны талбай нь ЯК-1 онгоцны мөн хэмжээ 17,5 байсныг 14,5 метр хүртэл багасгав. Далавчны хүнд лонжеронуудыг (хэвтээ багануудыг-Орч) хөнгөн дюралиар орлуулан сольж, далавчны бусад бэхэлгээг модоор нь орхив. Аэродинамикийн чанарыг үндсээр нь сайжруулж онгоцны их биеэс гадагш цүлхийж хортой эсэргүүцлийг нэмэгдүүлдэг ус, тосны радиаторууд, нисгэгчийн бүхээгийн саравчийг аятайхан болгов. Тосны радиаторыг далавчны дотор байрлуулж усны радиаторыг их бие рүү нь аль болохоор далд суулгаж, сүүлний жижиг дугуйг нислэг дундуур бас эвхдэг болгож өгөв.

	Онгоцны жинг сайтар шалгаж бүх эд ангийг жинг нь хорогдуулах үүднээс маш нарийн нямбай байцаан үзэж билээ. Тэгэхдээ бэх батыг хохироогоогүй нь мэдээж шүү дээ.

	Бид маш хичээнгүйлэн ажиллаж шинэ сөнөөгч онгоцоо байлдаж байгаа бүх сөнөөгчөөс хөнгөн болгох юм сан гэхээс өөр юу ч бодохгүй байлаа! Үүний хамтад бид ямар ч сайжруулалт хийхдээ олноор нь гаргаж байгаа онгоцныхоо тоог хэрхэвч цөөрүүлж болохгүй гэсэн технологийн талыг минутын төдийхөн ч мартахгүй байлаа.

	Голлон зохион бүтээгч К. В. Синельщиков тэргүүтэй нийт хамт олны шургуу хөдөлмөрийн үр дүнд манай шинэ сөнөөгч онгоц маань өнөөх ВК-105 ПФ гэдэг хөдөлгүүртэй мөртөө ЯК-1-ийг бодвол илүү хурдтай илүү хүчирхэг зэвсэгтэй жин багатай болсон юм.

	Онгоцны жин нь мэдэгдэхүйц багасаж, аэродинамик чанар нь нэмэгдсэний үрээр хэдийгээр хөдөлгүүр нь хуучин хэвээр үлдсэн боловч онгоцны маневр буюу дуулгавар нь эрс нэмэгдэв. Энэ бол хурд нэмэгдсэнтэй хослоод ирэхлээр ямар ч шинэтгэл сайжруулалт хийсэн «Фокке-Вульф-190», «Мессершмиттийг» бодвол шинэ ЯК маань их давуу болсон юм.

	Ингээд энэ үед манай ЯК-3 бол байлдаж байгаа бүх сөнөөгч онгоцны дотроос хамгийн хөнгөн нь болсон юм.

	Би 1943 оны 4-р сарын сүүлчээр ЯК-1-ийг хөгжүүлэн сайжруулсны дүнд ЯК-3 гэдэг шинэ сөнөөгч онгоц хийж, шалгаж үзсэн тухайгаа Улсыг Батлан хамгаалах хороонд илтгэв. Олноор нь үйлдвэрлэж байсан ЯК-1-тэй зүйрлүүлэхэд машиныхаа жинг 300 килограммаар багасгасан мөртөө бид өнөөх хуучин моторыг нь солиогүйгээр хурдыг нь цагт 70 километрээр нэмэгдүүлж маневрлах чадварыг эрс сайжруулж зэвсэглэлийг нь нэмэгдүүллээ. ЯК-3 сөнөөгч онгоцыг манай үндсэн зохион бүтээх товчоо санаачилгын журмаар хийснийг би онцлон тэмдэглэв.

	Сталин их гайхаж:

	— Хачин юм даа! Та нар яаж тэгж чадаа вэ?

	— Бид ЯК-1 онгоцныхоо бүтцийг хөнгөрүүлж бас далавчийг нь багасгалаа. Тэгэхлээр бас л их хөнгөн болж ЯК-1-ийн нислэгийн хүнд нь 2950 килограмм байсан бол ЯК-3-ынх 2650 килограмм боллоо.

	— «Мессершмитт», «Фокке-Вульф»-үүдийн хүндийн жин хэд байдаг юм бэ?

	— Одоогийн «Мессершмитт» 3000 гаруй килограмм, «Фокке-Вульф» 4000 орчим килограмм байгаа юм.

	— Тэгэхлээр ЯК-3-ын маневрлах чадвар германы сөнөөгч онгоцнуудаас илүү байх нь ээ?

	— Их илүү.

	Сталин бага зэрэг бодож байснаа дахин ингэж асуув.

	— Яагаад хурд нь нэмэгдэв, моторт нь ямар нэг өөрчлөлт хийсэн үү?

	Моторт нь юу ч хийгээгүй, ердийн олноор нь үйлдвэрлэдэг мотор байгаа юм гэж би хариулаад онгоцныхоо аэродинамикийг хэрхэн сайжруулсан тухай тайлбарлаж ЯК-3-ын хамгийн их хурд нь цагт 660 километр болсон гэж ярилаа.

	— Технологи нь ямар байна?

	— Технологи нь үндсэндээ ЯК-1-ийнх шиг байгаа.

	— Тэгвэл их сайн байна. Улсын шалгалтад түргэн оруулаад ямар болсныг илтгээрэй. Амжилт хүсье гэв.

	ЯК-3-ыг олноор үйлдвэрлэхэд төдий л бэрхшээл гарсангүй. Түүнийг заводын программыг бууруулалгүй ЯК-1-ийг олноор нь үйлдвэрлэхийн хажуугаар нэг зэрэг үйлдвэрт нэвтрүүлэв.

	Удалгүй фронтод ЯК-1-ийн оронд ЯК-3-ыг олон тоотой өгдөг болсон юм.

	1943 оны 10-р сард Климовын ВК-107 гэдэг шинэ мотортой ЯК-3 онгоцыг шалгахад их сайн амжилт олсон юм. 

	ЯК онгоцыг цаашид шинэтгэсэн энэ онгоц тэр үедээ гойд гэгдэж цагт 700 гаруй километр хурдтай ниссэн бөгөөд 11-р сарын 12-нд ардын комиссар бид хоёр энэ тухай Сталинд илтгэл бичиж, Сталин яаж үнэлэхийг би тэсэж ядан хүлээж байлаа.

	Гэвч өдөр хоног өнгөрөвч бидний илтгэлд хариу өгөхгүй байлаа. Хоёр гурван долоо хоног өнгөрөхөд таг чимээгүй л байна.

	11-р сарын 28—12-р сарын 1-нд гурван гүрний удирдагч Сталин, Рузвельт, Черчилль нарын Тегераны бага хурал боллоо. Сталиныг Тегеранаас буцаж ирсний дараа би түүнд манай шинэ машины тухай сануулъя гэж шийдлээ. Бид онгоцныхоо гоё хөөрхөн загварыг завод дээрээ хийгээд түүнийгээ доорх зурвасын хамт илгээж билээ.

	«Нөхөр Сталин аа, дэлхийд хамгийн хурдан сөнөөгч онгоц болох ЯК-ын сайжруулсан цоо шинэ загварыг танд илгээв. Нисгэгч Федрови энэ онгоцоор цагт 700 гаруй километр хурдтай нислээ. Зохион бүтээгч Яковлев» гэж бичсэн юм. 

	Нэг өдрийн дараа ардын комиссар бид хоёрыг Сталин дуудлаа. Очиход Молотов, Щербаков, Волховын фронтыг командлагч Мерецков, Цэргийн зөвлөлийн гишүүн Штыков нар тэнд байлаа. Бодвоос фронт дээр нэг учир болоо байх гэмээр байв. Үнэхээр хэдэн өдрийн дараа дайсныг Ленинградын дэргэд бут ниргэж эхэлсэн юм.

	Би Сталиныг маршалын мундирээ өмссөнийг анх удаа харлаа.

	Бичгийн нь ширээн дээр «Сталины маршрут» гэдэг нэртэй Чкаловын ниссэн онгоцны дэргэд ЯК-ын загвар байх бөгөөд түүний дор нь миний зурвасыг тавьсныг олж харав.

	Сталин тэнд байгаа хүмүүстэй яриагаа дуусгаад бидэнд хандаж, Климовын 107 дахь моторыг сонирхож түүнийг олноор нь үйлдвэрлэх боломжийн тухай асуулаа.

	Ардын комиссар уг моторыг сайн үнэлж түүнийг олноор нь үйлдвэрлэх зөвшөөрөл гуйгаад, бэлдэж ирсэн тогтоолынхоо төслийг хянаж үзээд батална уу гэлээ. Сталин ЯК-3-ын загварыг бичгийнхээ ширээнээс авч том ширээн дээр тавиад:

	— Энэ чинь үнэн үү? Ийм хурдтай юм уу? Их сайн байна! Олноор нь үйлдвэрлэх талаар ямар байна? гэв.

	Одоо 105 дахь мотортой ЯК-3-ыг олноор нь үйлдвэрлэж байна. Хэрэв 107 дахь мотортой шинэ машины улсын шалгалтыг давбал түүнийг хуучин машины оронд олноор нь үйлдвэрлэж болох юм гэж бид хариулав.

	— Одоо 107 дахь мотортой ямар онгоц гаргах гэж байна вэ?

	— Одоо ЯК-9-ийг гаргана.

	— Тэр чинь ямар үзүүлэлттэй юм бэ?

	Бид тодорхой ярьж өглөө.

	— За сайн байна!

	Сталин тасалгаа дотроо нааш цаашаа баахан явснаа миний дэргэд ирж, погонд гараа хүргээд:

	— Та чинь хошууч генерал хэвээрээ л байна уу?

	Би сандарчхаад дуугүй зогсоно, гэтэл Сталин гэнэт:

	— Дэслэгч генерал болохоор болжээ гэв.

	Тэгснээ зохион бүтээгч Швецовын 82 дахь моторын тухай шууд ярьж түүнийг олноор нь үйлдвэрлэх ажлыг муу хийж байна гэж биднийг загнав. Бид өөрийгөө зөвтгөх гэж амандаа нэг юм бөвтнөж байгаад харин Сталиныг трубкээ нэрэх гэж жаалхан зай гарахад түүнийг ашиглаж, ардын комиссар маань:

	— Нөхөр Сталин аа, явахыг зөвшөөрнө үү? гэж хэлэв.

	Кремлиэс ардын комиссариатад очих зам 15 хэртэй минут болоо биз. Намайг албан тасалгаандаа орж завдаагүй шатаар өгсөж явахад над дэслэгч генерал цол шагнасан тухай Ардын комиссар нарын Зөвлөлийн тогтоолыг Левитан радиогоор уншиж байгааг сонсож билээ.

	ЯК-3-ыг агаарын ширүүн тулалдаанд шалгасан фронтын нисгэгчдийн захидал манай бүх хамт олонд том шагнал болсон юм.

	Би нисгэгч Ершовын тухай бичсэн сөнөөгч онгоцны нэг хорооны даргын захидлыг хүлээн авсны дотор:

	«Дэслэгч Александр Ершов фронтод ирээд дөнгөж нэг сар ЯК-3-аар нисэж байгаа хүн. Тэр бээр энэ нэг сарын дотор зургаан удаа агаарт байлдаж дайсны арван онгоцыг унагав... Нэг удаа манай найман онгоц руу дайсны гучин «Фокке-Вульф» дайрлаа. Ершов энэ байлдаанд ЯК-ынхаа далавчаар нэг «Фоккерын» сүүлийг тас хяргаж, пулемёт их бууныхаа галаар бас нэг онгоцыг унагав. Ершов маргааш өдөр нь хоёулаа нисэж байхад нь арван зургаан «Фокке-Вульф» дайрсан боловч агаарын байлдааныг шувтрахад Ершов гурван сөнөөгч онгоцыг унагасан юм» гэжээ.

	Би Ершовын амжилтад баярлаад түүнд баяр хүргэж цахилгаан бичсэн юм. Тэгсхийж байтал Ершовоос хариу ирж, миний сэтгэлийг их хөдөлгөж билээ. Дахиад дайсны таван онгоц нэмж унагаснаа мэдэгдээд дэслэгч Ершов өөрийнхөө тухай бичсэн нь:

	«Би 22 настай боловч 1938 оноос эхлээд ниссэн, сургуульд 4 жил багш нисгэгчийн ажил хийж амжсан. Энэ нь над ЯК-3 онгоцны байдаг бүх бололцоог ашиглахад туслав. Одоо ЯК-3 бол манай нисгэгчдийн хамгийн хайртай онгоц маань зайлшгүй мөн. Бүр хүүхэд байхаасаа эхлээд нисэхийн тухай ном зохиол уншихад жинхэнэ туршин нисгэгч болох юм сан гэж би мөрөөддөг байлаа. Миний зүүдэнд ордог шиг ирээдүйн тийм онгоц танд төслийн хувьд бэлхэн болчхоод байна гэдэгт би итгэж байна. Нэг үгээр хэлбэл би хүүхэд ахуйгаасаа эхлээд авиацад2 «хорхойтой» болсон хүн юм. Миний хэлэх гэсэн бодлыг цаасан дээр илэрхийлэхэд тун хэцүү...» гэжээ.

	Нисгэгч Александр Ершов дайсныг бүрэн ялах хүртэл нэр төртэй тулалдаж яваад дараа нь туршин нисгэгч болох гэсэн мөрөөдлөө биелүүлснийг би дайн дуусаад хэдэн жил өнгөрсний дараа сонссон юм.

	Би дайны үеэр зөвлөлтийн ас нисгэгч ахмад Луганскийн сонин гэрэл зургийг фронтоос авч билээ. Луганский тэр зургийг өөрийнхөө ЯК-3-ын дэргэд зогсож авхуулсан бөгөөд онгоцных нь их бие дээр 24 таван хошуу зурсан байв. Энэ бол Луганский германы 24 онгоцыг унагасан хэрэг байлаа.

	Сергей Луганский бол Алма-Атад төрсөн, 1938 онд нисгэгчийн сургууль төгсгөөд зөвлөлт — финляндын дайнд оролцсон юм. Нэг удаа байлдаанд түүний онгоц шатахад шүхрээр амиа аварсан гэнэ. Гэхдээ онгоцноосоо үсрэх үед нь гутал нь сугарч унасан учраас хэдэн километр цасан дундуур хөл нүцгэн явж өөрийнхөн дээрээ ирсэн ажээ.

	1943 оны 9-р сарын 2-нд ЗСБНХУ-ын Дээд Зөвлөлийн Тэргүүлэгчдийн газраас Луганскийг анх удаа Зөвлөлт Холбоот Улсын Баатарын алтан таван хошуугаар шагнасан юм. Гитлерийн булаан эзлэгчдийг зөвлөлтийн газар нутгаас хөөж гаргах үеэр Сергей Данилович Луганский хоёр дахь удаагийн Зөвлөлт Холбоот Улсын Баатар болсон бөгөөд өөрөө ганцаараа дайсны 37 онгоцыг унагасан ба хэсгээрээ байлдаж 6 онгоц унагасан юм.

	Шинэ ЯК-3 сөнөөгчийн тухай зөвхөн манай нисгэгчдээр барахгүй, англи, америк, францын янз бүрийн онгоцоор нисэж байсан «Норманди» хорооны франц нисгэгчид бас сайн сэтгэгдэлтэй байв.

	Английн «Айрплен» сэтгүүлийн 1946 оны 3-р сарын нэг дугаарт «Нормандийн» нэг нисгэгч ЯК-3-ын тухай сэтгэгдлээ бичсэнийг аваад үзье.

	«ЯК-3» онгоцыг гол төлөв газрын цэрэгтэй хамтран ажиллахад зориулсан юм. Эдгээр онгоц Улаан Армийг давшиж байхад дайсны бүх төрлийн онгоцыг дайрч дайсны фронт дээр байгаа ангиудыг бөмбөгдөх буюу пулемётоор шүршиж цэргээ дэмждэг байв. ЯК-3-ууд бас бөмбөгдөгч ПЕ-2 болон «дайрагч» онгоцнуудыг хамгаалж байв. Түүнээс гадна ПЕ-2 буюу «дайрагчдыг» дайсны аэродром дээр ирэхээс 10 минутын өмнө ЯК-3-ууд тэр район дээгүүр нисэж дайсны онгоцнуудыг газар дээр устган агаараас унагааж эсхүл тэдгээрийн нисэхэд нь саад хийж байв. Тэгээд бөмбөгдөгчдийнхөө гарч ирэхэд тэдгээрийг өөр аэродром дээрээс дайсны сөнөөгчид дайрахаас ЯК-3-ууд бас хамгаалдаг байв.

	Бас өөр нэг зорилт нь дайсны онгоцыг тосож устгах явдал юм. Нисгэгчид онгоцондоо суугаад байлдаанд ямагт бэлхэн байж, дайсны онгоцыг нүдээр харах буюу радио телефоноор мэдэгдсэн тухай бүрд нисэж байдаг юм.

	Энэ зорилтыг биелүүлэхэд чухамдаа ЯК-3 шиг агаарт түргэн хөөрдөг, бага өндөрт сайн хурдалдаг тосогч онгоц хэрэгтэй юм. ЯК-3 дайсны «Фокке-Вульф-190»-ийг дайрахдаа 5000 метрээс их дээшээ ер гарч байгаагүй. ЯК-3 энэ өндөрт хамгийн шилдэг чанараа гаргадаг юм. ЯК бол газарт ойр байхдаа фрицээс ямагт давуу байдаг, германы олон нисгэгч ЯК-ыг гүнзгий виражаар араас нь дагах гээд хурдаа алдаж газар мөргөж байсан удаа олон бий» гэжээ.

	Тэр нисгэгч цааш нь бичихдээ: «1944 оны 10-р сард арван өдрийн дотор Чөлөөт Францын «Норманди» гэдэг эскадриль оросын фронт дээр байлдаж байхдаа албан ёсны мэдээгээр германы 119 онгоц унагасан байна» гэжээ. Цорын ганц хохирол бол хоёр нисгэгч шархаджээ. «Норманди» эскадриль ЯК-3-аар зэвсэглэсэн бөгөөд тэдгээрийн унагасан онгоц нь гол төлөв «Фокке-Вульф-190», «Мессершмитт-109Г» онгоцнууд байсан юм.

	Бас цааш нь бичихдээ:

	«Дайны жилүүдэд онгоцны ганцхан завод 15000 ЯК онгоц хийсэн байхад ЗСБНХУ ленд-лизээр авсан бүх онгоц нь 13000 болсныг (ерөнхийлөгч Г. Трумэнээс ленд-лизийн асуудлаар АНУ-ын конгресст илгээсэн 19-р илгээлтэд ингэж дурдсан юм) тэмдэглэхэд сонирхолтой юм. Оросууд үр бүтээлтэй хүчирхэг ЦНХ байгуулж түүнийгээ мөн тэр үеийн англи, германы онгоцнуудтай нислэгийнхээ чанараар бүрэн харьцуулж болох онгоцнуудаар зэвсэглэсэн юм. Хэдийгээр тэр онгоцнууд нь техникийн хувьд бүрэн төгс биш боловч, олноор нь үйлдвэрлэхэд тохирсон Дорнод фронтын нөхцөлд үйлчлэхэд хялбархан ер нь багахан бэлтгэлтэй нисгэгч жолоодож болдог байлаа» гэжээ.

	«Айрплен» сэтгүүлийн 1956 оны тавдугаар сарын дугаарт ЯК-3-ыг францчуудын үнэлснийг бас аваад үзье. Энэ өгүүлэлд ЯК-3-ыг дэлхийн хоёрдугаар дайны үед байсан английн шилдэг сөнөөгч «Спитфайр», америкийн «Тандерболт»-тай харьцуулан үзсэн. Үүнд:

	«ЯК-3 бол Фоккертай ойролцоо мод төмөр хольж хийсэн хийцтэй нислэгийн чанар нь «СпитфайрV»-тай ойролцоо, гэхдээ маневр сайн, зэвсэг нь хөнгөн онгоц байгаа юм. Францын нисгэгчид хурд ихтэй, хүнд зэвсэгтэй «Тандерболт»-оос маневр сайнтай ЯК-ыг илүү гэж үзэх бөгөөд хожим нь «Тандерболт»-оор зэвсэглэсэн юм. ЯК-3 бол ажиллах хүчин нь мэргэжил багатай үйлдвэрт олноор нь хийхэд хамгийн тохирсон онгоц шиг над санагддаг юм. Хийц үнэмшмээргүй болхи, гагнуурыг нь тосгоны дархан хийсэн юм шиг гэтэл гаднах янзлал нь уралдааны машин шиг ганган сайхан юм. Элдвийн хэрэггүй гоёлол чимэглэлээс бүрэн зайлсхийсэн энэ онгоц найдвартай, дайны үед сөнөөгч онгоцны наслалт хэдхэн цаг байдагт тохируулж хийсэн юм. Энэ машин иймэрхүү машинд тавих зохих бүх шаардлагад тохирсон бөгөөд түүнд илүү зүйл ер байгаагүй» гэжээ.

	Сөнөөгч бол нэг суудалтай машин, тэгэхлээр сөнөөгч онгоц нисгэгчийн дур хүслийг агшин зуур биелүүлдэг байх ёстой. Сөнөөгч онгоц хэчнээн маневр сайтай, дуулгавартай, нисгэгчийн хөдөлгөөн бүрд түргэн захирагддаг, галаа агаарын дайсанд түргэн шилжүүлдэг байх тусмаа ялах найдлага нь төдий чинээ их байдаг юм. Гэтэл сөнөөгчийн маневр, дуулгавар, жолоодоход хөнгөн, нисгэгчид захирагдах энэ бүх чанар нь гол төлөв онгоцны жингээс шалтгаална.

	Зөвлөлтийн зохион бүтээгчид хөнгөн сөнөөгч хийх замаар шийдвэртэй замнасан нь зөв болсныг байлдааны туршлага харуулж өгсөн юм. Чухамдаа дайны бүх хоёр дахь үед хөнгөн сөнөөгчид л агаарт шувт ноёрхсон юм.

	Бид ЯК-3-ыг олноор үйлдвэрлэж сурсны дараа, тэр нь фронт дээр сайн болохоо харуулсны дараа хөнгөн сөнөөгчийн бүдүүвчийг улам сайжруулах талаар цаашдаа ч эрэлт хайгуул хийсээр л байлаа.

	Бид ЯК-ын бүтцийг улам сайжруулж улам хөнгөвчилж өгсний дүнд сэнсний голоор бууддаг 20 миллиметрийн их бууны оронд 37 миллиметрийн их буу зоож, 12 миллиметрийн хоёр пулемётын оронд сэнсний завсраар бууддаг 20 миллиметрийн хоёр их буу зоодог болгов. Ингээд ЯК-3 онгоцны галын хүч нь гурав дахин нэмэгдэж билээ.

	Ийм шинэтгэл бол ЯК-3 онгоцны бүтцийг цаашид хөнгөвчлөх, тухайлбал модон далавчийг төмөр далавчаар солих зэрэг шургуу ажлын үр дүн билээ. Энэ нь байлдаж байгаа сөнөөгч онгоцнуудын дотроос хамгийн хөнгөнд тооцогдож байсан сөнөөгчийн нийт жинг нэмэгдүүлэхгүйгээр ингэж хүчирхэг зэвсэглэх боломж олгосон юм.

	Зорилтоо ингэж шийдвэрлэв.

	Бид бүдүүвч зураглал зохиох ажилд нэн даруй орж билээ. Хүн бүрийн бүтээлч урам зориг шинэ машинаа аль болох түргэн хийх гэсэн хүсэл өрнөж байлаа.

	Машинаа хийж дуусгаад 1945 оны хавар улсын шалгалтад оруулсан юм.

	Дайны өмнө үед Англи, Америк, Германд сөнөөгч нисэх хүчнийг хөгжүүлэхдээ уг онгоцны жинг нэмэгдүүлэх илэрхий хандлага гарч байсан юм. Дайн энэ хандлага буруу болохыг харуулав. Гэвч жишээ нь германчууд энэ талаар юу ч засаж залруулж чадаагүй юм. Онгоцнуудаа нэгэнт олноор үйлдвэрлэдэг болчихсон учраас заводоо зогсоогоод бас дайны нөхцөлд нэг төрлийн онгоцыг болиулж өөр онгоц хийх гэдэг бол сүйрэлтэй тэнцэх хэрэг байлаа.

	Хэрэв дайны өмнө Германд «Мессершмитт-109» гэдэг хамгийн хөнгөн сөнөөгч онгоц байсан бол «Фокке-Вульф-190» гэдэг нэлээд хүнд онгоцыг олноор үйлдвэрлэх болсны улмаас фашистууд агаарт давамгайлах тэр байдлаа алдсан юм. Зөвлөлтийн нэлээд хөнгөн сөнөөгч онгоцнууд германы нэлээд хүнд сөнөөгч онгоцыг цохиж байгааг тэд туршлагаас мэдэх болсон юм. Тэдний цоо шинэхэн «Фокке-Вульф-190» нь фронт дээр гарч ирсэн өдрөөсөө эхлээд ЯК-3 болон ЛАГГ-3-ыг цаашид хөгжүүлж хийсэн ЛА-5-ын бай болсон юм.

	Хүндийн жин нь 3 тонн гаруй байсан ЛАГГ-3-ын моторынх нь хүч дутагдаж байгааг байлдаанд мэдэж авсан юм. Тэгэхлээр зохион бүтээгч нь салхин хөргөлттэй тус бүрдээ 1700, 1850 морины хүчтэй од маягийн АШ-82, АШ-82ФН гэдэг моторуудыг тавих болсон юм. Энэ хөдөлгүүрүүдийг тавьж ЛА-5, ЛА-5ФН гэдэг сөнөөгч онгоцнуудыг хийсэн юм. Үүний дүнд уг сөнөөгч онгоцны хамгийн их хурдыг цагт 650 километр хүртэл нэмэгдүүлж, түргэн хөөрөлт, маневрлах чанарыг дээшлүүлэв. Лавочкины сөнөөгч онгоцны зэвсэг их хүчирхэг байсан. Үүнд: ЛА-5 нь хоёр, ЛА-7 нь гурван 20 миллиметрийн сэнсний завсраар бууддаг их буутай байлаа. ЛА сөнөөгч онгоцнууд жолоодлого хөнгөн, маневр сайн, ялангуяа гүнзгий виражийг их сайн хийдэг, нислэг-тактикийн чадлын хувьд германы «Фокке-Вульф190», «Мессершмитт-109»-үүдээс давуу байсан юм.

	Манай нисгэгчид ЛА-5-аар халз тулахаас айдаггүй байв. Мотор нь нисгэгчээ дайсны пулемётын галаас сайн хамгаалдаг гэж үздэг байлаа. Ерөнхийдөө энэ бол шилдэг сөнөөгч онгоц бөгөөд түүнийг хийх гэж Лавочкины зохион бүтээх товчоо ажиллахдаа манай зохион бүтээх товчоо ЯК-3-ыг хийх гэж хэчнээн зүтгэл гаргаж хэчнээн эрчимтэй ажилласан шиг хөдөлмөрлөсөн юм.

	Энэ хоёр сөнөөгчийг хийх ажил бараг нэг зэрэг явагдаж байсан болохоор манай хамт олон ямагт уралдаантай юм шиг байж билээ. Тэгээд энэ хоёр машин фронтод бараг нэг зэрэг очсон юм.


ФРОНТЫН НИСГЭГЧИД

	Заводын туршин нисгэгчид онгоцыг төрж байх үед нь заводын аэродром дээр гүн ар талд шалгадаг юм. Манай машинууд гол шүүлгээ байлдааны дундуур өгнө.

	Заводын шалгалтын программ хэчнээн нарийн байвч, уг шалгалтыг байлдааны нөхцөлд хэчнээн ойртуулавч, дайсантай тулгарах үед гэнэт гарах тэр болгоныг урьтаж мэдэх боломжгүй юм. Түүнээс гадна заводын шалгалтыг хамгийн туршлагатай ер нь нислэгийн профессор гэж хэлж болохоор нисгэгчид хийдэг юм. Гэтэл фронт дээр очсон онгоц бол жирийн нисгэгчийн гарт нисэх сургуулийн сандлаас саяхан салсан нисгэгчийн гарт орох нь олонтоо байдаг юм. Иймд бид Эх орны дайны фронтоос манай нисгэгчид манай онгоцоор хэрхэн байлдаж байгаа тухай, онгоцнууд маань байлдаанд ямаршуу байгаа тухай мэдээ ирэхийг ямагт тэсэж ядан хүлээж байдаг сан.

	Бид фронттой нягт холбоотой байсан. Манай инженерүүд фронтын аэродром дээр байнга очдог, сөнөөгч ЯК онгоцны байлдааны чадварыг ангийн дарга нар болон нисгэгчид хэрхэн үнэлсэн тухай олон захидлыг бид хүлээн авдаг байлаа.

	Би ч миний нөхөд ч нисгэгч нарын ажиллагаа тэдний тактикийг нүд ширтэн ажиглаж, тэдний уран чадварын өсөлтөд баярладаг байлаа. Би фронтоос ирсэн нисгэгчийн ялангуяа сөнөөгч онгоцны нисгэгчийн яриаг гойд амтархан сонсдог байлаа. Тэдний захидал шаардлага болон тэднүүстэй биечлэн уулзахад дайны сар өнгөрөх бүр манай жигүүрт гварди хэрхэн өсөн торниж, хатуужиж байгаа нь харагддаг байв.

	Гол нь бид нисэх бүрэлдэхүүнээс олон заалт зөвлөмж аваад нэлээд сайжруулалт хийж байв. Заримдаа ярианы дундуур буюу захидалд дурдсан шальгүй мэт анхааруулга нь зохион бүтээгчид сөнөөгч онгоцоо сайжруулах чухал санаа авхуулдаг удаа байдаг юм.

	Би сөнөөгч онгоцны зохион бүтээгч болохоор ч тэр юм уу, ер нь миний бодлоор бол нисэхийн бүх мэргэжлийн дотроос хамгийн хурц, хамгийн баатарлаг, хамгийн романтик гэмээр мэргэжил бол сөнөөгч онгоцны нисгэгчийн мэргэжил юм.

	Бөмбөгдөгч, тагнуулын онгоц, дайран сөнөөгч зэрэг онгоцны бүх нисгэгчдэд нисэх хүчин өндөр шаардлага тавьдаг нь мэдээж юм. Эдгээр нисгэгч цөмөөрөө эрэлхэг хатуужилтай, машин, зэвсгээ арван хуруу шигээ мэдэж эзэмшсэн байх хэрэгтэй. Гэхдээ л сөнөөгч онгоцны нисгэгчээс гойд авьяас чанар шаардана.

	Сөнөөгч нисгэгч бол газраас тасрахаас эхлээд аэродром дээрээ буцаж ирэх хүртэл байлдааны бүх үед бүхээг дотроо ганцаараа байх бөгөөд маш олон зорилтыг тэгээд агшин зуурт ганцаараа шийдвэрлэх ёстой болдог юм. Нэгдүгээрт, хамт нисэж яваа нөхөртэйгөө холбоо барих хэрэгтэй, яагаад гэвэл сөнөөгч онгоц ганцаараа нисэх нь ховор байдаг.

	Хоёрдугаарт, агаарт эргэн тойрны байдал ямар байгааг ажиглаж явах ёстой.

	Гуравдугаарт, дайсныг олж аваад өөрөө ашигтай байдал эзлэх хүртэл хараанаас салгахгүй байж түүнийг пулемёт, их буугаар буудаж устгах ёстой.

	Дөрөвдүгээрт, багаж хэрэгслийн заалтыг ажиглаж, хөдөлгүүр болон онгоцны байдлыг шалгаж байх ёстой.

	Тавдугаарт, газартай радио холбоо барих хэрэгтэй.

	Гэтэл энэ бүгдийг бараг нэг зэрэг хийхэд хүрнэ. Сөнөөгч нисгэгч гагцхүү эрэлхэг байх төдийгүй бас юмыг агшин зуур баримжаалдаг, ер бусын авхаалжтай байх ёстой юм, тэр нь төмөр мэт хатуужилтай байх ёстой, бусад ямар ч онгоцны нисгэгч, сөнөөгчийн нисгэгч эгц дээш доошоо цойлох буюу шумбахад, ер бусын их хурдаар вираж болон бусад маневр хийхэд учирдаг шиг тийм асар их хүч шавхаж бие махбодоо дайчилдаггүй юм.

	Би уулзаж учирч байсан олон нисгэгчээс:

	— Фронтын амьдралд хамгийн эвгүй зүйл юу вэ? гэж асуухад

	Бараг бүгд жаалхан өөр өөр хэлбэртэй боловч:

	— Хамгийн аягүй юм бол нислэгийн бус цаг агаар юм. Бидэнд хамгийн уйтгартай юм бол нисэх аргагүй өдрүүд байдаг. Удахгүй агаар сайжраасай бушуухан байлдах юм сан гээд л хүлээж суудаг гэж хэлдэг сэн.

	Ингэж хариулж байгаа явдал бол манай нисгэгчид зөвхөн нисэх арга ухааны мастерууд төдийгүй харин фронтын нислэг бүр нь үхэх сэхэхэд хүрч мэдэх осолтой зүйл боловч дайсны өөдөөс тэмүүлэгч цогтой халуун эх орончид мөн гэдгийг гэрчилж байгаа юм.

	Хамгийн гарамгай сөнөөгч-нисгэгчийг ас гэж нэрлэнэ. «Ас» гэж францаар (хөзрийн тамга) гэсэн үг. «Ас» гэдэг цолыг дэлхийн 1914—1918 онуудын дайны шилдэг нисгэгчид анх удаа хүртсэн бөгөөд гэхдээ энэ албан ёсны бус цолыг дайсны 10-аас доошгүй онгоц унагаасан нисгэгчид өгч байв. Дэлхийн нэгдүгээр дайны агаарын байлдаанд 9 мянган онгоц унагагдсан бөгөөд үүний 5 мянга гаруйг ас нисгэгчид унагаасан гэж үздэг юм.

	Асууд бол нэг ёсны агаарын мэргэн буудагчид учраас тэдний тактик өвөрмөц байдаг. Тэд ажиллах зүг чиг, устгах байгаа чөлөөтэй сонгож авна. Тэд дайсныг хүлээж суухгүй харин эрж олоод устгадаг юм.

	Асуудын тактик нь дайсны сул талыг мадаггүй мэдэх, өөрийнхөө онгоцыг гарамгай эзэмших, сэргэлэн цовоолог, эрэлхэг зориг, цэргийн уран аргатай хосолсон эрүүл саруул тооцоо дээр үндэслэдэг юм.

	Машинаа гарамгай эзэмшсэн нисгэгч тэр бүр ас байж чадахгүй. Ас нисгэгчид спортын тэмүүлэл, агаарын дайсантай байлдах гэсэн мохошгүй эрмэлзэлтэй байх ёстой. Ас нисгэгч бол аз мэд гээд гох дарахгүй харин шагайж маш мэргэн буудна. Тэр нь онгоцны ямар ч байдлаас буудаж чаддаг байх ёстой.

	Германы нисэх хүчин өөрийн асуудаараа гойд бардамнан гайхуулдаг байлаа. Агаарт ноёрхох явдлыг тэдний үүрэг болгон даалгаж байсан бөгөөд энэ нь германы нисэхийн дүрэмд ч тусгагдсан байдаг. Германчууд асуудаа «агаарын рыцариуд» гэж нэрлэдэг байв.

	Дэлхийн нэгдүгээр дайнд олон онгоц унагаад, агаарын 59 дэх байлдаандаа английн залуу нисгэгчид буудуулж унасан барон Рихтгоффенийг хамгийн алдарт «рыцарь» гэж тоолдог байв.

	Гитлерчүүд асуудаараа гайхуулж тэднийг ер бусын хүмүүс мэтээр зарладаг байлаа. Асуудын онгоцыг бусад нисгэгчийнхээс ялгаруулахын тулд тусгай тэмдгээр гоёж чимэглэдэг байв. Би германы унагаагдсан нэг онгоцны их бие дээр цэцгийн тамга, нөгөөгийнх дээр нь хүүхний хөл, гурав дахийнх дээр нь лууны шүдтэй толгой зэргийг зурсныг үзсэн юм.

	Зөвлөлтийн нисгэгчид бол өөрсдийн унагасан дайсны онгоцны тоогоор өөрийнхөө онгоцны их бие дээр улаан таван хошуу зурдаг өөр заншилтай болсон юм.

	Хөрөнгөтний армийн асууд бол хувийнхаа нэр төрийг хичээсэн нэг ёсондоо ганц бие хүн учраас энэ талаараа киноны однуудтай баахан төстэй юм. Тэд дээрэлхүү ихэмсэг зантай, өөрсдийгөө шигшмэл улс гэж үздэг юм. Зөвлөлтийн ас бол ондоо байдаг. Тэдний хувийнх нь чанар хэдийгээр их боловч өөрсдийгөө бусад олон нисгэгчээс ялгадаггүй юм. Зөвлөлтийн хүн хүүхэд ахуйгаасаа хүмүүжсэн хамт олонч чанар нь зөвлөлтийн асын зан байдалд нөлөөлдөг юм. Манай ас нисгэгч зөвхөн чөлөөтэй эрэл хийж, дайсны шилдэг нисгэгчийг устгадаг төдийгүй бас бөөнөөрөө байлдахад оролцож бусдыгаа толгойлж тэднүүстээ үлгэр жишээ болдог юм. Би Покрышкин, Кожедуб, Клещев, Лавриненков, Покрышев зэрэг олон асыг таньдаг. Тэд бол тус бүр «дансандаа» дайсны олон арван онгоц унагаасан хүмүүс билээ.

	Александр Иванович Покрышкинтай би бүр дайны дараа танилцсан юм. Сибирийн нэг хотын хөдөлмөрчид бид хоёрыг ЗСБНXУ-ын Дээд Зөвлөлийн депутатад нэр дэвшүүлжээ. Бид хоёр сонгуулийн өмнөх хурал дээр үг хэлсэн, гэхдээ зөрчихсөн бөгөөд би түүнтэй Сибирьд уулзах гэж их хүссэн боловч амжаагүй юм. Би Кремльд Дээд Зөвлөлийн хуралдаан дээр Покрышкинтай танилцсан юм. Александр Иванович бүр генерал болчихсон, энгэр дээрээ Зөвлөлт Холбоот Улсын гурван удаагийн Баатрын гурван таван хошуу ярайтал зүүчихсэн байж билээ. Тэр бол өргөн цээжтэй, дунд зэргийн нуруутай, жинхэнэ орос хүний сайн санаатай цайлган цагаан сэтгэлтэй бадируун хүн байв.

	Аль эртнээс аваад нэг чиглэлээр ажиллаж байсан хүмүүс учраас бидний хооронд ярилцах эргэж дурсах юм их байлаа. Бид тэр үед зохион бүтээж байсан шинэ тосон сөнөөгч онгоцны тухай ярьж гарлаа. Александр Иванович шинэ машины тухай сонсож сэтгэл нь хөдлөөд бүр 1943 оны хавар Кубанид байлдаж байхдаа тийм онгоц бий болгох сон гэж хүсэж байсан гэж над итгүүлэхийг оролдож байлаа.

	— Сөнөөгч онгоц бол хурд, өндөр, маневр, галын хүч гэсэн үг! гэж хэлэв.

	Манай тосон сөнөөгч онгоц тэдгээр чанарыг шингээсэн байх ёстой юм.

	Покрышкин бол нутагтаа их хайр дуртай. Сибирийн хүн. Гэхдээ Чкаловын нислэгийн нөлөөгөөр сонгож авсан сөнөөгч-нисгэгчийн мэргэжилдээ бас их хайр дуртай хүн юм. Покрышкин Сибириэс нисэх сургуульд явжээ. Эхнийхээ нислэгийг 1937 онд У-2 онгоцоор хийжээ.

	Дайн эхлэхэд Покрышкины алба хааж байсан анги нь зөвлөлт-румыны хил дээр байжээ. 1941 оны 6-р сарын 22-ны мартагдашгүй тэр шөнө тус хороо нэгдүгээр зэргээр бэлхэн байх тухай тушаал авсан бөгөөд үүрээр дайн эхэлжээ.

	Покрышкин дайны 2 дахь өдөр 6-р сарын 23-нд Ясс орчим дайсантай учирсан юм. Анхныхаа тэр байлдаанд нэг «Мессершмиттийг» унагасан авч түүний байлдааны онгоцыг шатаажээ.

	Покрышкин Яссаас Краснодар хүрэхдээ агаарын байлдааны бүх сургуулийг төгсгөсөн байна. Кубанид байлдах үед зэгж тэргүүн зэргийн мастер болсон байжээ.

	Кубанид өөр нэгэн гарамгай сөнөөгч нисгэгч Дмитрий Глинка ас цол авсан юм. Тэр бол босоо шугамын маневрын мастер байлаа.

	Ижил мөрний тулалдааны бүр эхээр агаарын 16-р армийн нисгэгчдээс сөнөөгч онгоцнууд босоо шугамын маневраар харилцан дэмжилцэх тухай гаргасан саналыг Кубанийн байлдааны явцад өргөн хэрэглэдэг болсон юм. Энэ нь сөнөөгч онгоцнууд хос хосоороо өөр өөр өндөрт хэдэн цуваа болж нэг хос нь доор, нөгөө хос нь өндөрт нисэх бөгөөд хэрэв дайсан нэг хосын дайралтаас зайлбал нөгөө хосын галд заавал орох ёстой болдогт оршино.

	Энэ аргыг «агаарын тавиур» гэж нэрлэдэг байв.

	Босоо шугамын маневр бол урьд нь германы нисгэгч нарын дуртай арга байсан боловч дайны шинэ шатанд тэр арга нь нэмэргүй болсон юм. Яагаад гэвэл босоо шугамын маневрыг зөвлөлтийн сайжруулсан сөнөөгч онгоцнууд германыхаас илүү хийдэг болсон юм. Нэг удаагийн байлдаанд Глинка дайсны гурван бөмбөгдөгчийг унагаажээ. Дмитрий Глинкагийн удирдсан зургаан сөнөөгч онгоц дайсны 60 «Юнкерсээс» бүрэлдсэн бөөн бөмбөгдөгчдийн дотор зүсэн ороход бөмбөгдөгчөө хамгаалж байсан найман «Мессершмитт» зөвлөлтийн сөнөөгчдийг бөмбөгдөгчдөдөө ойртуулахгүй гэж оролджээ. «Мессершмиттүүд» манай сөнөөгчдийн анхаарлыг өөртөө татаж байгаад бөмбөгдөгч онгоцнуудаа бөмбөгдөх боломж олгох гэж элдвээр оролдсон байна. Гэтэл энд хачин юм болжээ. Манай сөнөөгчид дайсан тооны талаар асар давуу байгааг харгалзахгүй бөмбөгдөгч онгоцнууд руу цөмрөн орж Глинка хэдхэн минутын дотор гурван «Юнкерсийг» унагаажээ. Энэ байлдааныг санаандаа төсөөлөн бодож үзэхэд ч хэцүү юм яагаад гэвэл дайсны 68 онгоц манай зургаан сөнөөгч онгоц руу өөрийнхөө 150 гаруй бууны амыг чиглүүлсэн шүү дээ! Ийм байдлаар байлдаанд орж, ялахын тулд хэт эрэлхэг зоригтой зөвлөлт улсынхаа нисэх техникт хязгааргүй итгэдэг байх хэрэгтэй байлаа.

	Дмитрий Глинкийн хамт түүний дүү Борис гэдэг бас шилдэг сайн нисгэгч нэг хороонд алба хааж байжээ. Агаарт хоорондоо харилцах, байлдааныг удирдахад хялбар байхын тулд ах дүү хоёр нэр овгийнхоо эхний үсгүүдийг хэрэглэх болжээ. Тэр цагаас эхлээд тэр хоёрыг «ДБ», «ББ» (Дмитрий Борисович, Борис Борисович) гэж нэрлэдэг болсон гэнэ. Ахлах дэслэгч Дмитрий Глинка, дэслэгч Борис Глинка нарын байлдааны онгоцны их бие дээр ах дүү хоёрын унагаасан германы онгоцны тоогоор 31 таван хошуу зурсан байв.

	Дмитрий нь анх Крымд байлдаан амсжээ. Анхныхаа нислэгээр дайсны гурван бөмбөгдөгчийг унагаасан боловч өөрийнх нь онгоцыг агаарт устгажээ. Дмитрий манай цэргүүдийн гар дээр ухаан орсон байна. Маш хүчтэй доргилт авсан учраас эмч нар дахиж нисэхийг эрс хориглосон юм. Гэвч Дмитрий хороондоо буцаж ирээд заримдаа өдөрт дөрөв таван удаа байлдааны нислэг хийдэг байв. Дмитрий хороондоо тэргүүн ас болж тусгай эскадрилийг байлдаанд авч ордог даалгавартай болжээ.

	Дмитрий, байлдааныг радиогоор удирдаж: «Би ДБ!» Би ДБ!» гэж товч дохио өгөх бөгөөд нисгэгчид даргадаа итгэж, тэр товч дохио нь нисгэгчдэд шинэ хүч олгодог байв.

	Гвардийн хошууч П. А. Покрышев бол алдарт сөнөөгч нисгэгчдийн нэг байлаа. 1943 оны намар гэхэд дайсны 30 онгоц унагаасан байлаа. Тэр бээр ЯК-аар байлдаж байсан болохоор би түүний амнаас манай сөнөөгчдийг яаж үнэлэхийг сонсох гэж хүссэн юм. Тийм бололцоо олдлоо. Бид хоёр Москвад уулзлаа. Тэр бээр миний сөнөөгчийн тухай их урамтай, түүнийг бүр амьд амьтан шиг хайрлан ярьж билээ.

	Покрышев бол эрэлхэг нисгэгч байсан юм. Түүнийг ЯК-аар агаарт гараад ирэхлээр дайсан өөрийнхөө нисгэгч нарт радиогоор анхааруулж: «Ахтунг, Ахтунг ин дер люфт ист Покрышев» («Анхаар, Анхаар, агаарт Покрышев гарлаа») гэдэг байжээ. Дайны дараа Зөвлөлт Холбоот Улсын хоёр удаагийн Баатар, генерал Покрышев Ленинградын аэропортод нислэг удирдаж байлаа.

	Би сөнөөгч онгоцны хорооны дарга Иван Клещевийг таньдаг байсан. Их бие дээр нь 14 таван хошуу зурсан түүний ЯК-9 онгоцыг фронтоос манай зохион бүтээх товчоонд хэрхэн хүргэж ирснийг яахин дурсахгүй байх билээ. Бид тэр нандин зүйлийг одоо хүртэл хадгалж байдаг юм.

	Хошууч Иван Клещев бол уурхайчны гэр бүлд төрсөн, урьд нь слесарь байсан хүн. 24 настайдаа ЯК-1-ээр дараа нь ЯК-9-өөр зэвсэглэсэн сөнөөгчдийн хороо командалж байжээ. Түүний хороонд «хувийнхаа дансанд» дайсны хэд хэдэн онгоц унагаасан гэж бичүүлээгүй нэг ч нисэгч байсангүй.

	Клещев хороон даргын хувьд салбар ангиудыг аэродром дээрээсээ радиогоор олонтоо командалдаг байв. Гэвч хэрэв цагийн байдал шаардаж, дайсан түрээд байх юм бол Клещев нэн даруй онгоцондоо сууж нисдэг байсан бөгөөд түүнийг агаарт гарч байлдаанд оролцоход ямагт дийлдэг байжээ. Хошууч Клещев өөрийнхөө ЯК-аар долоон «Мессершмитттэй» байлдсан удаа ч байдаг. Энэ байлдаанд Клещев дайсны хоёр онгоцыг унагааж тулалдаанд ялсан юм. Нэг удаа байлдааны нислэг хийхдээ германы гурван онгоцыг шууд унагаасан гэнэ.

	Хатуу ширүүн байлдаанд ялж байсан чин зоригт байлдагч Иван Клещев шал дэмий юмнаас болж амь осолджээ. Болзоот хүүхэнтэйгээ уулзах гэж богино хугацааны чөлөө аваад Москва руу тээврийн онгоцонд сууж ниссэн юм. Гэтэл агаар муу болохоор хусалт нислэгээр нисэж байтал газар мөргөжээ.

	Энэ фронт дээр бусад сөнөөгч-нисгэгчийн дотор Анастас Иванович Микояны хүү Володя Микоян байсан юм. Володя хэдийгээр цэл залуухан боловч агаарын байлдагч сөнөөгчийн хосгүй уран чадвар, эрэлхэг баатарлагийн хувьд гоц байсан юм. Германы астай байлдаж байгаад эрэлхгээр амь осолдсон юм.

	Шумбан бөмбөгдөгч ПЕ-2-ын нэг хороог Зөвлөлт Холбоот Улсын баатар Марина Михайловна Раскова командалж байв. Энэ хорооны бүх нисэх бүрэлдэхүүн: нисгэгч, хянагч, буудагч, холбоочин цөм эмэгтэйчүүд байв.

	Би Расковаг сайн мэддэг байв. 1934 онд Я-6 онгоцны хянагчаар Москва — Севастополь — Москвагийн чиглэлийн спортын онгоцны алс нислэгт оролцсон бөгөөд 1936 онд төлөв даруухан хэн ч үл таних нүдэнд бүлээхэн тэр бүсгүй Валентина Гризодубовагийн хамт Я-12 онгоцоор Москва — Актюбинскийн чиглэлд буултгүй алс нислэг хийж рекорд амжилт тогтоосон юм. Тэр үеэс эхлээд бид хоёр танилцсан билээ. Марина Раскова байлдааны үүрэг гүйцэтгэж байгаад амь осолдсон юм. 1943 оны 1-р сард тэр эрэлхэг нисгэгч эмэгтэйг Москвагийн Улаан талбайд оршуулсан юм.

	Берлиний төлөө төгсгөлийн байлдааны дундуур генерал Ибрагим Зусовоос би нэг сонин захидал авч билээ. Зусов мартагдашгүй тэр өдрүүдэд бичихдээ:

	«Берлиний босго дээр тэнгэр манайх боллоо. Жагсаалын нэг хос нисгэгч нөхөр Величко, Андриенко нарын гэрэл зургийг танд илгээв. Энэ хоёр ЯК-3-аар («яшкаар») 7 минут агаарын байлдаан хийхдээ намайг харсаар байтал найман «Фоккерын» дөрвийг унагаалаа. Энэ бол тэр нисгэгчдийн ганц удаагийн тохиолдол биш шүү. Хошууч генерал Зусов» гэжээ.

	Зусов дайн дуусмагц шууд манай заводод ирлээ. Зусовын энгэрийг олон одон медаль чимэглэжээ. Бид хоёрын уулзалт маш элэгсэг болсон. Хэдийгээр үүний өмнө зөвхөн сургаар танилцсан боловч бид эртний танилууд шиг уулзаж билээ.

	Ибрагим Зусов над ярихдаа, Умард Осетиний Заманкул сууринд уулын голын эрэг дээр төрсөн гэнэ. Идэр насандаа моринд дуртай учраас морин цэргийн дунд сургууль төгсөөд гурван жил морин цэрэгт алба хаажээ. Цэргийн хээрийн сургууль дээр онгоцнууд нисэж морин цэргийн замыг нээж өгч байхад Зусов анх удаа онгоц үзсэн гэнэ. Зусовын үгээр бол тэр үеэс эхлээд «нисэхийн өвчнөөр өвчилж» агаарын морин цэрэг болно гэж шийджээ. Морин цэргээс нисэхэд шилжиж нисэх сургуулийг хянагч нисгэгчээр төгссөн боловч удалгүй өөрөө сөнөөгч-онгоц жолоодож сурсан байна. 1937 онд Зусов бүр сөнөөгч онгоцны хороо командалж байжээ. Ибрагим Зусовын хороог Крымд байхад нь дайн эхэлжээ. Тэгээд дайсны анхны нэг онгоц зориглож тэдний аэродром дээр үзэгдмэгц Зусов агаарт цойлон гарч очоод дайсныг устгасан юм.

	Осетин гаралтай Ибрагим Зусовын хороо бүслэлтийн хамгийн хүнд үед Севастополийг хамгаалж байжээ. Тус хороо Херсонесын гэрэлт цамхгийн районд байрлаж онгоцнуудаа чулуун саравч дотор далдалдаг байв.

	Зусов болон түүний хороо Берлиний тэнгэрт агаарын байлдаанд орох аз завшаан тохиолдсон юм. Тэд ЯК-3-аар тулалдаж онгоцоо гарамгай эзэмшиж, гитлерчүүдийг хайр найргүй устгаж байв.

	Бидний зохион бүтээгчид заримдаа нисэх ангиудаас хамт олны бичсэн захидал олонтоо хүлээн авдаг байв. Энэ нь маш их сэтгэл хөдөлгөсөн илгээлтүүд байдаг байлаа. Жишээлэхэд хурандаа Татанашвилийн ангийн сөнөөгч нисгэгчдээс бичсэн захидал нь манай хамт олныг шинэ жилийн өмнөхөн их баярлуулж билээ. Тэд бичихдээ:

	«Бид тэргүүн зэргийн сүрлэг зэвсэг болсон ЯК-9 онгоцоор Днепр, Сож, Гомель, Речицагийн төлөө тулалдсан тэгэхдээ агаарын байлдаанд дайснаас ямагт давамгайлж байлаа. Зөвхөн хоёр сар хагасын дотор бид дайсны 106 онгоц унагаасан. Дайсны 14 онгоц сөнөөсөн ахмад Кузнецов, 10 онгоц сөнөөсөн хошууч Руденко нар болон манай ангийн бусад олон нисгэгчийн нэрийг бахархан дууддаг юм. Тэд бол эрэлхэг баатарлаг тулалдаж дайсныг айлган зугтуулах буюу пулемёт, их бууны галаар агаарт устгах нь олонтоо байлаа. Үүнийг гэрчлэх нэг тодорхой жишээ гэвэл:

	Манай дөрвөн ЯК-9 дайсны мөн дөрвөн «Фокке-Вульф190»-тэй дайралдахад цаадуул нь халз аттакт (эгц өөдөөс орч) оржээ. Манай сөнөөгчид (дагуулагч нь ахлах дэслэгч Нечипуренко) аттакийг хүлээж аваад 400 метрээс гал нээв. Ингэж аттаклахад дайсны нэг онгоц агаарт бут үсэрчээ. Дагагч нисгэгч бага дэслэгч Москалец хоёр дахь Ф-В-190 өөд пулемётоор хоёр удаа шүршээд, яаж шатан унаж байгааг нь ажиглаж байжээ. Манай нөгөө хос, дайсны баруунаар арай доохнуур нисэж байгаа хос Ф-В-190-ийг аттаклажээ.

	Тэгээд дэслэгч Курдюмов дайсны онгоцыг гүйцэж очоод 300 метрийн зайнаас буудаж унагаав. Манай онгоц гэмтэж осолдоогүй» гэжээ.

	1943 онд гвардийн хэсэг нисгэгчээс миний авсан нэг захидалд бичихдээ: «германы магтаж гайхуулдаг сөнөөгчдийг ялангуяа «Мессершмиттыг» бахардтал хөөхийн тулд сүүлчийн хийцтэй дөрвөн онгоц ирүүлж өгөхийг хүсье» гэсэн байв.

	«Бид бүгдээрээ нэг хүн шиг таны машинд хайртай болсон» гэж бичсэн нисгэгчдийн үгийг энд иш татахад уншигч нар маань намайг даруу бус зан гаргав хэмээн битгий зэмлээрэй. Яагаад гэвэл би энэ магтаалыг манай сөнөөгч онгоцнуудыг бүтээсэн олон мянган хамт олондоо чин зүрхнээсээ хамааруулж байгаа юм шүү.

	Захидал бичсэн нисгэгчид хүсэлтээ бататгахын тулд цааш нь бичихдээ:

	«Дашрамд нь өөрсдийнхөө амжилтыг тоочин толилуулбал:

	1. Гвардийн хошууч Горбунов 1942 оны наймдугаар сараас эхлэн байлдсан хүн. Дайсны 19 онгоцыг биечлэн устгасны дотор 15 нь янз бүрээр сайжруулсан «Мессершмиттүүд» байв. Тэр бол «Мессершмитттэй» байлдахад ЯК-1-ийг босоо шугамд анх хэрэглэсэн хүн бөгөөд энэ тухай хэвлэлд олон бичсэн юм.

	2. Гвардийн ахлах дэслэгч Канкошев 1943 оны 3-р сараас эхлэн байлдсан, дайсны 12 онгоц биечлэн сөнөөсний 10 нь «Мессершмитт» байв.

	3. Гвардийн ахлах дэслэгч Павлов, 1941 оны 8-р сараас эхлэн байлдсан, дайсны 15 онгоц биечлэн сөнөөсний 14 нь сөнөөгч «Мессершмитт» юм.

	4. Гвардийн ахлах дэслэгч Калугин 1941 оны 8-р сараас эхлэн байлдсан, дайсны 15 онгоц сөнөөсний 11 нь сөнөөгч «Мессершмитт» гэжээ.

	Сөнөөгч ЯК-уудыг үйлдвэрлэдэг заводын хамт олон фронтоос ирсэн сайхан мэдээ авах бүрдээ баярладаг билээ. Бидний зохион бүтээгчид ч гэсэн урьд хожид үзэгдээгүй энэ их тулалдаанд онгоц үйлдвэрлэлийн зөвлөлтийн эрдэм ухаан ялж байхад бас баярладаг байв. Энэ ялалтад ажилсаг цэрэг зөвлөлтийн нисгэгч гол роль гүйцэтгэснийг түүний баатарлаг гавьяаны дүнд агаарт ноёрхох болсныг бид хэзээ ч мартаж байгаагүй нь мэдээж билээ.

	Дайны эхний үед манай нисгэгчид хуучирсан онгоцоор байлдаж байхдаа тэр ч байтугай ЯК, ЛАГГ гэдэг шинэ онгоц хүлээж аваад байхдаа ч виражаар байлдсаар байв. Тэд шинэ онгоцныхоо давуу талыг гүйцэд илрүүлээгүй учраас уг онгоцыг тактикийн хувьд ашиггүй маневр дээр хэрэглэж байв. Харин нисгэгч нар маань босоо шугамын маневрыг эзэмшдэг болсны дараа л манай онгоцны германыхаас давуу талуудыг гүйцэд ашигладаг болж билээ.

	Дайны дунд үеэр би фронтын нисгэгчдээс дараах зүйлийг сонсдог байлаа.

	— Гитлерчүүд дайны эхний үеийнхээс ондоо болсон түүнийг цохиход амар боллоо.

	— Гитлерчүүд үнэхээр ондоо болсон, гэхдээ тэр бага хэрэг, харин та нар бас ондоо болсонд уг хэрэг оршиж байгаа юм шүү. Нэгдүгээрт, та нар германыхаас илүү сайн цоо шинэ онгоцтой болсон, хоёрдугаарт та нар агаарын дайн хийх баялаг туршлага эзэмшлээ гэж би хариулдаг байж билээ.

	Би, Зөвлөлт Холбоот Улсын Баатар гарамгай нисгэгч Лавриненковтай уулзсанаа санаж байна. Агаарт ялдаг хүн маань газар дээр аймхай ч юм уу гэмээр ичимхий байхад нь их гайхаж билээ. Түүний ичимхий нь эхлээд бидний ярианд саад болж байв. Гэвч би түүнийг яриулж дөнгөсөн. Тэгээд яриулах гэж чармайсны хариуд давхар баярлаж билээ. Миний өмнө жирийн нэг зоригтой хүн биш, харин юм мэддэг их боддог үзэгдлийг задлан шинжиж чаддаг, оновчтой дүгнэлт хийдэг хүн байлаа. Анхныхаа агаарын байлдааны тухай над их сонин ярьсан, сүүлд нь үүнийгээ өөрөө их сайн бичсэн юм. Би түүний яриаг энд иш татъя:

	«Би 3000 метрийн өндөрт зургаан ЯК-1-ийн бүрэлдэхүүнд багтаж нисэж байлаа. Бидний доор ЛАГГ-үүд, ИЛ-үүд бүр хусалт нислэг хийж явав. Би ядахдаа дайсны ганц онгоцыг яг олж харах юм сан гэж горьдоод агаарын уудмыг ширтэнэ. Энэ бол миний байлдааны анхны нислэг байсан учир агаарын дайсантай бушуухан тулалдах юм сан гэж тэсэж ядна. Гэтэл тэнгэрт торойх ч юм алга. Төдхөн ИЛ-үүд байгаа дайрч ажилдаа орлоо. Харин би аанай хоосон ниснэ. Бүтэлгүй эр юм даа гэж дотроо гомдож аэродром дээрээ хоосон буцах нь ээ гэж бодно. Гэтэл нэг харахад доод давхарт сүйд болж харагдахгүй сэмхэн гарч ирсэн «Мессершмитт», ЛАГГ-үүд хоорондоо ёстой нохой шиг хэмхэлдэж байв. Би туршлагагүй болохоор өөрийнхөө онгоцыг дайсныхаас ялгахад хэцүү байлаа. Ямар нэгэн онгоцнуудаас гал оволзон сүүл шиг урт утаа манаруулан чулуу шиг унаж байгаа нь энд тэндгүй харагдана. Гэтэл нэг мэдэхэд миний хажуугаар нэг «Мессершмитт» дээшээ сум шиг харваж гарлаа. Түүний сүүл дээр цагаан дэвсгэр дээр хар загалмай байхыг би сайн харсан юм. Би гав ганцаараа болсныгоо бас гэнэт мэдлээ. Нэг ЯК-1 миний ойрхноор гялсхийж үзэгдээд үүлэн дотор орж алга боллоо. Би «Мессершмитттэй» ганцаараа халз тулалдах болов. Энэ үеэр «Мессершмитт» үүлнээс харван гарч, над руу «шумбан» дайрлаа. Миний өмнөхнөөр фашистын их бууны гэрэлт сум агаар зүсэж өнгөрөв. Ар зоо руу арзасхийж хүйтэн хөлс цутгав. Аз болж «Мессершмитт» намайг оносонгүй. Би онгоцоо хажуу тийш эрс залахад өнөөх «Мессершмитт» миний хажуугаар харвасан солир шиг өнгөрлөө. Тэгээд өндөр аваад намайг дахин дайрахад бэлэн болов. Агаарт эргэн тойрон харахад би бас л гав ганцаараа, манайхнаас нэг ч онгоц ойролцоо алга харин бас хоёр «мессер» дайсанд туслахаар айсуй харагдлаа. За Лавриненков ингээд юу ч хийж чадалгүй анхныхаа нислэгээр үхдэг юм байж дээ гэж би бодлоо. Тал бүрээс минь германы онгоцнууд ойртож байгаа харагдана. Тоолоход арваад онгоц байлаа. Зайлахаас өөр арга байсангүй. Секунд ч гээлгүй ойролцоох үүл рүү шумбаж оров. Гэвч үүл намайг удаан аварсангүй. Үүлний дотор хоёр минут орчим таамгаар нисэж цэлмэг тэнгэрт гарахад намайг гурван «мессершмитт» хүлээж байгааг дорхноо харлаа. Би тэднээс зайлах гэж хэдэнтээ оролдовч тэд ер салж өгсөнгүй дагана. Шатахуун дуусах дөхжээ. Над ганц арга үлдэв. Би онгоцоо шумбалтад эрс оруулаад газар тулан алдахад шумбалтаас гаргав. Энэ нь намайг аварч билээ. Анхныхаа агаарын байлдаанаас сэтгэл их гутарч гонсойгоод ирсэн юм. Тэгээд анхны энэ бүтэлгүй явдлын хариуг авна гэж дотроо тангараглаж билээ. Удаан ч хүлээсэнгүй. Удалгүй би байлдааныхаа дансыг нээж фашистуудаас өшөө авсан юм. Манай ЯК-1-ийн хэсэг эргүүл хийгээд буцаж явлаа. Бид бараг аэродром дээрээ хүрэх гэж байтал бидний алмайрч ажиглаагүй гурван «Мессершмиттүүд» цэх дээрээс дайрч билээ. Дайсан ойртож байгааг хамгийн сүүлд харсан нисгэгч Козловыг дор нь унагаав. Машин нь дүрсхийж асахад Козлов шүхрээр үсэрлээ. Би өндөрт байгаагаа ашиглаад дайрсан «Мессершимттүүдийн» нэгийг нь хааж эхлэв. Би түргэхэн галлах гэж яаравч дайсны онгоц хараанд орж гараад болж өгөхгүй байв. Би тэвчиж дайсныг гарцаагүй сөнөөхийн тулд зохистой мөчийг хүлээе гэж бодлоо. Хэдхэн мөчийн дараа «мессерийг» хараандаа дурайтал оруулж аваад гохоо дарлаа. «Мессер» дүрсхийн ноцож, өрөөсөн далавч руугаа унаад газар мөргөв. Би ингэж 1 : 0-ийн харьцаагаар өөртөө ашигтай дансаа нээв» гэжээ.

	Лавриненковын анх удаа унагаасан «мессерийн» нисгэгч бол «Рихтгоффены» алдарт хэсгийн төмөр загалмай медалиар гурван удаа шагнуулсан ахлах дэслэгч цолтой ас нисгэгч байсныг хожим мэдсэн юм.

	«Лавриненковын данс нэлээд түргэн нэмэгдэх болов. Дайсны суртал нэвтрүүлгээр их яригдаж байсан «Мессершмиттийн» хамгийн сүүлчийн шинэтгэгдсэн МЕ-109Г онгоцтой агаарт дайралдаж үзсэн үү гэж би тэр удаа Лавриненковоос асуусан юм. Манай нисгэгчид энэ онгоцны талаар юу гэж боддог, тэднүүс ЯК-аар тэр онгоцтой амжилттай тэмцэж чадах эсэхийг би мэдэх гэж бодсон юм. Тэр хэлэхдээ:

	— Александр Сергеевич ээ. Таны асуултыг би хорооныхоо дарга Шестаковын үгээр хариулъя. Фронт дээр МЕ-109Г онгоц эхлээд гарч ирэхэд манай зарим нисгэгчид түүнтэй дайралдахаас эмээсхийж байлаа. Тэр онгоцыг ид шидтэй мэтээр дайсны суртал нэвтрүүлгийн тараасан цуурхал бидэнд бас сонсогдсон юм. Харин Шестаков хэлэхдээ: Сөнөөгч шиг л сөнөөгч юм. Бусад «Мессершмиттийнхээ» адилхан сайн шатна гэж мэд. Ойлгов уу?» гэж билээ.

	Лавриненков шинэ ЯК хүлээж аваад түүгээрээ фронт руу ниссэн. Хэдэн сарын дараа Лавриненков нэг удаа агаарын байлдаанд сумаа буудаж дуусчхаад германы «Фокке-Вульф-190»-тэй таран хийж онгоцоо гэмтээчхээд арга буюу шүхрээр буужээ. Түүнийг дайсны нутаг дээр барьж аваад мөрдсөн байна. Түүний хүнснийх нь үнэмлэхээс Зөвлөлт Холбоот Улсын баатар гэдгийг дайсны штаб мэджээ.

	— Юуны төлөө байлдаж байна? гэж германы офицер асуухад 

	— Нутгийнхаа төлөө, эх орныхоо төлөө гэж Лавриненков хариулав.

	— Та хэн нь ялна гэж боддог вэ?

	— Бид ялна.

	— Та яагаад тэгж боддог бил ээ?

	— Бид цөмөөрөө тэгж боддог, бүх ард түмэн тэгж бодож байна гээд Лавриненков цааш нь огт дуугарсангүй.

	Түүнийг Берлинд аваачиж байцаахаар шийджээ.

	Галт тэрэг дотор герман харгалзагчтай явж гэнэ. Гэвч эгзэгтэй үеийг тааруулж шөнө галт тэрэгнээс үсэрчээ. Сэхээ орж харахад фашистуудын булаан эзэлсэн зөвлөлтийн нутаг дээр байгаагаа мэджээ. Лавриненковыг орос хүмүүс олж аваад түүнийг гитлерчүүдээс нууж Чапаевын нэрэмжит партизаны отрядад хүргэж тусалсан байна. Тэгээд партизаныхан отрядыг Улаан Армитай нэгдэх хүртэл Лавриненков партизанчилж: гүүр дэлбэлж, дайсны отряд, ачаа хөсгийг дайрч байжээ.

	Би Лавриненковтай дахиж уулзахад түүний энгэр дээр Зөвлөлт Холбоот Улсын Баатрын хоёр дахь удаагийн алтан таван хошуу гялалзаж байв.

	Ялалтын баярын 20 жилийн ойгоор би хуучин фронтын нисгэгч байсан Владимир Васильевич Прозораас баярын захидал авч их баярлаж бас нэлээд гайхаж билээ: Тэр захидал бол зөвхөн баярын мэнд төдийгүй бас миний түрүүчийн номын талаар бичсэн түүний сэтгэгдэл байлаа. В. В. Прозор бичихдээ:

	«Таны зохион бүтээсэн УТ-1 (УТ-2 биш, чухамхүү УТ-1 шүү?) чинь Эх орны дайны үед байлдаж байлаа. Түүнийг хоёр ШКАС пулемётоор (далавчных нь дээр зоосон) дөрвөн РС сумаар зэвсэглэж байв.

	1942 онд Хар тэнгисийн флотын ЦНХ-ний бүрэлдэхүүнд багтаж байсан 46-р нисэх хороо тэр онгоцоор зэвсэглэсэн байлаа.

	Ейскийн нисэх сургуулийг онц төгсгөсөн сурагчид нисгэгчдээр ажиллаж байлаа. Кавказад (1942 оны 5-р сард) богино хугацаанд тэр хороог бүрэлдүүлсэн юм. Хороог нөхөр Михайлов командалж, нөхөр Коньков инженер нь байлаа.

	Энэ тухай таны номд юу ч дурдаагүй нь маш харамсалтай байна.

	Тэр онгоцыг жолоодоход маш ярвигтайг та мэднэ шүү дээ, гэхдээ багагүй юм хийсэн дээ. Дайсны аэродром, тэргүүн шугам хөвөгч хэрэгслийг дайрч, өөрийнхөө десантыг хангах зэрэг үүрэг гүйцэтгэж байсан юм. Би бол амьд үлдсэн цөөн тооны нисгэгч нарын нэг бөгөөд тийм «асар том» онгоц хүртэл бас л байлдаж байсныг танд мэдэгдэхдээ баяртай байна. Та ч түүнийгээ байлдааны онгоц гэж нэрлэх эрхтэй юм.

	Бэлтгэл хурандаа Прозор Владимир Васильевич» гэжээ.

	Энэ хүн УТ-1-ээр 140 удаа дайралт хийжээ. Дайн дуусаад 20 жил өнгөрсний хойно миний бүтээсэн УТ-1 гэдэг дадлагын нэг суудалтай онгоц бас байлдаж байсныг анх дуулж билээ. Дайны жилүүдэд манай агаарын флотод гагцхүү шилдэг нисгэгчид төрөөд зогсоогүй бас командлах шилдэг боловсон хүчин бий болжээ. Манай офицер, генералууд өөрсдөө нисгэгч, хянагч, нисэхийн инженерүүд байсан юм.

	Дайны жилүүдэд ЦНХ-ний ерөнхий командлагч байсан нисэхийн ерөнхий маршал А. А. Новиков бол хянагч нисгэгчээр алба хааж эхэлсэн юм. Дайны дараах үеийн ЦНХ-ний ерөнхий командлагч нисэхийн ерөнхий маршал К. А. Вершинин дайны жилүүдэд агаарын арми командалж байв. Нисэхийн маршал С. И. Руденко 1941 онд нисгэгч, сөнөөгч онгоцны хорооны дарга байснаа бүр Ижил мөрний тулалдааны үеэс эхлээд Берлинийг эзлэх хүртэл агаарын алдарт 16-р армийн командлагч байв. А. Е. Голованов бол Иргэний агаарын флотын нисгэгчээр эхэлсэн нисгэгч бөгөөд дайны жилүүдэд алс нисдэг нисэх хүчнийг толгойлж байлаа. Түүнд нисэхийн ерөнхий маршал цол шагнажээ. Нисэхийн маршал Е. Ф. Логинов бол ЦНХ-ний ахмад нисгэгчдийн нэг билээ.

	Түүнчлэн зөвлөлтийн нисэх хүчний бусад маршал генералуудын байлдааны зам нь мөн л ийм яруу алдарт зам байсан, үүнд: В. А. Судец, Ф. А. Астахов, П. Ф. Жигарев, Ф. А. Агальцов, Е. Я. Савицкий, С. А. Красовский, Н. С. Скрипко, Ф. Я. Фалалеев, Г. А. Ворожейкин, С. А. Худяков, С. Ф. Жаворонков зэрэг хүмүүсийг дурдаж болно.

	Манай байлдааны нисэх хүчний амжилт бол фронтын дайчид ар талын хөдөлмөрчдийн хамтын хүчин чармайлтын үр дүн билээ.


“НОРМАНДИ”

	1957 оны тавдугаар сарын 1-нд Москвад цэлмэг салхитай өдөр байлаа. Улаан талбай дээрх ёслолын жагсаал уламжлалт эрэмбэ дараагаар тогтсон программын дагуу явагдлаа.

	Би Мавзолейн хажуугийн индэр дээр зогсож, бүх уригдагчдын хамт явган цэргүүдийн сайхан үзэмж, өмсгөл зүүлтийг, моторчилсон хүчирхэг байлдааны техникийг сонирхон харж байлаа.

	Урьдын адил, индэр дээр таних хүн олон байв. Би өөрийнхөө шинэ бүтээл — «Оросын дурсгалын бэлэг» гэдэг киноны тухай над амтархан ярьж өгсөн кино найруулагч Григорий Васильевич Александровтой яриа дэлгэж билээ.

	Газрын ёслолын жагсаал бараг дуусаж байхад Улаан талбай дээгүүр тийрэлтэт бөмбөгдөгчид өнгөрч, түүний араас сум хэлбэрийн далавчтай тийрэлтэт сөнөөгчид тав таваараа харвах мэт гарч ирлээ. Онгоцнууд хүний сэтгэлийг их хөдөлгөв. Григорий Васильевич над баяр хүргээд гэнэт:

	— Таныг эмэгтэй зохиолч Эльза Триоле, түүний нөхөр Луи Арагон нартай танилцуулахыг зөвшөөрнө үү гэв. Би францын алдарт яруу найрагч-коммунист Луи Арагон түүний гэргий уран зохиолч Эльза Триоле нарыг мэддэг болохоор тэдэнтэй танилцахад сонин байлгүй яах вэ. Триоле оросоор сайхан ярьдаг орост төрж өссөн ажээ.

	— Сая таны онгоцнууд нисэж өнгөрөв үү? Танд баяр хүргэе! Та чинь «өнөөх ЯК» байх нь ээ? гээд тэр эмэгтэй инээлээ. Таны ЯК-уудаар дайны жилүүдэд «Норманди» эскадрилийн франц нисгэгчид нисэж байсан биз дээ? гэлээ.

	Миний ЯК-1, ЯК-3, ЯК-9-үүдээр францчууд нисэж байсан гэж би батлан хэллээ.

	— Би тантай танилцсандаа маш их баярлаж байна. Би одоо «Нормандийн» нисгэгчдийн тухай киноны зохиол бичиж байгаа тэдний ихэнхтэй нь уулзсан. Таны онгоцны тухай тэд их сайн сэтгэгдэлтэй байсан гэтэл одоо зохион бүтээгчтэй өөртэй нь танилцлаа гэж тэр эмэгтэй зохиолч хэлж билээ.

	Арагон бас оросоор ярихад ойлгох ажээ. Тэр хүн над хэдэн манж үг хэлсэн.

	— Дэлхий ертөнц их давчуу юм даа. Та сарын өмнө Парист «Нормандийн» нисгэгчидтэй ЯК онгоцны тухай ярилцаж байсан бол одоо санамсаргүй гэхдээ зүйн ёсоор Москвад Улаан талбай дээр Яковлевтай өөртэй нь уулзаж байх юм даа... гэж Александров инээмсэглэн Триолед хэлэв.

	Дайны баатарлаг өдрүүдийн тухай, «Нормандийн» нисгэгчдийн байлдааны амьдралын сонин үзэгдлүүдийн тухай эргэн дурсахад миний толгойд арав гаруй жилийн тэртээх үйл явдал дурайтал орж ирлээ... Ер нь өчигдөрхөн болсон шиг тов тодхон болов.

	Би «Нормандийн» нисгэгчидтэй анх уулзсанаа эргэн санав. Москвад Якиманкийн гудамж дахь гоёмсог сайхан туйпуу байшинд Францын элчин сайдын яаманд хүлээн авалт болсон юм. Дипломат хүлээн авалт дээр ирдэг ганган хувцастай хүмүүс, ёслолын мундиртэй гадаадын болон зөвлөлтийн цэргийнхэн байв. Францаас Зөвлөлт Холбоот Улсад сууж байсан элчин сайд генерал Катругийн биеийн галбир нь өвөрмөц билээ. Чөлөөт Францын нисгэгчидтэй байлдаанд амжилттай хамтран ажилласны төлөө францын засгийн газрын дээд шагнал Хүндэт Легион одонгоор шагнуулсан зөвлөлтийн хэсэг генералыг шагнах ёслол болов.

	Одон гардуулсны дараа «Нормандийн» нисгэгчид хөгжилтэй залуу хүмүүс намайг тойрч баяр хүргэж нөхөрсгөөр гар барина. Тэд хар өнгийн жагсаал хувцастай погоны доохон талд баруун мөрөн дээр нь «f» үсэг хаджээ. Цагаан цайлган эрэлхэг янзын царайтай сайхан залуус, ЯК-ын тухай аятайхан юм над хэлэх гэж ам булаалцалдаж байв. Тэдний нэг нь энгэрээсээ «Норманди» эскадрилийн энгэрийн тэмдгээ авч над зүүж өгөв. Тэр тэмдэг дээр улаан дэвсгэр хоёр арслан дүрсэлсэн байв.

	Энэ бол францын умард талд байдаг Норманди мужийн сүлд ажээ. Чөлөөт францчуудын Армийн нисэх ангиуд францын янз бүрийн мужаар нэрлэгддэг байв.

	Манай фронт дээр байлдаж байсан «Нормандиас гадна Африкт байлдаж байсан «Бретань», «Эльзас» болон «Иль де Франс» зэрэг нэртэй нисэх нэгтгэлүүд байсан юм.

	Францын нисгэгчид оросоор бараг ярьж чадахгүй, гэхдээ аар саар юм ойлгоно. Би франц хэл жаалхан мэднэ. Тэгээд орос-францаар хольж хутгасаар ярилцлаа. Эцэстээ биднүүс бие биеэ бүр сайн ойлголоо.

	Францчууд хэлэхдээ:

	— Аль ч орны нисэхийнхэн үг ярихгүйгээр хоорондоо ойлголцдог юм. Аль ч орны нисэхийнхэн нэг гэр бүлийнхэн гээд инээлцэнэ. Шампан дарс хундага дүүргэж ялалтын төлөө «Нормандийн» төлөө, ЯК-уудын төлөө тулгав.

	Би тэр үед танилцсан франц нисгэгчдийг цөмийг нь санахгүй байна. Марсель Альберт, де ля Пуап, Дельфино нар миний санаанд байна.

	Ахлах дэслэгч Марсель Альберт бол парисын хүн. Альберт фашистуудад эзлэгдсэн Умард Африкаас Гибралтарт нисэж очжээ. Альберт бол «Нормандийнхаар» барахгүй францын шилдэг нисгэгчдийн нэг юм. 1942 оны 12-р сараас эхлээд зөвлөлт германы фронт дээр эскадриль командалж байсан хүн. Түүний удирдсан нисгэгчид Орша, Минскийг чөлөөлөх, Неман голыг гатлахад гарамгай гавьяа байгуулсан юм.

	Марсель Альбертын эскадриль германы 6 сөнөөгчөөр хамгаалуулсан хориод бөмбөгдөгч онгоцтой дайралдаж 1944 оны 10-р сарын 15-нд хийсэн агаарын байлдааны тухай франц нисгэгчид гойд бахархалтай ярьж байлаа. Эскадрилийн дарга байдлыг түргэн үнэлж, онгоцныхоо хагасыг бөмбөгдөгч онгоцнуудтай байлд гэж тушаагаад, өөрөө бусад нисгэгчдийнхээ хамт дайсны сөнөөгчдийн эсрэг дайрчээ. Энэ байлдаанд германы 6 бөмбөгдөгч 3 сөнөөгчийг устгасан байна. Марсель Альберт өөрөө хоёр сөнөөгчийг унагаасан байна. Тэгээд Марсель Альбертыг Зөвлөлт Холбоот Улсын баатар цолоор шагнахад нисэх хорооны цуглаан дээр хэлэхдээ:

	— Миний эх орон Францыг бузарлан гутаасан германы фашистын булаан эзлэгчдийг түргэн бут цохихын тулд би чадах бүхнийг хийсэн, хийж байна. Манай хороог Зөвлөлт орноос хангасан «Яковлевын» онгоцнуудыг бэлтгэж өгдөг зөвлөлтийн механикчдад би баяр хүргэхийг хүсэж байна гэжээ.

	Илья Эренбург, Марсель Альбертын тухай бичихдээ: «Марсель Альберт манай фронт дээр германы 23 онгоцыг сөнөөсөн францын армийн анхны ас юм! Орос орон түүнд маш сайхан онгоц өгчээ. Франц орон түүнд баатрын зүрх өгчээ» гэжээ.

	Марсель Альберт бол ажилчны хүү юм. Миний өөр нэгэн танил де ля Пуап бол угсаа залгамжилсан язгууртны төлөөлөгч билээ. Гэвч Францыг дэвслэн доромжилсон германы фашизмын эсрэг тэр хоёр хамтран байлдаж байлаа. Альберт, де ля Пуап нар Зөвлөлт Холбоот Улсын баатар цолоор бас хамт шагнуулсан юм.

	1956 онд Тушинод болсон агаарын парад дээр би де ля Пуаптай дахин дайралдав. Тэр нисэхийн баярт уригдсан гадаадын хүндэт зочдын тоонд оролцжээ. Нисгэгч Альберт, Лефевр, Дюран нар 1943 онд «Девуатин» онгоцоороо Марсель Альбертын хамт Африкаас Гибралтар луу зоригтой нисэж очсон юм. Тэд их хол тойрог замаар ЗСБНХУ-д ирж «Норманди» хороонд орсон юм. Нөхөд нь тэднийг «Шадар гурван цэрэг» гэж нэрлэжээ.

	Дэслэгч Лефевр 25 настай францын эртний Руан хотын иргэн. Лефевр Францын өмнө нутагт нисэх сургууль төгсөөд багш нисгэгчээр ажиллаж байсан хүн. Петэн, Германтай шившигт найрамдлын гэрээнд гарын үсэг зурах үед Умард Африкт байжээ. Гибралтарт нисэж очоод цаашаагаа эхлээд Англид очиж «Спитфайраар» Ла-Манш дээгүүр эргүүл хийдэг байжээ. Францын сайн дурын нисгэгчдээр нисэх анги бүрэлдүүлж байгааг сонсоод ЗСБНХУ-д очиж «Нормандийн» анхны нисгэгчийн нэг болжээ.

	Лефевр орос нисгэгчдийн тухай магтан хэлэхдээ:

	— Тэд улайран байлддаг тэгэхдээ дайсныг ойрхон харахдаа айж сандрахгүй ухаалаг бодолтой байлддаг юм... Оросууд байлдаанд хэлбэрэлтгүй улайрч ордогт нь би дуртай байдаг. Бид оросуудтай агаарт ижилссэн юм. Манай нэг нөхөр германы араас хөөж байв. Мөн тэр германы араас бас нэг орос нөхөр хөөж байжээ. Манай нөхөр радиогоо орос нисгэгчийн долгион дээр тавиад хоёулаа нөгөө германыг устгажээ. Манай нөхөр орос нисгэгчтэй радиогоор ярьж тохирох гэж мэддэг хэдэн үгээ эвлүүлж ядан: «Ойрт, ойрт, сайн сайн дууслаа!» гэж ярьсан нь их сонин болсон юм. Фашист ч үнэндээ дуусжээ. Зөвлөлт Холбоот Улс болон Францын заналт дайсан германы милитаризмын эсрэг байлдаанд бид агаарт тэгж сайн «ижилссэн» нь үнэн юм.

	Францын нисгэгчид манайхантай хамт тулалдаж байсан Смоленскийн төлөө агаарын байлдааны нэг үзэгдлийг би хэзээ ч мартдаггүй юм.

	Энэ бол ёстой ширүүн байлдаан байлаа. Гитлерийнхний дөчөөд бөмбөгдөгч онгоц хэсэг хэсгээрээ манай байрлалыг чиглэн нисэж байв. Өөдөөс нь зөвлөлт, францын нисгэгчид ЯК-аар тосож очив. Байлдаанд уран нислэгээрээ алдаршсан зөвлөлтийн сөнөөгч нисгэгч Пинчук оролцжээ. Пинчук агаарын байлдаанд бүр улайрчхаад ЯК-ийнхаа далавчаар фашистын бүхээг дундуур цохиж дайсны бөмбөгдөгчийг хоёр хэсэг хуваажээ. Гэтэл Пинчукийн далавчны үзүүр бас хугарсан юм. Онгоц нь өрөмд орлоо. Фашистын нисгэгч пулемётоороо Пинчукийн цээж баруун гарыг бууджээ. Гэхдээ эрэлхэг нисгэгч ер бусын өвдөж байвч бас өөдөөс тулах агаарын урсгалыг давж бүхээгээ арай чүү онгойлгоод унаж яваа онгоцноос шүхрээр үсэрч амжив. Шүхэр нь задарч Пинчук аажмаар доошилж байтал хос «Фокке-Вульф» түүний зүг галлав.

	Агаарт бүх юм маш түргэн өнгөрнө. Франц нисгэгч Дюран дайсны онгоцыг дээрээс нь дайрч таран хийж байсан, Пинчук хажууханд нь 200-хан метр хэртэй газар шүхрээр бууж явааг, бас «Фокке-Вульфууд» түүнийг дайрч байгааг харангуут өөрт нь осолтой, ашиггүй байдлаас фашистууд руу аймшиггүй дайрчээ. Гитлерчүүд доошилж яваа Пинчукийн дэргэдүүр хоёр удаа эргэлдээд Дюраны их бууны мэргэн галаас айхдаа зугтаж арилав. Дюран зөвлөлтийн шархадсан нөхрөө хамгаалан тойрч улам улам доошилж байв. Гэтэл хүчтэй салхи гарч шүхрийг дайсны нутаг руу хөөв...

	Ингээд Дюран яах ч аргагүй болж их гутрангуй буцаж аэродром дээрээ иржээ. Дюран гуанзанд ороод уг байдлыг нөхдөдөө ярьжээ. Пинчукт хорооныхон цөм хайртай болохоор түүний амь осолдсонд орос франц гэлгүй цөм их харамсаж байжээ.

	Тэгээд төдий удалгүй нэг удаа үдийнхээ хоолыг идэж байсан хүмүүст аэродром дээр буун дуу дуулджээ. Байлдааны түргэн жагсаал гэж бодоод цөмөөрөө онгоц руугаа гүйлдэв. Гэтэл Пинчук амьд бөгөөд нислэгийнхээ цус нөж болчихсон уранхай тасархай хувцастай хөлөө арайхийж зөөж гишгэсээр ойртон ирж байгааг хараад тэд баярласныг хэлэхийн аргагүй. Пинчукийг ийм гайхалтай амьд үлдэж буцаж ирэхэд онгоцныхоо дэргэд жижүүрлэж байсан орос, франц нисгэгчид баяр хүргэн гар буугаар агаар луу буудсан юм санжээ. Түүнийг тосож аваад гар дээрээ өргөж авчирчээ.

	«Норманди» хороог 1942 онд генерал де Голлийн саналаар байгуулсан юм.

	Маршал Петэн урвасны уршгаар францын цэрэг төрсөн нутаг дээрээ дайсантай тулалдах бололцоогүй болов. Манай засгийн газар францын нисгэгчдийг зөвлөлт германы фронт дээр байлдах явдлыг татгалзаагүй юм. Францын нисгэгчид ЗСБНХУ-д маш цөөхөн ирсэн боловч нийтийн дайсны эсрэг тэмцлийн билэг дэмбэрэл болсон юм.

	1942 оны 3-р сарын 13-нд генерал де Голлийн Москва дахь төлөөлөгч Гарро мэдэгдэхдээ:

	— Энэ бол далайд дусаал гэгчтэй адил байж болох юм. Гэхдээ бүх франц үндэстний зүрх орос ах дүү нартай хамтран тулалдах гэж байгаа манай цэргүүдтэй хамт цохилох болно. Манай ард түмнүүд байлдааны талбар дээр ахан дүүгийн барилдлагатай байх явдал гагцхүү Францаар барахгүй бүх Европт их ач холбогдолтой байх болно гэжээ.

	Франц-зөвлөлтийн гэрээнд гарын үсэг зурахаар Москвад айлчлан ирсэн генерал де Голлийг хүндэтгэн 1944 оны 12-р сарын 9-нд Кремльд зоог барихад«Нормандийн» тухай ярьсныг би бас санаж байна.

	Цэнхэр торгоор үзэмж сайхан янзлан засаж алтан зүмбэр төвийлгөж чимэглэсэн Кремлийн их ордны нэг бяцхан танхим бөгөөд таазны доорх ханыг нь II Екатериний «Хайр дурлал, эх нутгийн төлөө» гэсэн уриа бүхий уран чимэглэлээр гоёжээ. Энэ танхимыг өөрчлөөгүй музей болгон хадгалжээ.

	Энэ үдэш тэр танхимд ёслолын хувцастай зөвлөлтийн дипломат, сайд, генерал, адмиралууд, америкийн Элчин Сайд Гарриман, английн хэргийг түр хамаарсан Бальфур нарын зэрэг тавиад хүн цугларав. Азнасхийж байтал Сталин тэргүүтэй Зөвлөлт засгийн газрын удирдагчид орж ирэв. Сүүлд нь францын засгийн тэргүүн генерал де Голль гадаад явдлын яамны сайд Жорж Бидо бараа бологчдынхоо хамт хүрэлцэн ирлээ.

	Генерал де Голль бол маш өндөр, хөдлөхдөө удаан хүн. Гонзгой нүүртэй, жирийн төлөв даруу хувцастай. Эелдэгхэн инээмсэглэж Сталины дэргэд очоод нөхөрсөг байдалтай мэндлэв.

	Де Голлийг ирмэгц бүгдийг ширээнд урив. Францын зочдыг хүндэтгэн хундага өргөж эхэллээ. Бас эздийг хүндэтгэсэн хариу хундага ч өргөнө.

	Дараа нь Бальфур босож, Францыг хүндэтгэн урьдаас боловсруулан бэлдсэн үгийг оросоор уншиж сонсгохдоо Францыг ямагт ховдог (сфинкс) гэж нэрлэж байв. Тэр барагцаалахад ингэж хэлсэн үүнд:

	— Эртний хүмүүс үл мэдэгдэх амьтан ховдгийн тухай ярьдаг байв. Бидний хувьд үл мэдэгдэх санамсаргүй элдэв зүйл өөртөө нууцлан агуулж байсан боолчлогдсон Францыг бид одоо болтол тийм үл мэдэгдэх ховдог гэж үзэж байв. Одоо бол Франц чөлөөлөгдөөд европын бүрэн эрхт улсуудын эгнээнд багтаж байсан боловч аанай л ховдог хэвээр байгаа юм. Би энэ ховдсын төлөө хундага өргөе гэв.

	Цугларагсад зоогийнхоо дараа хажуугийн зочдын толин танхимд орж кофе ууж, тэндээс киноны танхимд оров. Эхлээд «Хэрэв маргааш байлдвал» гэдэг кино үзүүлж, дараа нь Диснейн зурмал кино үзэж, сүүлд нь «Волга-Волга» үзэв.

	Сталин, Гарриманы дэргэд сууж байв. Тэр хоёр «Волга-Волга» кино үзэж байхдаа хоёулаа их хөгжилтэй инээж байв. «Америк Орост галт онгоц бэлэглэв. Түүний дугуй нь бөгсөндөө маш удаан явдаг» гэж дуулах зуур «Севрюга» усан онгоц эвдэрч эхлэхэд Сталин Гарриманыг бүр ч доог хийж байв.

	Тарахын өмнөтэй францын нисгэгчдийн төлөө хундага өргөх боллоо. «Норманди» хорооны дарга дэд хурандаа Пуяд уригдагсдын дотор байлцсан юм. Сталин түүнээс ЯК-ын тухай сэтгэгдлийг нь асуув. Францын нисгэгчид бол америкийн сөнөөгчөөр, английн «Спитфайр»-ээр нисэж байсан гэхдээ ЯК-ыг илүү үнэлдэг гэж Пуяд хариулав.

	ЯК-3-ын төлөө, зөвлөлтийн нисгэгчдийн төлөө, ялалтын төлөө уулаа. Үүний дараахан намайг Хүндэт Легион одонгоор шагнасан юм.

	...Дайн дууслаа. Агаарын байлдаанд хамт зүтгэсэн франц нөхөдтэйгөө орос нисгэгчид салах ёс гүйцэтгэх цаг боллоо.

	Дорнод Пруссийн Эльбинг аэродромд юм сан. Нислэгийн талбайд 40 ЯК сөнөөгч онгоц жагссан байв. Франц зөвлөлтийн нисгэгчид байлдааныхаа хүнд хүчир тохиолдлыг дахин эргэн дурслаа. Одоо тэд нэгэнт орчуулагчгүй ярилцах болжээ. Яагаад гэвэл францчууд нь оросоор, орос нь францаар бага сага ярьж сурчээ.

	Сүүлчийн ёслолын жагсаал «Норманди»-ийн шинэ дарга Луи Дельфино: «Бид Франц, Зөвлөлт Холбоот Улсын эвдэршгүй бат найрамдлыг сурталчлагчид байх болно» гэж орос нөхдөдөө батлан илэрхийлэв.

	Францын уламжлалт заншлаар бол ялагч нь дайснаа дарсан зэвсгээ зүүж харьдаг ёстой ажээ. Тэдний үндэстний энэ уламжлалыг Зөвлөлт засгийн газар хүндэтгэж францын нисгэгчдэд тэдний тулалдаж ялсан онгоцыг нь бэлэглэн өгөв. Тэгээд тодорхой мөч бүрийн дараа франц нисгэгчдээр жолоодуулсан өнөөх 40 ЯК онгоцнууд хойно хойноосоо Парис чиглэн нисэв.

	Бас ЯК-3-ыг эзэмшихэд нь францын механикчдад туслах зорилгоор «Норманди» хорооны орлогч, инженерийн албаны хошууч Агавельяны хамт зөвлөлтийн хэсэг мэргэжилтнүүд тээврийн онгоцоор Парис руу нисэв.

	Тэд Францаас буцаж ирэхдээ «Нормандийн» франц нисгэгчид болон зөвлөлтийн механикчдыг хэчнээн баяр хөгжилтэй хүлээн авсныг над ярьж билээ. Манай нөхдийг Парист хүрэлцэн очсонтой холбогдуулан франц зөвлөлтийн найрамдлын ёстой чин сэтгэлийн баяр болсон гэнэ. Би нөхдийнхөө яриаг сонсож суухдаа өөрөө тэнд байлцсан юм шиг сэтгэгдэл төрсөн юм.

	Зөвлөлтийн техникийн багийнхан Францаар аялсан тухай өдөр өдрөөр нь харуулсан гэрэл зургийн альбом над авчирч өгсөн.

	Парисын Ле-Бурже аэродром дээр... «Нормандийн» нисгэгчид, зөвлөлтийн нисэхийнхнийг угтаж авах гэж парисын асар олон хүн цугларчээ. Хүрэлцэн ирэгчдийг цэцгээр дарчих шахаж албан ёсны хүмүүс баяр хүргэжээ.

	Лон-Шан... Генерал де Голлийг байлцуулан «Нормандийнхан» агаарын парад хийжээ. Нисгэгч Марки ЯК-3 онгоцоор дээд жолоодлогын маяг үзүүлж цугларагсдыг ёстой мэл гайхуулжээ. Тэнд 500 мянга орчим хүн цугларсан гэнэ.

	Парис дахь тахир дутуучуудын ордонд... Тус хороог Хүндэт Легион одонгоор шагнаж баяр ёслол хийжээ.

	Ялалтын дааман... нэр нь үл мэдэгдэх цэргийн хөшөөнд цэцэг өргөсөн байна. Энэ мэтээр очсон газар бүрд францчуудтай хамт яваа оросуудад парисынхан халуун баяр хүргэж байжээ.

	Зөвлөлтийн нисэхийнхэн Францад сар болсон юм. Тэд Лион, Тулуз, Ницца, Бордо, Довиле, Руан зэрэг олон хотуудаар аялж очсон газар бүрдээ хүндэт зочин болж явжээ.

	Лионд очиход Зөвлөлт Холбоот Улсын хуучин анд, хотын дарга Эдуард Эррио дэлгэрэнгүй үг хэлж, Улаан Армид баяр хүргэж франц зөвлөлтийн нягт холбоо тогтоохыг уриалжээ.

	Манайхан Лезанделист очихдоо 1944 онд Орша — Витебескийн районд болсон агаарын дайнд амь осолдсон Зөвлөлт Холбоот Улсын баатар нисгэгч Лефеврийн гэр бүлийнхэнтэй уулзжээ. Тэд Лефеврийн төрөл төрөгсөд, дотнын хүмүүсийн хамт түүнийг дурсан ёсолжээ.

	Севрийн алдарт шаазангаар хийсэн ваарыг над Францаас ирүүлсэн юм. Элчин Сайд Катру над түүнийг гардуулахдаа:

	— Миний генерал аа! Францын нисгэгчидтэй хамтран ажилласныхаа дурсгалд энэ ваарыг хүлээн авна уу. Энэ ваар бол германы булаан эзлэгчдийг үлдэн хөөсний дараа севрийн заводын хийсэн анхны ваар учраас их дурсгалтай бөгөөд Чөлөөт Францын билэг тэмдэг болж байгаа юм... гэв. 

	Энэ маш урлан хийсэн зөөлөн ногоон өнгөтэй сайхан ваар одоо ч миний гэрт байдаг юм. Манайд ирсэн зочдын анхаарлыг энэ ваар их татах бөгөөд би зочдодоо «Норманди» хорооны тухай, түүний алдарт баатарлаг нисгэгчдийн тухай дуртайяа ярьдаг юм.

	Би дайны дараа «Нормандийн» нисгэгчидтэй ганц бус удаа дайралдсан. 1961 онд Тушинод болсон агаарын парад дээр зочноор ирсэн нисгэгчидтэй уулзсан. «Норманди — Неман» гэдэг киног Москвад 1961 онд анх удаа үзүүлэхэд бас уулзсан. 1963 онд Парист нисгэгч Пуядтай уулзсан. Эцэст нь 1965 онд Парист болсон нисэхийн үзэсгэлэн дээр «Норманди» хорооны дарга агсан генерал Дельфинотой уулзаж билээ. Дельфино бид хоёр дахиад л 20 жилийн өмнөх шигээ их дайны баатарлаг өдрүүдийн тухай франц оросуудын дайчин их нөхөрлөлийн тухай ярилцаж билээ.


ЯЛАЛТ

	Курскийн тулалдааны дүнд гитлерийн арми сүйрлийнхээ даваан дээр очив.

	Паулюсын армийг устгасны дараа ч гэсэн Курскийн цүлхэнд өшөө авч уг байдлыг засна гэсэн найдлага германы цэргийн зарим дарга нар, юуны өмнө Гитлерт өөрт нь хадгалагдаж байсан бол Курскийн дэргэд бут цохигдсоны дараа дайнд ялна гэх аливаа горьдлого бүрмөсөн тасрав. Гитлерийн арми Курскийн дэргэд бут ниргэгдсэн нь түүний үхлийн дохио болсон юм. Газар дээр ч, агаарт ч байлдааны санаачилга зөвлөлтийн командлалд бүрэн шилжлээ.

	Энэ удаад бид ролио сольж; гитлерчүүд ухарч, бид тэднийг мөр мөшгөн хөөж, хэрэв олзлогдон бууж өгөхгүй бол устгадаг боллоо. Тэд хүчээ хамгаалахыг оролдон фашистын сонинуудын бичиж байсанчлан «фронтын шугамыг тэгшлэх», «уян хатан хориглолт хийх» гэдэг нэрийдлээр зохион байгуулалттай ухрах гэж оролдоно. Харин манай зорилт гэвэл дайсанд цэгцтэй ухрах бололцоо олгохгүй, бүсэлж устгах явдал байв.

	Дайсныг бут цохиод дараа нь ичээнд нь дуусгах үүргийг зөвлөлтийн командлал өгсөн юм. Манай агаарын тактик ч бас өөрчлөгдсөн. Одоо зөвлөлтийн нисэх хүчин бол дайсны цувааг зохион байгуулалттай ухрахад саад хийхийг хичээж, тэдгээрийг гол гаталж байхад нь бут цохидог болов.

	Манай сөнөөгч онгоц агаарт эргэлтгүй ноёрхож германы сөнөөгч, бөмбөгдөгч онгоцнууд агаарт цөөн тоотой нисэх, тэр ч байтугай ганц нэгээрээ нисдэг цаг бүр эргэлтгүй устав. Энэ үед тэд тэгж нисэж зүрхлэхгүй болов. Германы бөмбөгдөгч онгоцнууд манай сөнөөгчөөс айгаад зэгсэн тооны «Мессершмитт», «Фокке-Вульф»-ээр хамгаалуулдаг боллоо. Гитлерийн цэрэг зарим үед маш түргэн ухардаг болсон тул бид ар талын аэродромын ангиа урагш татаж амждаггүй байв. Сөнөөгч онгоцны аэродром засах ажил хоцорсны улмаас Улаан Армийг гол мөрөн гатлахад нь бэрхшээлтэй болгож байв. Жишээлэхэд Днеприйг гатлахад тийм болсон юм.

	Манай цэрэг Днепр мөрний зүүн эргээс баруун эрэг дээр гарахад германы нисэх хүчин аль болохоор саад хийв. Учир нь бид Днеприйг явдал дундаа гаталж дайсныг нөгөө эрэг дээр бэхлэх зав олгохгүй гэж оролдсон юм. Манайхны гол гаталж байхад германы дайрагч, сөнөөгч, бөмбөгдөгч онгоцнууд маш ширүүн дайрч байв. Гэтэл зөвлөлтийн сөнөөгч нисэх хүчин газрын цэргийг гол гаталж байхад зохих ёсоор хамгаалж чадсангүй. Яагаад гэвэл сөнөөгч онгоцны нислэгийн холын хэмжээ бага, бас аэродром бэлтгэх ажил саатсанаас болж Днепрээс нэлээд хол байрлаж байв.

	Үүнтэй холбогдуулан сөнөөгч онгоцны зохион бүтээгчид С. А. Лавочкин бид хоёрыг Кремльд дуудав. ЯК, ЛА онгоцны хол нислэгийг хамгийн богино хугацаанд нэмэгдүүлэх нь чухал болсон тухай асуудлыг бидэнд тавилаа.

	Манай зохион бүтээх товчоо энэ асуудлаар ажиллаж ЯК-9 онгоцны хол нислэгийг хоёр дахин нэмэгдүүлж болно. Манайд ЯК-9ДД гэдэг онгоцны загвар нэгэнт бэлхэн болоод байгаа. Тэр онгоц буулгүйгээр 2 мянган километр нисэж чадна гэж би илтгэв.

	Хол удаан нисгэхийн тулд онгоцонд нэмэгдэл шатахуун хэрэгтэй бөгөөд үүнийг төлөв нэмэгдэл лааз онгоцон дор дүүжилж гүйцэтгэдэг байв. Тэр лаазыг онгоцны далавч буюу их биеийн дороос тусгай түгжээгээр зүүдэг байсан юм. Энэ лааз нүдэнд эвгүй илүү зүйл шиг байхаас гадна гол нь аэродинамикийн нэмэгдэл эсэргүүцэл бий болгож улмаар сөнөөгч онгоцны хурдыг хасдаг байсан юм. Нисгэгч байлдаанд орохдоо нэмэгдэл лаазыг дуртай цагтаа мулталж болохуйцаар дүүжилдэг байв.

	Бид ЯК-9-ийн шатахууны нөөцийг нэмэгдэл лаазны тусламжгүйгээр бараг хоёр дахин нэмэгдүүлсэн. Тэгэхдээ нэмэгдэл шатахуунтай лаазыг далавчны дотор байрлуулсан болохоор манай сөнөөгчийн хурд ер саараагүй, харин холын нислэгийг нэмэгдүүлсэн юм.

	ЯК-9-ийг бөмбөгөөр зэвсэглэх тухай зохион бүтээмжийн талаар нэгэнт шийдвэрлэчихсэн санаачилга гарсныг би бас илтгэв. Тэгэхдээ бүх сөнөөгч онгоцных шиг бөмбөгийг далавчны дороос ил зүүхгүй, харин бөмбөгдөгч онгоц шиг их биеийн дотор зүүнэ. Бөмбөгийг ил зүүхэд онгоцны хурд багасаж маневрлах чадвар буурдаг юм. Бас зүүх бөмбөгний калибрыг сонгох бололцоо маш бага байдаг. Бас тэгээд ил зүүхэд 50 килограммын хоёр эсвэл 100 килограммын хоёр бөмбөгнөөс илүү зүүж болохгүй. Харин бид бөмбөгөө онгоцны их биеийн дотор байрлуулсан болохоор онгоцны хурдыг огт бууруулахгүй юм. Бөмбөгний байрны дотор хамгийн бага калибрын 2,5 ба 1,5 килограммаас эхлээд 400 килограмм хүртэл янз бүрийн бөмбөг байрлуулж болох байв.

	УБХХ бидний саналыг дэмжиж ЯК-9 онгоцны шинэ загварыг шууд олноор нь үйлдвэрлэх шийдвэр гаргав.

	Би энэ хуралдаан дээр оруулсан саналд минь нааштай хандсанд баярлаад ЯК-9 онгоцыг урсгал дамжлагаар олноор нь үйлдвэрлэх талаар гойд шалгарсан ажилчин инженерүүдэд засгийн дээд шагнал олгохыг гуйлаа. Тус завод сөнөөгч онгоц үйлдвэрлэх талаар манай оронд хамгийн том нь байсан мөртөө ер шагнагдаж байгаагүй юм.

	Тус заводыг шагнах тухай шийдвэрийг батлав. Энэ нь манай хамт олныг их баярлуулж билээ. Маш удалгүй ЯК-9ДД онгоцнууд байлдаанд орж зөвлөлтийн нутгийг чөлөөлөхөд, Висла, Одер мөрөн дээр хийсэн байлдаанд, Берлиний төлөө тулалдаанд оролцсон юм.

	1944 оны эхээр зөвлөлтийн хэсэг нисгэгчид гитлерчүүдэд эзлэгдсэн Румын, Болгар, Югослав дээгүүр буулгүй нисэж ЗСБНХУ-аас Италид очсон юм. Энэ алс нислэгийг гэгээн цагаан өдөр, дайсныг харсаар байхад хийсэн боловч тэд зөвлөлтийн хурдан нисдэг сөнөөгч онгоцнуудыг яаж ч чадахгүй байв. Холбоотнууд дөнгөж саяхан чөлөөлсөн Италийн нутаг дээр оршигч Бари боомтод тэгж очихдоо Югославын Ардын чөлөөлөгч армид туслахаар Зөвлөлт засгийн газрын даалгавраар очсон юм.

	Манай цэрэг гитлерчүүдийг Днеприйн эргээс өрнө зүг хөөж байх үед нисэх хүчний гол зорилт бол ухарч байгаа харин сүүл тийшээ бол бүр зугтаж байгаа дайсныг мөрдөж устгахад оршиж байв. Манай нисэх хүчин Киевийн төлөө байлдаанд Корсунь-Шевченковын бүлэглэлийг бүслэхэд газрын цэрэгтэй хамтран ажиллав. Дайсны нисэх хүчийг агаарт ч газар дээр ч устгаж байв. 1945 оны зөвхөн нэг, хоёр, гуравдугаар сард дайсан 4 мянга орчим онгоцоо устгуулсан юм.

	Дайн дайсны нутаг дээр шилжлээ. Юм нэг тийшээ болох ойртов. Гитлерчүүд ялалтын төлөө мөрөөдөхөө бүр байж сүүл тийшээ өрнөдийн орнуудтай ам хэлээ ололцож, нацизмыг бүрэн устгуулахгүйн тулд цаг хожих, удаан тэсэхийг байдаг хүчээрээ чармайдаг болов. Гитлерчүүд манай цэргийг Берлин рүү урагшлахад нь саад хийх гэж зүйл бүрээр оролдовч, яаж ч чадсангүй.

	Силезийн нутаг дээр манай нисгэгчид давшиж байгаа цэрэгтээ идэвхтэй тусалсан юм. Тэд дахин шинэтгэсэн «Фокке-Фульф»-уудтай учирсан боловч тэдгээрийн ах болох «Мессершмитт-109»-ийг нь саяхан зөвлөлтийн нутаг дээр хүйс тэмтэрч байсан шигээ тэр шинэтгэсэн онгоцнуудыг Германы нутаг дээр нэгэн адил даацтай цохив.

	Дорнод Прусст зөвлөлтийн нисэх хүчин дайсныг сүйртэл цохилоо. 1945 оны 4-р сарын 17-нд нисэхийн ерөнхий маршал А. Е. Головановын командалсан агаарын 18-р армийн бөмбөгдөгч онгоцнууд Кенигсбергээс баруун тийшээх районд 45 минутад 516 онгоц-нислэг үйлдэж, нийтдээ 550 тонн жинтэй 3743 бөмбөг хаясан юм.

	Кенигсбергийн цайзын комендант генерал Лаш бичихдээ: «4-р сарын 6-нд урьд хожид надад ер тохиолдож байгаагүй их хүчээр оросын давшилт эхлэв... 30 орчим дивиз агаарын хоёр флот манай цайзыг хэдэн өдрийн турш тасралтгүй галлалаа. Бөмбөгдөгч дайрагч онгоцнууд ар араасаа давлагаа шиг нисэж, үнсэн товрог болчхоод шатаж байгаа хот дээр үхлийн ачаагаа хаяж байв. Энэ галын өөдөөс галт хэрэгсэл хүрэлцээгүй, манай цайзын хүчгүй артиллери яаж ч чадсангүй, германы ганц ч сөнөөгч агаарт үзэгдсэнгүй. Өчүүхэн газар шигүү байрлуулсан зенитийн батарейнууд ийм олон онгоцны өөдөөс ер арчаагүй байлаа...» гэжээ.

	Штеттиний босго дээр очиход ухарч байгаа ангиудаа Одер мөрний цаад талд гаргахын тулд гитлерчүүд зөвлөлтийн цэргийн давшилтыг саатуулах гэж хамаг хүчээрээ оролдсон юм. Гэтэл манай нисгэгчид дайсныг гол гаталж байхад ямагт дээр нь байлаа. Дайрагч ИЛ-үүд ЯК, ЛА сөнөөгчдөөр хамгаалуулан дайсны гол гатлах төхөөрөмжийг эвдэж их буу, автомашиныг нь устгаж байв. Манай сөнөөгчид «Фокке-Вульф»-үүдийг замд нь тосож байлдаад, өөрийнхөө цэргийг хамгаалах боломжийг нь тасалдуулж байсан юм.

	Берлиний дүүрэгт тулж очиход манай бөмбөгдөгч, дайрагч онгоцнууд ЯК-уудаар хамгаалуулан дайсны танк, батарей, амьд хүчийг тасралтгүй цохиж байв.

	Берлинд хүрлээ.

	Гитлер өөртөө үлдсэн бүх хүчээ ийш нь татсан юм. Тэр бээр үг дуугүй бууж өгөхөөс зайлсхийж болно гэж найдсаар байв. Өрнөдийн гүрнүүдийг Зөвлөлт Холбоот Улстай хэрэлдүүлж дөнгөх байх гэж горьдсоор байжээ. Гэвч түүний бүх найдлага талаар өнгөрсөн юм.

	Берлиний төлөө агаарын тулалдаанд дайсны талаас 1500 орчим онгоц оролцов. Энэ бол бут ниргэгдсэн агаарын армиудаас үлдсэн нь, урьд нь бардам дээрэнгүй агсан «ялагдашгүй», «Люфтваффе»-гаас үлдсэн нь тэр ажээ. (энэ тоонд хурандаа генерал Штумпфагийн командалсан «Райхын» 6-р агаарын флотын онгоцнууд бас оролцож байв). Энэ зүсэн зүйлийн онгоцнууд нь Берлиний эргэн тойрны 40 аэродром дээр байрлаж байв. Гитлерчүүд эцсийнхээ хүч шавхаж улайран тулалдав. Агаарын байлдаанд мянган онгоц оролцох нь олонтоо тохиолдож байв. Хэдийгээр цаг агаарын байдал нислэгт тохирохгүй байсан боловч Берлиний тулалдааны эхний өдөр зөвлөлтийн нисгэгчид 17 500 онгоц-нислэг хийсэн юм. Манай нисэх хүчин гүйцэд давуу болж «Люфтваффе»-гийн үлдэгдэл нь үнсэн товрог болов.

	Берлиний дэргэд зөвлөлтийн нисгэгчид германы тийрэлтэт онгоцтой анх удаа дайралдсан юм. Гэвч байлдаж байгаа армийн сурвалжлагчаас «Правда» сонинд 5-р сарын 2-нд бичихдээ: «Тийрэлтэт мотор бүхий ганц нэгэн сөнөөгч онгоцнууд нь ч германчуудад тус болсонгүй. ЯК-аар байлдаж байгаа манай нисгэгчид дайсны онгоцны дутагдлыг түргэн мэдэж аваад унагаадаг болов» гэжээ.

	Берлиний төлөө тулалдаанд гитлерийн нисэх хүчин устгагдаж бүр зүйл дууссан юм. Харин манай нисгэгчдийн агаарт буюу аэродром дээр нь устгаж амжаагүй үлдсэн онгоцнууд бидэнд олзлогдсон юм. Белоруссийн 1, Украины 1, Белоруссийн 2-р фронтын цэрэг дайсныг газар дээр цохиж дуусгалаа.

	4-р сарын 30-нд манай цэрэг-Берлин дэх рейхстагийг дайран эзлээд 14 цаг 25 минутад рейхстагийн дээвэр дээр Ялалтын туг намиран хийсэж билээ.

	Мөн тэр 4-р сарын 30-ны 15 цаг 30 минутад байлдааны сүүлчийн саруудад нуугдаж байсан Фридрихштрассе гудамж дахь рейхсканцелярийн байшингийн бөмбөгнөөс хоргодох газар доорх байранд Гитлер амиа хорлож үхэв.

	Гитлер хийсэн бузар гэмт хэргийнхээ төлөө хүлээх ял тулгалт гарцаагүй болж ойртсоныг мэдээд дагжин айж байв. Гитлер зөвлөлтийн цэргийн гарт амьд орохоос үхтлээ айж байсан учир амиа хорлох гэж шийдээд эхлээд хор ууж дараа нь юмыг яаж мэдэх вэ гээд биеэ буудсан юм...

	Геббельс эхлээд эхнэр хүүхдэдээ хор уулгаж алчхаад бас амиа хорлож үхсэн юм. 5-р сарын 2-нд генерал Вейдлинг тэргүүтэй Берлиний хориглолтын удирдагчид хоргодож байсан зоориноосоо гар өргөн гарч ирээд зөвлөлтийн цэргүүдэд бууж өгөв. Ингээд Улаан Арми Берлинийг гүйцэд эзэлсэн юм. 5 р сарын 7-нд манай цэргүүд Эльба мөрний зүүн эрэгт хүрэхэд баруун эрэгт нь холбоотон америк, английн цэргүүд ойртож ирлээ.

	5-р сарын 8-нд Берлиний дүүрэг дэх Карлсхорстод германы дээд командлалын төлөөлөгчид үг дуугүй бууж өгөх гэрээнд гарын үсэг зурсан юм.

	Энэ бол гитлерийн Германтай хийсэн дайны төгсгөл болсон юм.

	Үзэгдээгүй хүнд хүчир сорилтыг туулсан зөвлөлтийн ард түмэн агуу их ялалтаа байлдан авлаа.

	1945 оны 5-р сарын 24-нд Зөвлөлт засгийн газар ялалтад зориулан Кремльд хүлээн авалт хийлээ. Би Кремльд олон удаа орж үзсэн, гэхдээ энэ удаа бол анх орох гэж байгаа юм шиг санагдаж байв. Юу болох бол гэхээс баярлаж бас сэтгэл хөдөлнө.

	Засгийн газрын хүлээн авалтад уригдагсдын машин Боровицкийн хаалгаар тасралтгүй цувна. Кремлийн их ордонд баяр ёслолын гэрэл чийдэн ярайтал асжээ. Улаан хивс дэвссэн хаш чулуун өргөн шат, алтан шармал чимэглэлд туссан тоо томшгүй олон люстрийн гэрэл, өргөн жаазтай асар том хөрөг зураг энэ бүгдийг эртний мэднэ ээ.

	Энд хамгийн сүүлчийн хүлээн авалтыг дайны өмнөхөн 1941 оны 5-р сарын 2-нд хийсэн юм. Харин одоо дөрвөн жил завсарласны дараа бид гоёж ёслолын хувцсаа өмсөөд баяр баясгалантай, ялалтдаа сэтгэл бахархан энд дахин цугларав. Уригдагсдын дотор алдарт маршал, генерал, адмиралууд, манай төрийн гарамгай удирдагчид, зохион бүтээгч, жүжигчин, эрдэмтэн, ажилчид байлцав. Олонхтой нь уулзаагүй удсан ажээ. Цөмийнх нь сэтгэл өрнүүн, анд нөхөд уулзаж хүүрнэнэ. Георгиевийн танхимд хуучин янзаараа дайны өмнөх шиг тансаг баялаг ширээ засаж цэцгээр чимэглэжээ.

	1931 онд би цэл залуухан цэргийн нисэх академи төгсгөж цэргийн инженер болчхоод Кремльд хүлээн авалтад орсон минь яагаад юм санаанд оров. Бид утас татсан юм шиг зэрэгцэж, амьсгалаа таг хурааж, бидэнд даргын анхны цол шагнасан тухай тушаалыг сонсож байхдаа нөхдийн болон миний сэтгэл хэрхэн хөдөлж байсан нь санагдав. Тэр үеэс хойш хэчнээн цаг хугацаа, хэчнээн хэрэг явдал өнгөрөв дөө. Гэвч тун саяхны юм шиг санагдана.

	Яг оройн 8 цагт нам засгийн удирдагчид танхимд орж ирлээ. Эртний Кремлийн ордны дотор сум дэлбэрэх мэт болж алга нижигнүүлэн «Ура!» хашхирав. Энэ чимээ ер тасрахгүй байх гэмээр.

	Танхимд аажимдаа чимээ намжихад Зөвлөлт Холбоот Улсын маршлуудыг тэргүүлэгчдийн ширээнд урилаа. Тэд танхимын энд тэндээс босож цугларагсад нижигнэтэл алга ташиж баяр хүргэж байхад нам төрийн удирдагчдын сууж буй ширээнд очиж суулаа.

	Улаан Армийг ялалтаа байгуулж байхад Ерөнхий дээд командлагчийн тушаалд олонтоо нэр дурдагдаж байсан жанждыг цөмөөрөө бахархан ширтэж байв.

	Даргалж байсан В. М. Молотов хонх дуугаргаж агшин зуур чимээ тасрахад байлдагч-улаан цэргүүд, усан цэрэг, офицер, генерал, адмиралуудын төлөө хундага өргөлөө. Дараагаар нь агуу их Коммунист намын төлөө хундага өргөв.

	Сүүлчийн хундагыг Сталин өргөсөн юм. Сталин суудлаас босоод үгээ эхлэх гэтэл алга нижигнүүлэн ташиж үгийг нь хэлүүлсэнгүй. Түр чимээ тасрахад:

	— Над үг хэлэх зөвшөөрөл олгоно уу. Болох уу? гэв.

	— Болно! Болно! Хүсэж байна! гээд дахин алга нижигнэв.

	Ингэж Сталин оросын ард түмний тухай мэдээж үгээ хэлсэн юм. Тэр хэлэхдээ:

	— Нөхөд өө, над сүүлчийн нэг хундага өргөхийг зөвшөөрнө үү.

	Би манай зөвлөлтийн ард түмний эрүүл мэндийн төлөө, юуны өмнө оросын ард түмний төлөө хундага өргөх гэсэн юм...

	Цугларагсад энэ үгийг алга нижигнүүлэн, «Ура!» хашхиралдан угтав.

	— Би юуны өмнө оросын ард түмний эрүүл мэндийн төлөө хундага тогтоох гэсэн юм. Яагаад гэвэл оросын ард түмэн бол манай Зөвлөл Холбоот Улсын бүрэлдэхүүнд багтсан үндэстнүүдийн дотроос хамгийн гарамгай үндэстэн билээ.

	Би оросын ард түмний эрүүл мэндийн төлөө хундага өргөж байна. Яагаад гэвэл оросын ард түмэн манай бүх ард түмний дотроос Зөвлөлт Холбоот Улсын удирдах хүчин мөн болохоо энэ дайнд харуулж нийтээр зөвшөөрөн хүлээх гавьяа байгуулсан юм.

	Би хундага өргөхдөө оросын ард түмний зөвхөн удирдах ард түмнийх нь хувьд өргөж байгаа юм биш, бас түүнд саруул ухаан, тэсвэр тэвчээртэйнх нь хувьд өргөж байгаа юм.

	Манай засгийн газарт багагүй алдаа байсан бас манай арми ухарч Украин, Белорусс, Молдав, Ленинград муж, Балтийн тэнгис хавийн нутаг, Карел-финийн бүгд найрамдах улсын төрөлх хот сууринаа орхиж байсан, орхихоос ч өөр аргагүй байсан 1941—1942 онуудын үеийн маш хүнд хэцүү үеүд ч тохиолдож байлаа. Өөр ард түмэн бол засгийнхаа газарт, та нар бидний найдварыг хөсөрдүүллээ, зайлагтун, Германтай найрамдал тогтоож, бидэнд амар заяа үзүүлэх засгийн газар тавина гэж хэлж болох байсан. Гэвч оросын ард түмэн засгийнхаа газрын бодлогыг зөв гэж итгэж байсан болохоор тэгсэнгүй. Германыг бут ниргэх ажлыг хангахын тулд хохирол хүлээхээр шийдсэн юм. Тэгээд ч оросын ард түмэн засгийн газартаа ийнхүү итгэсэн явдал бол хүн төрөлхтний дайсан фашизмыг ялсан түүхэн ялалтын тэр шийдвэрлэгч хүч нь болсон юм.

	Ингэж итгэсэн явдалд нь оросын ард түмэнд их баярлалаа гэж хэлсэн юм.

	Сталиныг үг хэлж байхад нижигнэтэл алга ташиж байн байн саатуулж байсан учраас түүний хундага өргөж хэлсэн товч үг нь бараг хагас цаг үргэлжилсэн юм.

	Эцэст нь Сталин тэсэж чадсангүй инээж:

	— Надаар үг хэлүүлээч, бусад илтгэгчид дараа үг хэлнэ биз. Цөмөөрөө хэлнэ гэв.

	Дахиад л алга нижигнэж «Ура!» хашхиралдав.

	Сталин үгээ:

	— Оросын ард түмний эрүүл мэндийн төлөө! гэсэн үгээр дуусгаад хундагаа хоосолж билээ.

	Хундага өргөх завсраар Георгиевийн танхимын тайз дээр Москвагийн шилдэг жүжигчид тоглож байв. Галина Уланова, Ольга Лепешинская нарын алдар нэр нь ид мандаж байсан үе билээ. Дуучин Максим Михайлов, Марк Рейзен, Валерия Барсова, Вера Давыдова нар олонд гайхагдаж байсан бөгөөд Улаан Армийн чуулгыг үндэслэн байгуулж, удирдаж агсан А. В. Александров амьд сэрүүн байж билээ. Манай балетын болон хөгжмийн урлагийн одууд энэ орой үнэхээр гялалзаж байлаа. Эд нарт би миний үеийнхэн хайр дуртай бөгөөд бидний амьдралын нэг хэсэг, олон авьяас билигтний цэцэглэн мандаж байсан үе болохоор эдгээр нэрийг би дурдаж байгаа юм.

	Үдэшлэг ер бусын сэтгэл өөдрөг байдалд болж билээ.

	Гитлерийн Германтай хийсэн дайн 5-р сарын 8-нд түүний үг дуугүй бууж өгөх тухай гэрээнд гарын үсэг зурснаар төгссөн юм. Гэхдээ энэ хүлээн авалтад цугларсан бид бүхний хувьд гэвэл дөрвөн жилийн дайныг дуусгасан дүнгийн зааг бол 1945 оны 5-р сарын 24-нд Кремлийн их ордны Георгиевийн танхимд өнгөрүүлсэн мартагдашгүй тэр орой байлаа.

	Яг нэг сарын дараа 1945 оны 6-р сарын 24-нд манай ялалтын гайхамшигт төгсгөл болох Улаан талбай дээр болсон цэргийн алдарт ёслолын жагсаалыг үзэх аз завшаан над тохиолдож билээ. Энэ бол майн нэгний буюу октябрийнх шиг ер бусын ёслолын жагсаал байсан юм. Эх орны дайны саяхан намжсан фронтоос шууд Улаан талбайд хүрэлцэн ирсэн байлдагч армийн хамгийн алдар цуутай ангиуд Лениний Мавзолейн өмнүүр баярын маршаар өнгөрсөн юм. Цэргүүд фронтынхоо дэс дугаараар талбай дээгүүр өнгөрсөн үүнд: парадыг хамгийн умард талын — Карелийн фронт нээж, хамгийн өмнөд талын — Украины 3-р фронт хаасан юм. Фронтын цувааны хамгийн түрүүнд нь түүнийг командлагч маршал буюу армийн генерал явж байв.

	Би 1925—1945 оны дотор наад зах нь Улаан талбайд болсон 20 удаагийн цэргийн парад үзсэн, гэхдээ энэ жагсаалыг алинтай нь ч зүйрлэх арга алга. Гол төмөр дээр нь таван хошуу зурсан их буунуудын амнаас бараг дарь үнэртэх шиг болж байв. Засмал чулуут Улаан талбайн дээгүүр дайсныг тун саяхан дөлөөр цоргиж байсан «катюшууд», ялагдсан фашистын рейхийн нутаг дээгүүр туулж өнгөрсөн танк, газар сайгүй явагчид өнгөрнө.

	Ялалтын парадын сэтгэлд үүрд хоногшсон сүрлэг агшин гэвэл дайсны олзлогдсон тугуудыг бузар шившиг болгож гутаах үе байлаа. Хүчирхэг үлээвэр хөгжим гэнэт зогсож, Улаан талбайд нам гүм болов. Олон зуун хэнгэрэг түгшүүртэй нүргэн пижигнэнэ. Зөвлөлтийн цэргийн нэг цуваа тас тас алхлан яралзан гарч ирлээ. 200 цэрэг дайсны 200 туг барьжээ. Цэргүүд Мавзолейн цэх өмнө ирмэгц огцом эргэж Мавзолейн довжоо руу фашистын олзлогдсон туг, хар загалмайтай хийморийг хүчтэй чулуудна. Бороо цутгаж байв. Нойтон гантиг дээр олон зуун туг, хийморь хаягдав. Дайсан ялагджээ. Дайны жилүүдэд манай орны туулж өнгөрөөсөн цаглашгүй бүх хүнд хүчир юмс дахин дахин санагдана. Шударга хариу авахад сэтгэлд хэчнээн таатай вэ!

	6-р сарын 24-ний орой Москва даяар баяр бахдал болж тэр шөнө Москвагийнхан бүгдээрээ гадаа гарсан юм шиг санагдаж билээ. Ард түмэн ялалтаа тэмдэглэн баярлах нь энэ ээ.


ДАЙСАН, ХОЛБООТНУУД

	Фашист Германыг бут ниргэсний дараа гитлерийн штаб, канцеляруудын бичиг баримтуудыг нийтэлсний дүнд Гитлер болон түүний бүлгийнхэн Зөвлөлт Холбоот Улс руу дайрах гэж хэчнээн жудаггүй бэлдэж байсан нь ил болсон юм.

	Гитлер Өрнөд Европт ялалт байгуулсандаа мансуурчхаад Зөвлөлт Холбоот Улстай байлдахад германы фашизм мөн тийм амжилтад хүрнэ гэж үзэж байжээ.

	1940 оны 12-р сард нэг удаа генералуудтайгаа цэргийн зөвлөгөөн хийж байхдаа Гитлер ингэж хэлсэн үүнд:

	— Германы цэргийн анхны цохилтоор оросын арми 1940 онд францын армийн үзсэнээс ч их хохирол үзнэ гэж бодох хэрэгтэй гэжээ.

	Гитлер ингэж лавтай итгэсэн учраас 1940 оны 12-р сарын 18-нд 21-р удирдамж буюу «Барбароссын төлөвлөгөөг» баталжээ. «Түргэвчилсэн дайнаар Зөвлөлт Оросыг ялахад германы зэвсэгт хүчин бэлхэн байх хэрэгтэй» гэж фюрер тушаажээ.

	Зөвлөлтийн армийг бүрмөсөн бут ниргэж ЗСБНХУ-ын европын хэсэг дэх аж үйлдвэрийн чухал төвүүд болон Москваг эзэлж авахын тулд ердөө л зургаа-долоон долоо хоног зарцуулахаар төлөвлөсөн байна. Хамгийн цаад зах нь гэхэд гурав-дөрвөн сарын хугацаа олгожээ.

	Гитлерчүүд Зөвлөлт Холбоот Улстай хийх дайнд энэ үед Өрнөдийн агаарт бүрэн ноёрхоод байсан өөрийнхөө нисэх хүчинд их найдлага тавьсан юм. Авиацыг Өрнөдийн дайнд хэрэглэсэн шигээ мөн тийм төлөвлөгөөгөөр Дорнодод хэрэглэхээр төлөвлөсөн. Үүнд: эхлээд агаарт ноёрхлоо тогтоож дараа нь хүчээ газрын армийг дэмжүүлэхээр шилжүүлэх ажээ.

	Гитлерчүүд зөвлөлтийн нисгэгчидтэй байлдахыгаа ер тоохгүй байв. Тэд манай нисэх хүчнийг «Ази маягийн бүдүүлэг» өөрийнх нь «ялагдашгүй» «Люфтваффе»-гийн өөдөөс эсэргүүцэж чадахгүй гэж үзэж байв.

	Зөвлөлт Холбоот Улс руу цөмрөн орох өдрөө 1941 оны 6-р сарын 22 гэж яг таг болгоод гитлерийн командлал «Люфтваффед» доорх үүрэг тавьсан үүнд:

	1. Зөвлөлтийн аэродромуудыг гэнэт цохиж зөвлөлтийн нисэх хүчнийг бут ниргэх.

	2. Агаарт бүрэн ноёрхох.

	3. Дээрх хоёр зорилтыг биелүүлсний дараа нисэх хүчнийг газрын цэргээ шууд байлдааны талбайд дэмжих явдалд шилжүүлэх.

	4. Зөвлөлтийн тээврийн ажиллагааг алдагдуулж, фронтын зурвас дээр ч ар талд ч цэрэг зөөх явдлыг фронтын шугамаас аль болох хол зайд саатуулах.

	5. Москва, Горький, Рыбинск, Ярославль, Харьков, Тула зэрэг аж үйлдвэрийн том төвүүдийг бөмбөгдөх.

	Гитлерчүүд агаарын дайныхаа төлөвлөгөөг 1941 онд, 1942 оны эхний хагаст нэлээд хэрэгжүүлж чадсаныг зөвшөөрөх ёстой юм.

	Гитлерийн нисэх хүчний бэлхэн байсан бараг бүх хүчин түүний дотор Өрнөд фронтоос татаж авчирсан ангиудыг Зөвлөлт Холбоот Улсын эсрэг оруулсан юм. Ингэхдээ байлдааны анхны ажиллагаанууд амжилттай болмогц бөмбөгдөгч болон сөнөөгч нисэх хүчний нэгтгэлүүдийн зарим хэсгийг Англитай дайтах зорилгоор Өрнөд рүү буцаахаар төлөвлөж байв.

	Дайны эхээр гитлерчүүд зөвхөн тооны хувьд давуу байгаад зогсоогүй харин Зөвлөлт Холбоот Улс руу агаараар дайрахад оролцсон тэдний нисгэгчид бол франц, польш, англи нисгэгчидтэй байлдаж нэлээд сургуультай болсон нь тэдний бас нэг давуу тал байлаа. Өрнөд Европын орнуудтай дайтаж байхдаа эзэмшиж авсан газрын цэрэгтэйгээ хамтран ажиллах их туршлага тэднүүст бас байсан юм.

	Дайны эхний өдрүүдэд зөвлөлтийн хуучирсан онгоцнуудтай учирсан германы нисгэгчдийг ялагдашгүй гэж геббельсийн суртал нэвтрүүлэг мандуулсан юм. Гэтэл бүр 1942 оноос эхлээд манай эх орны орчин үеийн шинэ онгоцнууд өдрөөс өдөрт улам олон гарах болсноор дээрх ялагдашгүй гэдэг алдар нь түргэн саарсаар сүүлдээ бүр тасарсан юм. Эх орны дайны бүр эхний үед германчууд нисэх бүрэлдэхүүнээ ихээхэн гарзадсан явдал нь тэднийг нисэхийн боловсон хүчнээ яаруу тэвдүү бэлдсэн залуу туршлагагүй нисгэгчдээр нөхөхөд хүргэжээ.

	Германы байлдааны онгоцнууд дайны бүх үеийн турш бараг өөрчлөгдөөгүй юм. Дайны бүх үеийн турш германы онгоцонд хийсэн сайжруулалт нь яаруу сандруу шинжтэй байв. Яагаад гэвэл гитлерчүүд зөвлөлтийн нисэх хүчний бодит хүчийг мэдэрсэн хойноо сая тэгж сайжруулалт хийсэнд учир нь оршино. Тэд биднүүстэй байлдах гэж байхдаа зөвлөлтийн техникийг хоцрогдсон гэж хатуу итгэж байжээ.

	Энэ тухай германы нисэхийн түүхчин Греффрат дайны дараа бичсэн «Агаарын байлдаан» гэдэг зохиолдоо бичсэнийг аваад үзье.

	«Германы ЦНХ-ний ерөнхий командлалын төлөөлөгчид... тэднээс оросын нисэх хүчнийг гагцхүү чанарын хувьд төдийгүй харин юуны өмнө тооны хувьд үнэлсэн нь аль зэрэг бодитой байсан бэ? гэдэг нэг чухал асуудлыг өөртөө тавих ёстой байсан юм. Жишээлэхэд оросууд ИЛ-2 гэдэг дайрагч гаргахад германчууд маш их цочирдож билээ...

	Германчууд оросын ЦНХ-ний байлдах чадварыг ерөнхийд нь маш дутмаг үнэлсэн юм. Гэхдээ энэ нь оросууд цаг хугацаа өнгөрөхөд өөрийнхөө сул дорой байдлыг арилгаж чадна гэдгийг үгүйсгээгүй нь мэдээж байсан боловч оросын нисэх хүчний байлдах чадвараа нэмэгдүүлэх хурдац нь «ази маягийн бүдүүлэг», өөрөөр хэлбэл зохион байгуулалтын хувьд төгс боловсронгуй бус байх болно гэж хатуу итгэж байв» гэжээ.

	Германы онгоц тооны болон чанарын аль ч талаар Зөвлөлт Холбоот Улсын эсрэг кампанийг Гитлерээс «Барбароссын төлөвлөгөөнд» заасанчлан тав-зургаан долоо хоногт явуулахад хангалттай хүрнэ гэж нацистууд бодож байжээ.

	Мөн тэр Греффрат бичихдээ:

	«Оростой хийх дайныг Өрнөдтэй хийсэн дайн шиг цахилгаан дайн болно гэж Гитлер үзээд Дорнодод анхны амжилтад хүрмэгц бөмбөгдөгч онгоцны ангиудыг түүнчлэн сөнөөгч онгоцны нэгтгэлүүдийн зохих хэсгийг Өрнөд рүү буцаана гэж бодож байв. Түүний бодлоор бол Дорнодод зөвхөн газрын цэргээ шууд дэмжих зорилго бүхий нисэх нэгтгэлүүд түүнчлэн цэргийн тээврийн ангиуд, зарим сөнөөгч онгоцны эскадрилиуд үлдэх ёстой байв. Үнэн хэрэг дээрээ бүх юм шал эсрэг болсон юм!» гэжээ.

	Дайны эхний үед германы нисэх аж үйлдвэр үндсэн гурван төрлийн онгоц гаргаж байсан үүнд: «Мсссершмитт-109», «Юнкерс-87», «Юнкерс-88» болон тээврийн «Юнкерс52» ажээ. «Мессершмитт-110» гэдэг төдий сайнгүйгээ харуулсан хоёр мотортой хүнд сөнөөгч, хуучирсан бөмбөгдөгч «Хейнкель-111» мөн бөмбөгдөгч «Дорнье-217» бас манай нисгэгчид «жааз» гэж нэрлэсэн тагнуулын «Фокке-Вульф189»-үүдийг их бус тоогоор үйлдвэрлэж байв. Агаарт «жааз» үзэгдвэл бөмбөгдөгчид гарч ирнэ гэсэн үг.

	Эдгээр онгоц тооны талаар давуу байсан болохоор эхлээд бидэнд их хохирол учруулж чадсан юм. Манайд сөнөөгч нисэх хүчин бага байсныг ашиглаад эдгээр онгоц шөнө өдөр гэхгүй бараг дураараа бөмбөгдөж байлаа. Энэ үед германы нисэх хүчний аж үйлдвэр дан ганц тооны хойноос хөөцөлдөх явдлыг өөрийнхөө гол зорилго болгож байв. Зөвхөн 1942 оны зуны сүүлчээр манай нисэхийн хүчин чадал тасралтгүй нэмэгдэж байгааг лавтай мэдмэгц сая ухаан орж, сөнөөгч бөмбөгдөгч онгоцныхоо аль алиныг сайжруулах гэж ухаан жолоогүй улайран оролдсон боловч нэгэнт хожимдсон байв. Тэдний зохион бүтээх бодол сэтгэмж нь ч нисэх хүчний аж үйлдвэр нь ч манайхтай өрсөлдөх чадваргүй болчихсон байлаа. Зөвлөлт Холбоот Улс руу дайрах үед гитлерийн германы нийт онгоцны дотор 1937 онд зэвсэглэлд хүлээн авсан «Мессершмитт-109» гэдэг сөнөөгч онгоц зонхилж байв.

	Европт хийсэн дайны эхний хоёр жилд энэ онгоцны эхний загвар болох «Мессершмитт-109Е»-г хэрэглэж энэ онгоцонд удаан хугацаанд сайжруулалт хийгээгүй юм. Ингэх хэрэгцээ ч байсангүй. Яагаад гэвэл энэ онгоц нислэг - техникийн үзүүлэлтийн хувьд английн онгоцнуудаас дутахгүй байжээ. Харин германчууд зөвлөлтийн шинэ онгоцнууд болон английн шинэчлэлт хийсэн онгоцнуудтай дайралдсан үеэс эхлээд дөнгөж 1941 онд «Мессершмитт-109Е»-д шинэчлэлт хийх шаардлагатай болсон юм.

	Тэгээд 1942 оны хавар «Мессершмитт-109Ф» гарч ирэв. Энэ онгоцны аэродинамик хэлбэрийг нэлээд зохистой болгож, илүү хүчтэй мотор тавьж, зэвсэглэлийг нь нэмэгдүүлснээр түрүүчийнхээ загвараас ялгаатай болсон юм. Шинэ онгоцыг 6-р сард Харьковын дэргэдэх байлдаанд өргөн хэрэглэжээ. Гэвч энэ онгоц зэвсэглэлийн хувьд зөвлөлтийн шилдэг машинаас дутуу байгаа нь байлдаанд илэрсэн юм. Тэгэхлээр нь германчууд сөнөөгчөө цаашид улам сайжруулах ажлыг хүчтэй болгов. Тэд «Мессершимтт-109Г» гэдэг шинэ загварыг хийсэн нь 8-р сарын сүүлчээр Сталинградын дэргэд гарч ирсэн юм.

	«Мессершмитт-109»-ийг 109Ф, 109Г, 109Г2, 109Г4 гэх зэргээр янз бүрээр сайжруулсан. Ийнхүү загварыг өөрчлөх бүрдээ онгоцны тактикийн нь аль нэг чанарыг ямар нэгэн хэмжээгээр сайжруулж байв. Гэхдээ эдгээр бүх сайжруулалт нь онгоцныхоо хүндийн жинг нэмэгдүүлж байв. Тэгээд эцсийн бүлэгт нислэг тактикийн хувьд онц сайн байсан «Мессершмитт-109» сөнөөгч онгоцны хүнд нь 3,5 тонн хүрч, маневрлах дуулгавраа алджээ. Хэдийгээр хурд галын хүч чадал нь нэмэгдэж хамгаалалтын хуяг нь хүчтэй болсон авч, маневрлах чадвараа алдсаны харгаагаар манай ЯК, ЛА онгоцнуудаас ямар ч давуу талтай болсонгүй.

	«Агаарын эзэн» гэж германчуудын бардамнан нэрлэсэн энэ «Мессершмитт-109» нь маш сул нисэх хүчинтэй байсан Польш, Францад л аймшигтай зүйл байв. Энэ нь германы нисэх хүчин тооны хувьд даанч давуу байсан дайны эхний үед бидэнд их хохирол учруулсан авч, харин дайны шувтаргаар тэр нь гол төлөв устгагддаг болсон юм.

	«Мессершмитт-109»-ийг дайны турш янз бүрийн сайжруулсан загвараар үйлдвэрлэж байв. Гэхдээ германчууд «Мессершмиттэд» туслах өөр сөнөөгч онгоц бас хэрэгтэй гэж үзээд дайныг эхлэхдээ усан хөргөгчтэй «Даймлер-Бенц» моторын оронд салхин хөргөгчтэй од маягийн БМВ мотортой «Фокке-Вульф-190» гэдэг сөнөөгч онгоц хийсэн юм.

	БМВ-801 маркийн 1650 морины хүчтэй мотортой «Фокке-Вульф-190» бол хурдын хувьд «Мессершмитт-109»-өөс цагт 20—30 километр илүү хурдтай байв. Хэдийгээр «Фокке-Вульф» хурдын хувьд «Мессершмитт»-ээс их байсан авч нэлээд хүнд учраас маневр муутай байсан юм. Иймээс германы сөнөөгч онгоцны нисгэгчид ямар ч давуу байдал олоогүй билээ.

	«Фокке-Вульф-190» эхлээд дөрвөн их буугаар зэвсэглэсэн байв. Германчууд дайны явцад энэ онгоцондоо галын хоёр цэг нэмж урьд доод хоёр талд нь хуяг хийсэн юм. Ингэж «сайжруулалт» хийсний дүнд «Фокке-Вульф-190»-ийн хүндийн жин 4 тонн хүрч, энэ нь онгоцны маневр, тасрах, буух чанарыг бүр ч муутгажээ. Зөвлөлт-германы фронт дээр дансны «Фокке-Вульф-190» гэдэг шинэ сөнөөгч онгоц гарсан тухай 1943 оны 5-р сарын 7-нд «Красная звезда» сонин анх мэдээлсэн юм. Энэ сөнөөгч онгоц гарсан нь манай нисгэгчдэд санамсаргүй тохиолдсон байлаа. Гаднах хэлбэр нь «Мессершмитт»-ээс тэс ондоо байв. Гэвч энэ «үл мэдэгдэх» онгоцыг Зөвлөлт Холбоот Улсын Баатар гвардийн ахлах дэслэгч Грачев анх танин мэдсэн юм.

	Грачевын дөрвөн онгоц зургаан «Фокке-Вульфтэй» дайралдаж гурвыг нь унагаж, нэгийг нь гэмтээжээ.

	Гитлерчүүд үүнээс дүгнэлт хийж, сүүлдээ нэлээд хөнгөн авч зэвсэг муутай «Мессершмитт»-үүдийг нэлээд хүнд, маневр муутай атлаа хүчирхэг галтай «Фокке-Вульфүүдтэй» хослуулсан бүлгээр байлдааны нислэг хийлгэдэг болсон юм.

	«Даймлер-Бенц-601» мотортой «Хейнкель-111»-ийг германы бөмбөгдөгч онгоцнуудын дотроос хамгийн түрүүнд дурдах хэрэгтэй. Энэ онгоц 1936 онд зэвсэглэлд орсон юм. Хэд хэдэн удаа шинэтгэсний эцэст онгоцны хурдыг цагт 310 байсныг 430 километр болгож чадсан юм. Энэ онгоцны хурд ийм бага болохоор түүн дээр хамгаалах маш хүчирхэг пулемёт их буу байрлуулсан авч сөнөөгч онгоцоор найдвартай хамгаалахгүй юм бол «Хейнкель-111» бөмбөгдөгчийг зөвлөлтийн нисгэгчид ямагт устгадаг байв. Усан хөргөлттэй ЮМО-211 гэдэг хоёр мотортой «Юнкерс-88» гэдэг бөмбөгдөгч бол хамгийн боловсронгуй болгосон бөмбөгдөгч онгоц нь билээ. Энэ онгоц бүр дайны эхээр «Хейнкель-111»-ийг шахаж ихэд тоогдсон юм. Гэхдээ манай нисэх аж үйлдвэр фронтод хүрэлцэхүйц тооны шинэ сөнөөгч онгоц өгдөг болсны дараа «Юнкерс 88» өөрийнхөө сөнөөгчөөр найдвартай хамгаалуулахгүйгээр агаарт үзэгдэж чадахгүй болсон юм.

	Эцэст нь нэг мотортой хоёр суудалтай тун бага хурдтай «Юнкерс-87» гэдэг шумбан бөмбөгдөгч онгоцыг аваад үзье. Энэ онгоцыг сөнөөгч онгоцны эсэргүүцэл маш бага тийм газарт жишээлбэл Польш, Францад, манайд сөнөөгч онгоц маш цөөн байсан Эх орны дайны эхний үед л амжилттай хэрэглэж болох байлаа. Германчууд шумбагч «Юнкерс-87»-ыг эхлээд дайран сөнөөгч болгож хэрэглэх гэсэн боловч манай ИЛ-2-той зүйрлүүлэхийн аргагүй байсан бөгөөд дайны шувтаргаар энэ онгоц бараг алга болсон юм.

	Би 1940 онд «Дорнье» пүүс дээр очихдоо «Дорнье-217» гэдэг бөмбөгдөгчийг үзсэн юм. Гитлерчүүд энэ онгоцноос их юм горьдож байв. Гэвч бүрнээ орчин үеийн «Юнкерс-88» гэдэг бөмбөгдөгч байсаар атал яах гэж хүчээ салгаж бараг адилхан «Дорнье-217» гэдэг онгоц хийж байгаа юм бол? гэж над бүр тэр үед ч хачин санагдаж билээ. Энэ хоёр онгоцны ялгаа гэвэл: нэгийг нь«Юнкерс» пүүс, нөгөөг нь «Дорнье» пүүс үйлдвэрлэдэг, нэг нь усан хөргөлттэй, нөгөө нь салхин хөргөлттэй, «Юнкерс-88»-ын сүүл анги нь нэг чиг баригчтай, «Дорнье-217» нь салаа чиг баригчтай, үүнээс өөр ялгаагүй байв. Ер нь тэр онгоцнуудын гадаад хэлбэр ч маш төстэй байж билээ.

	Бөмбөгдөгч «Дорнье-217» нь «Юнкерс-88»-аас шальгүй илүү хурдтай боловч, ерөнхийдөө байлдааны давуу талгүй байв. Байлдааны дундуур «Дорнье-217» онгоц манай фронт дээр цөөн үзэгдэж байсан бөгөөд «Юнкерс-88» бол дайныг дуустал үндсэн бөмбөгдөгч онгоц хэвээр байсан юм.

	Польш, Францтай хийсэн дайнд «Юнкерс», «Мессершмиттүүд» туйлын давуу байсан учраас тэдгээрийг Германы бүх заводод олноор нь үйлдвэрлэдэг болсон юм. Сүүлдээ гитлерчүүд Францыг бут цохиж, европын бусад орныг эзлэн авсныхаа дараа энэ онгоцыг тэдгээр эзлэгдсэн орнуудад үйлдвэрлэдэг болжээ.

	Гитлерийн удирдлага цахилгаан дайны үүднээс агаарынхаа флотыг байгуулсан юм. Блицкриг бол фашистын стратегийн сүнс сүлд байлаа. Биднийг өөдөөс нь илүү хөгжилтэй нисэх техник гаргаж чадна тэгээд дайны дундуур энэ техникээ хүрэлцэхүйц тоогоор гаргаж чадна гэж фашистууд бодсонгүй.

	Фашистуудын омог бардам байдал бүр даварч байв. Гитлерчүүд дайны бүр эхээр ердөө л хүнийг айлгахын тулд «Юнкерс-87» онгоцон дээр түгшүүрийн яндан байрлуулсан нь хүмүүсийг айлган сүрдүүлэх зорилготой байв.

	Онгоцоо шумбан дайрах үед залгадаг энэ яндан эхлээд уйтгартайхан ульж байснаа дараа нь онгоцыг газарт ойртох тусам дотор арзас хийлгэж улам хүчтэй янгинадаг байлаа.

	Германчууд энэ онгоцыг Умард Африкт английн цэргийн эсрэг хэрэглэж байв. Тэнд энэ улих чимээнээс айж сүрддэг колонийн цэрэг олон байжээ.

	Шумбадаг онгоц бол бай дээрээ сэм ирээд дээрээс нь цас орж байгаа юм шиг дайран довтлох ёстой юм. Гэтэл гитлерчүүд өөдөөс нь эсэргүүцэх юмгүй гэдэгт гойд итгэсэн болохоор дайралтаа тэгж урьдаас мэдэгдэж байдаг байжээ. Тэд «Польш шатаж байна» гэдэг баримтад кинондоо ингэж зэрлэг бөмбөгдөлтөө бахархан гайхуулж үзүүлдэг байсан үүнд: хориод «Юнкерс-88» бай дээрээ ирчхээд ээлж дараалан шумбаж нам өндрөөс польшийн ямар ч хамгаалалтгүй хот сууринууд энгийн номхон хүн амыг бөмбөгдөнө. Би энэ киног 1940 онд Берлинд үзсэн юм.

	Бөмбөгдөгч «Юникерс-88», «Хейнкель-111» онгоцнууд бас л ингэж дураараа дургиж байв.

	Зөвлөлт Холбоот Улстай хийсэн дайны хоёрдугаар хагас гэхэд гитлерчүүд онгоцныхоо янданг нь аваад зогсоо-гүй харин ч «Юнкерс», «Хейнкель» онгоцнууд нь манай цэргийн байрлал дээр үзэгдэхээсээ айж мэдэгдэхгүй удаан байхын тулд үүлний дотор нуугдаж байх болов. Энэ машинууд манай сөнөөгч онгоцтой дайралдвал даруй сөнөөгдөж байлаа.

	Гитлерчүүд өөрийнхөө хүчийг ямагт хэт үнэлж, эсрэг этгээдийнхээ хүчийг дандаа дутуу үнэлдэг байв. Жишээлбэл тэд 1943 онд Курскийн орчим хийсэн давшилтдаа амжилт олно гэсэн найдвараа өөрийнхөө шинэ техник буюу «Фокке-Вульф-190» гэдэг онгоц, «Барс», «Ирвэс» гэдэг танкнууд болон «Фердинанд» гэдэг өөрөө явагч их буутай холбож байв. Тэд угаасаа их бардам зантай болохоор тэр шинэ зэвсгүүд нь манайд оросуудад байгаа байлдааны техникээс агаарт ч, газарт ч давамгай болно, тэгээд ч тэднийг ялалтад хүргэнэ гэж бодож байжээ. Гэтэл германы шинэ техник нь уг найдварыг биелүүлж чадаагүйг 1943 оны зуны байлдаан харуулсан юм.

	ЗСБНХУ-тай байлдахынхаа өмнөхөн «Фокке-Вульф-190» гэдэг сөнөөгчийг хийсэн юм. Энэ онгоцыг байлдааны талбар дээр гараагүй байхад гитлерчүүд түүний байлдааны чанарыг дэлхийд гайхуулан магтаж байв. Гэтэл «Фокке-Вульф190» зөвлөлтийн шинэ сөнөөгч онгоцтой анх удаа уулзахдаа цохилтыг нь дагаагүй юм.

	Манай зохион бүтээгчдийн дайны жилүүдэд хийсэн танк эсэргүүцэх их буу, шинэ танкнууд нь германы шагшин магтсан «Барс» «Ирвэс», «Фердинандуудаас» айх юм ер байсангүй.

	Хэрэг явдлын явцад шинэ гойд хүчтэй зэвсгээр нөлөөлж болно гэж Геббельсийн суртал нэвтрүүлэг их сүр бадруулж байсан юм. Английг богино хугацаанд сөгдүүлэн Германд ялалт авчрах «гайхамшигт зэвсгийн» тухай домог бий болсон юм. Энэ нь нисгэгчгүй онгоцны тухай шуугиан байв.

	Үнэндээ Фау-1 гэдэг сум-онгоц болон Фау-2 гэдэг залуурт пуужин хэрэглэж Лондон болон английн бусад хотыг бөмбөгдсөнөөр Англид их хохирол учруулсан юм. Фау-1, Фау-2-оос болж английн хүн ам 42 мянган хүнээ алдсан юм. Гэхдээ ингэж зэрлэг бөмбөгдлөө гээд гитлерийн Герман уг байдлыг өөрчилж чадаагүй юм.

	Сум-онгоц, пуужингууд нь Өрнөдийн хэрэг явдалд тэгэхлээр дайны нийт явцад бүр ч нөлөөлөөгүй юм.

	Гэхдээ ялангуяа дайны эхээр Лондон болон бусад хотуудад хийсэн агаарын дайралт нь англичуудад ёстой гай гамшиг учруулсныг тэмдэглэх хэрэгтэй юм. «Мессершмиттүүдээр» хамгаалуулсан германы «Хейнкель», «Юнкерс»-үүдийг холоос тосож байлдах сөнөөгч онгоц Англид хүрэлцээгүй байлаа. Тэр үеийн английн ЦНХ-ний гол сөнөөгч онгоц гэгдэж байсан «Харрикейн» бол дөнгөж цагт 520 километрийн хурдтай буюу «Мессершмиттээс» 50 километрээр дутуу байсан юм.

	Гагцхүү зенитийн артиллери, аэростатуудыг шигүү байрлуулах зэргээр эхний үед английн нутгийг германчуудын бөмбөгдөлтөөс хамгаалан хориглож байсан юм. Гэвч хамгаалах эдгээр арга хэмжээ хангалтгүй байв. Германы бөмбөгдөгч онгоцнууд английн хотуудыг их аргатай бөмбөгдөж байлаа. Ялангуяа Лондон, үйлдвэрийн том төв Ковентри их хохирсон юм.

	Германы нисэх хүчний дайралт нь агаарын довтолгооноос хамгаалах хамгийн найдвартай хэрэгсэл болсон сөнөөгч онгоцны үйлдвэрлэлийг түргэсгэхэд арга буюу англичуудыг хүргэв. Гэвч тасралтгүй бөмбөгдөж байсан болохоор тэр үед сөнөөгч онгоцыг олноор үйлдвэрлэхэд бэрхшээлтэй байсан учраас англичууд газар дор завод байгуулах болсон юм.

	Тэд үйлдвэрлэлийг ноцтой өөрчилсний дүнд цагт 585 километрийн хурдтай, нэг суудалтай «Спитфайр» гэдэг сөнөөгч онгоц олноор гаргах ажлыг нэлээд түргэн хугацаанд амжуулсан юм. Үүний дараагаар англичууд «Ланкастер» гэдэг дөрвөн мотортой бөмбөгдөгчийг олноор үйлдвэрлэх ажлыг зохион байгуулснаар хориглолтоос Германыг агаараар дайрахад шилжих боломжтой болов.

	Сөнөөгч «Спитфайр», бөмбөгдөгч «Ланкастер» онгоцнууд дэлхийн хоёрдугаар дайны үед Британийн агаарын хүчний үндэс болж байлаа. Дайны эхний үед (1939—1941 онуудад) байсан английн бөмбөгдөгч онгоцнууд гэвэл «Ланкастер», «Галифакс», «Стирлинг» гэдэг дөрвөн мотортой хүнд онгоцнууд байсан бөгөөд 6—7 тонн бөмбөг даадаг, хамгийн их хурд нь цагт 450 километр нисдэг байсан юм. Ийнхүү англичуудын онгоцны хурд нэлээд бага, хамгаалах зэвсэг муу байсны улмаас голдуу шөнийн цагт дайрдаг байжээ.

	Харин 1941 оны 12-р сард АНУ дайнд орсон болохоор энэ үеэс эхлээд Германыг дайрахад оролцож байсан онгоцны зонхилох нь дээр дурдсан английн бөмбөгдөгчидтэй адил хэмжээний бөмбөг ачдаг мөн тийм дөрвөн мотортой «Нисдэг цайз» (В-17), «Либерейтор»-ууд болжээ. Гэвч америкийн онгоцнууд бол английн онгоцны дэргэд хамгаалах пулемётоор сайн зэвсэглэсэн, эмзэг согог багатай байв. Иймээс америкчууд Германыг өдөр ч дайрч чадах ажээ. Гэхдээ америкчууд том дайралт хийх бүрдээ «Нисдэг цайзуудаа» улам олон тооны сөнөөгчөөр хамгаалуулахад хүрч байлаа.

	Германыг «Нисдэг цайзуудын» нэгтгэлээр дайрахдаа Британийн арлууд дээрх аэродромоос гүйцэтгэж байв. Онгоцнууд бай дээр очихдоо өөр өөр чиглэлээс цаг хугацааны завсартай цуваагаар очдог байв. Энэ нь гитлерчүүдийн агаараас эсэргүүцэн хамгаалах ажлыг бэрхшээлд учруулж байв. Ийм тактик бол АЭХ-ын хэрэгслийг төвлөрүүлэхэд саад учруулж, германчуудын Дорнод фронтоос болж тэртэй тэргүй доройтсон сөнөөгч нисэх хүчнээ арга буюу цацлан тараахад хүрч байв.

	Германы Кёльн хотыг 1942 онд английн дөрвөн мотортой мянган онгоцоор дайрсан явдал бол анхны том дайралт байв.

	Үүнээс болоод гитлерчүүд сүйд майд болсон юм. Урьд нь өөрсдөө Лондон, Ковентри зэрэг английн хотыг шөнө бөмбөгдөж байхдаа «цэргийн байрлалуудыг устгаж» байна гэж нэрлэдэг байсан. Харин энэ үед английн бөмбөг германы хотууд дээр асгарч эхлэхэд Геббельс англичуудыг «хүний ёсноос гадуур аллага» хийж байна гэж ярьж эхэлсэн юм.

	Дайны эхний үед 1939—1941 онуудад англичууд германы баруун хойд хэсэг — Рур, Гамбург, Берлинийг үр ашиг багатай бөмбөгдөж байв. Берлинд английн цөөн тооны бөмбөгдөгч хүрдэг байсан тэдгээр онгоц харьцангуй бага калибрын бөмбөг хаядаг учраас германы нийслэлд учруулсан хохирол нь даанч бага байв. Хэдий тийм боловч ийм дайралт болох бүрд Берлин хотынхон цөм газар дор бөмбөгнөөс хоргодох байранд орж, бүх амьдрал саатдаг байжээ.

	Би 1940 онд ийм дайралтыг биеэр үзсэн бөгөөд энэ бөмбөгдөлт болоход берлинийхэн сэтгэл санаагаар их унадаг байсан. Английн ялангуяа америкийн хүнд бөмбөгдөгч онгоцнууд байнга дайрч байх үед Берлин болон германы бусад хотуудад яаж үйл тамаа үздэг байсныг би төсөөлж байна.

	Энэ бол хэдэн арав биш, харин зуу, тэр ч байтугай мянган онгоц, олон тооны сөнөөгчөөр хамгаалуулан дайрч байсан үе юм. Энэ үед Берлинийг нэг дайрахдаа 2—3 тонн биш, харин 2—3 мянган тонн, 2, 3, 5 тонны калибртай, дайны шувтаргаар бүр ч 10 хүртэл тонны жинтэй бөмбөг хаяж байв.

	Ингэж нацистуудын адал балмад хэргийн төлөө германы хүн ам хэцүү бэрх хохирол хүлээжээ.

	Өрнөд фронт дээр английн «Москито» («Дэлэнч») гэдэг шинэ бөмбөгдөгч гарч их сонирхол татав. Энэ бол хоёр суудалтай тэр үеийн шилдэг сөнөөгч онгоц шиг цагт 600 орчим километр хурдтай, их хол нисдэг модон онгоц байв. Хэмжээгээрээ сөнөөгчтэй ойролцоо учраас харагдах бараа багатай, жич сургууль хийсэн английн тусгай нисгэгчид жолооддог энэ онгоц гитлерчүүдэд үлэмж их хохирол учруулж байв. Тэр онгоцнууд гүн ар талд цөмрөн ороод бараг ямар ч эсэргүүцэлгүйгээр хорлон сүйтгэж байжээ.

	«Москито» бөмбөгдөгчөөр мянган удаа онгоц-нислэг хийхэд дөнгөж 11 онгоц осолдож байсныг хэлэхэд хангалттай юм. Онгоцны өмнө талд их буу байрлуулсан болохоор дайсны сөнөөгч онгоцнуудтай тулалдаж чадах байв Энэ нь 1943 оны 1-р сард Берлинийг өдөр дайрах боломжийг англичуудад олгосон юм.

	Англичууд «Москито» онгоцоор өдрийн цагт нэлээд удаа хорлон сүйтгэх чанартай гэнэтийн дайралт хийж байлаа. Голландад өдрийн цагаар далайн даланг сэтэлсэн явдал бол энэ онгоцны нислэг тактикийн үзүүлэлт өндөр байсны хамгийн тод баримт мөн.

	АНУ бол дайны өмнө тээврийн нисэх хүчин маш хүчтэй хөгжсөн, харин байлдааны нисэх хүчин нь германыхаас нэлээд дорой байлаа. Гэвч америкууд дайнд ормогц богино хугацаанд байлдааны шинэ төрлийн онгоц бий болгож түүнийгээ олон тоогоор үйлдвэрлэдэг болсон юм.

	Германчууд дайны яг өмнөхөн өөрийнхөө нисэх хүчнийг америкийн алдарт нисгэгч Линдбергт маш илэн далангүй үзүүлсэн нь хачин юм шүү. Линдберг «Люфтваффег» үзээд бахархан сайшаасан юм.

	Линдбергийн паян их сургамжтай болохоор жаахан зогсосхийж тэр тухай товч өгүүлэхэд болох юм.

	Чарльз Линдберг бол чацлаг, цэнхэр нүдтэй, төлөв даруу, тэр ч байтугай ичимтгий америк хүн. 1933 оны зуны нэгэн өдөр «Динамо»-гийн усан станц дээр би түүнтэй бас нүдэнд дулаахан гэргийтэй нь анх дайралдсан тэр цагаас хойш Линдбергийг би тийм л хүн гэж нүдэлсэн юм. Тэр үед Линдберг «Локхид» гэдэг усанд буудаг онгоцоор агаараар жуулчилж явсан бөгөөд Зөвлөлт Холбоот Улсад хүрэлцэн ирэхдээ онгоцоо Москва гол дээр буулгасан юм.

	Линдбергт баримжаалахад нь туслах гол дээр буух газрыг зааж өгөх зорилгоор нисгэгч Пионтковский миний зохион бүтээсэн хурдан нисдэг дан далавчтай улаан онгоцоор түүнийг Москвад ойртож явахад өөдөөс нь тосож аваад, буух газарт нь яг авчирсан юм.

	Зөвлөлтийн зарим онгоц болон Пионтковскийн тосож очсон дан далавчтай улаан онгоцыг Төв аэродром дээр Линдбергт үзүүлж байхад би түүнтэй хоёр дахь удаагаа уулзсан юм.

	Линдберг бол тэр үедээ дэлхийд хамгийн алдартай нисгэгч байлаа. Тэр бээр 1927 оны 5-р сарын 20-нд Атлантын далайг давж Америкаас Европт анх удаа буулгүй алс ниссэн юм. Линдберг ганцаараа хянагч үгүй ниссэн бөгөөд түүний онгоцны тоноглол маш бүдүүлэг одоо ямар ч онгоцонд заавал байх ёстой автомат жолоо, радио станц радио-компасын аль нь ч байсангүй. Линдбергийн нислэг үнэхээр баатарлаг бөгөөд тухайнхаа үед дэлхийг шуугиулсан юм.

	Линдбергийг манайд маш баяртай ер нь зөвлөлтийн хүмүүс гадаадын зочныг хүлээж авдаг шигээ найрсаг хүлээж авсан боловч тэр нь сүүлдээ Зөвлөлт Холбоот Улсын хувьд найрсаг бус байр суурь эзэлдэг болсон тухай сонсоход гомдмоор байж билээ.

	Бүр сүүлд дайны дараа тэр хүний хувь заяа хөөрхийлөлтэй болсон нь илэрч билээ.

	Далай давж алдарт алс нислэг хийснийх нь дараа эх орон нь түүнийг баяр баясгалантай угтан авчээ. Тэгээд Америк даяар хамгийн алдар цуутай хүн болж түүнийг «нэгдүгээр зэргийн америк хүн» гэж нэрлэх болсон юм. Гэвч энэ бол амар заяа үзүүлдэггүй алдар цуу байв. Сонины сурвалжлагч, киноныхон, гэрэл зурагчид тэр нисгэгчийг өглөөнөөс үдэш болтол мөрдөн мөшгөж алхам бүрийг, хэлсэн үг бүрийг нь бүх нийтэд уламжилж байв. Ганц түүнийг ч биш, ер гэр бүлийг нь америкийн хэвлэл мөрдөн мөшгөж байлаа. Тэдгээр нойтон хамуу шиг сурвалжлагчдаас яаж салахаа Линдберг мэдэхгүй байжээ.

	Сониуч амьтад араас нь хуйлран дагана. Энэ амьдрал нь түүнд дааж давшгүй зүйл болж, эцэст нь эмгэнэлтэй төгссөн юм.

	Яргачин Бруно Гауптман түүний хүүхдийг хулгайлж аваад Линдбергийн төлж хүч хүрэхгүй мөнгө шаарджээ. Тэгсхийж байтал хүүгээ алагдсан байхад нь олж авсан байна.

	Линдберг цөхрөнгөө бараад бас хоёр дахь хүүгээ алдахгүйн тулд «хамгийн ардчилсан» орон гэж америкийн суртал нэвтрүүлэг нэрлэдэг төрөлх орноосоо оргохоор шийджээ. Америк орон ингэж өөрийнхөө нэгдүгээр зэргийн иргэний аюулгүй байдлыг хангаж чадаагүй юм.

	Газар сайгүй мөрдөн мөшгөдөг сурвалжлагчид болон дээрэмчдээс мултрахын тулд Линдберг ачааны хуучин галт онгоцонд гэр бүлээрээ сэмхэн шөнө сууж Европт очоод тэнд түр толгой хоргодох байр олсон юм. Линдберг Европт (бараг дэлхийн хоёрдугаар дайн хүртэл) хэдэн жил сууж, Герман, Франц, Итали, Англиар явж байжээ. Хаана ч очсон түүнийг хүндэт зочин гэж үзэж нисэх хүчнийхээ амжилттай танилцуулж байв. Тэр үед Германы нисэх хүчин Линдбергт хамгийн сайхан сэтгэгдэл төрүүлсэн юм. Түүгээр үл барам гитлерийн Германд тогтсон «шинэ дэглэм» Линдбергт бүр ч таашаагдсан байна. Тэр бээр дайны өмнөхөн Америктаа буцаж очоод германы фашизмыг өндөр дуугаар магтагчдын нэг болжээ.

	Хожим нь гитлерчүүд өөрсдийгөө зэрлэг яргачид болгож даян дэлхийд харуулсны дараа, дэлхийн хоёрдугаар дайнд Америкийн Нэгдсэн Улс орсны дараа Линдберг Германыг үзэх үзлээ өөрчлөөд германы цэргийн нисэх хүчнийг сайн мэддэг хүний хувьд Америкт бүр ашиг тустай хүн болсон юм.

	Дэлхийн хоёрдугаар дайны эхээр америкийн цэргийн нисэх хүчний үндэс нь: цагт 490 километрийн хурдтай, 4800 километр хол нисдэг, 5,8 тонн бөмбөг даадаг В-17 буюу «Флайнг фортресс» («Нисдэг цайз»), цагт 500 километрийн хурдтай, 4800 километр хол нисдэг, 4,3 тонн бөмбөг даадаг «Либерейтор» гэдэг бөмбөгдөгчид, мөн түүнчлэн хамгийн их хурд нь цагт 520 километр хүрдэг нэг суудалтай Р-40 («Китти хаук») гэдэг сөнөөгч онгоц байв. Америкчууд дайны хоёрдугаар хэсэгт нисэх хүчнийхээ чанарын түвшнийг ихээхэн дээшлүүлж, цагт 600 километр хурдалдаг 6400 километр хол нисдэг 9 тонн бөмбөг даадаг В-29 буюу «Суперфортресс» («Хэт цайз») гэдэг бөмбөгдөгч, мөн түүнчлэн цагт 600 километр орчим хурдан нисдэг Р-51 («Мустанг») болон цагт 580 километр хурдалдаг Р-39 («Айркобра», «Агаарын наж могой») гэдэг сөнөөгч онгоцны өргөн үйлдвэрлэлийг зохион явуулсан юм.

	Үүний зэрэгцээгээр цагт 640 километр хурдалдаг хүнд сөнөөгч Р-47 («Тандерболт») гэдэг сөнөөгчийг давхар үйлдвэрлэж байв. Р-47 бол түрүүчийн хоёр сөнөөгчийг бодоход илүү өндөрт гардаг хол нисдэг учраас гол төлөв бөмбөгдөгчдийн хамгаалалтад нисдэг байв.

	Эцэст нь америкчууд бүх холбоотнуудад зориулан тэр үед хамгийн өргөн хэрэглэгдэж байсан суудлын ДС-3 онгоцны дайны үеийн загвар болох «Дуглас С-47» гэдэг онгоцыг гаргаж маш өргөн үйлдвэрлэж байв. Түүний хурд нь цагт 346 километр, 2400 километр хол нисдэг 25 хүн даах чадалтай байв.

	Америкийн нисэх хүчин өөрийн онцлогтой байсан. Үүнд: зөвлөлт, англи, германыхыг бодвол тэднийх бөмбөгдөгч онгоцны үйлдвэрлэлийг голчлон анхаарч байв. Яагаад гэвэл АНУ бол далайн тэртээх орон, тэр үед америкчууд дайсны бөмбөгдөгчөөс төдий л айх юмгүй дайсан этгээд далай гаталж хүрэхэд хэцүү байв. Тэгэхлээр нутгийнхаа гадна байлдах бололцоотой байхын тулд америкчууд хүчирхэг янз бүрийн бөмбөгдөгч онгоц хийж байв.

	Гагцхүү Германы эсрэг төдийгүй бас Японы эсрэг хэрэглэж байсан «Нисдэг цайзууд» америкийн агаарын флотын дийлэнх нь болж байв. Эдгээр онгоц нь Британийн арлууд Италийн өмнө хэсэгт оршигч хүнд онгоцны аэродромоос нисэж Берлин зэрэг Төв Германы хотуудыг бөмбөгдөж чадах байв. Алс Дорнодод бол америкчууд өөрийнхөө баазуудаас «Нисдэг цайзаараа» Японд хүрч чаддаг байв. «Нисдэг цайзууд» бол бөмбөг ачиж алс хол хүргэх зорилго бүхий хүнд бөмбөгдөгч онгоцнууд байлаа. Тэр нь алс хол оршигч бай дээр очоод буцаж ирж чадах тийм их шатахууны нөөцтэй байх ёстой. Энэ бол их ачаа даадаг маш хүнд 50 тонн орчим жинтэй, нисэхийн тулд их хүч шаардагддаг онгоц учраас тус бүрдээ 2 мянган морины хүчтэй дөрвөн мотортой байв.

	Ийм онгоц тус бүр хэдэн тонн бөмбөг дүүжилж 2—2,5 мянган километр алс ниснэ. Хэрэв бай нь аэродромд ойрхон байвал шатахуунаа бага авч, их бөмбөг авна. Бай нь хол байх тусам төдий чинээ их шатахуун авч, бөмбөг бага авах болно.

	Гэвч бөмбөгдөгч онгоцны ажиллах радиус хязгаартай байсан болохоор Германы нутаг дээрх бүх байг тэр бүр америкийн бөмбөгдөгч нисэх хүчний байрлаж байсан аэродромоос бөмбөгдөж болохгүй байжээ. Тэгэхлээр зөвлөлтийн нисэх хүчний командлалтай хамтарч америкийн бөмбөгдөгч онгоцнуудын хайчин ажиллагааг зохиосон юм. Умард Африк, Өрнөд Европ дахь баазаас ниссэн «Нисдэг цайзууд» дайсны нутгийн хаана нь ч нэвтрэн очиж бөмбөгдчихөөд буцах шатахуун хүрэхгүй болохоор зөвлөлтийн аэродром дээр бууж байв. Зөвлөлтийн нутаг дээр Полтавын дэргэд Украинд «Нисдэг цайзуудыг» хүлээн авахын тулд тусгай аэродром байгуулсан юм. Энд шатахуун хийж бөмбөг зүүж аваад буцаж ниснэ. Тэгээд хоёр дахь удаагаа бөмбөгдчихөөд цаашаагаа өөрийнхөө аэродромд буцаж очдог байлаа.

	Орчин үеийн дөрвөн мотортой бөмбөгдөгч онгоц бол туйлын нарийн ажиллагаатай юм. Цоо шинэхэн багаж хэрэгслээр төхөөрөмжлөгдсөн болохоор олон цагийн турш сохор нисэж, олон мянган километрээс радио холбоо барьж чадах юм. Радиолокацын багаж хэрэгслүүд нь паг харанхуй шөнө сохор нислэг хийж байгаа үед ч бай дээр яг очиж, үүлний цаанаас бөмбөгдөх боломж олгоно. Эх орны дайны үеийн зөвлөлтийн ПЕ-8 гэдэг дөрвөн мотортой хүнд бөмбөгдөгч онгоцнууд бас иймэрхүү нислэг тактикийн үзүүлэлттэй байсан юм.

	Америкийн «Тандерболт», «Мустанг», «Айркобра» гэдэг сөнөөгч онгоцнууд гол төлөв бөмбөгдөгч онгоцыг хамгаалах зориулалттай байсан. Эдгээр онгоц бол их хол нисдэг, их шатахуун авдаг байх ёстой болохоор «Мессершмитт», «Спитфайр» болон зөвлөлтийн сөнөөгчдөөс ихээхэн хүнд байв.

	Ленд-лизээр дамжуулан нэлээд тооны «Айркобра» онгоц хүлээж авсан учраас энэ онгоцыг бид сайн мэдэх болсон юм.

	Бүр 1941 оны сүүлчээр бидэнд онгоц, мотор тоноглолоор туслах тухай хэлэлцээг англи, америкчуудтай хийсэн юм. Англичууд бол зэвсэглэлээсээ хасчихсан, хуучирсан «Харрикейн» гэдэг сөнөөгчөөс өөр олигтой юу ч өгч чадахгүй байв. Энэ «Харрикейнуудаар» манай нисгэгчид Умард фронт дээр байлдсан: тухайлбал Зөвлөлт Холбоот Улсын Баатар Сафонов Кольскийн хойгоос Мурманск хүртэлх районд эргүүл хийж, тэнгисийн цувааг хамгаалж байжээ.

	Америкийн Нэгдсэн Улс дайнд орсны дараа Беллийн «Айркобра» гэдэг сөнөөгч онгоцнуудыг бид авч эхэлсэн, тэр онгоцнуудыг зөвлөлтийн нисгэгчид Аляскаас аваад Сибирийг туулж шууд фронт дээр хүргэж байв. Эдгээр онгоцны эхний ээлж нь ноцтой дутагдалтай байж, нислэгийн дундуур стабилизатор (өндрийн жолоо тэнцүүлэгч. Орч.) нь эвдэрч сүйрэл гарсан удаа хэдэнтээ бүртгэгджээ. Бид энэ тухай америкчуудад даруй мэдэгдэж «Белл» пүүсийн заводоос зохих мэргэжилтнүүд Москвад хүрэлцэн ирэв.

	Америкийн зохион бүтээгч цэргийн ангиуд дээр очиж «Айркобра» онгоц эвдэрсэн нөхцөл байдал, шалтгааныг газар дээр нь судалсны дараа би түүнтэй уулзаж уг байдлыг хэлэлцэж, дутагдлыг арилгах арга хэмжээ төлөвлөсөн юм.

	Юуны өмнө бид стабилизаторыг бэхлэхээр шийдлээ. Энэ зорилгоор ангиуд дээр засварын ажил хийж билээ. Сүүлдээ «Белл» пүүс энэ онгоцыг сайжруулж «Кингкобра» («Хааны наж могой») гэдэг нэртэй гаргадаг болсон юм. Энэ удаа зөвлөлт германы фронт дээр байлдаанд ашигласан байдлыг харгалзан олонх дутагдлыг арилгажээ. Бид энэ онгоцыг ингэж сайжруулсны дараа ч бас авсаар байв.

	Америкийн тэнгисийн нисэх хүчин сайн хөгжсөн байв.

	Тэд дайны жилүүдэд нисдэг онгоц тээвэрлэдэг олон хөлөг онгоц барьжээ. Энэ нь дээд тавцан дээрээ барилга байгууламжгүй, зөвхөн онгоц тасрах, буух талбайтай тусгай усан онгоц юм. Ийм онгоцнууд байлдааны хөлөг, сөнөөгч онгоцоор хамгаалуулан бөмбөгдөх газартаа нууцгай ойртож очно. Хөнгөн нэг мотортой олон арван бөмбөгдөгч онгоц болон торпед зөөгч онгоцнуудыг усан онгоцны өехий дотроос цахилгаан өргөгчөөр дээд тавцан дээр гаргана. Тэр онгоцнууд. тэндээс тасарч бай руугаа нисэж очоод үүргээ гүйцэтгээд буцаж ирнэ.

	Номхон далайн байлдаан явагдаж байсан нутаг орон маш алслагдсан болохоор америкчууд дөрвөн мотортой онгоцоор дайралт хийх нь тэр бүр эвтэйхэн биш байлаа. «Нисдэг цайз» ч гэсэн хол нисэх хязгаартай шүү дээ. Америкчууд Номхон далайд хэсэг арал эзэлж тэнд «Нисдэг цайзуудын» аэродром байгуулах хүртэл нисдэг онгоц тээвэрлэдэг усан онгоцнууд Японтой хийсэн дайнд их роль гүйцэтгэсэн юм.

	Америкийн нисэх хүчин Германд их хохирол учруулсан юм. Тэр нь Берлин, Дрезден, Майн дахь Франкфурт зэрэг хотыг ихээхэн нураасан юм. Америкийн нисэх хүчин аж үйлдвэрийн төвүүдийг дайрахдаа америкийн монополууд эзэмшиж авах горьдлоготой байсан Өрнөд Германы гол чухал үйлдвэрүүдийг нураадаггүй байсныг тэмдэглүүштэй. Үүнээс болоод дайралтад аж үйлдвэрийн бус газрууд, энгийн иргэдийн амь нас бүр ч их хэлмэгдэж байв.

	Дайны бараг бүх хугацаанд англи-америкчууд зөвхөн агаарын байлдаанаар хязгаарлаад Европт хоёрдугаар фронт нээх явдлыг аль болохоор саатуулж байлаа. Үүнийгээ зөвтгөх гэж элдэв төрлийн шалтгаан тоочиж байв. Хоёрдугаар фронт нээх бололцоогүй гэдгээ өөрийн биеэр Зөвлөлт засгийн газарт итгүүлэх гэж Черчилль хүртэл Москвад ирж байлаа.

	Гэвч зөвлөлтийн давшиж байгаа цэрэг 1944 оны зун урагшаа түргэн ахисны улмаас манай холбоотнууд яарахад хүрэв. 1944 оны 6-р сарын 6-нд англи, америкийн цэрэг гитлерчүүдэд эзлэгдсэн Францын нутагт цөмөрч эхлэв. Энэ операцыг явуулахад холбоотнуудын нисэх хүчин идэвхтэй роль гүйцэтгэх ёстой байв.

	Англи, америкийн олон тооны онгоц дотор нь десантын цэрэг суулгасан планеруудыг араасаа чирч «Спитфайр», «Айркобра», «Мустанг» сөнөөгчдөөр хамгаалуулан Ла-маншийн хоолойг давж нисэв. Эрэг дээр гараад планеруудыг мулталж, Францын нутаг дээр буулгажээ.

	Зэвсэг галт хэрэглэл бүхий шүхэрч цэргүүдийг бас тээврийн дөрвөн мотортой онгоцноос буулгасан юм.

	Энэ үеэр тэнгисийн десантын хөлөг, чиргүүл, катерууд хүрч ирээд «командос» (цөмрөн орох отрядуудыг) буулгажээ.

	Гитлер эрэг орчмын газар луу хүчин туслах анги явуулсан авч холбоотнуудын агаарын десантууд урьтаж гүүр, замыг эвдсэн болохоор дайсныг цаг тухайдаа эрэгт ойртохыг бэрхшээлтэй болгожээ. Ингэж холбоотны нисэх хүчин алдарт «Атлантын хэрэм» гэгчийг тэнгисийн десант эзлэн авах явдлыг хоёр гурван өдрийн дотор хангаж өгсөн юм.


ЗОХИОН БҮТЭЭГЧ БА ДАЙН

	Бүр 30-аад оны дундуур агаарт дайны хэншүү ханхалж эхэлсэн үед орон бүхний зохион бүтээгчдийн хоорондын уралдаан эрс хүчтэй болсон юм. Уралдаанд юуны өмнө герман, зөвлөлт, англи, америк, итали, францын зохион бүтээгчид хамрагдав. Ойртож байгаа дайн моторын дайн болно гэдгийг бүгд ойлгож байлаа. Хэний техник хамгаас илүү сайн, хэний шинжлэх ухаан-техникийн сэтгэлгээ зоригтой байвал тэр нь ялах ёстой юм.

	Энэ дайнд зэвсэглэлийн шийдвэрлэх нэг төрөл болох нисэх хүчний роль маш их байлаа. Улс хоорондын шургуу, дуу чимээгүй энэ уралдаан эрдэм шинжилгээний хүрээлэнгүүдэд, зохион бүтээх товчоонд, лабораториудад, буудлагын талбай дээр явагдаж байгааг зөвлөлтийн зохион бүтээгч бид мэдэж байсан юм. Зэвсэглэлийн аль ч салбарт ажиллаж байгаа зохион бүтээгч хүний гол зорилго бол дайнд бэлтгэж амжих, техникийн хөгжлийн талаар дайснаа гүйцэж түрүүлэхэд оршиж байв.

	Зэвсэглэлийн үйлдвэрлэлийг нууцалсан болохоор бүхнийг урьтаж тааварлах нь хэцүү, орон тус бүр өөрийнхөө замаар явахаас өөр аргагүй байлаа. Гэвч гитлерийн арми Зөвлөлт Холбоот Улс руу дайран довтолж тэдний агаарын хүчин байлдаанд оролцоход зөвлөлтийн цэргийн нисэх хүчний сэтгэмж зөв замаар хөгжиж ирснийг сая лавтай мэдсэн юм.

	Дайны явцад зарим төрлийн онгоцыг зэвсэглэлд хүлээж авахгүй хасах явдал гарч байсан нь мэдээж. Жишээлэхэд бүр 1941 оны 10-р сард МиГ-3 сөнөөгчийг, 1943 онд бөмбөгдөгч ИЛ-4-ийг үйлдвэрлэхээ зогссон. 1944 онд фронтод ТУ-2 гэдэг шинэ бөмбөгдөгч онгоц очиж эхэлсэн юм.

	Дайны бүр эхнээс ялалт хүртэл фашистын булаан эзлэгчдийн эсрэг зөвлөлтийн нисгэгчдийн тулалдсан үндсэн онгоцнууд гэвэл «Лавочкин», ЯК сөнөөгчид, дайрагч ба бөмбөгдөгч «Ильюшин», «Петляков»-ууд байлаа.

	Бид агаарын тулалдаанд дайсны онгоцнуудтай нарийвчлан танилцах бололцоотой болов. Манай нисгэгчдийн унагаасан онгоцнуудыг нарийн нягт судалж байв. Ийм ч учраас бид германы нисэх хүчний сайн муу талыг сайн мэдэж тэдний зохион бүтээгчдийн бүтээлч сэтгэлгээ юунд чиглэгдэж байсныг ойлгож тэднийд ямар нэг шинэ зүйл гарах эсэхийг тааварлаж мэдэхийг оролддог байв.

	Зохион бүтээгч хүн урагшаа харж байх хэрэгтэй! Энэ бол зөвлөлтийн зохион бүтээгчдийн нэг гол эрмэлзэл мөн.

	Дайсныхаа байлдааны техникийг нарийн судалж, түүний цаашдын хөгжлийг урьдаас тааварладаг болсны үрээр бид өөрийнхөө нисэх хүчин, танк, артиллерийг чанарын хувьд давуу болгож чадсан юм.

	Бид бүтээлч бүх ажилдаа зохион бүтээгч бол заавал тактикч байх хэрэгтэй гэсэн сургаалыг мөрдлөг болгож байлаа. Энэ зохион бүтээгч өөрийнхөө зэвсгийн байлдаанд хэрэглэгдэх бүх онцлогийг сайн мэдэх ёстой, тэр ч байтугай өөрийн шинэ бүтээлийг хэрэглэх хамгийн үр бүтээлтэй аргыг хэлж өгдөг байх ёстой гэсэн үг билээ. Нийтэд мэдээж болсон онгоц буюу танкийг сайжруулахдаа тактикийг үндсээр нь өөрчлөхөөр ч сайжруулж болох юм. Байлдааны шинэ техник гарснаас болоод тактикийн олон жилийн хэвшлийг дайны дундуур өөрчлөх нь цөөнгүй байдаг.

	Шинэ техник шинэ тактик бий болгосны жишээ гэвэл Ильюшиний зохион бүтээсэн цоо шинэ ИЛ-2 гэдэг ижилгүй дайран сөнөөгч онгоц юм. Түүнийг германы танкны эсрэг үргэлж амжилттай хэрэглэж байсан бөгөөд манай нисэх хүчний хамгийн үр бүтээлтэй зэвсэг байв. ИЛ-2 онгоц гарснаар дайрагч онгоцны нисэх хүчний шинэ тактик боловсруулах ажил шаардагдсан юм.

	Бүтээлийг нь фронт дээр, ангиуд дээр яаж үнэлж байгааг зохион бүтээгч хүн дайны дундуур анхааралтай ажиж байх хэрэгтэй. Яагаад гэвэл шинэ загвар хийснээр зохион бүтээгчээс машиныхаа төлөө тавих анхаарал дуусдаг юм бишээ. Зохион бүтээгч бол төрүүлсэн хүүхдээ насан туршид нь ажиж байх үүрэгтэй байдаг. Түүний төрөхөөс нь эхлээд байлдааны талбай дээр гартал ажиж, илэрсэн дутагдлыг цаг тухайд нь арилгаж, машинаа сайжруулж байх ёстой. Зэвсгийг нь байлдаанд хэрэглэхэд дайсан этгээд яаж хандаж байгааг зохион бүтээгч маш анхааралтай ажиглах ёстой. Бүтээмжийнхээ сул талыг аль болохоор түргэн илрүүлж арилгах нь чухал байсан бөгөөд үүнийг зохион бүтээгчид фронттой нягт холбоо тогтоох замаар гүйцэтгэж байв.

	Амьдралаас, фронтоос тасрах, дээд амжилтад хүрлээ гэж өөрийнхөө бүтээмжид хэт шохоорхон өргөмжлөх, тэгээд дайсан этгээд бас л байлдааныхаа техникийг тасралтгүй сайжруулж, манай талаас ямар гэнэтийн зүйл гарахыг бас л тааварлах гэж байгааг умартах явдал бол зохион бүтээгч хүнд хамгийн аюултай зүйл мөн. Бидний хэн нь ч гэсэн онгоцны зохиомжийг боловсруулахдаа түүний зөвхөн байлдааны чанарын тухай, тактикийн тухай бодоод зогсохгүй бас технологийн тухай боддог юм.

	Үйлдвэрлэл, түүхий эдийн аль нэг баазыг дайсан бөмбөгдөж жагсаалаас гаргаж болно, тэр ч байтугай дайсанд эзлэгдсэн нутаг дээр хоцорч ч болно. Эх орны их дайны эхний үед ийм явдал гарч байсан юм. 

	ЛАГГ-3 онгоцыг жишээ болгоё. Энэ онгоцыг гол төлөв шахмал мод гэгчээр хийдэг байв. Их даралтаар шахаж тусгай давирхайнд чанасан энэ мод бол онгоц хийхэд хэрэглэдэг ердийн нарсыг бодвол маш бат бэх болсон юм.

	Биднүүс шингээдэг давирхайг гадаадаас авч байсан бөгөөд дайн эхлэхэд авахын аргагүй бэрхшээлтэй болсон учраас дайны эхний өдрөөс эхлээд тэр шахмал мод маш түвэг удсан юм. Түүнээс гадна тэр шахмал модыг ховор, сайн чанарын модоор бэлтгэдэг байсан юм.

	Энэ модыг Беловежийн дархан цаазтай ойд бэлтгэх тухай асуудлыг дайны өмнөхөн Кремльд авч хэлэлцэж байсныг би санаж байна. Зарим нь хэрэв мод огтлох юм бол Беловежийн алдарт ойг сүйтгэх төдийгүй бас тэнд амьдарч байгаа маш ховор амьтан — бух гөрөөсийг устгахад хүрэх учраас мод огтлохыг татгалзаж байсан юм.

	Дайн эхэлж гитлерийн цэрэг урагшаа түргэн ахисны эцэст дайсан Беловежийн ойг, ховорхон модод, бух гөрөөсийг ч эзлэн авч билээ.

	Эцсийн эцэст бид шахмал модны бэрхшээлээс ангижирч билээ. Яаралтай арга хэмжээ авч тусгай давирхай гадаадаас тээвэрлэж, ховор модыг өөр модоор орлуулж сольсон билээ. Гэвч шахмал мод хэрэглэсэн явдал бол нэг ёсондоо чамирхал бөгөөд ялангуяа дайны үед үр ашиггүй зүйл байсан нь маргаангүй ажээ. Түүгээр үл барам сибирийн жирийн нарсаар хийсэн онгоцыг шахмал модоор хийсэн онгоцтой зүйрлүүлэхэд жингийн хувьд, ер нь технологийн хувьд дутуугүй болохыг амьдрал харуулсан юм.

	Ер нь дайны өмнө сайн юм шиг санагдаж байсан юм тэр болгон дайны үед сайн хэвээрээ байдаггүй юм. Жишээлэхэд германы «Хейнкель-100» гэдэг сөнөөгч тийм болсон юм. Энэ онгоцны аэродинамик чанар маш сайн. «Мессершмитт-109»-ээс хурд илүү байсан юм (үүний хурд нь цагт 650 километр байсан бол «Мессершмиттийнх» 570—580 байв). Тэр онгоц хурд, маневрын хувьд дэлхийн 2-р дайны эхний үеийн бүх сөнөөгч онгоцноос их давуу байлаа. Гэхдээ Хейнкель энэ давуу чанарыг юуны ач тусаар бий болгосон бэ?

	Усан хөргүүртэй мотор бүхий тэр онгоцонд усны жирийн радиатор байсангүй. Хөдөлгүүрийг хөргөдөг шингэн нь далавчны давхар бүрээсний дотуур байрлуулсан уур хөргөгч нарийн хийцтэй систем дундуур урсаж гарах ёстой ажээ. Хейнкель онгоцныхоо аэродинамикийг ингэж сайжруулснаараа түүний ашиглалтыг маш төвөгтэй болгосон юм. Далавчны бүрээсний ганц хоёр хадаас сулрах, эсвэл цахилгаан гагнуураар нь өчүүхэн цав гарах юм бол хөргөгч шингэн нь ууршиж, хөдөлгүүр нь жагсаалаас даруй гардаг байв.

	Хэрэв далавчийг нь сум нүхэлчихвэл уг онгоц сөнөхөөс өөр замгүй, гэтэл бусад онгоц бол далавч сүүл ангиа суманд сийчүүлчихсэн атлаа аэродром дээрээ эсэн мэнд буцаж ирдэг байсныг бид байлдааны туршлагаас мэднэ. Түүнээс гадна «Хейнкель-100» төрлийн онгоц өвөл нисэж чадахгүй байжээ. Яагаад гэвэл далавчны доторх уур хөргөгч нь хөлдчихдөг байв. Зөвлөлт-германы фронт дээр ирсэн цөөн тооны «Хейнкель-100» онгоцнууд гитлерчүүдэд маш түвэг удсан юм.

	Ингээд нислэгийнх нь чанар маш сайн бусад сөнөөгч онгоцноос хавьгүй давуу сайтар бодож хийсэн онгоц дайны үед огт хэрэгцээгүй болдог байв. Гэтэл «Хейнкелээс» хурд маневраар их дутуу «Мессершмитт-109» дайны эхний өдрөөс сүүлчийн өдөр хүртэл германы агаарын флотын зэвсэглэлд баттай тэссэн юм.

	Хувийнхаа практикаас жишээ татъя. Дайны өмнөхөн манай зохион бүтээх товчоо маш хурдан, аэродинамикаар тун сайн, сайхан загас хэлбэртэй ЯК-4 гэдэг хоёр мотортой тагнуулын онгоцыг тооцон боловсруулсан юм. Түүнийг Климовын хоёр мотороор тоноглож билээ. Бараг дан модоор хийсэн энэ онгоц СБ бөмбөгдөгчтэй ав адил мотортой атлаа даруй цагт 150 километрийн илүү хурдтай болсон юм. Бид үүндээ шохоорхож цаашлаад тагнуулын онгоцоо ойрын бөмбөгдөгч болгож билээ. Гэтэл ойрын бөмбөгдөгч гэж олноор нь үйлдвэрлэсэн энэ онгоц найдлага хангаагүй юм. Нэг загварын хөдөлгөөнт суурь дээр хамгаалах буу зоож, буудагчийг хамгаалахын тулд асар том халхавч хийснээс болоод аэродинамик нь муудаж, онгоц хүндэрсэн юм. Энэ оролдлого амжилтгүй болж эцсийн эцэст уг онгоцыг орхисон юм. ЯК-4 гэдэг шинэ онгоц байлдаанд бараг оролцоогүй бөгөөд энэ үеэр Петляковын ПЕ-2 гэдэг төмрөөр хийсэн бөмбөгдөгч гарч ирээд түүнийг миний онгоцны оронд олноор нь үйлдвэрлэдэг болсон юм.

	1940 оны эхээр хийсэн МиГ-3 гэдэг сөнөөгч онгоц бас иймэрхүү болсон юм. Зохион бүтээгч Артем Микоян, Михаил Гуревич хоёр тэр онгоцонд тэр үеийн аэродинамикийн ухааны бүх ололтыг шингээсэн юм. Түүнд Микулины АМ-39 гэдэг мотор тавьжээ. Тэр үедээ МиГ-3 хурдын хувьд хамгийн шилдэг сөнөөгч байсан бөгөөд түүний хамгийн их хурд нь цагт 640 километр болж байв. Бас хамгийн өндөрт нисдэг сөнөөгч байлаа. Энэ онгоцны нислэгийн өндрийн давуу талыг их ач холбогдолтой гэж үздэг байжээ.

	Агаарын дайн маш өндөрт явагдах ёстой гэж 30-аад оны тактикийн номлол үздэг байсан юм. Дэлхийн аль ч орон байлдааныхаа онгоцны таазыг дээшлүүлэхийг чармайж байв. МиГ-3 бол германы «Мессершмиттээс» зөвхөн хурд өндрөөр давуу төдийгүй бас зэвсэглэлийн хувьд ч давуу байлаа. Түүнд галын таван цэг байсан бол «Мессершмиттэд» гурав байлаа.

	Гэтэл дайны эхний өдрөөс эхлээд германы нисгэгчид МиГ-аас нам өндөрт сайн байдаг «Мессершмиттүүдээрээ» их өндөрт байлдахыг ер хүссэнгүй. Харин ч германы нисгэгчид бие хүндтэй МиГ-үүдэд маневрын хувьд алдагдалтай нам өндөрт байлдах гэж чармайж байв. МиГ бол их өндөрт хурдан нисдэг, харин нам өндөрт тэгж чаддаггүй байв. Түүнээс гадна МиГ-үүд нам өндөрт нисэхдээ удаан нисэх чадвараа алддаг байв.

	Энэ бүх байдал илэрхий болоход МиГ-ийн зохион бүтээгчид онгоцныхоо жинг хөнгөвчлөх гэж зарим буугаа хасаж бусад зарим арга хэмжээ авсан юм. Гэвч энэ нь тус болсонгүй, тэгээд ч МиГ-3-ыг үйлдвэрлэхээ болих тухай шийдвэр гарсан юм.

	Дайны өмнө маргаантай, эргэлзээтэй үнэлэгдэж байсан онгоц дайны үед байлдааны өндөр чанар үзүүлдэг тохиолдол бас байдаг. Дайрагч ИЛ-2 ийм болсон юм.

	Хуягласан дайрагчийг манай зарим мэргэжилтнүүд төдий л сайшаахгүй байлаа. Энэ онгоцны хуяг хангалтгүй тэгэхлээр дайсанд их сайн бай болж өгөх бөгөөд тэгэхлээр хэрэгцээгүй зүйл болно гэж үзэж байв. Энэ сонирхолтой машиныг зөв үнэлдэг болгох, ер нь шинэ юм бүхэнд итгэдэггүй явдлыг арилгахын тулд Ильюшин ихээхэн цаг хугацаа хүчин чадлаа зарцуулсан юм. Тэр ч байтугай ИЛ-2 буудлагын талбай дээр бүх шалгалтаа даваад хамаг найдварыг биелүүлчхээд байхад ч энэ онгоцыг бараг л гологдолд гаргачхаагүй юм.

	Гэвч байлдааны үед дайрагч онгоцыг огт өөрөөр үздэг болж билээ. Бүр 1941 оны 10-р сар гэхэд Ильюшиний дайрагчийн байлдааны бүх давуу чанар нь илрэв. 1940 оны сүүлч, 1941 оны эхээр Сталин Ильюшинд хүйтэвтэр хандаж байснаа эрс өөрчлөв. 1941 оны 11-р сарын сүүлчээр Сталин тэр үед Ижил мөрөн орчмын нэг завод дээр байсан Ильюшинтэй утсаар ярьж түүний ажлын нөхцөлийн тухай асуугаад, ИЛ-2-ыг манайд эхлээд дутуу үнэлж байсан, гэтэл ИЛ-2 бол дайсны амьд хүчтэй тэмцэх шинэ бололцоо нээж байна гэж хэлээд сайн машин хийсэн явдалд нь Ильюшинд баяр хүргэж ярианыхаа утгыг заводын хамт олонд ярьж өгөхийг Сергей Владимировичаас гуйжээ.Тэгээд мөн тэр орой Сергей Владимирович Ильюшинийг Социалист Хөдөлмөрийн Баатар цолоор шагнасан тухай ЗСБНХУ-ын Дээд Зөвлөлийн Тэргүүлэгчдийн зарлигийг радиогоор уншиж билээ.

	Дайны өмнө Герман улс дизель мотортой бөмбөгдөгч «Юнкерс» онгоц хийснээрээ гайхуулан сагсуурч байв. Дизель мотор бага түлш хэрэглэдэг аригтайгаараа давуу талтай байдаг. Түүнээс гадна дизель мотор бол үнэ ихтэй бензиний оронд хямдхан керосиноор ажилладаг юм. Дайны өмнө Германд онгоцны шатахуунаар дутагдаж маш хүнд байдалтай байв.

	Германд өөрийн нефтьгүй болохоор хиймэл бензин үйлдэхэд хүрсэн бөгөөд тэгэхлээр керосин хэрэглэх боломж тэдэнд маш чухал зүйл байлаа. Гэтэл илэрхий давуу мэт байсан энэ зүйл нь онгоцны туршлагын загварыг шалгахад ч ашиглахад ч найдвар хангаагүй бөгөөд улмаар германы нисэх хүчинд дизель мотор хэрэглэх ажил хөгжөөгүй юм.

	Техникийн бодлогод гаргасан зарчмын алдаа нь хэчнээн хүч хөрөнгө үрэвч бүтэлгүй явдалд гарцаагүй хүргэх бөгөөд эцсийн эцэст зохион бүтээгчид болон заводын том гэгчийн хамт олны асар их хөдөлмөрийг үргүй болгоход хүргэдгийг харуулж байна.

	Зохион бүтээгч Вилли Мессершмитт 1935 онд өөрийнхөө анхны байлдааны онгоц МЕ-109 сөнөөгчийг хийсэн юм. Энэ онгоцыг төрж гарахад тэр үеийн Германы ЦНХ-ний удирдагчид төдийлөн сайн хандахгүй байв. Нисэх хүчний яамны орлогч сайд сүүлдээ фельдмаршал болсон Эрхард Мильх өөрөө зохион бүтээгч Мессершмиттэд маш дургүй байсан болохоор түүнийг үзэн ядах хувийнхаа дургүйцлийг түүний шинэ сөнөөгч онгоцонд бас халдааж бусад хүмүүс ч цөм даргадаа тал засах гэсэндээ тэр онгоцыг өөлдөг байв. Гэвч Мессершмитт хориод МЕ-109 хийж, түүнийгээ бултыг нь Испанид явуулахад уг онгоц байлдааны нөхцөлд байлдааны өндөр чадвартай болохоо харуулсан юм. Машины хувь заяа нь ингэж шийдвэрлэгдээд түүнийг олноор нь үйлдвэрлэх болов. «Мессершмитт-109»-ийн загварыг янз бүрээр өөрчилж, дэлхийн хоёрдугаар дайны турш Германы үндсэн сөнөөгч онгоц хэвээр ашигласан нь мэдээж билээ.

	Шинэ онгоц бүтээх, хуучнаа сайжруулахад техникийн талаар аз турших, хувийнхаа бүтээлч төлөвлөгөөг эвдлэх явдал цөөнгүй тохиолддог юм. Үүний тулд сэтгэл хэчнээн зовж, хэчнээн нойргүй шөнө өнгөрүүлэн бие махбод, сэтгэл мэдрэлээ яаж их дайчлахын алийг тэр гэх вэ! Гэвч энэ бол фронтын шаардлага, манай амьдралын хууль байсан юм.

	Дайны дундуур өөрийнхөө машиныг төгөлдөржүүлж сайжруулалт оруулахдаа бүтээгдэхүүний гаргалтын тоонд нөлөөлөхгүйгээр хийх хэрэгтэй юм. Зохион бүтээмжийн өөрчлөлт бол их шохоорхмоор зүйл байдаг гэхдээ үүний хойноос хэт хөөцөлдөх юм бол зэвсэглэлийн үйлдвэрлэлийг бууруулж болох тухай би дээр дурдсан шүү дээ. Аливаа сайжруулалтыг төлөвлөгөөний биелэлтэд хамгийн багаар нөлөөлөхүйцээр хийх ёстойг зохион бүтээгч хүн мөчийн төдий ч умартаж болохгүй.

	Ийм ч учраас зохион бүтээгчид онгоцыг олноор нь үйлдвэрлэх явдалтай нягт холбоотой байдаг юм.

	Бэлхэн байгаа зэвсэгт шинэ зүйл нэвтрүүлэхийн өмнө энэ сайжруулалт нь технологийн хувьд ямаршуу бэрхшээл учруулж болохыг юуны өмнө зохион бүтээгчид тодорхой бодож үзэх хэрэгтэй байдаг. Зохион бүтээмжийн өөрчлөлтүүд нь онгоц үйлдвэрлэх хоногийн графикийг тасалдуулахгүй байхын тулд зохион бүтээгчид их юм бодож боловсруулах хэрэгтэй болдог байв. Энэ бол ялангуяа шинэ онгоцыг олноор нь үйлдвэрлэхтэй холбогдоод ирэхлээр их бэрхшээлтэй зорилт болж байв. Дайны нөхцөлд бол зохион бүтээгч хүн шинэ онгоц хийхдээ ч гэсэн энэ байдлыг харгалзан үзэж, олноор нь үйлдвэрлэж байгаа тухайн заводын баримталж байгаа технологитой шинэ машинаа аль болох ихээр зохицуулах ёстой юм.

	Энэ талаар зөвлөлтийн зохион бүтээгчид ноцтой сургамж авч, багагүй амжилт олсныг хэлэх хэрэгтэй. Манай олноор нь үйлдвэрлэж байсан үндсэн сөнөөгч онгоц болох ЯК, ЛА гэдэг онгоцнуудыг дайны дундуур тун сүрхий шинэтгэсэн үүнд: хурд, хол нислэг, галын чадал нь их нэмэгдсэн билээ.

	Дайн эхэлсний дараахан Дорнодод олноор нь үйлдвэрлэж эхэлсэн манай эх орны сөнөөгч онгоцнууд байлдааны болон нислэгийн чанарын хувьд германы «Мессершмитт-109»-өөс илүү сайн болсон явдалд бид их баярлаж байлаа.

	Гэтэл 1942 оны эхээр түрүүчийнхээ «Мессершмиттүүд» шиг «Даймлер-Бенц» гэдэг хөдөлгүүртэй авч хүчийг нь нэлээд нэмэгдүүлсэн мотортой «Мессершмитт-109Г» гэдэг шинэтгэсэн сөнөөгч фронт дээр гарч ирэв. Бас «Мессершмитт-109Г»-гийн хурд нь түрүүчийнхээсээ бага зэрэг их учраас зөвлөлтийн нисгэгчид тэр онгоцнуудтай тэмцэхэд хэцүүвтэр байв.

	Бид сандарлаа.

	Шинэтгэсэн «Мессершмиттээс» манай сөнөөгчдийн давуу талыг дахин сэргээхийн тулд манай сөнөөгч онгоцны үйлдвэрлэлийг нэг ч онгоцоор хорогдуулахгүйгээр хурдыг нь нэмэгдүүлэх арга олох үүргийг Улсыг батлан хамгаалах хороо тавилаа.

	Хөдөлгүүрийн хүчийг нэмэгдүүлэх ганц зам байлаа.

	Энэ үед ЯК онгоцнуудад зориулан хийж байсан М-105П гэдэг мотороос ихээхэн илүү хүчтэй М-107 гэдэг шинэ моторыг Владимир Яковлевич Климовын зохион бүтээх товчоо зэгж хийгээд тавиур дээр шалгаж байсан юм. Гэвч М-107 бол цоо шинээр зохион бүтээсэн мотор болохоор түүнийг эзэмшихийн тулд завод дээр их өөрчлөлт хийх, гол нь хамгийн үнэтэй цаг хугацааг их гарздах байлаа.

	Хуучин мотороо хүчийг нь нэмэгдүүлээд хэвээр хэрэглэж болох тал буй эсэхийг бид бодож эхлэв. 1942 онц 5-р сард манай сөнөөгч онгоцнуудын хурдыг нэмэгдүүлэх замын тухай асуудлыг УБХХ-д авч хэлэлцлээ.

	Энэ үеэр олноор нь үйлдвэрлэж байсан Климовын И-105П моторын оронд М-107-Г олноор нь үйлдвэрлэх тухай Улсыг батлан хамгаалах хорооны шийдвэрийн төслийг манай ардын комиссариатад бэлтгэчхээд байсан юм.

	Шинэ мотор хийе гэж хорхойтохгүй яах вэ. Тийм ч учраас мотор бүтээгчид маань М - 105П-г М-107-гоор солих талыг шийдвэртэй баримталж байлаа. Гэтэл энэ моторыг олноор үйлдвэрлэж байсан заводыг ноцтой өөрчлөх явдал Сталины сэтгэлийг их зовоож байв. Гаргаж байгаа сөнөөгчийн тоо эрс буурч болох байв. Бас М-107 мотор цоо шинэ мотор учраас нэмэгдэл ажлыг урт удаан хугацаанд шаардаж хэдийгээр техникийн шинэ зүйлийг өөртөө агуулж буй боловч зохион бүтээмжийн хувьд туйлдаа хүрээгүй явдлаас сэжиглэж байлаа.

	М-107 моторт шилжиж орох нь сөнөөгч онгоцнууд болон хөнгөн маягийн ПЕ-2 гэдэг бөмбөгдөгчийн гаргалтыг гүйцэд нураана гэсэн үг мэт над санагдаж байв. Иймээс би өөр санал гаргасан үүнд: М-105П моторын үлээлгийг нь дээшлүүлж өндрийг нь бага зэрэг бууруулах замаар түүний хүчийг нэмэгдүүлэх ажлыг яаралтай хийх санал тавиад бид ЦНХ-тэй хамтран үүнийг агаарт ЯК онгоцоор найдвартай шалгаж үзсэн, маш сайн үр дүн үзүүлсэн гэж хэлж билээ. М-105П моторын хүчийг ингэж нэмэгдүүлэхэд түүний эд ангийн ачаалалт хэтрэхгүй юү? Хөдөлгүүрийн ажлын нөөц нь эрс багасах юм биш үү? Элэгдэж хорогдох нь нэмэгдэхгүй бол уу? гэсэн асуудал гарч ирлээ.

	Сталин тэр үед М-105П-Г олноор нь үйлдвэрлэгч Урал дахь нэг завод дээр ажиллаж байсан Климовтой утсаар ярив. Климов М-107-д заавал шилжих хэрэгтэй, тэгвэл сөнөөгч болон хөнгөн бөмбөгдөгч онгоцнуудын хөдөлгүүрийн хүчийг нэмэгдүүлэх явдлыг эрс шийдвэрлэнэ. Харин М-105П-гийн хүчийг нэмэгдүүлнэ гэдэг бол хагас дутуу шийдвэр, үүнээс болоод М-105П моторын хугацаа эрс багасна гэж нотлов.

	— Аль зэрэг багасах вэ? гэж Сталин асуухад:

	— Олноор нь үйлдвэрлэж байгаа мотор бол 100 цагийн нөөцтэй гэтэл хүч нэмэгдүүлсэн моторынх 70 цагаас илүүгүй болно гэж Климов хариулав.

	Гэвч олноор нь үйлдвэрлэж байгаа М-105П моторын нэгд нэн даруй тохируулга хийж, суурь дээр тавьж ажиллах хугацааг нь тодорхойлох, тэгээд энэ сорилтыг долоо хоногийн дотор багтаахыг Климовт даалгасан юм.

	Мотор үйлдвэрлэгчид татгалзав. Гэвч тэдний ингэж татгалзаж байгааг хүний ёсоор ойлгоход хэцүү биш байв. Яагаад гэвэл тэднүүс шинэ хөдөлгүүр хийж байгаа санаачилга гаргасан хүмүүс шүү дээ. Гэвч цагийн эрх бол өөр зүйл. Сөнөөгч онгоцны хурдыг хэзээ нэгэн цагт биш, чухамхүү нэн даруй нэмэгдүүлэхийг фронт шаардаж байв.

	Хүч нэмэгдүүлсэн байдалд М-105П мотор хэчнээн хугацаанд ажиллаж чадахыг тодорхойлохын тулд түүнийг тавиур дээр зоож ажиллуулав. Москвад ч, ардын комиссариатад ч, ЦНХ-нд ч, онгоц зохион бүтээх товчоонд ч уг хөдөлгүүр яадаг бол гэж сэтгэл хөдлөн хүлээнэ.

	Мотор зохион бүтээгчдийн заасан 70 цагийн хугацаа өнгөрөхөд тэд уг моторыг тавиураас авч задлан үзээд элэгдэл хорогдлыг тодорхойлох тухай зөвшөөрлийг УБХХ-ноос гуйв. Гэвч Сталин зөвшөөрсөнгүй. Уг моторыг албан ёсных нь хугацаа буюу 100 цаг хүртэл хүч нэмэгдүүлсэн янзаар нь ажиллуулах тушаал өгөв. 100 цаг өнгөрөхөд хүч нэмэгдүүлсэн горимоор ажиллуулсан мотор алзсангүй. Мотор үйлдвэрлэгчид уг моторыг тавиураас авч түүний ажиллагч эд анги ямар байдалтай болсныг шалгах зөвшөөрөл гуйсан цахилгаан ирүүллээ. Техникийн нөхцөлд тохируулан тогтоосон хугацаа дууслаа гэж тэд учир шалтгаан гаргасан байв. Сталин энэ талаар анхааруулахдаа:

	— Бид техникийн нөхцөлд захирагдана гэж тангараг өргөөгүй, хэрэв тэр нөхцөл хуучирсан бол шинэтгэх ёстой гэв.

	Тэгээд Сталин хөдөлгүүрийг хэмхэртэл шалгах тушаалыг шийдвэртэй өгөв.

	Энэ том үйл явдлын дүн юу болж төгсөв гэвэл: хүч нэмэгдүүлсэн М-105П гэдэг хөдөлгүүр 203 цаг буюу ердийн олноор нь үйлдвэрлэж байсан мотороос хоёр дахин илүү ажиллаж эвдэрсэн юм. Тэгээд энэ моторыг М-105 ПФ (их бууны хүч нэмэгдүүлсэн М-105) гэдэг маркаар олноор нь үйлдвэрлэх болж билээ. Манай нисгэгчид маш богино хугацаанд мэдэгдэхүйц сайжруулсан сөнөөгч онгоц хүлээн авсан бөгөөд уг онгоцыг олноор нь үйлдвэрлэхийг ганц ч онгоцоор хорогдуулахгүйгээр үл барам үйлдвэрлэлт нь улам улам нэмэгдэж байв.

	Климов бид хоёр ВК-105ПФ хөдөлгүүрийг сайжруулсны төлөө Сталины шагнал хүртсэн юм. Хувийнхаа хуримтлалаас 150 мянган рубль гаргаж ЯК сөнөөгч онгоц хийж, түүнийгээ фронтын нисгэгч Ереминд хүлээлгэн өгсөн Саратовын зөгий өсгөгч Ферапонт Головатыйн эх оронч санаачилгыг зөвлөлтийн олон мянган хүн дуурайн дэмжсэнийг би ч дагаж өөрийнхөө шагналыг сөнөөгч онгоц хийхэд зориулсан юм.

	Тэр үед тогтсон заншлыг дагаж миний хувийн бэлгийг хүлээн авах тухай өргөдлийг би Сталинд илгээж доорх хариу авсан үүнд:

	 

	«ОНГОЦ ЗОХИОН БҮТЭЭГЧ СОЦИАЛИСТ ХӨДӨЛМӨРИЙН БААТАР НӨХӨР А. С. ЯКОВЛЕВТ

	 

	Александр Сергеевич ээ, Улаан Армийн агаарын хүчний төлөө анхаарал тавьсандаа миний мэндчилгээ, Улаан Армийн баярыг хүлээн авна уу!

	Таны хүсэлтийг биелүүлнэ.

	 

	И. Сталин»

	 

	Би тэр онгоцоо Ленинградын фронтын нисгэгч Зөвлөлт Холбоот Улсын хошой баатар Покрышевт хүлээлгэн өгсөн юм.

	Дайны үед цаг хожихоос их юм шалтгаалж байлаа. Шинэ зохион бүтээмжийн оронд хуучнаа шинэтгэж болох байвал шинэтгэх нь ашигтай байлаа.

	Дайны дундуур аж үйлдвэрийн зохион бүтээгч ажилчид зэвсэглэлээ уйгагүй сайжруулдаг байв. Жишээлбэл дайны үед 1942 оны дунд үеэс эхлээд ЯК, ЛА сөнөөгч онгоцнуудад РС хэмээх тийрэлтэд сум байрлуулсан нь гитлерчүүдэд их хохирол учруулж билээ. РС-ийг германы бөмбөгдөгч, газар дээрх бай: танк, авто машины эсрэг хэрэглэдэг байсан бөгөөд германчуудад РС байгаагүй юм.

	Дайны хоёрдугаар хагасаас эхлээд зөвлөлтийн сөнөөгч онгоцнуудад далавчных нь гадна талд агаарын бөмбөг зүүдэг төхөөрөмжтэй болсон юм.

	1942 онд их бууны зохион бүтээгчдийн алдарт бүтээл, 37 миллиметрийн том калибрын онгоцны их буу гарсан юм. Түүнийг онгоцонд тавих хэрэгтэй болж, тэгэхлээр их буутай хүнд сөнөөгч онгоц хийх зорилтыг шийдвэрлэх асуудал гарч ирэв.

	Бид маш шургуу ажиллаж, бүр рекорд цохих богино хугацаанд ЯК-9Т гэдэг сөнөөгч онгоц хийсэн юм. Энэ бол манай анхны их буутай хүнд сөнөөгч байв. Энэ онгоц улсын шалгалтыг бараг элдэв сануулгагүй туулж дараа нь цэргийн шалгалтыг даваад олноор үйлдвэрлэхээр батлагдсан юм.

	Энэ онгоцноос болж германы бөмбөгдөгч онгоцнууд сүрхий хохирч байлаа. Яагаад гэвэл 37 миллиметрийн сум тусахад фашистын ямар ч онгоц зомгол болдог байв.

	Бид сөнөөгч онгоцны галын хүчин чадлыг нэмэгдүүлэх ажлаа үргэлжлүүлэн сүүлдээ сөнөөгч онгоцонд 45 миллиметрийн их буу байрлуулаад дараа нь дайн дуусахын үед бүр ч том калибрын их буу байрлуулж билээ.

	Цаг хугацааны хүчин зүйл бол шинэ загварын онгоцыг зэвсэглэлд хүлээн авах буюу хуучнаа шинэтгэх асуудлыг зөвхөн шийдэж байгаагүй юм. Харин шинэ техникийг фронт дээр аль зэрэг түргэн эзэмших явдлыг тооцоолох нь бас чухал байлаа.

	Зохион бүтээгчдийн хувьд бол дайн хүнд хүчир сургууль юм. Гэвч түүний олж авсан сургамжууд түүнд насан турш хадгалагдаж ямагт түрүүнд байхын дээд эрмэлзэл болж өгдөг юм.


ЗӨВЛӨЛТИЙН ТЕХНИКИЙН СЭТГЭМЖИЙН ЯЛАЛТ

	Зөвлөлтийн ард түмний Эх орны их дайнд байгуулсан ялалт нь манай зэвсэгт хүчин, түүний дотор зөвлөлтийн нисэх хүчний түүхэн хөгжлийг дүгнэсэн юм. Зөвхөн энэ үр дүнг ухаарснаар л зөвлөлтийн ЦНХ гитлерийн «Люфтваффе»-г сүйртэл цохих замаар агаарт яаж ноёрхсоныг ойлгож дайны дараах үед зөвлөлтийн нисэх хүчний сонгож авсан шинэ зам зөв болохыг ухамсарлаж болох билээ. Дайны туршлага нь хойшид ч удаан хугацаанд зөвхөн цэргийн түүхчид, стратегичийн судлах зүйл байх биш бас эрдэмтэн, зохион бүтээгчид болон манай төрийн батлан хамгаалах хүчин чадлыг гардан бүтээгчид бүхний судлах зүйл байх болно.

	Дайн, нисэхийн янз бүрийн номлолыг шүүн тасалж, дэлхийн хамгийн том гүрнүүдийн нисэхийн сэтгэмжийн түвшин, түүний чиглэл зөв эсэхийг бодитой үнэлсэн юм.

	Дайны дүнг шинжлэхдээ германы цахилгаан дайны тухай үзэл санаа сүйрсэн тухай, «Дуэгийн номлол» бүрэн баларсан тухай дахин хэлэх хэрэгтэй юм.

	Гитлерчүүд британийн Лондон зэрэг хотыг хүний ёсноос гадуур учир найгүй бөмбөгдсөн авч, английн ард түмнийг өвдөг сөгдүүлэх гэсэн зорилгодоо хүрээгүй юм. Англичууд бүр дайны дундуур агаарын эсрэг хамгаалалтаа үлгэр жишээ зохион байгуулжээ. Сөнөөгч «Спитфайр» онгоц, зенитийн их буу нь Герингийн агаарын дээрэмчдэд их хохирол учруулсан байна. Германчууд агаарын дайралт хийх бүрдээ бөмбөгдөгч онгоц болон нисэх бүрэлдэхүүнийхээ талаар бараг нөхөж болшгүй хохирлыг улам их хүлээдэг байлаа. Тэгээд германчууд эцсийн эцэст агаарын дайралт хийхээс татгалзаж Английн эсрэг агаарын дайнд ялагдсанаа хүлээхэд хүрсэн юм.

	Түүнчлэн тоо томшгүй хүнд бөмбөгдөгч онгоцоор гитлерийн Германыг бут ниргэх гэсэн англи-америкийн тооцоо ч үр бүтээлгүй болсныг дайн бас харуулсан юм.

	Зөвхөн 1944 оны 7-р сард зөвлөлтийн цэрэг дорнодоос хэтэрхий түргэн урагш давшиж байгаагаас болгоомжлон англи америкчууд Францын умард эрэгт десант буулгаж хоёрдугаар фронтыг нээсэн юм. Үүний өмнө манай холбоотнууд гол төлөв агаарын дайралтаар Европ дахь байлдааныхаа ажиллагааг хязгаарлаж байсан юм.

	Гэвч хэчнээн догшин ширүүн бөмбөгдүүлсэн боловч Герман бат суурьтай хэвээр байв. Чарльз Вебстер, Нобл Френкленд нарын бичсэн «1939—1945 онуудад Германы эсрэг стратегийн нисэх хүчний хийсэн давшилт» гэдэг номд заасан бөмбөгдөгч нисэх хүчний ажиллагааны үр дүнг шалган судалсан мэдээ сэлтээс үзэхэд английн бөмбөгдөлтийн дүнд германы цэргийн үйлдвэрлэлийн хохирол 1943 оны эхний хагаст дөнгөж 3,2 хувь мөн оны хоёрдугаар хагаст 6,9 хувь, 1944 оны эхний хагаст 2,4 хувь болжээ гэж 1961 онд «Обсервер» сонин бичиж байв. 1944 онд холбоотны стратегийн нисэх хүчин германы нутаг дээр сая орчим тонн бөмбөг хаясан боловч Германы цэрэг-эдийн засгийн идэвхийг тасалж чадаагүй юм.

	Энэ бодлого үр бүтээлгүй болсны нэг жишээ бол 1942 онд Любек, Росток хотуудыг шатаагч бөмбөг хаяж дайрсан явдал мөн. Хэдийгээр Любек хотыг «амжилттай шатаасан» гэдэг боловч бөмбөгдсөнийх нь дараа долоо хоноход тус хотын үйлдвэрлэл хэвийнхээ байдлын 90 хувьд хүрсэн нь одоо нэгэнт илэрхий болсон юм.

	Тэгвэл гитлерийн хуучин генералууд дайны дараа бичсэн «Золгүй шийдвэр» гэдэг номд юу гэж байгааг аваад үзье:

	«... Холбоотнуудын нисэх хүчин бараг тасралтгүй бөмбөгдөж байсан боловч төмөр зам 1945 оны өвлийг хүртэл бараг хэвийн байдлаар ажиллаж байв. Харин 1944 оны намар тус оронд цэргийн бүтээгдэхүүний үйлдвэрлэл хамгийн дээд хэмжээнд хүрсэн юм. Энэ үеэс эхлээд цэргийн бүтээгдэхүүн эхэндээ аажмаар, дараа нь Дээд Силезийн аж үйлдвэрийн районыг алдсан учраас (энэ үед зөвлөлтийн цэрэг эзэлсэн юм — А. Я.) улам түргэн буурсан» гэжээ.

	Англи-америкийнхны асар олон онгоцоор дайрч бөмбөгдсөний нэг гол зорилт нь онгоцны заводуудыг устгах, ялангуяа сөнөөгч онгоцны заводуудыг устгах явдал байв. Гэтэл сөнөөгч онгоцны үйлдвэрлэл гуйвалтгүй нэмэгдэж байлаа. Жишээлэхэд сөнөөгч «Мессершмитт-109»-ийг үйлдвэрлэсэн мэдээг аваад үзье: 

	1939 онд — 449, 

	1940 онд — 1693, 

	1941 онд, —  2764, 

	1942 онд — 2665,

	1943 онд —6247, 

	1944 онд — 13 786-г тус тус үйлдвэрлэсэн байна. Гитлерчүүд онгоцны заводуудаа агаарын дайралтаас хамгаалж, газар доогуур найдвартай нуусан юм.

	Ганц агаарын хүчээр дайны төгсгөлийг шийдвэрлэж болохгүйг Сталинградын дэргэдэх тулалдаан бас сэнхрүүлэн харуулсан юм. Зарим өдрүүдэд германчууд 2 мянга хүртэл онгоц-нислэг хийж байлаа. Гэвч манай хориглолт тэсвэртэй эсэргүүцэж байсан юм.

	Орчин үеийн дайнд хүнд бөмбөгдөгч нисэх хүчний роль маш их боловч гагцхүү бүх төрлийн цэргийн хамтын хүчээр гитлерийн Германыг бут цохиж болох байсан бөгөөд үүнд манай номлолын уг учир оршиж байв. Улаан Армийн бүх төрлийн зэвсэгт хүчтэй нягт хамтран ажиллаж байсан учраас Эх орны дайны үед манай нисэх хүчин давуу талтай байсан юм. Иймд Зөвлөлтийн цэргийн нисэх хүчний үндэс нь тактикийн зориулалт бүхий байлдааны онгоцнууд болж байлаа. Тэгэхлээр америкийн «Цайзууд», английн «Ланкастерууд» шиг хүнд бөмбөгдөгч онгоцнууд, мөн «Тандерболт», «Лайтнинг» зэрэг хол нисдэг хамгаалагч сөнөөгч онгоцнууд бол 1941—1945 онуудад зөвлөлтийн ЦНХ-д практик дээр хэрэгцээ болоогүй юм.

	Дэлхийн хоёрдугаар дайны үеийн нисэх хүчний байлдааны ажиллагаанд дүн шинжилгээ хийж үзэхэд армийн байлдааны онгоцны хэрэгцээ нь нэгэн зэрэг үйлдвэрлэж байсан үндсэн дөрөв таван төрлийн онгоцоор хангагдаж байжээ. Энэ нь зөвлөлтийн ч, германы ч нисэх хүчинд адилхан байсан юм.

	1941—1945 онуудын дайны үеийн Германы байлдааны нисэх хүчний олноор гаргаж байсан үндсэн онгоцнууд гэвэл:

	 

	Сөнөөгчид: усан хөргөлттэй мотортой — МЕ-109

	салхин хөргөлттэй мотортой — ФВ-190 

	Шумбагч бөмбөгдөгч — Ю-88

	Шумбагч дайрагч — Ю-87

	 

	Зөвлөлтийн агаарын флотын дайны үеийн үндсэн онгоцнууд гэвэл:

	 

	Сөнөөгчид: усан хөргөлттэй мотортой — ЯК 

	салхин хөргөлттэй мотортой —ЛА 

	Хоёр мотортой шумбан бөмбөгдөгч (тагнуулд давхар хэрэглэгдэнэ) —ПЕ-2

	Дайран сөнөөгч — ИЛ-2

	Хоёр мотортой холын бөмбөгдөгч — ИЛ-4

	 

	Чухамдаа энэ онгоцнууд л бүх дайны турш фронтын байлдааны онгоцны хэрэгцээг хангаж байсан юм.

	Зөвлөлтийн үндсэн төрлийн онгоц гэж хэлэхдээ олон арван мянгаар нь үйлдвэрлэж байсан бөгөөд Дорнодод хийсэн, агаарын тулалдааныг гитлерчүүдэд золгүйгээр шийдвэрлэсэн тэр онгоцнуудыг хэлж байгаа юм.

	Жишээлэхэд дайныг дуустал үйлдвэрлэсэн байдлыг үзэхэд: дайран сөнөөгч ИЛ-ийг — 39 000, сөнөөгч ЯК-уудыг — 36 000, ЛА-уудыг — 22 000, МиГ-үүдийг — 3400, бөмбөгдөгч ПЕ-2-уудыг — 11 000, ИЛ-4-үүдийг — 6500, ТУ-2-уудыг — 800-г тус тус үйлдвэрлэсэн юм.

	Холын хүнд бөмбөгдөгчийн хувьд гэвэл дайнд энэ төрлийн онгоцны роль асар их байдаг нь мэдээж бөгөөд түүнийг холбоотнууд Германы хотуудыг ихээхэн эвдсэн явдал гэрчлэх боловч, англи, америкчууд ийм онгоцыг өргөн хэрэглэснээрээ байлдаанд шийдвэрлэх амжилтад хүрч чадаагүйг дээр нэгэнт дурдсан билээ.

	Тэгээд ч зарим талаар энэ шалтгааны улмаас яг дайны ид дундуур манай ПЕ-8 гэдэг хүнд бөмбөгдөгчийг зөвхөн 79 онгоц үйлдвэрлээд байхад нь болиулж, ПЕ-2 гэдэг хөнгөн шумбан бөмбөгдөгчийг олноор үйлдвэрлэх болсон юм. Тэр үед манай орны эдийн засгийн бололцоо үйлдвэрлэлийн бааз энэ хоёр онгоцны нэг үйлдвэрлэлийг зэрэг хөгжүүлэх боломжгүй байв. Дайн, нисэх техникийн бусад төрлийг ч жишээлбэл тээвэр-десантын, холбооны, сургуулийн онгоцнуудыг их хэмжээгээр шаардаж байсан нь мэдээж юм. Гэвч энэ машинууд туслах чанартай, армийн агаарын хүчин чадалд шууд нөлөөлөхгүй байв.

	Зөвлөлтийн нисэх хүчний сэтгэмж зөв замаар хөгжиж байсныг байлдааны туршлага нотолж өгсөн юм. Манай үндсэн гол онгоц болсон сөнөөгч онгоцууд ЯК, ЛА, дайрагч ИЛ, бөмбөгдөгч ПЕ-нүүд Германы ижил төрлийн «Мессершмитт-109», «Фокке-Вульф-190» «Юнкерс-87», «Юнкерс-88» онгоцнуудаас байлдааныхаа чанараар давуу байсан юм.

	Энэ нь доорх зүйлээр тайлбарлагдах. Үүнд: Зөвлөлтийн нисэх хүчин:

	— Аэродинамикийн талаар илүү их төгс;

	— Жин нь илүү боловсронгуй;

	Зэвсэглэл нь илүү хүчирхэг (20, 37, 45 миллиметрийн автомат их буу);

	— Онгоцны пуужинт зэвсэг РС;

	— Цоо шинэхэн хуягласан маш сонин — ИЛ-2 гэдэг дайран сөнөөгч онгоц эзэмшиж байв.

	Бид дайны дундуур онгоцныхоо жинг нэмэгдүүлэхгүйгээр байлдааны чанарыг нь ихээхэн сайжруулж чадсан юм. Жишээлэхэд 1943 онд гарсан ЯК-3 сөнөөгч онгоц 2650 килограмм жинтэй бөгөөд 1940 онд гарсан 2960 килограмм жинтэй ЯК-1-тэй адилхан мотортой атлаа хурд, маневр, зэвсэглэлийн хувьд үндсээрээ давуу болсон юм.

	Дайны өмнө 1939—1940 онуудад гарсан манай онгоцнууд шинэтгэн сайжруулах нөөц бололцоотой байсан бол 1935— 1936 онуудад хийгдсэн Германы онгоцнуудад тийм бололцоо дайны эхний үе гэхэд үндсэндээ дуусчихсан байв.

	ЯК, ЛА сөнөөгч онгоцнууд ИЛ, ПЕ дайрагч, бөмбөгдөгч онгоцнуудыг шинэтгэх технологийг сайтар бодож боловсруулсны дүнд машиныг гаргах тоог сааруулахгүйгээр амжуулж байсан юм.

	Германы хошууч генерал фон Бутлар дайны дүнг шинжлэн бичихдээ:

	«Оросууд зэвсэг, галт хэрэгсэл үйлдвэрлэхдээ Орост хийх дайны бүх онцлогийг харгалзаж, технологийн талаар маш хялбар байдлыг дээд хэмжээгээр хангаж чадсан тийм давуу талтай байв. Энэ бүхний дүнд зохион бүтээмжийн хувьд маш хялбархан асар их зэвсэглэлийг оросын заводууд үйлдвэрлэн гаргаж байлаа. Ийм зэвсгийг эзэмшиж сурахад тун амархан байв...» гэжээ.

	Дайсан агсан энэ хүний ингэж зөвшөөрөн хүлээсэн нь маш илэрхий байна.

	Зөвлөлтийн шинжлэх ухаан-техникийн сэтгэлгээ боловсрон, биеэ дааж, алсын хараатай болсныг дэлхийн хоёрдугаар дайн бүрэн нотолсон юм. Энэ чанарууд нь тийрэлтэт нисэх хүчний эрин үе эхэлсэн дайны дараах үеийн зөвлөлтийн ЦНХ-ний амжилтыг хангаж өгсөн юм.

	Гитлерийн армийн хуучин генералууд дэлхийн хоёрдугаар дайны түүхийн талаар бичсэн ном зохиол, дуртгалууддаа Зөвлөлт Холбоот Улстай хийсэн дайнд өөрсдийнхөө ялагдсан шалтгааныг их дэлгэрэнгүй бичиж байна. Германы танкны цэргийг гардан байгуулагч, удирдагч байсан хурандаа генерал Гейнц Гудериан, генерал Курт фон Типпельскирх зэрэг цэргийн зүтгэлтнүүд «хэрэв тохиромжгүй байдлууд хавчаагүй сэн бол» тэд Зөвлөлт Холбоот Улсыг дийлэх байсан мэт санааг бичсэн номдоо дурдаж байна.

	Тэд энэ «тохиромжгүй байдал» гэдэгтээ Гитлер цэргийн удирдагчийн хувьд мэдлэгээр бага, 1941—1942 оны өвөл гойд хүйтэн хатуу болсон, түүнчлэн дайны дундуур АНУ Зөвлөлт Холбоот Улсад тусалсан зэргийг оруулж байна.

	Өрнөдийн дуртгал бичигч, цэрэг, энгийн этгээдүүд бол Зөвлөлтийн Арми, зөвлөлтийн аж үйлдвэрийн ролийг бас зөвлөлтийн байлдагчийн эрэлхэг гавьяаг бууруулахыг хүсэж байдаг юм. Гэтэл энэ нь хамгийн чухал, дайны хувь заяаг шийдвэрлэсэн бөгөөд Гитлерийн алдаа, манай улигт «генерал Өвөл», Америкийн тусламж гэгчийн аль нь ч тийм шийдвэрлэх зүйл биш байв. Америкийн тусламжийн хувьд гэвэл дэлхийн хоёрдугаар дайны турш Зөвлөлт Холбоот Улсад ленд-лизээр нийлүүлсэн зүйлс нь Америкийн Нэгдсэн Улсаас 1941—1945 онуудад үйлдвэрлэсэн нисэх онгоц, танк, буу зэрэг цэргийн бусад материалын 4—5 хувиас илүү гараагүй юм.

	Уг хэрэг дээрээ бол дайны жилүүдэд Америкийн Нэгдсэн Улс 297 мянган онгоц гаргасны дөнгөж 14 мянга орчмыг Зөвлөлт Холбоот Улс авсан юм. Америкчууд 86 мянга гаруй танк үйлдвэрлэсэн бол ЗСБНХУ-д 7 мянгыг илгээсэн юм.

	Гэтэл байлдааны сүүлийн гурван жилд манай орон дунджаар жилд 30 мянга гаруй танк, өөрөө явагч суурь, хуягт машин, 40 мянга хүртэл нисэх онгоц, 120 мянга хүртэл их буу үйлдвэрлэж байснаас үзэхэд бид өөрийнхөө хүчээр байлдсан юм.

	Миний сайн мэддэг салбар болох нисэх хүчний хувьд гэвэл агаарт хийсэн манай ялалтыг цэргийн дорвитойхон, үнэнч шударга нэг ч мэргэжилтэн америкийн тусламжийн үр дүнд хамааруулахгүй байх гэж би бодож байна.

	ЗСБНХУ-ын нисэхийн аж үйлдвэр 1941 онд 15 735 онгоц хийсэн юм. Хүнд хүчир 1942 онд, нисэхийн аж үйлдвэрээ нүүлгэж байсан нөхцөлд 25 436 онгоц, 1943 онд 34 900 онгоц, 1944 онд — 40 300 онгоц, 1945 оны тэргүүн хагаст 20900 онгоц гаргасан юм.

	Энэ тоо томшгүй олон онгоцтой америкаас ирүүлсэн 14 мянгахан онгоцыг зүйрлүүлж болох уу?

	Зөвлөлтийн ард түмэн хэний ч тусламжид найдаж болохгүй байсан бөгөөд зөвхөн өөрийнхөө хүчинд түшиглэж байлаа. Бүр 1942 оны хавар гэхэд Зөвлөлт Холбоот Улсын төв мужуудаас Урал, Сибирьд нүүлгэсэн заводууд онгоц, мотор, эдгээрийн хэсгүүд зэрэг нисэхийн техникийг бүрэн эзэмшээд хурдцаа түргэн нэмэгдүүлж байв. 1943, 1944 онуудад энэ заводуудын олонх нь нүүлгэхийн өмнөхөөс хэд дахин илүү бүтээгдэхүүнийг шинэ газар дээрээ гаргадаг болсон юм.

	Зөвлөлтийн нисэхийн аж үйлдвэр бол хамгийн их дайны явцад германы нисэхийн аж үйлдвэрийн хүчийг давж, тэгэхдээ ихээхэн давж чадсан юм. Гэхдээ Герман өөрийнхөө нөөц баялгаас гадна холбоотнууд болон Европын дийлдсэн орнуудын нөөц баялгийг эзэмшиж байсан нь илэрхий билээ. 1944 онд Германы заводууд 27,6 мянган сөнөөгч, дайрагч, өдрийн бөмбөгдөгч онгоц хийсэн бол манай заводууд мөн тэр онд дурдсан төрлийн онгоцыг 33,2 мянгыг фронтод үйлдвэрлэж өгсөн юм. 1944 онд ЗСБНХУ-д үйлдвэрлэсэн онгоцыг дайны өмнөх үетэй харьцуулбал 3,8 дахин нэмэгджээ.

	1945 оны эхний саруудад нисэх заводууд төгсгөлийн байлдаанд хэрэглэх техникийг бэлдсэн юм.«Дайны жилүүдэд 15 мянган сөнөөгч онгоц үйлдвэрлэсэн Сибирь дэх 153 дугаар нисэх завод 1945 оны 1—3-р саруудад фронтод 1500 гаруй ЯК-9 гэдэг шинэтгэсэн сөнөөгч гаргаж өгсөн юм. «Эх орны их дайны түүхэнд» дурдсанаар бол 1945 оны 1-ээс 6-р сарыг дуустал хугацаанд зөвлөлтийн цэрэгт өгсөн ЯК-3 онгоц нь бүр 1944 онд өгсөн онгоцтой тэнцэх ажээ.

	Зөвлөлтийн ар талын амжилт нь цэргийн нисэх хүчнийг ихээхэн бэхжүүлэх бололцоо олгосон юм. 1944 оны эхээр зөвлөлтийн ЦНХ-д 8818 байлдааны онгоц байсан бол Германд — 3073 онгоц байжээ. Бид онгоцны тооны талаар дайснаасаа 2,7 дахин давуу байлаа. Тэгээд цаашлах тусам манай давуу байдал улам их болж байв. 1944 оны 6-р сар гэхэд Германы ЦНХ фронт дээр дөнгөж 2796 онгоцтой байсан бол, манай ЦНХ-д 14787 онгоц байсан юм. 1945 оны 1-р сарын эхээр зөвлөлтийн нисэх хүчний зэвсэглэлд 15 815 байлдааны онгоц байсан юм.

	Би хэдэн тоо баримт дурдлаа. Гэтэл эдгээр тоо бүрийн цаад талд нь манай ялалтыг ар талд хэрхэн бэлтгэж, фронт дээр хэрхэн байлдан авч байсан тухай сэтгэл хөдлөм түүх байгаа юм шүү.

	Гадаадын цэргийн түүхчид, дуртгал, дурсамж бичигчид олон тооны ном зохиол, дурсамждаа Өрнөд фронт дээр болсон нисэх хүчний байлдааны ажиллагааг дэлгэрэнгүй бичжээ. Фашистын 62 мянган онгоц буюу гитлерийн нисэх хүчний гуравны хоёр нь сөнөсөн зөвлөлт-германы фронт дээр болсон агаарын асар том тулалдааны тухайд гэвэл манай дайсан агсад ч, холбоотон байгсад ч бичих дургүй байна. Гитлерийн агаарын флотын хуучин зүтгэлтнүүдийн хувьд гэвэл ойлгомжтой хэрэг. Яагаад гэвэл иймэрхүү дурсамж тэдний сэтгэлд таатай байж чадахгүй билээ. Харин «Люфт ваффе» бут ниргэхэд зөвлөлтийн ЦНХ-ийн гүйцэтгэсэн ач холбогдлыг англи-америкийн цэргийн зарим түүхчид дуугүй өнгөрч байгаа буюу хэрэв манай онгоцны тухай цухас дурдахдаа «бүдүүлэг», «сүхээр цавчиж хийсэн» гэж байгаа нь даанч шударга биш байна.

	Манай байлдааны онгоцнууд америк, германы онгоцыг бодвол зохиомж, технологийн талаар хосгүй жирийн байх нь байсан, гэхдээ энэ бол тэдгээрийн давуу тал нь байсан юм.

	Манай онгоцнууд бол дайны эхний үеийн үйлдвэрүүдийг нүүлгэн шилжүүлж байсан ба онгоц, мотор, тоноглолыг үй олноор үйлдвэрлэхэд чухал хэрэгтэй хөнгөн цагаан, багаж хэрэгсэл, бусад олон төрлийн материал маш ховор байсан өвөрмөц хүнд нөхцөл байдалд үйлдвэрлэхэд тохирсон байв. Манай онгоцнуудын үйлдвэрлэлийг Дорнодод гол төлөв эмэгтэйчүүд, өсвөрийн үеийнхэн зэрэг мэргэжилгүй ажилчид маш амархан эзэмшиж байв.

	Хэдийгээр ийм байсан боловч манай онгоцнууд зөвлөлт- германы фронт дээр дэлхийд хамгийн хүчирхэг гэгдэж байсан Германы агаарын флоттой хийсэн агаарын тулалдааны эрс ширүүн нөхцөлд бүрэн тохирч байсан юм.

	Нисэхийн аж үйлдвэрийн заводуудаас гаргаж байсан нисэх техникийн чанарын давуу тал нь түүний тасралтгүй нэмэгдэж байсан тоотой хослоод зөвлөлтийн нисэх хүчний агаарт бүрэн ноёрхох явдлыг хангасан юм.

	 


ТИЙРЭЛТЭТ ОНГОЦНЫ ЗУУН

	 

	Манай зууны 30-аад онд поршинт хөдөлгүүртэй, агаарын сэнстэй ердийн онгоц бололцооныхоо туйлд ойртож байгаа нь илэрхий болсон юм. Бидний мэдэх тэр байдлаараа бараг хагас зуун жил болсон нисэх онгоц цаашид дэвшилтэд хүрэх утгаар авч үзвэл бололцоогоо шавхан дуусгажээ. Байлдааны онгоцнуудын хурд, өндрийг нэмэгдүүлэх гэсэн эрмэлзлийн үүднээс эрдэмтэн, зохион бүтээгчид нисэх хүчнийг хөгжүүлэх шинэ арга замыг махруу эрж хайх болов.

	Тэгээд ч зам олдсон юм. Бидний эх орон нэгтэй алдарт хүн Константин Эдуардович Циолковский аль эрт зөгнөн бэлгэдэж байсан тийрэлтэт нисэх хүчний үе иржээ. Тийрэлтэт нисэх хүчин бол агаарын флотод үнэхээр техникийн хувьсгал гаргасан юм.

	Эхний алхмууд нь ихээхэн бэрхшээл гарч урам хугарч гутрахад хүргэж байлаа. Гэхдээ энэ нь шургуу эрэлхийлэн хайх ажлыг зогсоож чадсангүй.

	Онгоцонд тавьсан поршинтой мотор эрчим хүчээ агаарын сэнсэнд шилжүүлнэ. Сэнс нь бөөн агаарыг хутгаж гэдрэг шидэж, онгоцыг урагш нь татдаг юм. Гэдрэг шидэж байгаа агаарын урсгалын хурд нь үндсэндээ онгоцны хурдыг тодорхойлно.

	Зохион бүтээгчид онгоцны хурдыг ихэсгэхийн тулд хөдөлгүүрийн хүчийг нэмэгдүүлдэг байв. Гэвч хурд цагт 700 километр орчим байхад хүчийг их нэмэгдүүлснээр онгоцны хурдыг төдий л ихэсгэхгүй байв. Яагаад гэвэл поршинтой хөдөлгүүрийн хүндийн жин, овор хэмжээ болон агаарын сэнсийг нэмэгдүүлэхэд онгоцны хүнд духны эсэргүүцлийг ихэсгэхэд хүргэнэ.

	Энэ бол чухамхүү мухардмал байлаа.

	Үүнээс гарах замыг тийрэлтэт хөдөлгүүр нээсэн юм. Тийрэлтэт моторын жин, овор хэмжээ харьцангуй бага атлаа таталт асар их учраас поршинт хөдөлгүүрээс их давуу талтай юм. Үүнээс гадна тийрэлтэт хөдөлгүүр бол эрчим хүчээ шууд онгоцонд шилжүүлэх бөгөөд хурд нэмэгдэх тусам үр ашиг нь улам мууддаг нүсэр том агаарын сэнсний туслалцаа хэрэггүй болно.

	Тийрэлтэт хөдөлгүүрт бол шатах камер луу татан сорж дараа нь турбин (эргэлдэгч шахуурга), утааны нүхээр дамжин маш хурдтай гадагш гарч байгаа агаар болон үүссэн тийрэлтийн хүчний ачаар онгоцыг урагш нь түлхэж өгдөг юм. Түлш их шатах тусам, агаарын урсгалын хүч төчнөөн их болж, ингэснээр онгоцны хурд төчнөөн нэмэгдэнэ. Турбин тийрэлтэт хөдөлгүүр буюу товчоор ТТХ гэгч нь ийм байдаг юм.

	Бас өөр төрлийн тийрэлтэт хөдөлгүүр — шингэн тийрэлтэт хөдөлгүүр буюу ШТХ гэж бас байдаг юм. Энэ хөдөлгүүр бол мөн ТТХ шиг керосиноор ажиллах боловч, уг хөдөлгүүрийн керосин нь ТТХ-ийнх шиг шахуургаар шахсан агаараар эсэлдэхгүй, харин нөөцийг нь онгоцонд байрлуулсан тусгай сав дотор авч явдаг шингэн хүчил төрөгч буюу азотын хүчил зэргээр исэлддэг юм.

	Найдвартай тийрэлтэт хөдөлгүүрийн загварыг хийгээгүй байсан цагт тийрэлтэт онгоцны тухай бодоод ч нэмэргүй байв. 30-аад оны хоёрдугаар хагаст ЗСБНХУ, Англи, Герман, Италид, сүүл хэрдээ АНУ-д тийрэлтэт хөдөлгүүр хийх шинжлэх ухаан-судалгааны болон зохион бүтээх маш шургуу ажил өрнөж байлаа. 1938—1939 онуудад Германы БМВ, «Юнкерс, Английн Френка Уиттл, Италийн «Кампини-Капрони» гэдэг тийрэлтэт хөдөлгүүр гарав. Энэ бүгд хараахан төгөлдөржөөгүй, туршлагын шинжтэй байсан авч, жич үйлдвэрлэсэн онгоцонд тавьж болохоор байжээ.

	Италийн зохион бүтээгч Капрони, Кампини нар КК-1, КК-2 гэдэг тийрэлтэт онгоц хийсэн юм. 1940—1941 онуудад тэр онгоцнуудаар хэдэн удаа нислэг хийгээд, 1941 оны 12-р сарын 1-нд Миланаас Ром хүртэл алс нисжээ. «Кампини-Капрони» онгоцны их бие нь хошуунаасаа сүүл хүртлээ яндан хоолой мэт бөгөөд хошуунд нь байдаг дугуйн нүхээр агаар татагдаж ороод, хоёр тасалгаатай шахуурга дамжиж, их биеийн сүүл ангид оршигч яндангийн нүхээр хурд, температур ихтэй гадагш цацагдана.

	Дайны өмнө Вилли Мессершмитт МЕ-262 гэдэг тийрэлтэт сөнөөгч зохион бүтээх ажлаа эхэлсэн юм. 1942 онд тэр онгоцоор анх нисжээ. Уг онгоцыг 1942—1943 оны турш шалгаж, дараа нь олноор нь үйлдвэрлэх болсон байна.

	Мессершмитт МЕ-262-ын зэрэгцээ МЕ-163 гэдэг сүүлгүй, шингэн хөдөлгүүртэй тийрэлтэт сөнөөгч хийхээр ажиллаж байв. Цөөн тооны МЕ-163, МЕ-262 онгоцнууд фронтод ч оролцож амжсан юм. Гэвч Хейнкелийн «ХЕ-162» гэдэг тийрэлтэт шинэ онгоцны нэгэн адил гитлерийнхний дээрх «шинэ зэвсэг» гэгч нь агаарын байлдааны явцад ямар ч нөлөө үзүүлж чадаагүй юм.

	Анхны тийрэлтэт онгоцны нислэг нь германчуудад эвгүй юм багагүй учруулсан юм. Эдгээр машиныг эзэмших гэж олон сүйрэл гарчээ. Тийрэлтэт онгоцны нислэг шинэ учраас олон сүйрэл гарсан хэрэг биш, харин нацистуудын удирдлага бүрэн шалгаагүй яаралтай хийсэн машиныг олноор нь үйлдвэрлэх гэж улайран, фронт дээр түргэн хэрэглэх гэж хэт яарсны уршгаар тийм болсон юм. Ийм нөхцөлд зайлшгүй гардаг эвдрэл нь нисгэгчдийг тийрэлтэт онгоцонд итгэхгүй болгожээ.

	Англид 1937 оны 4-р сард Френк Уиттлийн тийрэлтэт хөдөлгүүрийг шалгаж эхэлсэн юм. Ихээхэн нэмэгдэл ажил хийж, зохион бүтээмжийн хувьд сайжруулсны дараа Уиттлийн хөдөлгүүрийг Голстер пүүс тусгайлан хийсэн онгоцонд тавьсан юм.

	Нисгэгч Сейерын жолоодсон «Голстер» онгоц 1941 оны 5-р сард ийм мотортой агаарт хөөрчээ. 1941 оны 10-р сард Уиттлийн хөдөлгүүр, түүний зураглалыг Пауэр Жетс пүүсийн баахан инженерийн хамтаар америкийн Женерал электрик пүүст техникийн туслалцаа үзүүлэх зорилгоор АНУ-д илгээсэн юм. Жилийн дараа Америкт Уиттл маягийн «Женерал электрик» 2 мотортой «Айркомет» гэдэг онгоц хийсэн нь америкийн анхны тийрэлтэт онгоц билээ.

	Голстер пүүс анхныхаа онгоцыг зохион үйлдвэрлэн шалгасан туршлагаа ашиглан «Метеор» гэдэг хоёр мотортой тийрэлтэт сөнөөгч хийсэн юм. «Метеор» бол дэлхийн хоёрдугаар дайнд оролцсон холбоотнуудын цорын ганц тийрэлтэт онгоц юм. Тэр нь 1943 оны 3-р сард анхныхаа нислэгийг хийжээ.

	«Метеор» онгоцнууд бол Өмнөд Англи дахь баазаас гитлерчүүдийн онгоцон сумын эсрэг тэмцэж байлаа.

	1945 оны 11-р сарын 7-нд рекорд тогтоох зорилгоор хийсэн Глостерын «Метеор IV» гэдэг тусгай онгоц дэлхийд хурдаар рекорд тогтоож цагт 969,6 километр нисжээ.

	1945 онд Де Хэвиленд пүүс ДХ-108 гэдэг сүүлгүй, тийрэлтэт онгоц бүтээх ажилд орсон юм. Тэгээд хоёр ширхэг онгоц хийжээ. 1948 оны 4-р сард туршин-нисгэгч Жон Дерри энэ хоёр онгоцны нэгээр 100 километрийн битүү маршрутаар нисэж цагт 973,81 километр хурдалж дэлхийн рекорд тогтоосон юм. Мөн оны 9-р сард мөн өнөөх нисгэгч 12 километр өндрөөс 9 километр хүртэл шумбаж хурдыг цагт 1120 орчим километр хүргэсэн нь бараг дууны хурдад хүрчээ.

	Гэхдээ англичуудын ДХ-108 онгоц бүтэлгүйтсэн юм. Тэр онгоцнууд түдэлгүй цувран сүйрч, зоригт нисгэгчдийг эвдэрхий сүг дороо булшилсан юм.

	Нислэгийг нь үндэстний ялалт болгон маш өргөн сурталчилж байсан Де Хэвилендийн ДХ-108 онгоцнууд сүйрч, туршин нисгэгчдийн амь үрэгдсэн нь сэтгэл санааг ихэд гутраажээ. Онгоцны сүйрлийн тухай хэвлэлд өргөн тайлбарлаж мэдээлсэн нь бас нэрмээс болсон юм. Нислэгийн хурд нь 1000 километрт ойртоод ирэхлээр онгоцны өөдөөс маш өтгөн нягт агаарын цохилт гарч өөрөөр хэлбэл тэр үед «эсэргүүцлийн хана» гэж ярьдаг байсан онгоцны далавч зэрэг бусад хэсгүүд цохилтыг даахгүй эвдэрнэ гэж бичдэг байв. Иймэрхүү дэмий яриа нисгэгчдийг тийрэлтэт онгоцонд итгэдэггүй болгож байв.

	Харин үнэн хэрэг дээрээ бол инженер, зохион бүтээгчид ийм хурдан онгоцны бөх батыг зөв тооцох туршлагаар хангалтгүй байсан явдалд шалтгаан нь оршиж байжээ.

	Тийрэлтэт техникт үл итгэх санаа сэтгэл манайд ч бий болсноор үл барам манай оронд ч тийрэлтэт онгоцоор хийсэн анхны нислэгүүд эмгэнэлтэй төгссөн юм.

	ЗСБНХУ-д эхний үед тийрэлтэт хөдөлгүүр хийх практик ажлыг Циолковскийн шавь нар болох олон зохион бүтээгчид гардан хийж, гол төлөв шингэн тийрэлтэт хөдөлгүүрийн (ШТХ) чиглэлээр ажиллаж байлаа.

	ЗСБНХУ-д тийрэлтэт хөдөлгүүр бий болгох үндсийг тавьж, 1931 онд эх орны анхны ШТХ-ийг хийсэн зохион бүтээгч бол В. П. Глушко мөн билээ.

	1930—1933 онуудад эрдэмтэн, зохион бүтээгч С. П. Королев, А. Ф. Цандер зэрэг хүмүүс тийрэлтэт хөдөлгүүрийн өөр өөр бүдүүвч дээр ажиллаж байсныг тэр үед хэрэглээгүй нь харамсалтай юм. Гучаад оны сүүлчээр зохион бүтээгч А. М. Исаев, Л. С. Душкин нар тийрэлтэт хөдөлгүүр хийснийг, хожим тусгайлан хийсэн онгоцонд тавьсан юм.

	1937 онд анхныхаа нисэхийн турбин тийрэлтэт хөдөлгүүрийг хийж эхэлсэн турбин зохион бүтээгч А. М. Люлька бол эх орны турбин тийрэлтэт хөдөлгүүрийн эх үүсвэрийг тавигч мөн билээ.

	1942 оны эхээр А. М. Исаев, Л. С. Душкин нарын ШТХ тавьсан, зохион бүтээгч В. Ф. Болховитиновын зохион бүтээсэн тийрэлтэт онгоцны нислэгийг шалгах гэж туршин нисгэгч Григорий Бахчиванжи нэг аэродром дээр бэлтгэж байлаа. Шалгалт нислэг хийхэд тохиромж багатай Сибирийн тэсгим хүйтэн цаг байлаа; гэвч онгоцыг гүйцээх, нислэгт бэлтгэх ажил ганц ч мөч тасрахгүй хийгдэж байв. Яагаад тэр вэ гэвэл дайн болж байсан шүү дээ! Онгоц хийгчид, инженер, нисгэгчдийн урам зориг нь яхир өвлийн бүх бэрхшээл; дайны үеийн хүнд хүчир нөхцөл хийгээд эрдэм шинжилгээний баазаас тасархай ажиллах зэргийг даван туулахад тусалсан юм.

	Эцсийн эцэст онгоц бэлэн болж, улмаар 1942 оны 5-р сард Бахчиванжи тэр онгоцоор анхны нислэг хийж, цугларагсдад гойд гайхагдаж билээ.

	Гэвч удалгүй нэг удаагийн нислэг дундуур нисгэгч нь хөдөлгүүрийнхээ хүчийг гүйцэд өгөхөд онгоц нь мэл гайхсан хүмүүсийн толгой дээгүүр солир харвах мэт гялалзаж тэнгэр өөд цойлон гарснаа, гэнэт тэнцвэр нь алдагдаж, жолоодлогогүй болсноо хэдэн мөчийн дараа газар луу асар хурдтай харвасан юм.

	Баатар туршин нисгэгч, тийрэлтэт нисэх хүчний пионер Григорий Яковлевич Бахчиванжи ингэж гавьяа байгуулан эх орныхоо анхны тийрэлтэт онгоцыг эзэмшиж яваад амь осолдсон юм.

	Шингэн тийрэлтэт хөдөлгүүр хэрэглэх гэсэн оролдлого эмгэнэлтэйгээр бүтэлгүйтэх явдал манай зохион бүтээх товчоонд ч тохиолдож байлаа.

	Бид шингэн тийрэлтэт хөдөлгүүрийг ЯК-3 онгоц дээр хурдасгагчийн чанартай хэрэглэх гэж шийдсэн юм. Тэгээд зэгсэн амжилтад хүрч, ШТХ-ээр ажиллаж байгаа онгоцны хурд цагт 800 километр хүртэл нэмэгдсэн боловч нэрт нисгэгч Виктор Расторгуев:

	— Ийм онгоцоор ниснэ гэдэг чинь охин барс үнсэхтэй адилхан гэж хошигнон, аймшигтай, бас тэгээд сэтгэл ханахгүй байна гэж дурамжхан байв.

	Үнэндээ ч онгоцонд исэлдүүлэгчийн лааз, тусгай насосууд, янз бүрийн олон клапан, редуктор байрлуулсан юм. ШТХ найдваргүй ажиллаж байв. Исэлдүүлэгч гоожиж, хортой ууршил гаргана. Механикчид гар хуруугаа түлж, комбинезон нь цоорчихсон явна... Гэхдээ бид тэр үед энэ шинэ зүйлийг дөнгөж эзэмшиж байсан юм.

	Тэгэхдээ машин маань үр дүнтэй нисэж байлаа. Түүнийг дайны дараах 1945 оны агаарын парадад бэлдэж байсан боловч жагсаалд оролцож чадаагүй нь харамсалтай. Нэг удаагийн сургуулийн нислэг хийж байгаад Виктор Расторгуев машинтайгаа хамт осолдсон юм.

	ШТХ-т ЯК-3, нисгэгч Деев амь осолдсон туршлагын МиГ болон шууд дамжуулагч хурдасгагчтай ЛА-5-ууд бол яарч тэвдсэн шийдвэр байлаа.

	Харин дайны дараа л тийрэлтэт нисэх хүчний асуудлыг жинхэнэ ёсоор, нухацтай оролдох бололцоо зөвлөлтийн зохион бүтээгчдэд олдсон юм.

	Бид дайны турш манай нисгэгчид дайснаасаа ямагт давуу байдалтай байх, ялангуяа сөнөөгч онгоцны салбарт давуу байхын тулд олноор нь үйлдвэрлэдэг онгоцныхоо чанарыг сайжруулсаар байлаа. Нэгэнт агаарт бүрэн ноёрхох болсон учир, онгоцныхоо байлдааны чанарыг цаашид сайжруулах гэж бидний зохион бүтээгчдийг гойд шахаж шаардахаа байсан юм. Гэвч зохион бүтээх товчоодын ажиллагаанд сэтгэл хангалттай байсан боловч, хэтийн төлөвтэй ажлыг, ялангуяа тийрэлтэт техникийн салбарыг хойш тавьж болохгүй гэж зохион бүтээгчид ганц бус удаа хэлдэг байсан юм. Бид энэ асуудлыг бүр дайны шувтаргаар ардын комиссариатад ганц бус удаа тавьж байлаа. Гэтэл, чанар чансааныхаа хувьд фронтыг хангаж чадах байлдааны онгоцны гаргалтыг хамгийн ихээр нэмэгдүүлэх явдал одоо хамгаас чухал, харин «хэтийн төлөв яах вэ хүлээзнэж байг» гэж бидэнд ямагт хариулдаг байв.

	Ийм байр суурь биднийг хоцрогдолд хүргэж болох байсан бөгөөд энэ нь зохион бүтээгчдийг зовоохгүй байж болохгүй байв. Иймээс бид туршлагын журмаар хийх асуудлыг байн байн тавьдаг байсан юм. Түүгээр үл барам манайд ЯК-9, ЯК-3, ЛА-5 гэдэг дайсны сөнөөгчөөс хол давуу сөнөөгчидтэй болж, мөн тэр онд ТУ-2 гэдэг шинэ бөмбөгдөгчийг үйлдвэрлэж эхэлсэн болохоор 1943 оноос эхлээд туршлага хийх бололцоо бүрэн байсан юм. Дайны эцэст нисэх хүчний аж үйлдвэрийн инженерийн болон захиргааны аппарат, техникийн хийгээд олноор нь үйлдвэрлэх бааз асар том хүчирхэг хүч болсон байв. Гэтэл туршлага үйлдвэрлэлийн ажилтнууд, ерөнхий зохион бүтээгчид ямар нэг олигтой хэтийн төлөв бүхий ажил хийж чадахааргүй техник үйлдвэрлэлийн сул дорой хэрэгсэл эзэмдэж байв.

	Тэр үед Ильюшин, Микоян, Лавочкин болон миний ТЗБТ-нууд харьцангуй цөөн тооны зохион бүтээгч, ажилчид, металл боловсруулах шальгүй хэдхэн суурь машин эзэмшиж байв. Иймээс манай туршлагынхан олноор үйлдвэрлэдэг үйлдвэрийн туслалцаатайгаар ажиллах хүчин, тоног төхөөрөмжөө нэмэгдүүлэх гэж ямагт оролддог байв. Гэтэл ардын комиссариатын удирдагчид тун бага ч гэсэн нөөцийг олноор нь үйлдвэрлэдэг үйлдвэрээс туршлага үйлдвэрт шилжүүлэх явдалд саад хийж:

	— Та нар хэрэгтэй цаг болоход, зохих заалт аваад, туршлагынхаа ажил хийх болно гэсэн нэг үг хэлж бидний сэтгэлийг шаналгадаг байв.

	Бүр дайн дуусахын өмнөхөн ч гэсэн бид шинэ бүтээмжийн талаар хангалтгүй ажиллаж байлаа. Урьд өмнө гарч байсан алдаа дутагдлаа дахин давтахгүй байх сан, команд хүлээж зүгээр сууж, цаг алдаад нисэх хүчнээ ноцтой хоцрогдолд оруулчихгүй сэн гэдэг болгоомжлох сэтгэл төрдөг боллоо.

	Дайны дараах ирээдүй үеийн бүтээгдэхүүний эх үүсвэрийг тавихын тулд олноор нь үйлдвэрлэдэг үйлдвэрийн зарим нөөцийг туршлагынханд шилжүүлэх нь зүйтэй байсан биш үү? гэсэн энэ асуудлыг бид амаар ч, бичгээр ч тавьж байсан боловч дэмжлэг авдаггүй байв.

	1945 оны 5-р сар боллоо. Ялалтын баярын өдрийг тэмдэглэж, бүх ард түмний баяр цэнгэл болж хэдхэн өдөр өнгөрөхөд зарим онгоцыг олноор нь үйлдвэрлэх явдлыг багасгаж, зарим онгоцны үйлдвэрлэлийг бүрмөсөн зогсоов.

	Ардын комиссариат нисэх заводуудыг дайны дараах үеийн ажилд зохицуулан өөрчлөх, бэлтгэх ажлыг үзтэл амжуулж чадсангүй. Харин нэлээд сүүлд, зохих бэлтгэл хийсний эцэст нисэхийн аж үйлдвэр, хөргөгч, радио хүлээн авагч, троллейбус, угаагч машин зэрэг энх тайвны бүтээгдэхүүн гаргадаг болж билээ.

	Би нэлээд азнасхийсний дараа 1945 оны намар эрдэм шинжилгээний ба туршлага үйлдвэрийн салбарт бий болсон түгшүүртэй байдлыг тодорхой өгүүлсэн захидлыг Намын Төв Хороонд бичсэн юм. 1945 оны 12-р сард миний тэр захидлыг Намын Төв Хороо, засгийн газарт хэдэн удаа тодорхой авч хэлэлцэв.

	Хоцрогдохгүйн тулд, ялангуяа тийрэлтэт нисэх хүчний салбарт хоцрогдохгүйн тулд шинэ онгоц, хөдөлгүүр, тоноглол хийх туршлага үйлдвэрлэлийг сайжруулах, эрдэм шинжилгээний институтүүдэд өргөн тусламж үзүүлэх талаар яаралтай арга хэмжээ авахаар шийдвэрлэсэн юм.

	Дашрамд хэлэхэд, энэ үеэр эрс арга хэмжээ авахын оронд Германы МЕ-262 гэдэг тийрэлтэт онгоцыг олноор нь үйлдвэрлэж хуулах гэж бүтэлгүй оролдсон юм.

	Нисэх хүчний аж үйлдвэрийн ажлын тухай асуудлаар Сталин нэг удаа зөвлөгөөн хийлгэж байхад манай цэргийн олзолж авсан германы «Мессершмитт-262» гэдэг сөнөөгчийг олноор нь үйлдвэрлэх тухай ардын комиссар А. И. Шахурины саналыг хэлэлцэв. Хэлэлцэх зуур намайг тэр онгоцыг мэдэх үү. Ямар саналтай байна вэ гэж надаас асуув.

	МЕ-262 онгоцыг мэднэ, гэхдээ түүнийг манайд олноор нь үйлдвэрлэхийг би татгалзана. Яагаад гэвэл тэр бол муу онгоц, жолоодоход түвэг ихтэй, нислэг нь тэнцвэргүй, Германд олон удаа сүйрэлд орж байсан юм. Хэрэв түүнийг манай зэвсэглэлд авах юм бол манай нисгэгчдийг тийрэлтэт онгоцонд дургүй болгож жигшээнэ. Нисгэгчид түүнийг осолтой онгоц, бас тэгээд тасрах буух нь муу гэж төдхөн туршлага дээрээ мэдэж авна гэж хэлж билээ.

	Хэрэв бид «Мессершмиттийг» хуулах юм бол бүх анхаарал, нөөцөө тэр онгоц руу чиглүүлчхээд эх орныхоо тийрэлтэт онгоц хийх ажилд их хохирол учруулна гэж би анхааруулсан юм.

	Эцэст нь манай тийрэлтэт онгоц зохион бүтээгчдийн ажил амжилттай болж байсныг харгалзах хэрэгтэй байв. Артем Микоян хоёр мотортой МиГ-9 гэдэг сөнөөгч хийх гэж ажиллаж байв. Бид ЯК-15 гэдэг нэг мотортой сөнөөгчийг 1945 оны 10-р сард хийгээд аэродром дээр гаргаж, газраар гүйлгэж, тасаргаж байв. Бид онгоцоо АГДТИ-д аваачиж аэродинамикийн жинхэнэ хоолой дотор үлээлгэснийхээ дараа нислэг хийх гэж байв. Микоян бас хавар ниснэ гэж амласан юм. Түүнээс гадна манай онгоцнууд германыхыг бодвол жин хөнгөн, жолоодоход жирийн, нислэгийн чанар илүү, найдвартай байлаа. Бас олноор нь үйлдвэрлэх явдлыг их түргэн эзэмшиж болох байлаа.

	Дашрамд нь хэлэхэд би бүр хожим, 1957 онд германы генерал Курт фон Типпельскирхийн дуртгалд МЕ-262-ын тухай хойнох зүйлийг олж уншсан үүнд:«... Зохион бүтээмжийн өөрчлөлт хийх шаардлагатай болсны улмаас Францад цөмрөн орсон тэр үед дөнгөж 30 тийм онгоц байсан бөгөөд, нисэх ангид шилжүүлж өгснийхөө дараа ч зарим өөрчлөлт оруулах хэрэгтэй болж байв» гэжээ. Нисгэгчид «шинэ машиныг ялангуяа тасрах буух ажиллагааг нь зохих ёсоор эзэмшиж» ер чадсангүй гэж тэр генерал харамсаж байв.

	Засгийн газарт саналаа солилцсоны дүнд МЕ-262-ыг хуулах гэсэн саналыг няцаав.

	Харин ЯК-15, МиГ-9 сөнөөгчдийн талаар Сталин тэр хуралдаан дээр ингэж хэлсэн:

	— Хэрэв хэлсэндээ хүрч машинаа хугацаанд нь гаргах юм бол тэдгээрийг чинь Тушиногийн парадад оролцуулна гэв.

	Манай оронд тийрэлтэт нисэх хүчин хөгжүүлэх тухай асуудлыг ингэж өөрийнхөө замаар шийдвэрлэсэн юм.

	Нам ямар нэг салбарт зарчмын том арга хэмжээ авч явуулахдаа заавал хийж гүйцэтгэдгээр энэ удаа ч гэсэн нисэх хүчний туршлагын болон эрдэм шинжилгээний ажлыг эрс дээшлүүлэх арга замыг төлөвлөсөн юм.

	Төрийн нэрт зүтгэлтэн эх орны батлан хамгаалах аж үйлдвэрийг байгуулагчдын нэг болсон М. В. Хруничевыг нисэх хүчний аж үйлдвэрийн яамны сайдаар томилсон юм.

	Бид бүхэн ажилдаа их урам зоригтой орж, поршинт нисэх хүчнээс тийрэлтэт нисэх хүчинд шилжин орох техникийн хувьсгал хийх гэж байгааг бүрэн ухамсарч байлаа. Үүний тулд улсаас бидэнд бүх бололцоо олгож өгөв.

	Манай зохион бүтээх товчоо шууд ялалтын дараа турбин тийрэлтэт хөдөлгүүртэй ЯК-15 гэдэг ирээдүйн онгоцоо даруй хийж эхэлсэн юм.

	Тэр онгоц маань ямаршуу болохыг шийдвэрлэхийн наана нь зохион бүтээгч Адлер, Шехтер бид гурав бололцоотой бүх загварыг удаан үзэж судлав. Адлер, Шехтер хоёр бол манай хамт олны дотор хүмүүжсэн авьяастай зохион бүтээгчид билээ. Тэд 30-аад онд шугам зургийн курсээс ирсэн бөгөөд дээд боловсролгүй боловч төрөлхийн зохион бүтээгчийн авьяастай, шургуу хөдөлмөрлөдөг байсны үрээр манай зохион бүтээх товчоонд хамгийн хариуцлагатай ажил хийх нэр хүндтэй үүргийг биелүүлэх болсон юм.

	Тийрэлтэт онгоц хийх ажил өрнөдөд амжилтгүй болсны улмаас бий болсон зарим болгоомжлон сэрдэх явдлыг бид харгалзаж, эхний үед нисгэгчдийг тийрэлтэт онгоцонд итгэлтэй болгох, жирийн поршинтой мотортой онгоцноос жолоодоход нарийн биш, нисэхэд илүү аюултай бус гэдгийг итгүүлэх явдал хамгийн чухал гэж үзсэн юм. Ганц хөдөлгүүр нь шинэ, харин бусад бүх юм нь поршинтой онгоцныхтой бараг адил байх тийм онгоц хийх гэж бид бодсон юм. Тэгвэл нисгэгч бүхээгт орохдоо хуучин сайн мэдэх ижил дасал болсон байдалдаа орж, тасрах, буух, ер нь нисэхдээ тийрэлтэт, поршинтой онгоцнуудын ялгааг мэдэхээргүй байх юм.

	Энэ санаагаа хэрэгжүүлж чадсан юм. Бид нисгэгч нарын сайн мэдэх ЯК-3 онгоцонд РД-10 гэдэг турбин тийрэлтэт хөдөлгүүр тавьснаараа алдаа хийгээгүй юм. Үүний тулд онгоцны хошуу хэсгийг үндсээр нь өөрчлөх ёстой болсон нь мэдээж боловч бусад бүх юм нь, тухайлбал бүхээг, далавч, сүүл анги, шасси нь онц өөрчлөгдөөгүй юм. Үүний дүнд бидний тооцоо ёсоор бол уг машин хөнгөн, жолоодоход маш жирийн цагт 800-аас дээш километр хурдалдаг, өөрөөр хэлбэл олноор үйлдвэрлэдэг ЯК-3-аас хамаагүй их хурдтай болох ёстой байлаа.

	Бүх зохион бүтээгч, ажилчид өөрийнхөө анхны тийрэлтэт онгоцны агаарт нисэхийг аль болох түргэн харах сан гэж хүсдэг байв. Тэгээд 1945 оны намар гэхэд машин маань аэродром дээр гарлаа. Хөдөлгүүрийг нь анх шалгаж, газраар гүйлгэж, тасарч буух зэргээр шалгаж, хэдийгээр намхан ч гэсэн машин маань нисэж байв.

	Гэвч удаан хугацаанд нисэхэд их биеийнх нь доод бүрээс яах бол? гэсэн эргэлзэл бидэнд төрлөө. Яагаад гэвэл хөдөлгүүрийн утааны яндан далавчны ар талаар онгоцны их биеийн өехий дороос гардаг болохоор цоргих халуун хий машиныг шатааж мэдэх байв.

	Тэгээд эргэлзээгүй болгохын тулд машиныхаа хөдөлгүүрийг ажиллуулж АГДТИ-ийн аэродинамикийн хоолойд үлээлгэж үзэхээр шийдсэн юм.

	Ёстой уран зөгнөл шиг үзэгдэл болж билээ. ЯК-15-ыг хоолой дотор оруулж, аэродинамикийн хэмжүүр дээр яг бэхлээд, хөдөлгүүрийг нь дүнгэнэтэл асааж шалгав... Их биеийн бүрээсний гадарга дээрх температурыг, хөдөлгүүрийн янз бүрийн хэмжээнд ажиллахад тохиолдох үеүдийг шалгаж үзлээ. Туршилт дуусахад, бүх зүйл хэвийн байдалд байсан нь нисэж болно! гэсэн хэрэг байв.

	Машинаа аэродром дээр авчирлаа. Гэвч газар нойтон болохоор хүлээх болсон юм. Тэгээд ус татаж гүйцсэн хойно, анхны нислэг хийх зөвшөөрөл авлаа.

	Туршин нисгэгч Михаил Иванович Иванов бүхээгт орж суув. Бидний сэтгэл маш их зовж байсан боловч нисгэгч маань тайван, бүх юм сайн болно гэж биднийгээ ятгана.

	Хөдөлгүүрээ асаалаа. Чихэнд дадал болоогүй, хачин исгэрэн шунгинасан чимээ цугларагсдын чихийг дүлийрүүлнэ.

	Хөдөлгүүрийг шалгахад бүх зүйл хэвийн байдалд байв! Тэгээд Иванов маш богинохон гүйлгээд агаарт хөөрөв.

	Манай тийрэлтэт онгоцны анхны нислэг болох нь энэ дээ! Бид бүгдээрээ хэлэхийн аргагүй хөгжин баярлана!

	Машин буухаар орж ирээд зөөлөн газардав. Михаил Иванович онгоцоо шугам дээр авчирч зогсоогоод, бүхээгээс гарч амжаагүй байтал олон гар шүүрэн авч, баярлан агаарт дээш нь өндөр шидэж эхлэв.

	— Чөтгөрүүд минь болиоч, унагааж алав даа!... гэж нисгэгч инээж хашхирна.

	Нислэгийн тухай түүний анхны сэтгэгдэл гэвэл: бүхээгт чимээ нэлээд бага, поршинтой онгоцонд байдаг ердийн чичиргээгүй. Жолоодох талаар поршинтой тийрэлтэт онгоцны хооронд ямар ч ялгаа алга гэнэ.

	Ерөнхийдөө анхны сэтгэгдэл маш сайн байв.

	Мөн тэр 1946 оны 4-р сарын нэг өдөр нисгэгч Гринчик мөн тэр аэродром дээр Микоян, Гуревич нарын МиГ-9 гэдэг тийрэлтэт онгоцоор анхны нислэг хийсэн юм.

	МиГ-9 бол А. Микояны ЗБТ-д хийсэн анхны тийрэлтэт онгоц байв. Энэ бол нэг суудалтай, цул төмрөөр хийсэн, далавч нь их биеийн гол дундуур байрласан онгоц байлаа. Далавч нь трапец хэлбэртэй, тус бүрдээ 800 килограммд татах хүчтэй. РД-20 гэдэг хоёр моторыг их биеийнх нь доод талд зэрэгцүүлэн байрлуулсан юм. Хошууны тулгуур дугуйн хамт гурван тулгууртай дугуй нь нисгэгчийн бүхээгээс харах хүрээг сайжруулах бөгөөд буух, нисэх үед жолоодоход маш хялбар болжээ. МиГ-9 бол хүчирхэг зэвсэгтэй: 37 миллиметрийн нэг, 23 миллиметрийн хоёр их буутай байв. Тасрах жин нь 5000 килограмм байхад МиГ-9 онгоцны хамгийн их хурд нь цагт 900 километр гаруй байв.

	Энэ бол давхар баяр байсан юм.

	Эх орны тийрэлтэт нисэх хүчин бий болгох бидний ажлыг шууд удирдаж байсан Нисэх хүчний аж үйлдвэрийн Яамны сайд Михаил Васильевич Хруничевт ЯК-15, МиГ-9 онгоцнуудын нислэгийн үр дүнг илтгэв. Микоян бид хоёр Тушинод болох агаарын парадад бэлтгэх заалт авлаа.

	Аэродромын баярын талбай дээгүүр нисэхэд элдвийн санамсаргүй явдал тохиолдохгүй байхын тулд онгоц тус бүрдээ шалгах нислэгийн зохих программ хангах ёстой байлаа.

	Шалгах бригадын гишүүд зуны турш, өдөр алгасахгүй үүр цайхаас аваад ЯК-15-ын дэргэд ажилладаг байлаа. Анхны нислэгүүд маань зүй ёсоор биднүүст санамсаргүй зүйлийг харуулж байсан боловч, тэр нь цөөн байлаа. Тэр үед манай бүх хамт олны бодол санаа, найдлагыг эзэмдэж байсан энэ машинаар Ивановын нисдэггүй өдөр гэж байсангүй. ЯК-15-ын амжилтыг хүн бүхэн хувийнхаа амжилт, нэр төрийн хэрэг гэж үздэг байлаа.

	Баяр ойртох тусам бидний сэтгэл улам хөдөлнө. Харин Михаил Иванович Иванов л ганцаараа тайван байв. Машин маань өдөр ирэх бүр түүнд улам таалагдана. Иванов ээлжийн нислэг хийгээд ирэх бүрдээ миний бүх асуултад ингэж хариулдаг байв.

	— Бүх юм хэвийн байна, сэтгэлээ бүү зовоо, баярлаж бахархахаас өөр юм алга. Парад дээр ёстой л жад шиг ниснэ бий вий! (Тэр дандаа ингэж хэлдэг юм) гэв.

	Эцсийн удаа сургууль хийхэд ЯК-15-ын нислэг хүн бүхэнд таалагдлаа.

	Хоёр хоноод баяр болно гэж байхад Хруничев зохион бүтээгчдийг өрөөндөө цуглуулав. Тэнд Туполев, Ильюшин, Микоян, Лавочкин бид нар байлаа. Онгоцнуудыг парадад нисгэх зарчим нарийн зүйлийг авч хэлэлцэх ёстой байлаа.

	Зөвлөгөөн ид явагдаж байхад Кремлийн утасны хонх дуугарлаа.

	Михаил Васильевичийн царай дорхноо хувирч байгааг хараад бид хэнтэй ярих гэж байгааг мэдлээ.

	— Нөхөр Сталин аа, зохион бүтээгчдийг цуглуулчхаад парадын зарим зүйлийг тодруулж байна. Тийм ээ, бүгд энд байна, тэр бас энд байна гэв.

	Тэгээд Хруничев над харилцуураа шилжүүлээд:

	— Чамтай ярих гэж байна гэв.

	Би танил дуугаа сонслоо.

	— Сайн байна уу, ажил ямар вэ, тийрэлтэт онгоцнууд ямаршуу байна?

	— Нөхөр Сталин аа, бүх юм хэвийн байдалд, ЯК-15, МиГ-9 онгоцнууд парадад бэлтгэгдээд байна.

	— Таны хувьд ямар нэгэн эргэлзэх зүйл алга уу? Та амжилтад итгэж байна уу?

	— Сэтгэлээ бүү зов, ямар ч эргэлзээ алга.

	— Хэрэв бүрэн баталгаатай биш бол, тийрэлтэт онгоцнуудын нислэгийг хойшлуулбал дээр шүү.

	— Бүх зүйл сайн болно, бид бүгдээр тэгж итгэж байна.

	— За амжилт хүсье.

	Удаан хүлээсэн өдөр ирлээ. Би баярын өмнөх шөнө унтаагүй нь мэдээж. Артем Иванович Микоян ч бас тэгээ биз.

	Хэдийгээр бүх юмыг мянга дахин шалгаж, хянаж үзсэн боловч ийм тохиолдлын өмнө ямагт тэгдэг шигээ бас миний сэтгэл хэмжээлшгүй их хөдөлж, парадад оролцогч онгоцны зохион бүтээгчдийг урилгаар оруулдаг Чкаловын нэрэмжит Төв нисэх клубийн хавтгай дээвэр дээр арай чүү гарлаа. Би өөрийгөө бусдаас эрт ирлээ гэж бодтол, Артем Микоян тэнд бас ирчихсэнийг олж харлаа. Бид хоёрын сэтгэл адилхан зовж, мэдрэл туйлдаа хүртэл хөвчирсөн байв. Тэгээд бид хоёр өөрийн эрхгүй инээлдлээ.

	— Зовлон нэгтэй нөхөд гэж би хэлэв.

	— Төрсөн ойгоо тэмдэглэх гэж байгааг хэн байг гэх вэ дээ гэж Микоян наргиан наадам хийнэ — За гайгүй, одоо удаан хүлээхгүй, удахгүй мэднэ гэв.

	Өнөөх л хуучин янзаараа сонирхолтой юм үзэх гэсэн баяр наадмын дуу, шуугиантай хүмүүс нисэх клубийн индрийг аажмаар дүүргэж эхлэв.

	Бид хоёр танил хүмүүстэй мэнд усаа мэдэлцэж, аятайхан инээмсэглэнэ. Тэгэхдээ бидний сэтгэл яаж байгааг хэн ч эс таана. Эргэн тойронд хөгжил цэнгэл, хөл хөдөлгөөнтэй, гуулин хөгжим цангинам эгшиглэж, мянга түмэн хүн гоёмсог асруудын үүдэнд бужигнаж, үе үе тэнгэр өөд харна. Цөм нисэх техникийн шинэ зүйлийг түргэн харж, манай нисгэгчдийн уран жолоодлогыг сонирхох гэж яарна. Харин ард түмний энэ хайр дуртай баярын цагаар агаарын парадыг зохион байгуулагчид, нисгэгчид болон бидний зохион бүтээгчид гойд хариуцлага хүлээснээ мэдэрч байдаг юм. Яагаад гэвэл программын үзмэр бүрийн өмнө нэвтрүүлэгчид уг үзмэрийн утга агуулгыг хэлээд зогсохгүй, бас нисгэгч болон онгоцны зохион бүтээгчийн нэрийг бас зарладаг юм.

	Агаарын парад эхлэхийн өмнөхөн хэдэн мөчийн түрүүнд нам засгийн удирдагчид хүрэлцэн ирлээ. Тэднийг тагт дээр гарч ирэхэд алга ташин баяр хүргэв.

	Баярын ажиллагаа эхлэв. Сүлд дууллын эгшиг баясгалантай цуурайтаж, индрийн өмнүүр холбооны бүгд найрамдах улсуудын далбааг хийсгэсэн ЯК-12 онгоцнууд нам өндрөөр өнгөрөв.

	Сургууль-дадлагын ЯК-уудаар спортын олон нисгэгчид гарч ирэх үед их буугаар ёслолын буудлага буудаж эхлэв. Дараа нь агаарын спортын охид, хөвгүүд, цэргийн нисгэгчид олуулаа буюу ганц нэгээрээ янз бүрийн сонирхолтой номер хийж үзүүлнэ. Харин Микоян бид хоёр юу ч анзаарсангүй, юуг ч сонирхсонгүй, зөвхөн өөрсдийнхөө анхны тийрэлтэт онгоцнууд гарч ирэхийг л хүлээж байв.

	Хүсэн мөрөөдсөн мөч ирлээ! Нислэгийн талбайн дээрх тэнгэрээс сүүлчийн онгоц холдон зайлах үед: зохион бүтээгч Яковлевын бүтээсэн тийрэлтэт онгоц индэрт ойртож байна гэж нэвтрүүлэгч зарлав. Энэ мөчид аэродромын захад нэгэн хар цэг, намхан өндөрт түргэн ойртож байгаа нь үзэгдэв. Дорхноо би танил дүрсийг ялгаж ажиглав. Индрийн өмнөхнөөр тийрэлтэт онгоцны исгэрэн шунгинах дуу татуулан Иванов ЯК-15-аар өнгөрөхөд, бас хэдэн секунд болоход МиГ-9 мөн тэгж өнгөрөв.

	Аэродром дээр алга нижигнэж, хүмүүс малгайгаа дээш шидэлж, бүх нийтээр баяр хөөр боллоо! Хамаг бие махбод минь асар их, юутай ч зүйрлэмгүй, үнэхээрийн баяр баясгаланд умбаж бил ээ! Алсыг ширтэхэд нүднээ цийлгэнэн бүрхсэн нулимс дээр, сэтгэл хөдлөн баярласны нулимс давхар бүрхэв. Артем бид хоёрыг таних танихгүй олон хүн тойрч баяр хүргэж, тэврэн үнсэж билээ. Харин сэтгэл хөдөлснөөс болоод бидний хөл гуйвж байв. Бие махбод гүйцэд суларч, эргэн тойрны бүх юм танигдахаа байж, манан дотор хөвөх шиг болно. Харин машинаа тэртээ холоос бэлдэж агаарт нисгэж байгаа Адлер маань Ивановыг энэ нислэгээс буцаж ирэхийг хүлээж, юу бодож байгаа бол? гэсэн бодол сэтгэлд орно. Ажилдаа хайр дуртай, хамт ажиллагч, урам санаачилгатай анд нөхрөө хайрлах сайхан бүхэн миний зүрх сэтгэлд тусна.

	Манай хамт олны олонх ажилтнууд, ер нь ЯК-15 онгоцонд их хүч, бүтээлч эрчээ оруулсан хүн бүхэн энэ дурсгалт, аз жаргалант өдрийг сэтгэл хөдлөн өнгөрүүлсэн гэдэгт би итгэж байсан үүнд: их мэдлэгтэй инженер Кирилл Александрович Вигант, Сергей Гаврилович Кулагин, бас Борис Львович Кербер зэрэг миний дотнын туслагч нар, зохион бүтээх товчооны хамгийн ахмад ажилтан Константин Синельщиков, хамгийн ахмад зохион бүтээгч Виктор Васильевич Шелепчиков, манай тооцооны бүх ажлыг хийдэг, асар их мэдлэг, авьяастай Сергей Яковлевич Макаров бас эрдэм шинжилгээний ажил болон лабораторийн судалгааны удирдагч — Клавдия Сергеевна Кильдишева, албан тушаал нь үйлдвэрийн дарга боловч үнэн хэрэг дээрээ үйлдвэрлэлийн амин сүнс болсон Анатолий Сергевич Безбородов, намын зохион байгуулагч Александр Александрович Воропанов, слесарийн цехийн дарга Алексей Алексеевич Жиров, бас Павел Иванович Поздняков, Михаил Семенович Максимов зэрэг олон хүмүүс тэгж байсан байх.

	Хэчнээн гайхамшигтай, сайн хүмүүс гэж санана! Манай нийт нөхөрсөг, хачин бат нягт хамт олныгоо төлөөлөн аз жаргал, баяр бахдал бадарсан энэ мөчид баярласнаа тэдэнтэй хуваалцаж цөмийг үнсэн тэврэх юм сан гэж бодогдоно.

	Парад дуусав. Бүгд тарцгаалаа. Би гэртээ харьж шууд орондоо ороод үхсэн юм шиг таг унтлаа.

	Парадын маргааш нь Микоян бид хоёрыг Кремльд дуудлаа. Их юм ярьсан ч үгүй бидний амжилтад баяр хүргээд Артем Иванович Микоян, орлогч сайд Петр Васильевич Дементьев хоёрыг нэн даруй нэг завод дээр оч, намайг мөн нэг орлогч сайд Александр Иванович Кузнецовтой өөр нэг завод дээр оч гэв. Октябрийн баяраар болох Улаан талбайн агаарын парадад зориулан ЯК-15, МиГ-9 онгоцыг тус бүр 10—15-ыг хийж, шалгалт нислэг хийхийг бидэнд даалгав. Даалгаврыг дуустал биелүүлээгүй цагт Москвад битгий буцаж ирээрэй гэж хэлсэн юм.

	Баяр болоход дөнгөж хоёр сар хагас үлдээд байгаа, гэтэл олноор нь үйлдвэрлэх заводод зориулсан олигтой зураглал ч бидэнд байсангүй. Биелүүлэхийн аргагүй үүрэг мэт байв. Гэвч: «Хэрэгцээтэй зүйлээр харамгүй тусална» гээд ямар ч тайлбар сонсохгүй байлаа.

	Удааширч болохгүй учраас гурав дөрөв хоногийн дараа олон тооны зохион бүтээгч, үйлдвэрлэгчид олноор нь үйлдвэрлэх завод орохоор нислээ. Москвад бүх зохион байгуулалтын асуудлыг дуусгаад би ч бас тийшээ нисэв.

	Олноор нь үйлдвэрлэх зураглалыг бэлтгэхийн тулд хэд хэдэн сар хэрэгтэй болохоор, машинаа туршлагын зураглалаар, өөрөөр хэлбэл анхны туршлагын ЯК-15-ыг хийсэн тэр зураглалаар хийхээр шийдсэн юм.

	Тэр хотын гэрлээр хувилагч бүх аппаратыг хэдэн өдрийн турш зураглал буулгах ажилд дайчилсан юм. Зураглалыг уртаашаа 20 иж буюу 50—60 мянган ширхэг хэвлэх ёстой байв.

	Үүний зэрэгцээгээр манай зохион бүтээгч, ажилчид хэрэгцээт материал, төхөөрөмж бэлдэх ажлыг тус заводын цех бүрд хийж эхэлсэн юм. Олон юм дээр техникийн талаар хар зориг гаргах хэрэгтэй болсон бөгөөд тэгж зориглосон нь зөв болж билээ. Хэдийгээр зарим зүйлийг дахин хийхэд хүрч байсан авч, бүхэлдээ маш их цаг хэмнэсэн юм.

	Гэхдээ хамаг юм бол олноор нь үйлдвэрлэдэг завод болон зохион бүтээх товчооны ажилтнуудын шударга үнэнч хандахаас шалтгаалах ёстой байлаа. Гэвч хүмүүс урьд хожид үзэгдэж харагдаагүй их урам зоригтой ажиллалаа. Цехүүдэд өдөр өнгөрөх бүр манай тийрэлтэт онгоцнууд яг төлөвлөгөөнийхөө дагуу хийгдэж байв. Эрхэлсэн ажлаа гарамгай мэддэг, хамт олон болж нэгдсэн, бас тэгээд хүч чадалдаа итгэдэг хүмүүсийн бололцоо хязгааргүй мэт санагдана.

	Александр Иванович Кузнецов өглөө бүр цехүүдийн ажлын явцыг шалгахын тулд товчхон зөвлөгөөн хийнэ. Илүү үг яриа ер гаргалгүй, зөвхөн графикийн биелэлтийг ярилцана. Хугацаа тасалдуулбал гүйцэх график зохионо. Хоногийн графикаа биелүүлсэн цехийн дарга нарыг урамшуулах зорилгоор шагналын систем тогтоов. График тасалдуулбал цехийн дарга нар бие бие рүүгээ чихэж ер болохгүй, хоёулыг нь шагналаас хасна. Ажилчдад шагналын дэвшилт цалин олгож байлаа.

	Ажил эхлээд дөрвөн долоо хоноход угсрах цехээс анхны машиныг гаргалаа. Түүнийг задалж, тусгай хайрцагт хийгээд Москва руу түргэн галт тэргээр илгээв.

	10-р сарын 5-нд хоёр дахь онгоц гарч, харин 10-р сарын 21-нд Москва руу сүүлчийн арван тав дахь ЯК-15-ыг ачуулж билээ.

	Хэрэв бид ид шидэд итгэдэг сэн бол үүнийг ид шид гэж нэрлэж болохоор юм. Гэвч бид ид шидэд итгэдэггүй, хүний ажил бүтээлд итгэж байсан бөгөөд тэр алтан гарт хүмүүс бараг биелэгдэмгүй санагдаж байсан зүйлийг ид шид мэт болгосон юм.

	Москвад бидний машиныг, түүнчлэн бас л яг хугацаанд нь бэлтгэж, шалгуулахаар ирүүлсэн МиГ-9-үүдийг шалгах ажил аэродром дээр зай завсаргүй явагдах байв.

	Энэ өдрүүдэд аэродром дээр ер бусын хачин үзэгдэл болж, сэнсгүй, нүдэнд дасаагүй онгоцнууд шугам дээр өрөөстэй зогсоно. Тэдгээрийн дэргэд цэрэг, энгийн нийлсэн олон механикч, нисгэгчид ажиллана.

	11-р сарын 7 гэхэд бага хугацаа үлдсэн, гэвч бүх машинд шалгалт нислэг хийх, парадад оролцох цэргийн олон нисгэгчдийг тэр онгоцоор нисгэж сургах хэрэгтэй байв.

	Арван нэгдүгээр сарын 7-ны өглөө эрт, бүх машин маань Москвагийн дэргэдэх нэг аэродромын шугам дээр зогсож, нисгэгчид нь дохио өгмөгц нисэхэд зэхчхээд бүхээг дотроо сууж байв. Цэргийн бүх нисгэгчдийг нислэгт бэлдэж амжсан, нисгэгч бүр өөрийнхөө онгоцоор хэдэн удаа ниссэн, тэр ч байтугай бүгдээрээ жагсаал нислэгийн сургууль хийсэн байв. Энэ бол гайхамшиг биш гэж үү?

	Гэтэл 1946 оны 11-р сарын 7-нд өтгөн манан татаж тийрэлтэт ЯК-15, МиГ-9 онгоцнуудыг нисгэхийг төдийгүй агаарын бүх парадыг болиулахаас өөр аргагүй болсон нь харамсалтай байв.

	Тэгээд 1947 оны 5-р сарын 1-нд эх орныхоо анхны тийрэлтэт онгоцнуудын нисэхийг москвагийнхан сая анх удаа харж билээ.

	Гэхдээ 1946 оны 11-р сарын 7, 1947 оны 5-р сарын 1-ний хоорондох хугацаа талаар өнгөрсөнгүй; энэ саруудад олноор нь үйлдвэрлэдэг заводууд ЯК-15, МиГ-9 онгоцнуудыг олон тоотой үйлдвэрлэж, Цэргийн нисэх хүчний жагсаалын ангиудад тийрэлтэт онгоцоор нисэх явдал ердийн үзэгдэл болсон байв. Нисгэгчид тийрэлтэт онгоцонд итгэж, түүнээс айх зүйл огт байхгүй гэж мэдэж авсан юм.

	1947 оны 5-р сард ЯК-15 онгоц улсын албан ёсны шалгалтыг туулав. Энэ бол улсын шалгалтыг сайн үнэлэлттэй давж, зэвсэглэлд орсон зөвлөлтийн анхны тийрэлтэт онгоц байв.

	1947 оны хавар тийрэлтэт онгоцны хөгжилд бас нэг үе шат болсон өөр нэг үйл хэрэг боллоо. Нэрт туршин нисгэгч генерал Петр Михайлович Стефановский ЯК-15 онгоцоор уран нислэгийн бүх маягийг зоригтой хийж билээ.

	Мөн тэр 1947 онд Тушинод болсон парад дээр цугларсан олон хүн болон гадаадын цэргийн атташе нарын өмнө цэргийн нисгэгч Иван Полунин ЯК-15 онгоцоор дээд нислэгийн маягуудыг хийж үзүүлэв.

	1948 оны парад дээр Зөвлөлт Холбоот Улсын хошоо баатар Евгений Яковлевич Савицкийн командалсан таван ЯК-15 онгоцоор тийрэлтэт сөнөөгч онгоцны хэсгийн жолоодлогыг анх удаа харуулж билээ.

	Тийрэлтэт онгоцнууд манай нисэх хүчний өдөр тутмын амьдралд бат нэвтэрсэн явдал бол нисэх хүчний аж үйлдвэрийн инженер, ажилчдынхаар барахгүй, бас манай туршин нисгэгч нарын гавьяа байлаа.

	1948 онд ЗСБНХУ-ын Дээд Зөвлөлийн Тэргүүлэгчид нисэхийн шинэ тийрэлтэт техникийг эзэмшихэд гарамгай гавьяа байгуулж шалгарсан дөрвөн туршин нисгэгч — Петр Михайлович Стефановский, Михаил Иванович Иванов, Иван Евграфович Федоров, Иван Тимофеевич Иващенко нарт Зөвлөлт Холбоот Улсын баатар цол шагнасан юм.

	Зөвхөн нэр дурдсан нөхдөөр барахгүй, бас XX зууны шинэ техникийг түргэн эзэмшсэн бүх туршин нисгэгч, цэргийн нисэх хүчний нисгэгч нарын гавьяаг үнэлж байгаа явдал гэж үзээд бид бүгдээрээ энэ үйл явдалд их баярлаж билээ.

	Зөвлөлтийн анхны тийрэлтэт МиГ-9, ЯК-15 онгоцнуудын түүх товчдоо ийм байна.

	Одоо 1946 оны хаврыг эргэж үзье.

	1946 оны 4-р сарын 2-нд Нисэх хүчний аж үйлдвэрийн Яамны сайд Михаил Васильевич Хруничев бид хоёрыг манай нисэх хүчний хөгжлийн хэтийн төлөвт зориулсан зөвлөгөөнд оролцуулахаар Сталин дуудсан юм. Саяхан Германы зөвлөлтийн бүс дэх нутаг дээрх олзлогдсон нисэх техникийг судлах комиссыг даргалж явсан дүнгээ би энэ зөвлөгөөн дээр тодорхой мэдээлэв.

	Бидний хувьд хамгийн үнэ цэнтэй, сонирхолтой зүйл бол нэгэнт бид бүхний мэдэж байсан ЮМО болон БМВ хөдөлгүүр юм гэж би илтгэв.

	Дорнод Германд ажиллаж байсан германы мэргэжилтнүүдийг нисэхийн заводуудад ашиглах бололцооны тухай асуудал зөвлөгөөний явцад гарч ирэв.

	Ийм арга хэмжээ авах нь зүйтэй гэдэгт эргэлзэж байгаагаа Хруничев бид хоёр хэллээ. Манай эрдэм шинжилгээний институтүүдэд хийж байгаа манай цоо шинэ шинжилгээний нууцыг задлуулах хэрэггүй гэж бид хоёр үзсэн юм. Яагаад гэвэл, зөвлөлтийн институтүүдийн бааз дээр эрдэм шинжилгээний өргөн туршилт хийхгүй бол германы мэргэжилтнүүдийн үйл ажиллагаа үр дүнгүй болох байв. Тэгэхлээр тэд юу ч хийж чадахгүй байлаа.

	Гэвч энэ саналыг хүлээж авсангүй. Намайг орлогч сайд гэж үзэхээсээ зохион бүтээгч гэдэг талаас нь илүү анхаараад, германы эрдэмтэн, зохион бүтээгчдийн өрсөлдөөнөөс болгоомжлохдоо, энэ асуудалд зарчимч байдлаар хандах талаар учир дутагдалтай байна гэж үзэж байсан бололтой.

	Гэлээ ч гэсэн германы мэргэжилтнүүд Зөвлөлт Холбоот Улсад хүрэлцэн ирсэн бөгөөд хэдийгээр ихээхэн хөрөнгө мөнгө үрсэн авч тэднийг ашиглах гэсэн оролдлого нааштай үр дүнд хүрээгүй нь илэрхий билээ.

	Бидний хамгийн гол зорилго бол өөрийнхөө тийрэлтэт хөдөлгүүрийг түргэн хийх явдал мөн гэж Хруничев бид хоёр илтгэв. Энэ үзлийн үүднээс хэдийгээр хуучирч, ямар ч хэтийн төлөвгүй болсон авч германы ЮМО, БМВ гэдэг хөдөлгүүрүүд манай анхны тийрэлтэт онгоцоор нислэгийн туршлага хуримтлуулахад бас ч ашиг тустай байв. Эдгээр моторыг эх орны тийрэлтэт хөдөлгүүр хийх хүртэлх, шилжилтийн үеийн хөдөлгүүр болгон ашиглах хэрэгтэй байв. Тэр үед эх орны тийрэлтэт хөдөлгүүр хийх ажил өрнүүн явагдаж байсан юм.

	Бид бас «Дервент», «Нин» гэдэг тийрэлтэт хөдөлгүүрүүдийг худалдан авах санал тавьсан юм. Олон шаттай голтой компрессор бүхий хөдөлгүүрийг бодвол төвөөс зугтаах компрессортой энэ хөдөлгүүрүүд бүтцийн хувьд жирийн, ашиглалтын хувьд хамгийн сайн талтайгаа харуулсан юм.

	Сталины бодлоор энэ нь хөнгөн гоомой санал байсан учир их гайхаж: — Ямар тэнэг амьтан өөрийнхөө нууцыг худалдах юм бэ! гэв.

	Гэвч «Нин», «Дервент» хөдөлгүүрүүд нэгэнт нууц биш болсон, хэвлэлд өргөн сурталчилж байгаа бөгөөд англичууд тэр моторуудыг үйлдвэрлэх зөвшөөрлийг нэлээд оронд худалдсан гэдгийг би тайлбарлав.

	Мөн энэ зөвлөгөөн дээр манай оронд тийрэлтэт хөдөлгүүр үйлдвэрлэх хөгжлийн явцыг дор дурдсан янзаар тогтоосон юм.

	Нэгдүгээр шилжилтийн шат — туршлага хуримтлуулахын тулд олзлогдсон ЮМО, БМВ хөдөлгүүрүүдийг ашиглах.

	Хоёрдугаар шат — 1600 килограмм татдаг «Дервент», 2200 килограмм татдаг «Нин» хөдөлгүүрүүдийг эзэмших.

	Гуравдугаар шат: зохион бүтээгч В.Я. Климов, А.А. Микулин, А. М. Люлька нарын тийрэлтэт хөдөлгүүр хийх ажлыг зүйл бүрээр түргэтгэхээр шийдэв. Гэтэл дурдсан зохион бүтээгчдийн бүх хөдөлгүүр нь бүр тэр үед олон жилийн хэтийн төлөвтэй, бас тэгээд 3—8 тонн татах тооцоотой байлаа.

	Эх орны үйлдвэрийн тийрэлтэт онгоцыг хөгжүүлэх хэтийн төлөвийг ерөнхий баримжаагаар зураглан төлөвлөсөн бөгөөд тэр нь тав — зургаан жилийн дотор доорх байдлаар биелэгдсэн юм.

	Нэгдүгээр шатанд — бүр тэр үед ЮМО-004 ба БМВ-003 (манай томьёогоор РД-10 ба РД-20): олзолсон хөдөлгүүрийн бааз дээр үйлдвэрлэсэн РД-10 гэдэг нэг хөдөлгүүрт ЯК-15 ба РД-20 гэдэг хоёр хөдөлгүүрт МиГ-9 сөнөөгч онгоцнууд орно.

	Хоёрдугаар шатанд, — «Дервент» ба «Нин» (манай томьёогоор РД-500 ба РД-45) хөдөлгүүртэй тийрэлтэт онгоцнууд орно. Энэ бол 1947—1949 онд туршлагын байдлаар хийж шууд олноор нь үйлдвэрлэж эхэлсэн «МиГ-15» (РД-45 хөдөлгүүртэй), ЛА-15 ба ЯК-23 (РД-500 хөдөлгүүртэй) нэг моторт сөнөөгчид ба ИЛ-28 (РД-45 хөдөлгүүртэй) 2 моторт бөмбөгдөгч байсан ба бас ТУ-14 гэдэг 3 моторт бөмбөгдөгч байв.

	1948 оны 12-р сард С. А. Лавочкины ЗБТ-ны туршилтын «176» гэдэг 45° сум хэлбэрийн далавчтай тийрэлтэт онгоцоор өндөр алдаж нисэхэд дууны хурданд анх хүрсэн юм.

	Тийрэлтэт сөнөөгч онгоцнуудын дотроос А. И. Микояны МиГ-15-ыг өргөн, маш олноор нь үйлдвэрлэж байв. Энэ онгоцны далавч сүүл анги сум хэлбэртэй, гурван дугуйтай, битүү бүхээгтэй, их хурдтай нисэж байхад онгоцноос аюулгүй үсрэх зорилгоор нисгэгчийн суудлыг шиддэг хийсэн байв. 2270 килограммын таталттай РД-45, дараа нь 2700 килограммын таталттай ВК-1 гэдэг тийрэлтэт хөдөлгүүрийг нисгэгчийн бүхээгийн ар талд байрлуулсан юм. Онгоцны зэвсэглэл нь 37 миллиметрийн нэг, 23 миллиметрийн хоёр их буутай байлаа. Хэрэгцээ гарвал онгоцны далавчны доод талд түлшний нэмэгдэл лааз буюу бөмбөг зүүж болно.

	МиГ-15-ын тасрах хүнд нь 4800 килограмм бөгөөд цагт 1050 километр хурдалдаг байв.

	МиГ-15 онгоцнууд Солонгост анх байлдаан үзэж америкийн «Сейрб» онгоцноос давуу болохоо харуулжээ.

	МиГ-15 нь зөвлөлтийн сөнөөгч нисгэгчдийн хамгийн хайртай бөгөөд олноор үйлдвэрлэгдэгч онгоц болсон билээ.

	1948 онд С. В. Ильишиний цагт 900 километр хүртэл хурдалж, нэг тонн бөмбөг зүүж, 2400 километр хол ниссэн фронтын бөмбөгдөгч ИЛ-28 гэдэг онгоцыг шалгаж эхлэв. Энэ онгоцны хамгаалах зэвсэглэл нь 23 миллиметрийн 4 их буу байлаа. Хүнд нь 21,2 тонн, ИЛ-28-ын далавч нь трапец, сүүл анги нь сум хэлбэртэй байв. Хоёр хөдөлгүүрийг нь далавчны хөндийд байрлуулж загасан хэлбэртэй бүрээсээр битүүлсэн бөгөөд шатахууны зөөлөн хийцтэй лаазнуудыг их биеийн дотор байрлуулсан юм. Энэ онгоц угсарч эвлүүлэхэд жирийн жолоодоход хөнгөн учраас бусад онгоцноос гойд ялгарч байлаа. ИЛ-28 бол ПЕ-2, ТУ-2 гэдэг поршинт бөмбөгдөгч онгоцнуудын нэр төртэй залгамжлагч байлаа.

	Гуравдугаар шатанд — хожим эх орныхоо анхны тийрэлтэт хөдөлгүүрийг түшиглэн бүтээсэн МиГ-19 гэдэг сөнөөгч, тосон сөнөөгч ЯК-25 болон бөмбөгдөгч ТУ-16 гэдэг онгоцнууд гарсан билээ.

	Фронтын сөнөөгч МиГ-19 бол ЗСБНХУ-д анх удаа олноор нь үйлдвэрлэсэн дуунаас илүү хурдтай онгоц, түүний хамгийн их хурд нь цагт 1450 километр байв.

	Энэ бол сум хэлбэрийн 45° өнцөгтэй, их биеийн дунд байрласан далавчтай, өндрийн жолоо нь бүхэлдээ эргэдэг онгоц байлаа. Их биеийн сүүл ангид голтой компрессор бүхий РД-9Б гэдэг хоёр хөдөлгүүр байрлуулсан юм. Хөдөлгүүрүүд нь тус бүрдээ хүч нэмэгдүүлэн ажилладаг 3250 килограммын таталттай юм. Түлшний лааз нь их биеийн дотор байрлах бөгөөд бас далавчных нь дор нэмэгдэл лааз дүүжилж болно. Буухад гүйлтийг багасгах зорилгоор тоормослох шүхэр хэрэглэнэ. Онгоцны жолоодлогод шингэн хүч нэмэгдүүлэгч хэрэглэл, цахилгаан механизмыг өргөн хэрэглэнэ. МиГ-19-ийг 30 миллиметрийн гурван их буугаар зэвсэглэжээ. Янз бүрийн нэмэгдэл зэвсгийг далавчны дор зүүхэд энэ онгоцыг тактикийн зориулалтад ашиглах боломж дээшилнэ.

	1949—1951 онуудад ЗСБНХУ-д анхны ямар ч агаарт нисдэг шөнийн тосогч онгоц хийх үүргийг А. И. Микоян, С. А. Лавочкин нарын зохион бүтээх товчоо түүнчлэн манай ЗБТ-д тавьсан юм. И-320, ЛА-200, ЯК-25 гэдэг онгоцнуудыг хийгээд шалгасан юм. Нягт нарийн шалгаж нислэг-тактикийнх нь шинжүүдийг харьцуулан үнэлсний дараа хайгуулын, ямар ч агаарт нисдэг тэр үедээ тийрэлтэт онгоцны дотроос хамгийн удаан хугацаанд нисдэг байсан ЯК-25 гэдэг тосогч онгоцыг зэвсэглэлд авсан юм.

	Энэ онгоцонд хүчирхэг радио локац, радио-техникийн тоноглол тавьснаар түүнийг ямарваа агаарт, хэзээ ч хэрэглэх бололцоо хангагдсан юм. Хоёр хөдөлгүүрийг нь далавчны дор байрлуулснаар их биеийн дотор радиолокатор, их хэмжээний шатахуун, хоёр нисгэгчийг байрлуулах зайтай болсон юм. Энэ онгоцонд маш сонин бүдүүвчээр унадаг дугуйн хөнгөн дугуйг хэрэглэсэн юм. Багтаа хоёр хүнтэй болсноор онгоцны байлдааны ажиллагааг маш хөнгөвчилж өгөв. ЯК-25-ын бүдүүвч нь цаашид хөгжүүлэх их бололцоотой байсан учраас янз бүрийн зориулалттай дуунаас хурдан ЯК-28 онгоцны бүхэл бүлэг гэр бүл бий болгоход суурь болж өгсөн юм.

	А. Н. Туполевын ТУ-16 гэдэг онгоцонд тус бүрдээ 8750 килограммын таталттай АМ-3 гэдэг хоёр моторыг далавч их биеийн уулзвар дээр байрлуулсан юм. 70 орчим тонн жинтэй ТУ-16 бол 5000 километрийн холд 3 тонн бөмбөг зөөж чадах байв. Хамгийн их хурд нь цагт 1000 километр шахаж байлаа.

	Багийн 6 хүн нь 23 миллиметрийн долоон их буугаар зэвсэглэжээ. Хожим нь ТУ-16 дайсны АЭХ бүсэд орохгүйгээр газрын байг устгаж чаддаг сүртэй пуужин зөөгч болж хувирсан юм. ЦНХ-д эзэмшиж, маш өндөр найдвартай болгосон ТУ-16 хожим зөвлөлтийн анхны суудлын тийрэлтэт ТУ-104 гэдэг онгоц гаргах суурь болж өгсөн юм.

	Тийрэлтэт хөдөлгүүр хийх талаар гарамгай амжилт олсны үрээр манай оронд тийрэлтэт онгоцны үйлдвэрлэл өрнүүн хөгжсөн юм.

	Харин эх орны тийрэлтэт хөдөлгүүрүүд бол зохион бүтээмжийн бүдүүвчийн хувьд ч гаргах таталтын хувьд ч тэр үеийн гадаадын хөдөлгүүрүүдтэй зүйрлэшгүй илүү байсныг тэмдэглэх хэрэгтэй юм.

	Манай оронд тийрэлтэт нисэх хүчин үүсэн бий болж, хөгжсөн тухай ийм л юмыг товч дурдах гэсэн билээ.

	Бидний амжилтыг бууруулах, биднийг зөвхөн хуулбарлагч, Өрнөдийн туршлагыг ашиглагчид мэтээр дүрслэх гэсэн зорилгоор Өрнөдөд дэлгэрсэн домгоос энэ бүгд маш ялгаатай байгаа биз дээ. Өрнөдийн орнуудын улс төр, цэргийн зүтгэлтнүүд оросын шинжлэх ухаанд ямагт тоомсоргүй ханддаг байв. Үүнчлэн манай нисэх хүчнийг хоцрогдмол, оросын инженер, эрдэмтдийг ямар нэгэн шинэ сонин зүйл бүтээх чадваргүй гэж үздэг байлаа. Манай ямар ч амжилтыг гаднын аль нэгэн загварыг хуулбарласан зүйл гэж тооцно. Ингэж үл тоомсорлох явдал нь зөвлөлтийн инженерүүд германыхаас илүү сайн онгоц хийснийг гунигт туршлагаасаа сэнхрэн ойлгосон гитлерчүүдэд маш гарз хохиролтой болсон юм даа.

	Дайны дараа ч тийрэлтэт нисэх хүчинд шилжиж ороход бас тийм болсон юм. Энэ талаар америкийн Ричард Стокуэлл «Зөвлөлтийн агаарын хүчин» гэдэг номдоо зөвшөөрөн хүлээсэн нь сонирхолтой үүнд:

	«Оросууд тийрэлтэт онгоцнуудыг ЦНХ-ний зэвсэглэлд 1947 онд хүлээн авангуут үзүүлдэг болов. Өрнөдийн орнуудын цэргийн төлөөлөгчид Москвад нисэхийн баярын өдөр, бас Дорнод Герман, Польш зэрэг оронд тэр онгоцнуудыг харсан юм. Гэтэл МиГ-9, ЯК-15 онгоцнуудыг Өрнөдөд хэн ч гойдын сонирхсонгүй... 40-өөд оны сүүлчээр оросууд тийрэлтэт нисэх хүчний салбарт асар гайхамшигт дэвшилтэд хүрсэн боловч, Өрнөдөд энэ талаар хэн ч анхаарахгүй байв» гэжээ.

	«Оросын ганц армиас нь эмээсхийнэ үү гэхээс биш хоцрогдсон цэргийн нисэх хүчнээс нь айх явдалгүй» гэж Өрнөдийн зүтгэлтнүүд үзэж байлаа. Зөвхөн Солонгосын дайнд цөөн тооны МиГ-15 сөнөөгч онгоцыг цоо шинэхэн тийрэлтэт сөнөөгч Норт Америкен «Сейбр»-ийн эсрэг хэрэглэснээр зөвлөлтийн шинжлэх ухаан, зөвлөлтийн зохион бүтээгчид юу хийж чадахыг америкчүүд сайн ойлгох болсон юм. Гэтэл тэр үед ч тэднүүс өөрсдийгөө тайвшруулахын тулд биднүүсийг германы мэргэжилтнүүдийн тусламжийн ачаар олзлогдсон германы ямар нэгэн нууцыг ашиглаж амжилт олсон гэж тайлбарладаг болсон юм.

	Энэ бүгд бол арчаагүй дэмий зүйл!

	Дайны дараах үед нисэх хүчнийг хөгжүүлэх талаар цэгцтэй нарийн аргыг мөрдлөг болгож зөвлөлтийн нисэх хүчний аж үйлдвэрийн хүчин чадал өсөн нэмэгдсэн нь үр дүнгээ өгсөн юм.

	Бид 50-иад онд үнэхээр орчин үеийн байлдааны тийрэлтэт онгоцнуудыг асар олноор нь үйлдвэрлэж байсан. Үүнд:

	МиГ-19 — фронтын сөнөөгч онгоц

	ЯК-25 — агаар ямар ч байхад нисдэг шөнийн тосон сөнөөгч

	ИЛ-28 — фронтын бөмбөгдөгч

	ТУ-16 — холын бөмбөгдөгч

	Эдгээр онгоц бол тавиад оны эцэс хүртэл халаа болгож шинэ бүр ч сайжирсан пуужин зөөгч, хурдан, өндрийн машинуудыг хийх хүртэл Зөвлөлт Холбоот Улсын агаарын хүчний үндсийг бүрэлдүүлж байсан юм.


«НИСДЭГ ВАГОН»

	Манай зохион бүтээх товчоо гучин жил болохдоо гол төлөв сөнөөгч болон сургууль-дадлагын онгоц хийж байлаа. Иймээс манай хамт олныг «нисдэг вагон» гэдэг асар том нисдэг тэрэг хийсэн тухай сонинууд мэдээлэхэд манайд ч, гадаадад ч нисэхийн мэргэжилтнүүд маш гайхсан юм.

	«Нисдэг вагоныг» хийсэн түүх бол нэлээд ер бусын түүх байгаа юм.

	1952 оны зуны сүүлчээр намайг Кремльд дуудлаа. Би тэнд Туполев, Ильюшин нартай бас нисдэг тэрэгний зохион бүтээгч Миль, Камов, Братухин нартай дайралдав. Уригдагсдын бүрэлдэхүүн ийм хачин тохиргоотой байгаад би их гайхлаа. Яагаад гэвэл нисдэг тэрэг онгоц хоёрын хооронд нийтлэг зүйл маш бага бөгөөд нисдэг тэрэг, онгоц зохион бүтээгчид хоорондоо ховорхон дайралддаг юм.

	Гэвч зөвлөгөөн эхэлмэгц хамаг юм ил боллоо. Манай орон том хэмжээний нисдэг тэрэг хийх талаар хоцрогдож байгааг хэрхэн арилгах тухай зөвлөх гэж биднийг урьсан юм санжээ. Үнэндээ бид тэр үед нисдэг тэрэгний талаар Америкийн Нэгдсэн Улсаас хоцрогдсон байлаа. Энэ салбарт ажиллаж байгаа зохион бүтээгчдийн хүчин хангалтгүй байгаа болохоор онгоцны туршлагын зохион бүтээх хамт олныг хийж дасаагүй ажилд нь оролцуулж, том олон суудалтай нисдэг тэрэг хийхэд туслуулах гэж засгийн газар шийдсэн гэж бидэнд хэлэв.

	Энэ зөвлөгөөн дээр нисдэг тэрэг хийх талаар олон жил ажилласан Михаил Леонтьевич Миль үг хэлэв. Михаил Леонтьевич нэгэнт боловсруулчхаад байсан төслөөр арван хоёр хүний суудалтай нисдэг тэрэг хийх тодорхой санал тавив.

	Онгоц бүтээгчдийн хувьд гэвэл энэ асуудал бол санамсаргүй зүйл байсан юм.

	Өөрсдийнх нь товчоод маш их ажилд дарагдсан бас тэгээд туршлага огт байхгүй учраас нисдэг тэрэг хийх ажилд оролцож чадахгүй гэж Андрей Николаевич Туполев, Сергей Владимирович Ильюшин нар мэдэгдлээ. Миний ээлж болоход бид бас л ажилд их дарагдсан гэхдээ нисдэг тэрэгний талаар бага сага төсөөлөл бий гэж хэлэв. Бид сүүлийн жилүүдэд туршилтын журмаар хоёр жижигхэн нисдэг тэрэг хийсэн юм. Хэрэв зарим туслалцаа үзүүлбэл том нисдэг тэрэгний ноорог төсөл хийх талаар бодож болох юм гээд нөхөдтэйгөө зөвлөж байгаад эцсийн хариу өгөх зөвшөөрөл гуйлаа.

	Биднүүст нэг хоног бодох хугацаа олгож билээ.

	Зохион бүтээх товчоондоо эргэж очоод ганц минут ч гарздахгүйгээр (бидэнд 24 цаг хүрэхгүй хугацаа үлдээд байв) бүр 30-аад онд автожир (нисдэг тэрэг) оролдож байсан Николай Кириллович Скржинский, онгоц бүтээх салбарын ахмад зүтгэлтэн Петр Дмитриевич Самсонов, маш туршлагатай инженер Леон Михайлович Шехтер зэрэг манай туршилтын нисдэг тэрэг бүтээхэд оролцсон зохион бүтээгчдийг яаралтай дуудлаа.

	Би учрыг тайлбарлаж өглөө. Биднүүс сайтар бодож тунгаалаа. Цөмөөрөө энэ ажлыг бүрхэг эмзэг гэж үзээд АНУ, Англид том нисдэг тэрэг хийхэд хэчнээн бэрхшээл учирсныг дурсан ярилцлаа.

	Гэвч нэгэнт засгийн газар тэгж байгаа болохоор бид нар хоёр сэнстэй, хорин дөрвөн суудалтай нисдэг тэрэгний төсөл боловсруулах ажилд орохоор шийдлээ. Бүдүүн тоймыг тооцоход төслийг бүтэн жилд багтааж болмоор байв.

	Ингэж шийдээд тарлаа.

	Маргааш нь дахиад Кремльд дуудлаа. Тэнд зохион бүтээгчдээс ганц Миль байлаа.

	Биднүүст ялангуяа над үнэхээр санаандгүй юм боллоо. Хоёр нисдэг тэрэг хийх тухай нэгэнт бэлдчихсэн засгийн газрын тогтоолын төслийг хянаж үзээд зөвлөгөө өг гэж Миль бид хоёрт хэлдэг байна. 12 хүний суудалтай, нэг мотортой, нэг ротортой нисдэг тэргийг Милийн зохион бүтээх товчоонд, хоёр мотортой, хоёр ротортой 24 хүний суудалтай нисдэг тэргийг манай зохион бүтээх товчоонд даалгав. Энэ хоёр нисдэг тэрэгний төслийг гаргаж, хийгээд шалгаж дуусгахад нэг жилийн хугацаа олгосон нь бидэнд хамгийн хэцүү зүйл байлаа.

	Үүний өмнөхөнтэй би нөхдийнхөө хамт бодоод үзэхэд ганц төслийг боловсруулахад жилийн хугацаа багадмаар байсан, гэтэл одоо бүх юмыг нэг жилд багтаа гэдэг байна. Ийм нарийн төвөгтэй зохион бүтээх асуудлыг шийдэхэд гурав-дөрвөн жилээс доошгүй хугацаа хэрэглэгдмээр байлаа. Миль бид хоёр хугацаан дээр нь маргах гэж оролдсон боловч уг ажил хэт нурсан болохоор цаашдаа хүлээж болохгүй гэж бидэнд тайлбарлаж билээ. Харамгүй тусална, тэгэхдээ тогтоосон нэг жилийн хугацаа бол эцсийн хугацаа тэгэхлээр хэлэлцээд нэмэргүй гэв. Тэгсээр байгаад Милийг үгэндээ оруулчихлаа, би ч гэсэн захирагдахаас өөр номгүй боллоо.

	Маргааш нь тогтоолд гарын үсэг зурж батлав. Нисдэг тэрэг дээр ажиллах гэж байсан хүн бүхэнд хугацаа нь аймаар бага санагдах бөгөөд «сайн санаатнууд» биднийг нурна гэж шууд зөгнөж байв.

	Гэвч бид авсан үүргээ хэрхэн биелүүлсэн тухай, ямар бэрхшээл учирч байсныг хэлэхийн наана нь «нисдэг тэрэгний түүхийн талаар цөөн үг дурдъя.

	Геликоптер буюу босоо гол дээр эргэлддэг сэнсний тусламжаар агаарт хөөрөх машин бүтээх санаа анх 450 жилийн өмнө Леонардо да Винчид төрсөн юм. Леонардо да Винчийн төслийн ноорог нь хадгалагдаж үлдсэн бөгөөд уг санаа бүрнээ зөв зүйтэй байсныг бид ойлгож болно.

	1754 онд бидний эх орон нэгтэй их хүн Михаил Васильевич Ломоносов шинжлэх ухааны Академийн хуралдаан дээр агаар мандлын дээд давхаргыг судлахад зориулсан «аэродинамик машины» төсөл гаргасан тухайгаа илтгэжээ. Ломоносов сэнсийг нь цагны механизмын пүршээр хөдөлгөдөг тэр машиныхаа загварыг ч хийсэн байв.

	Гэвч төсөл тэр ч байтугай загвар бол нэг хэрэг, харин нисдэг тэрэг хийх бол өөр хэрэг. Дөнгөж манай зууны эхээр хүн сэнсэн далавчтай аппаратаар агаарт хөөрч чадсан юм. Тухайлбал 1914 оны дайны өмнөхөн Орос оронд, МТДС-ийн агаарт хөвөгчдийн дугуйланд тэр үед оюутан байснаа дараа нь академич болсон Борис Николаевич Юрьевийн төслөөр анхны геликоптерыг хийсэн юм. Гэвч дайн энэ ажлыг тасалж, зөвхөн хувьсгалын дараа дахин сэргээсэн юм.

	1932 онд профессор Алексей Михайлович Черемухин АГДТИ-ийн зохион бүтээсэн нисдэг тэргээр 605 метр өндөрт нисэж дэлхийн рекорд амжилт тогтоож билээ. 30—40-өөд онд Америкийн Нэгдсэн Улсад зохион бүтээгч Сикорский, Пясецкий нар, Английн «Бристоль» пүүс нисдэг тэрэгний талаар шургуу ажиллаж байсан бөгөөд дэлхийн хоёрдугаар дайны дараа Англид ажилладаг болсон австрийн нэрт мэргэжилтэн Хаффнер «Бристоль» пүүсийн нисдэг тэрэгний төсөл зохиох ажлыг удирдаж байв.

	Нэг сэнстэй хэд хэдэн жижиг нисдэг тэрэг хийсэн Сикорский анх удаа хамгийн их амжилт олсон юм. Тэр нисдэг тэрэгний заримыг америкийн армийн зэвсэглэлд авч Солонгосын дайнд хэрэглэсэн юм. Бас Пясецкийн ажил бүтэлтэй болжээ. Тэр бээр дунд зэргийн даацтай нисдэг тэрэг хийсэн юм. Түүний «ажлын морь» гэдэг нисдэг тэргийг АНУ-ын десантын цэрэгт өргөн хэрэглэж байв.

	Англичууд нисдэг тэрэгний талаар бүтэл муухан байлаа. Хаффнер «Бристоль» гэдэг машинаа тамаа цайж байж маш удаан гүйцээсэн боловч, төрүүлсэн үрээ олноор нь үйлдвэрлэхийг үзээгүй юм. Яагаад гэвэл англичууд арга буюу Сикорскийн нисдэг тэргийг үйлдвэрлэх зөвшөөрлийг Америкаас худалдан авчээ.

	50-иад оны эхээр нийтээр мэдэх болсон америк, английн нисдэг тэргүүд 1 тонн хүртэл маш бага ачаа даадаг байв. Гагцхүү 2—3 тонны даацтай УН-16 гэдэг нисдэг тэрэгний төслийг боловсруулж байгаагаа «Пясецкий» пүүс өргөн сурталчилж байсан юм.

	Гэвч зохион бүтээгч Пясецкийд маш бүтэлгүй явдал тохиолджээ. Тэр машиныг маш удаан хийсэн юм. Түүнийг зохион бүтээгчид богинохон нисэхэд, намхан өндөрт тогтоход ч бий болдог чичиргээг арилгаж чадаагүй юм. 8 жил шургуу ажилласны эцэст УН-16-г нисгэж шалгах болсон авч, тэр бол бүтэлгүй машин байв. 1955 онд хорин нэг дэх удаагийнхаа нислэг хийж байгаад агаарт бут үсэрсэн юм.

	Пясецкий УН-16-гийн чичиргээтэй олон жил бүтэлгүй тэмцсэн, Хаффнер «Бристоль-173» гэдэг нисдэг тэрэгнийхээ чичиргээг арилгах гэж олон жил үрсэн юм. Чичиргээ бол бүх сэнсэн далавчит машинуудын хамгийн аймшигтай өвчин байлаа.

	Биднүүс ч нисдэг тэргээ зураглалыг гаргаж хийчхээд аэродром дээр нисгэж шалгахдаа үүнийг бас лавтай мэдсэн юм.

	Манай зохион бүтээх товчооны ажилтнуудад хурд, ганц хурд л хэзээ ямагт үндсэн зорилго болж байсан юм. Биднүүс шинэ шинэ онгоц хийж, он жил улирах бүрд өөрийнхөө онгоцыг улам их хурдтай болгох гэж эрмэлзэж байлаа. Гэтэл нисдэг тэргэнд бол гол нь хурд биш, харин ямар ч хурдгүйгээр агаарт тогтож газраас хүнд ачаа өргөх нь чухал юм.

	Биднүүс нисдэг тэрэгний өвөрмөц бүдүүвч сонгож авсан үүнд: хоёр сэнстэй тэгэхдээ сэнснүүдийг нь нисдэг тэрэгний голын дагуу байрлуулсан юм.

	Ийм бүдүүвч бол нэг ротортойг бодвол давуу талтай нь хожим нотлогдлоо. Яагаад гэвэл ийм нисдэг тэрэг тогтвортой, их ачаа даадаг, хамгийн гол нь ачааны бүхээг нь багтаамжаар хоёр дахин илүү болохоор их хэмжээтэй ачаа өргөж болдог юм...

	Сонгож авсан бүдүүвчийнхээ талаар бидэнд ямар ч туршлага байгаагүй болохоор бүх юмыг цоо шинээр эхлэх, олон ноцтой зүйлийг эрэлхийлэн судлах, эрдэм шинжилгээний хүнд хэцүү асуудлуудыг АГДТИ болон онгоцны моторын төв институтийн эрдэмтдийн тусламжтайгаар шийдвэрлэх хэрэгтэй болж билээ. Хамгийн сайн мэргэжилтэй хүмүүсийг цуглуулав.

	Зохион бүтээх туршлагыг эрдэм шинжилгээний гүнзгий судалгаатай хослуулсны үрээр бүдүүвчинд ч машины тусгай зангилаануудыг боловсруулахад ч том алдаанаас зайлсхийхэд тусалсан юм. Гэвч нисдэг тэргээ хийчхээд, шалгаж эхлэхэд өөрөөр хэлбэл бүх систем ажиллагч бүх хэсгийг хөдөлгөж эхлэхэд ийм нарийн машинд бүх юмыг онолын үүднээс урьдчилан харах боломжгүй нь ил болов.

	Жишээлэхэд хөргөлт гэх мэтийн асуудалтай холбогдсон олон шинэ асуудал гарч байв. Нисэж байгаа онгоц бол агаарын хүчтэй үлээлэгт цохиулж, хөдөлгүүр нь эрчимтэй хөрнө. Харин нисдэг тэрэг бол хүнд ачаа өргөчхөөд нэг байрандаа удаан зогсох хэрэгтэй. Ингэхлээр хөдөлгүүрийг албаар хөргөх ёстой болно.

	Тохиолдсон олон бэрхшээлийн дотроос чичиргээ л биднийг их зовоосон юм.

	Нисдэг тэрэг хийх үүргийн талаар Милийн болон манай ЗБТ-нд Нисэх хүчний аж үйлдвэрийн Яам их анхаарал тавьж байв. Янз бүрийн заводуудын хооронд өргөн хоршоолол байгуулав. Яам, өөр заводууд дээр нисдэг тэрэгний эд анги бэлтгэх явдлыг ямар ч саадгүй болгож өгөв. Ажил ч түргэн бүтэж байв.

	Нисдэг тэргээ даруй дөрвийг зэрэг хийсэн юм. Нэгийг нь лабораторид тооцооны бөх батыг шалгахад зориулсан. Хоёр дахийг аэродром дээр динамик шалгалт хийхэд зориулсан. Гурав, дөрөв дэхийг нисэх заводын болон улсын шалгалтад зориулсан юм.

	Дөрвөн нисдэг тэрэгний нэгийг шалгахад нааштай үр дүнтэй боллоо, гэхэд нөгөө гурвын аль нэгийг шалгахад согог гарахгүй гэх баталгаагүй байв. Жишээлэхэд эхнийх нь зохих тооцооны шалгалтыг амжилттай давж болох юм, давсан ч юм, харин хоёр дахь нь англи, америкийнх шиг хэдэн жилийн турш шалгагдаж гүйцээх ажил хийгдэж болох байв.

	Манай завод дээр хийгдсэн миний дурдсан шалгалтуудаас гадна машины зарим анги хэсгийг өөр завод, институтүүд дээр шалгаж байв.

	Жишээлэхэд хамгийн чухал агрегат болох даагч сэнсийг хийсэн моторын завод дээр нь шалгаж байв. Сэнсний алгуудын чичиргээ даах бэх батыг АГДТИ-д шалгаж, найдвартай эсэхийг нь мэдэх гэж 10 сая хүртэл эргүүлж байлаа. Моторын хэсгийг түлшний болон хөргөгч системийнх нь хамтаар ОМТИ-д шалгаж байв. Энэ бүх шалгалт үндсэндээ тогтоосон хугацаандаа сайн хийгдсэн юм.

	Ажиллах хугацаа тогтоох машин дээр л гол бэрхшээл гарсан юм. Хөдөлгүүр сэнс эхэлж ажилласан анхны цагаас аваад машин маань чичирч эхлэв. Сэнсний янз бүрийн эргэлт дээр чичиргээ ер засрахгүй байв. Чичиргээ нэг газарт арилгахад нөгөө газарт чичиргээ гараад ёстой хонх дуугарвал лам дуугарахгүй лам дуугарвал хонх дуугарахгүй гэгч болж билээ. Энд манайхнаас ёстой төмөр мэт тэсвэр, хатуужил шаардлаа. Гэвч энэ чичиргээг бидний өмнөх бэрхшээлтэй харьцуулбал ёстой юу ч биш байжээ...

	Нисдэг тэргийг нисгэхийн наана нь уяатайгаар ажиллах хугацаа тогтоохын тулд 300 цаг ажиллуулж бүх эд ангийн найдвартай эсэхийг шалгах ёстой байв. За тэгээд бид зохих 300 цагийг аль болох түргэн дуусгачих гэж оролдов.

	Энэ шалгалтын зовуурьтай нь гэвэл ямар нэг анги хэсэг эвдэрвэл хэдэн цаг ажиллаад эвдэрсэн нь хамаагүй дахиад тэг цагаас эхлэх ёстой байв. Тэгэхлээр бид шалгалтын цаг ахихад нэг талаар баярлах боловч нөгөө талаар: гэнэт нэг юм нь эвдэрчих вий? гэж улам сэтгэл түгшинэ.

	Ингээд 150 цаг ажилласны дараа бид хугацаа тогтоох машиныхаа чичиргээг арилгасан юм. Зорьсон 300 цагийн шалгалт ойртож ажилласан цаг тутмын дүн гарахад бид баярлаж байлаа. Бүх юм зүгээр болно гэдэг итгэл бүр баттай болж байтал гэнэт нэг өдөр аэродром дээрээс сандарсан хоолойтой хүн утасдаж:

	— Маш тусгүй юм боллоо! Хугацааны машин эвдрээд шатаж байна. Яах ч арга алга. Шалтгаан нь мэдэгдсэнгүй... гэв.

	— Хүмүүс яасан бэ?

	— Хүн зүгээр.

	Аэродром дээр даруйхан очлоо.

	Нүд халтирмаар юм харагдлаа. Шатчихсан бөөн юм сэнс нь мурийж эвхэгдэн энд тэнд шидэгдсэн байх бөгөөд хугацааны машинаас өөр юм юу ч үлдсэнгүй. Энэ машин дөнгөж 178 цаг ажилласан байв. Дахиад цоо шинээр эхлэх хэрэгтэй...

	Биднийг оролцуулан томоохон мэргэжилтнүүдээр бүрэлдсэн эвдрэл шалгах комисс эрсээр байгаад золгүй тохиолдлын шалтгааныг тогтоолоо. Хойд хөдөлгүүрийн арлын бэхэлгээний зангилаанууд удтал ажиллахад эвдэрч хойд мотор редуктор сэнстэйгээ урагшаа унахад сэнс нь машинаа цавчиж эхэлжээ. Бензиний хоолой тасрахад улайссан мотор дээр бензин асгарч гал гарчээ.

	Бүх юмаа дахина! гэж биднүүс цөм урам тасарч билээ.

	Ядахдаа шалтгааныг илрүүлсэн маань сайн боллоо. Арга хэмжээ авна дахиад тийм юм тохиолдохгүй. Түүнээс гадна 178 цагийн дотор судалсан зүйлүүд маань талаар өнгөрөхгүй. Ер нь энэ мэтийн дутагдлыг цаг тухайд нь илрүүлэхийн тулд хугацааны шалгалт хийж байгаа юм гэж би туслагч нараа тайтгаруулав

	Гэхдээ тайтгаруулах нэг хэрэг гэтэл би өөрөө ч сэтгэлээр их унасан юм. Хугацааны шалгалтыг давхар эрчимтэй эхлэх хэрэгтэй боллоо. Яагаад гэвэл биднүүс нисэж шалгах тэрэгнийхээ эхнийхээр нислэг эхэлчхээд байсан юм.

	Нисэж шалгахын тулд борт инженер, механик, радио холбоочдоос гадна туршин нисгэгч Сергей Георгиевич Бровцев, Егор Филиипович Милютичев нарын бүрэлдэхүүнтэй баг томилсон юм.

	Бровцев бол нисдэг тэрэгний маш туршлагатай туршин нисгэгч гэгдэж байсан, харин Милютичев бол залуу, авьяастай, туршин нисгэгчийн ажлыг дөнгөж эхэлж байгаа хүн бөгөөд Бровцев, Милютичев хоёрыг ингэж хослуулсан явдал маш зөв болсныг хожим мэдсэн юм.

	Эхний удаа жаалхан нисчхээд Бровцев, Милютичев хоёр нисдэг тэрэгний тухай сайн сэтгэгдэл илэрхийлэв. Гэхдээ энэ бол үсрэх, ойрмог нисэх, газар дээр 5—10 метр хөндий зогсох төдийхөн байлаа.

	Нисгэгчид машиныг нэгд нэгэнгүй мэдэж авахын тулд түүнийг нягт нарийн судалж байв.

	Ингэж шалгах бүрд нисдэг тэрэгний гол зохион бүтээгчид заавал байдаг байлаа. Шалгалтын бүх үр дүнг нисэгч зохион бүтээгчдийн хамтаар миний тасалгаанд тодорхой хэлэлцдэг байсан юм. Бид маш болгоомжтой хандаж байв.

	Хөдөлгүүрийг дутуу хүчээр ажиллуулж хэдхэн минутын хугацаатай олон зуун ойр зуурын жижиг нислэг хийсний дараа нисгэгч Бровцевыг одоо жинхэнэ ёсоор нисээд үзэж болно гэж мэдэгдэв. Бид ч түрүүчийн бүх нислэгийн дүнг хэлэлцээд нисэж болно гэж шийдсэн юм.

	Тэгээд Бровцев, Милютичев хоёр нисгэгчийн бүхээгт байраа эзлээд нислэгт бэлдэв. Анх удаа гүйцэд газ өгөв. Моторууд хүчирхэг дүнгэнэж, агаарын сэнснүүд агаарыг шуурга шиг хуйлруулж шидэхдээ машиныг дээш өргөж, жинхэнэ ёсоор урагш нисэж улам улам өндөрт гарна.

	Бид цөмөөрөө: зохион бүтээгчид, ажилчид, нисгэгчид нисдэг тэрэг дээрээ удаан хөдөлмөрлөж тэр маань хэзээ нэгэн цагт ниснэ гэж мэдэж байсан боловч түүнийгээ үнэхээр нисэхэд бид хязгааргүй баярлаж билээ.

	10—15 минут нисээд нисгэгчид эсэн мэнд буусных нь дараа тэднийг дээш нь шидэлж заншил болсон лонх шампан дарс задалж билээ. Гэвч хоёр нисгэгч маань нислэгийн нэг горим дээр «чичиргээрхүү» юм мэдэгдэж байна гэж зовсон янзтай дурамжхан хэллээ шүү.

	Нисдэг тэрэг дээр чичиргээ тэмдэглэдэг маш соргог тусгай аппарат байрлуулав. Гэтэл зохион бүтээгчдийг гомдоохгүй гэсэндээ «чичиргээрхүү юм» гэж нисгэгчдийн эелдэг хэлсэн шиг биш, харин зохион бүтээмжид аюултай, ер байж болохгүй чичиргээ нислэгийн зарим горим дээр илэрлээ. Бид энэ чичиргээнээс салах гэж таван сар нүдэлдсэн юм. Таван сарын турш судалгаа тооцоог толгой өндийхгүй хийлээ. Олон удаа туршилт нислэг хийсэн боловч бүгдээрээ үр дүн өгсөнгүй.

	Энд нисдэг тэрэг онгоцноос ялгагдах нэг зүйлийг харгалзах ёстой. Онгоцонд хамаг хөдөлдөг эргэлддэг эд анги нь гагцхүү хөдөлгүүрийн дотор ажиллах бөгөөд үүссэн бүх чичиргээг тусгай зөөллөгч хэрэгсэл зохицуулж өгдөг бол нисдэг тэрэг дээр бүх юм чичиргээ үүсгэж болно. Нэг хөдөлгүүр нь чичирнэ, нөгөө нь чичирнэ, редуктор нь чичирнэ, роторуудыг холбосон синхрон холбоос чичирнэ... Чичиргээ үүсгэгч эх булгийг олох гэж мөн ч их цаг үрж билээ.

	Нисдэг тэрэгний чичиргээг арилгах гэж хэдэн сарын турш ноцолдсоны дараа бид нэг хачин мохож, мухардаж тэр ч бүү хэл найдвар тасрах байдалд орлоо. Чичиргээ гэнэт өөр өөр газар үүсээд байхлаар түүнийг хэзээ нэгэн цагт арилгана гэж бид итгэхээ больж эхлэв. Тэр ч байтугай биднүүс өглөө уулзахдаа мэнд усаа мэдэхийн оронд:

	— За чичирч байна уу?

	— Чичирсээр л байна!

	— Энэ мондийн чичиргээ хэзээ дуусах бол? гэж өөд өөдөөсөө хашхирдаг болж билээ.

	Нисдэг тэргийг гүйцээх ажлыг эрхэлж байсан орлогч сайд С. Н. Шишкин тэргүүтэй АГДТИ зэрэг эрдэм шинжилгээний институтүүд эхнээсээ аваад бидэнд тун сайн тусалсан юм. Тэгээд миний гуйсан ёсоор АГДТИ-ийн дарга А. И. Макаревский чичиргээтэй холбоо бүхий олон асуудлын бүх нийлбэрийг хэлэлцэхийн тулд тустай гэсэн бүх хүнийг цуглуулж өгсөн юм.

	Энэ бол маш сонин хуралдаан байлаа. Онгоцны бүтээмжийн бэх батын салбарын том мэргэжилтэн Макаревский, бат бэх, чичиргээ судлах лабораторийн дарга И. В. Ананьев, эрдэм шинжилгээний ажилтан Л. С. Вильдгрубе, Б. П. Жеребцов зэрэг хүмүүс үг хэлэхдээ нисдэг тэрэгний аюултай хүнд өвчнийг арилгах хамгийн богино товч замыг эрж олох гэж оролдоцгоов.

	Гэвч шал ондоо юм нотолдог эрдэмтэд бас байлаа. Тэд эрдэм шинжилгээнийхээ номчирхол техникийнхээ мэдлэгийг чичиргээ зайлшгүй ер нь бид үл эдгэрэх өвчний өөдөөс тэмцэж байгаа мэтээр нотлоход зориулж байлаа. Тэдний нэг нь буюу хүндэт эрдэмтэн техникийн ухааны доктор гаднаас нь харахад маш сүрлэг хүн кинонд тоглож байгаа юм шиг урьдаас бэлдсэн хүснэгт авчирч шинжлэх ухааны нэр томьёо, тоо баримтыг сүрхий хэрэглэж бид чичиргээг арилгаж чадахгүй чичиргээ бол нисдэг тэрэгний энэ бүдүүвчийн салшгүй дутагдал гэж нотолж билээ.

	Чухам юу хийх, нисдэг тэргийг яаж анагаах талаар янз бүрийн таамаглал, санал гарлаа. Зарим нь нисдэг тэргийг уртасгах, нөгөөдүүл нь богинотгох, гурав дахь нь нисдэг тэрэгний их биеийг шинээр хийх хэрэгтэй гэнэ. Бас зарим хүмүүс ер нь юу ч бүтэхгүй гээд:

	— Америкчууд УН-16-гийн чичиргээг арилгаж чадаагүй, бас Хаффнер «Бристоль-173»-аа яаж ч чадахгүй байхад та нар гэж хамгийн сүрхий ухаантан болчихоо юу? Цагаа хоосон зарахаа боль! гэж шалтгаан заана.

	Гэхдээ бид цагаа дэмий үрээгүй юм.

	Хэрэв бид тэсвэр муутай бөгөөд онолыг сохроор биширдэг, түүнийг туршилтаар шалгадаггүй, эрдэмтдийн дүгнэлтийг инженерийн туршлагаар шинжилдэггүй байсан бол одоо болтол нисдэг тэргээ хийгээгүй байж ч магадгүй билээ. Гэвч бид өөрсдийнхөө туршлагад итгэж Ананьев, Вильдгрубе, Жеребцов мэтийн эрдэмтдийн дэмжлэгт түшиглэн эцсийн эцэст инженерийн зөв шийдвэр олсон юм. Энэ шийдвэр яаж олдсоныг аваад үзье.

	Чичиргээ үүсгэгч нь юу вэ гэдгийг олох гэж зовж толгойгоо гашилгаж байгаад чичиргээт зүйл тус бүр дээр арилгах хэрэгтэй гэсэн шийдвэрт би хүрсэн юм. Үнэхээр зовлонтой шаналгаасан ажил байсан учраас би «зовж» гэж хэлж байгаа юм. Энэ мондийн чичиргээ өдөр шөнө, театр үзэх, зугаацах, хоол идэж байхад ч ер санаанаас гарахгүй байв.

	Заримдаа жаалхан мартагдаж байтал чичиргээний тухай бодол гэнэт хамаг биеийг эзэмдэж бүр арчаагүйтэж бидний өмнө ямар нэгэн гэтэлшгүй юм тулгарах мэт болж хүйтэн хөлс дааварлана.

	Тэгээд чичиргээ үүсгэж болох бүх эх булгийн дотроос хамгийн хортой нь сэнсний алгууд гэсэн санаа зурсхийтэл орж ирлээ. Ийм алга бол нисдэг тэргэн дээр ротор бүрийн дөрөв, бүгд найм байдаг юм. Эдгээр нь маш хурдан эргэлдэх бөгөөд механикийн болон аэродинамикийн маш нарийн үзэгдэл үүсгэнэ. Хэрэв алгануудын чичиргээний шинжийг өөрчилбөл яадаг бол? Чичиргээг сэнсний алганууд үүсгэж байгаа эсэхийг лавтай мэдэхийн тулд сэнс тус бүрийн үзүүрээс хагас метр тайраад, энэ нь нисдэг тэрэгний чичиргээнд хэрхэн нөлөөлөхийг үзье гэж эрдэм шинжилгээний хэлтсийн удирдагч К. С. Кильдишева санал гаргав.

	Бид цөм дахин цугларч тэр саналыг авч хэлэлцээд муу юм лав болохгүй гэж шийдэв.

	Хоёр долоо хоноод тус бүр 50 сантиметр богиносгосон сэнсийг машиндаа тавиад юу болдог бол гэж цөм хүлээж байв.

	Хөдөлгүүрүүдийг асааж, сэнснүүд нь эргэлдэж, нисгэгчид бүхээгтээ суусан байв. Бровцев «бүх зүйл хэвийн» гэсэн дохио өгч, машин агаарт хөөрөв.

	Бровцев, Милютичев даруй хорин минут нислээ. Нисдэг тэрэг яаж байгааг бид мэдэхгүй байв. Гэхдээ нисгэгчид газарт аажим дөтөлж агаарт зогсоход тэдний царайнд сайхан инээмсэглэл тодорсныг хараад ямар нэгэн үр дүн байна гэдгийг ойлгов.

	20 минутын турш нисэж сэнс болон нислэгийн бүх горимыг шалгахад чичиргээ ор мөргүй арилжээ гэж Бровцев Милютичев хоёрыг нэг зэрэг мэдэгдэхэд бид бүгдийн сэтгэл хэчнээн уужирч баярлаж билээ.

	Энэ бол зохион бүтээх ажилд инженерийн эрүүл саруул бодол нь заримдаа цэцэрхэл, шинжлэх ухааны номчирхлоос давуу байдгийн азтай нотолгоо болох тийм санамсаргүй сонин сайхан зүйлийн нэг нь билээ. Нисдэг тэргийг цаашид шалгахад бас олон янзын дутагдал илэрч зассан нь мэдээж тэгэхдээ чичиргээ бол гол нь байсан бөгөөд түүнийг арилгасан юм.

	1953 оны өвлийн эхээр нисдэг тэргээ улсын шалгалтад шилжүүлэв.

	Бараг бүх юм хэвийн байдлаар дуусах мэт болж байтал хувь заяа бидэнд бас нэг цохилт өгсөн юм.

	Цэргийн нисгэгчид улсын шалгалтад арваад нислэг хийж амжаагүй байсан юм. Гэтэл нэг удаа нисдэг тэргийг уяатай байхад нь хөдөлгүүрийг гүйцэд эргэлт дээр шалгаж дотор нь ганц механикч сууж байх үед дөрвөн уяа нь дараа дараагаараа бүгд тасрав.

	Машин агаарт сэв хийтэл хөөрөн гарахад механикч жолоодож мэддэггүй болохоор газыг даруй хасахаас өөр яаж ч чадсангүй. Тэгээд 6—8 метрээс өндөрт гарч амжаагүй байсан нисдэг тэрэг нь хажуу бөөрөөрөө газар унав.

	Өндөр нь бага байсан болохоор хүн осолдсонгүй гэхдээ машин жагсаалаас бүрэн гарлаа.

	Энэ бол маш муухай хэрэг бөгөөд бүтэлгүй тохиолдол нь сэтгэл гонсойлгон урам хугарахад хүргэв. Зарим тэвчээр муутай инженерүүд нисдэг тэрэг дээр ажиллахаас ч татгалзлаа. Аз болоход инженерийн үндсэн хэсэг нь байр сууринаасаа ухарсангүй. Биднүүст нислэгт зориулсан хоёр дахь тэрэг байсныгаа уяаны оосрыг нь бэхэлж улсын шалгалтад шилжүүлсэн юм.

	Тэр ч байтугай машинаа эрдэм шинжилгээний институтэд шилжүүлсний дараа ч бидний сэтгэлийг зовоох юм дууссангүй. Бид чичиргээтэй удаан ноцолдсоны улмаас ч юм уу эсхүл хугацааны машин эвдэрч шатсан нислэгийн анхны машин маань уяа тасарч сүйрсний улмаас ч юм уу ЭШИ эхний үед нисдэг тэргэнд нэг л итгэл муутай хандаж байлаа.

	ЭШИ-ийн шалгалт нь биднийг бүр шаналгаж ямар ч шинэ машиныг шалгахад зайлшгүй тохиолддог аар саар юм бүрд шальгүй дутагдал бүрд нисдэг тэргээ аваачиж гүйцээж хий гэж биднээс шаардаж байлаа. Ингэснээрээ үндсэн зарчмын асуудлыг шийдвэрлэх, тухайлбал нисдэг тэргийг зохих үүрэг гүйцэтгэж чадах техникийн бүтээмжийнх нь хувьд үнэлэх явдлыг сунжруулж байв.

	Хэдэн сар өнгөрөхөд уртаашаа 15—20-иодхон нислэг хийсэн юм. Гэтэл нэг удаа Москвагийн дэргэдэх нэгэн аэродром дээр нисэх шинэ техник түүний дотор манай нисдэг тэргийг Батлан хамгаалах яамны удирдлагад үзүүлсэн юм. Их хүйтэн байж билээ. Генералууд хүрэлцэн ирсэн юм. Шугам дээр жагсаасан сөнөөгч бөмбөгдөгч онгоцнуудыг үзээд эцэст нь нисдэг тэргэнд хүрч ирлээ. Нэвтлэм хүйтэн салхинаас хоргодох гэж нисдэг тэрэгний уужим бүхээгт цөм дуртай орлоо. Бүхээгт хориод хүн орсон юм.

	Маршал Г. К. Жуков, Агаарын нисэх хүчний командлагч П. Ф. Жигаревт хандаж:

	— За нисдэг тэрэг ямаршуу байна? Шалгалт ямар явж байна? Бушуухан дуусгаач. Бидэнд ийм нисдэг тэрэг хэрэгтэй! Үүнийг анхаараарай гэв.

	Сар хагас буюу хоёр сарын дотор нисдэг тэрэгний шалгалт дууслаа. Тэгэхдээ энэ хугацаанд түрүүчийн бүх хугацааныхаас хэд дахин илүү нисэж билээ. ЭШИ-ийн ажилтан, туршин нисгэгч С. Г. Бровцев, П. И. Шишов, В. И. Кравченко, К. Д. Таюрский, инженер А. М. Загордан, С. X. Атабекян нар ихээхэн хөдөлмөрлөж нисдэг тэргийг шалгахад үнэхээр баатарлаг үйлс бүтээж, машины дутагдлыг түргэн арилгах талаар бидэнд зүйл бүрийн тусламж үзүүлсэн юм.

	Эцэст нь шалгалт туршилт дуусаж, нааштай үнэлэлт аваад засгийн газрын шийдвэрээр ЯК-24 гэдэг нэрээр олноор нь үйлдвэрлэх болсон юм.

	Уг машиныг олноор нь үйлдвэрлэж эхэлсний дараа ч бид түүнийг төгс боловсронгуй болгох талаар үргэлжлэн ажилласан юм. Тухайлбал нисдэг тэрэгний жолоодлогын найдвартай байдлыг дээшлүүлсэн юм.

	Жолоодлогын систем маш бааширхуу, угсрахдаа яльгүй алдах буюу их биеийн үл мэдэг гажаас нь нислэгийн үеэр өнөөх олиггүй чичиргээг үүсгэж болно. Тэгээд ч олноор нь үйлдвэрлэж байх үед манай мэргэжилтнүүд том нисдэг тэрэгний жолоодлогын системийг маш төгөлдөржүүлсэн юм. Энэ нь жолоодлогын талаар ямар ч эргэлзээгүй болгосон юм. Энэ бол нисдэг тэргэндээ хийсэн сүүлчийн ноцтой сайжруулалт бөгөөд үүний дараа бид сая нэг амар заяа үзсэн юм. Хожим 1955 оны агаарын парад дээр манай дөрвөн нисдэг тэрэг цугларсан олны ялангуяа парадад оролцсон гадаадын нисэхийн мэргэжилтнүүдийн гайхлыг төрүүлж анх удаа олны нүдний өмнө нисэхэд биднүүс бүр ч чөлөөтэй амьсгаалах болсон юм.

	Одоо уг нисдэг тэрэгний талаар хэдэн үг дурдъя. ЯК-24 бол гаднах үзэмжээрээ метроны вагон буюу цахилгаан галт тэрэгний вагон санагдуулна. Үнэндээ ч энэ бол ёстой вагон байлаа.

	Нисдэг тэрэгт 40 хүн буюу үүнтэй таарсан ачаа багтана. Бүхээгийн урт нь 10 метр, өргөн өндөр нь 2 метр орчим, бүхээгтээ 4 тонн хүртэл янз бүрийн ачаа буюу том эзлэхүүнтэй ачаа, тухайлбал ГАЗ-69 буюу «Победа» мэтийн 2 машин багтаана. Ачих машиныг нисдэг тэрэгний ар талаас эвүүргээр өөрөөр нь асааж оруулж болно.

	Хошууны тус газарт байдаг нисгэгчийн бүхээг чөлөөтэй уужим. Бүхээгээс харах хараа маш сайн. Эндээс хажуу болон дор байгаа юмыг тагт дээрээс харахтай яг адилхан харна. Энд хоёр нисгэгч, борт механикч, радистаас бүрэлддэг багийнхны ажиллах бүх нөхцөл хангагдсан байна. Давхар жолоодлоготой бөгөөд жолоодох хянах олон хэрэгслийг нисгэгч нарын өмнөх самбарт цомтгон байрлуулж өгсөн юм.

	ЯК-24 бусад ийм төрлийн машинаас юугаараа давуу вэ? Нисдэг тэрэгний зохион бүтээгч бүр машинаа тогтвортой, жолоодлого сайн, даац ихтэй, шулуун нислэгийн хурдыг их болгох гол зорилтыг өмнөө тавьдаг юм.

	Биднүүс хурдаа хорогдуулалгүй ачаа даацыг эрс нэмэгдүүлсэн юм. ЯК-24-ийн гол ялгагдах сайн тал нь үүнд оршино.

	ЗСБНХУ-д энэ нисдэг тэрэг дээр сэнснүүдийг нисдэг тэрэгний их биеийн дагуу байрлуулах бүдүүвчийг анх удаа хэрэглэсэн юм. Дөрөв дөрвөн алгатай хоёр асар том сэнсийг их биеийн хошуу, сүүл хэсэгт байрлуулсан юм. Энэ хоёр сэнс өөр өөр тийшээ сөөлжүү эргэлдэнэ. Энэ сэнснүүдийг синхрон голоор холбосон онгоцны хоёр хүчирхэг мотор хөдөлгөдөг юм.

	Хэрэв нэг мотор жагсаалаас гарвал нөгөө мотор нь хоёр сэнсний роторыг хоёулыг эргүүлж улмаар нисдэг тэрэг нислэгээ үргэлжлүүлж чадна.

	Их биеийн дээд талд байрлуулсан сэнснүүд эргэлдэж нисдэг тэргийг газраас ховхолж агаарт өргөнө. Тэгвэл энэ машин яаж шулуун нислэгт ордог вэ?

	Нисгэгч жолоодох бариул буюу хөлийн дөрөөг хөдөлгөж өргөгч сэнсний «хазайх автоматад» нөлөөлнө. Сэнснүүд үүнийг дагаж дөрвөн зүгийн аль нэг рүү хазайна. Сэнснүүдийг нэг зүг рүү адилхан хазайхад нисдэг тэрэг зохих чиг рүү шулуун ниснэ. Сэнснүүдийг сөөлжүү хазайлгаж нисдэг тэргээ эргүүлдэг юм. Энэ машины нисгэлийн бололцоо, чадвар нь ямар вэ?

	Нисгэгч Милютичев энэ тэргээр 4 тонн ачаа авч 2902 метр өндөрт гарсан, харин нисгэгч Тиняков 2 тонн ачаа авч 5082 метр өндөрт гарсан юм. Эд нар нисдэг тэрэгний тааз, ачаа даацыг үзүүлсэн. Энэ үр дүнгүүдийг 1956 онд Олон улсын нисэх хүчний холбоо дэлхийн рекорд гэж баталсан юм. 1957 онд ачаа даацын рекордыг Милийн МИ-6 гэдэг эх орондоо хийсэн асар том нисдэг тэрэг эвдсэн юм.

	ЯК-24-ийн агаарт удаан байх, буулгүй хол нисэх чадварыг олон тооны алс нислэг тухайлбал нисгэгч Ю. А. Гарнаев анх эхийг нь тавьсан Москва — Ленинградын хоорондох алс нислэг гэрчилж байна.

	Навигацийн (хянах жолоодох ухаан. Орч) цоо шинэ тоноглол нь нисдэг тэргээр шөнийн цагт буюу цаг агаарын нарийн төвөгтэй байдалд нисэх боломж олгоно.

	Эхлээд ЯК-24-ийг хэрэглэж болно гэж бодмооргүй улс ардын аж ахуйн тийм салбарт гэнэт маш ач тустай нь илэрсэн юм. Жишээлэхэд «нисдэг вагоныг» барилгын ажилд хэрэглэж болно гэж хэний толгойд бодогдох ч билээ дээ.

	Ленинградын дэргэдэх хааны гацааны харшуудыг сэргээн босгож байхад барилгын дээврийг түргэн солих шаардлага гарчээ. Тэгээд ердийн аргаар, өргөгч цамхгийн туслалцаатайгаар бүтэн хагас буюу даруй хоёр сар шаардагдах ажлыг нисдэг тэргээр хоёрхон өдрийн дотор амжуулсан юм. Ингэхдээ урьдаар угсарч, бэлхэн болгосон нуруунуудыг газраас өргөж яг байранд нь тавьсан юм.

	Ленинград руу шатдаг хий дамжуулах хоолой тавьж гаталшгүй намаг дундуур хоолой суулгахад ЯК-24 үнэлж баршгүй тус хүргэсэн юм. Түүнчлэн хүн хүрэхэд хэцүү уултай, намагтай газарт цахилгааны цамхаг босгоход энэ машиныг амжилттай хэрэглэж болох тал бас илэрсэн юм.

	ЯК-24-өөр зөвлөлтийн анхны дугуй хүрээтэй киноны зураг авсан юм. Тэр өдрүүдэд «нисдэг вагон» ленинградчуудын дотор шуугиан дэгдээсэн зүйлийн нэг байлаа. Тэр нь хотын дээгүүр маш намхан нисэхэд бөөн хүүхэд толгойгоо дээш өргөөд Ленинградын талбай, гудамж, эрэг орчмоор араас нь даган гүйлдэж байв.

	Ийм хариуцлагатай нислэг хийхэд багийнхнаас маш уран нислэг, чадамгай жолоодлого шаардах нь мэдээж.

	Онгоц, нисдэг тэрэг хоёр бол өрсөлдөгчид биш гэдгийг төгсгөлд нь хэлэх хэрэгтэй. Энэ бол янз бүрийн зориулалт, хэрэгцээтэй машинууд байгаа юм.

	Онгоц хэчнээн төгс болж, хурд, ачаа даац нь нэмэгдэх тусам газартай улам их холбоотой болж нисэх буухад нь улам урт, улам бат бэх зам талбай шаардагдана. Гэтэл түүнийг газар бүр байгуулж болохгүй.

	Харин нисдэг тэргэнд бол бууж нисэхэд нь өөрийнх нь биеэс яльгүй том талбай шаардагдана. Нисдэг тэрэг бол машинаар ч, галт тэргээр ч очиж болохгүй газарт хүн, ачаа хүргэж чадна.

	Энэ машин бол бусад төрлийн тээвэр биелүүлж эс чадах ажлыг Арктикийн хүнд нөхцөлд, хүрч очиход хэцүү уулархаг газарт, битүү ой тайгын хязгааргүй гүнд хийж гүйцэтгэж чадна.

	ЯК-24-ийн тухай «Интеравиа» сэтгүүлийн зарим сэтгэгдлийг сийрүүлье:

	«Агаарын хүчин чадлын салбарт Орос орон Америкийн Нэгдсэн Улсыг гүйцэж байгаа бөгөөд зарим талаар даруй маргашгүй давуу болоод байна гэж генерал Поль Жерадо (Францын ЦНХ) нотолж байна...»

	«А. С. Яковлевын хоёр мотортой нисдэг тэрэг 6,5 тонн ачааг 2000 метр өндөрт гаргаж байна. Энэ тэрэг энэ талаар одоо дэлхий дээр ижилгүй бололтой».

	«Тус бүрдээ 1650 морины хүчтэй, радиусаар байрлуулсан «Пратт-Уитни» гэдэг хоёр мотортой Пясецкий Н-16» нисдэг тэргийг одоо хүртэл дэлхийд хамгийн том сэнсэн далавчтай аппарат гэж үздэг байв. Тал бүрээс нь бодоход түүний ижил зөвлөлтийн «нисдэг вагон» хэмжээ дамжаагаараа ч, нислэгийн жингээрээ ч дутуугүй бололтой...» гэжээ.

	 

	 

	 


ТӨГСГӨЛ НЬ САЙН БОЛ САЙН БАЙДАГ

	 

	Нисэх хүчний аж үйлдвэрийн тухай, миний зохион бүтээх үйл ажиллагааны тухай, эсвэл онгоцыг фронт дээр байлдаанд хэрэглэх тухай, байлдааны дараа нисэх хүчнийг хөгжүүлэх хэтийн төлөвийн тухай алин боловч нисэхийн тухай асуудал хэлэлцэхэд оролцуулахаар Сталин намайг Кремльд дуудах бүрд миний сэтгэл ямагт хөдлөх боловч, би айж эмээдэггүй байлаа. Зөвлөгөөний явцад болон биечлэн ярилцахад би өөрийн саналыг чөлөөтэй хэлдэг байв. Би түүнтэй нисэхийн сэдэвтэй асуудлыг амархан, зовохгүй ярьдаг байсан юм.

	Би түүнийг над эргэлзээгүй итгэснийг мэдэж байв.

	Ер нь түүний гойд хардамтгай байдал хүмүүстэй харьцах харьцаагаа түргэн өөрчилдгийг харгалзан олон хүн над ингэж удаан хугацаанд итгэж байгааг гайхдаг байж билээ.

	1946 оны зун би зохион бүтээх товчоондоо их ажилтай байсантай холбогдуулан намайг Нисэхийн аж үйлдвэрийн яамны (энэ үед ардын комиссариатуудыг яам гэдэг болсон байв) орлогч сайдын үүргээс чөлөөлж өгөхийг гуйхаар шийдсэн юм. Үүнд Сталины зөвшөөрөл хэрэгтэй байв. Тэр бээр миний хүсэлд яаж хандахыг мэдэхгүй болохоор миний сэтгэл хөдөлж байлаа.

	1946 оны 7-р сарын 8-нд намайг сайд Михаил Васильевич Хруничевийн хамт Сталин дуудав. Олноор нь үйлдвэрлэж байгаа ЛА-7, ЯК-3, ЯК-9 сөнөөгч онгоцнуудыг улам сайжруулж байсан тухай Хруничев илтгэв. Эдгээр онгоцны гаргалтыг дайны дараах жилүүдэд нэлээд багасгасан боловч бас сайжруулах талын ажлыг хийсээр байв. 

	Сталин ТУ-2 бөмбөгдөгчийн талаар ямаршуу байгааг сонирхлоо.

	— Түүнийг үйлдвэрлэхийг зогсоох юм биш үү? Бодож үзээд, саналаа илтгээрэй гэв.

	Дараа нь сөнөөгч онгоцны үйлдвэрлэлийн талаар хэдэн асуудал тавилаа:

	— Тийрэлтэт сөнөөгч онгоцыг хаана хийх вэ? Одоо ЯК-3, ЯК-9-ийг зэрэг үйлдвэрлэх нь зүйтэй эсэх, ЯК-9-ийг үлдээгээд, ЯК-3-ын заводыг тийрэлтэт сөнөөгч онгоцны үйлдвэрлэлд гаргавал ямар вэ?

	— Та нарт өөр юу байна? гэж Сталин асуув.

	Нэг мужид эрдэм шинжилгээний шинэ бааз байгуулах тухай засгийн газрын шийдвэр гараад даруй таван сар гаруй болж байхад ажил муу явагдаж байна. Материал ч, ажилчид ч өгөхгүй байна гэж Хруничев илтгэв.

	Орон нутгийн байгууллагууд туслахгүй байтугай харин саад болж байна. «Тэр ч байтугай яамнаас тийш нь илгээсэн хүмүүсийг буцаан авч чадахгүй байна» гэж Хруничев гомдол мэдүүллээ. 

	— Яагаад тэгдэг бил ээ? гэж Сталин асуув.

	— Мужийн намын хорооны дарга нь тийш нь түр хугацаагаар явуулсан манай барилгачдыг сэргээн босгох ажилд илүү хэрэгтэй байна гээд буцаахгүй барьж байна.

	Сталин хилэгнэв.

	— Хэн саад хийж чаддаг бил ээ? Та нар бол гар хөлгүй амьтад уу, та нарт чинь засгийн бэлхэн шийдвэр байхад, түүнийгээ биелүүлэхгүй мужийн намын хорооны даргаас айж байна гэнэ ээ. Яагаад өмнө нь илтгэдэггүй байсан юм бэ?

	Сталин өөрийгөө мужийн намын хорооны даргатай яриул гэж Поскребышевт тушаалаа.

	— За өөр юу байна?

	Намайг Нисэхийн аж үйлдвэрийн яамны орлогч сайдын үүрэгт ажлаас чөлөөлөх тухай миний хүслийг Хруничев дэмжив.

	Сталин гайхаж над хандан 

	— Яагаа вэ? гэв.

	Дайны үед ардын комиссариатад нэлээд олон жил ажиллаж байлаа. Гэвч дайн дуусангуут огцрох тухай асуудал тавих нь зохимжгүй гэж үзсэн юм. Харин одоо бол манай нисэх хүчнийг дайны дараа тийрэлтэт онгоцоор өөрчлөн байгуулах үндэс тодорхой болсон учраас миний гуйлтыг зөвшөөрөхийг хүснэ. Зохион бүтээгчийн ажлыг яамны ажилтай хавсран хийхэд маш хүнд байна. Хэрэв би яаманд цаашдаа үлдэх юм бол зохион бүтээгчийн хувьд зайлшгүй хоцрогдоно. Миний хүсэлтийг зайлсхийх гэсэн оролдлого гэж ойлгохгүйгээр намайг яамны ажлаас чөлөөлөхийг хүснэ. Энэ нь ажилд л хэрэгтэй юм. Яагаад гэвэл би зохион бүтээгч шүү дээ гэж би хэлэв.

	— Таныг зохион бүтээгч гэдэг талаар над эргэлзэх юм алга гэж Сталин хэлээд баахан бодсоноо ингэж хэлэв:

	— Таны хэлдэг ч зөв юм байхаа даа, та бол юуны өмнө зохион бүтээгч хүн учраас таныг зохион бүтээгчийн хувьд алдвал бидэнд гарзтай болно. Та яаманд хэдэн жил ажилласан бэ?

	— Зургаан жил гарчхаад байна.

	— За яах вэ, чөлөөлөх үү? гэж Хруничевт хандаж хэлээд, — Харин хэнээр солих вэ? гэв.

	Яаманд миний орлогч АГДТИ-ийн дарга байсан Сергей Николаевич Шишкинийг би нэр заав.

	— Энэ бол том эрдэмтэн, сайн зохион байгуулагч гэв.

	— Эрдэмтэн нь сайн хэрэг. Их мэддэг, атлаа зохион байгуулагч биш, мэдлэгээ хэрэглэж чаддаггүй, хүмүүсийг зохион байгуулж чаддаггүй хүн байдаг шүү. Хэрэв эрдэмтэн, тэгээд зохион байгуулагч бол бүр сайн. Харин та юу гэж бодож байна? гэж Сталин Хруничевт хандаж асуув.

	Хруничев Шишкиний талаар миний өгсөн тодорхойлолтыг дэмжсэн боловч Шишкин энэ томилолтыг няцааж магад гэж болгоомжлов.

	— Яагаад?

	— Энэ томилолт түүний АГДТИ-д хийдэг ажилд нь саад болно.

	Гэтэл Сталин:

	— Юуны чинь саад, харин улам сайн болно гэж хэлэв. Би маргааш нь Сталины гарын үсэгтэй хоёр бичиг хүлээж авлаа. Нэг нь над хурандаа генерал цол олгох тухай, нөгөө нь ЗСБНХУ-ын Сайд нарын Зөвлөлийн доорх утга бүхий тогтоол байсан Үүнд:

	 

	«ЗСБНХУ-ын Сайд нарын Зөвлөлөөс ТОГТООХ НЬ:

	 

	Шинэ онгоц хийх зохион бүтээгчийнх нь ажил их байгаа явдалтай холбогдуулан Нисэхийн аж үйлдвэрийн яамны ерөнхий асуудал эрхэлсэн орлогч сайдын тушаалаас чөлөөлөх тухай нөхөр А. С. Яковлевийн хүсэлтийг ёсоор болгосугай.

	Нисэхийн аж үйлдвэрийн яамны удирдах ажлыг хувийнхаа зохион бүтээгчийн ажилтай зургаан жилийн турш хослуулан хийсний учир нөхөр А. С. Яковлевийг сайшаасугай.

	 

	ЗСБНХУ-ын Сайд нарын Зөвлөлийн дарга И. Сталин 

	ЗСБНХУ-ын Сайд нарын Зөвлөлийн Хэрэг Эрхлэх газрын дарга Я. Чадаев»

	 

	Хэдийгээр яамны ажлаас бүрэн чөлөөлөгдөөгүй, эрдэм шинжилгээний зөвлөлийн даргын тушаалыг хэвээр гүйцэтгэж байсан боловч би одоо бүх хүч, цагаа зохион бүтээх ажилд зориулж болохоор боллоо.

	1946—1949 оны үеэр манай зохион бүтээх товчоо ЯК-15, ЯК-17 гэдэг тийрэлтэт онгоц, ЯК-14 гэдэг десантын хүнд планер, дадлагын ЯК-11 гэдэг сөнөөгч, анх нисэж сурахад зориулсан ЯК-18 гэдэг сургуулийн онгоц, ЯК-23 гэдэг тийрэлтэт сөнөөгч онгоцнуудыг хийж, олноор нь үйлдвэрлэх заводод шилжүүлсэн юм.

	Гэтэл энэ бүхнийг хийсний эцэст би гэнэт эргэн тойрондоо нэг далдын үл ойлгогдох эвгүй байдалд орсон юм. 1949 оны зун тэр хачин эвгүй байдал бүр тод боллоо. Берия Сталинг над итгэлгүй болгохын тулд миний эсрэг яс хаяж байгааг би мэдсэн юм.

	Шинэ үүрэг авах явдал над улам улам хэцүү болж байлаа.

	Эцэст нь над эхний цохилт өгсөн юм. Эх орондоо олон жил ашигтай үйлчилсэн, үйлчилсээр ч байгаа миний нэг шилдэг онгоцтой тохиолдсон явдал энэ цохилтын шалтаг болдог байна. Энэ бол «агаарын автомобиль» ЯК-12 гэдэг хөнгөн мотортой онгоц юм.

	1950 оны хаврын нэг үдэш Н. А. Булганин над руу утасдав. Тэр үед Булганин ЗСБНХУ-ын Сайд нарын Зөвлөлийн орлогч, батлан хамгаалах яамны сайд байсан юм. Тэр өөрийгөө Сталины даалгавраар ярьж байна гээд бэлтгэгдээгүй, хамгийн бага талбайгаас нисэж, нисгэгчээс гадна нэг, хоёр хүн суулгадаг онгоц хийхгүй юу? гэж Сталин хүсэж байна гэж хэлэв.

	— Онгоц нисэхдээ 50 метрээс илүү гүйдэггүй байх хэрэгтэй гэдгийг нөхөр Сталин танд хэлээрэй гэсэн шүү гэж Булганин хэлэв.

	Энэ даалгавар ямар учиртай байсныг би хожим нь мэдсэн юм. Гитлер сүүлчийнхээ өдрийг хүртэл «Шторх» гэдэг хөнгөн мотортой онгоцоор бүслэгдсэн Берлинээс гадагш холбоо барьж байсныг Сталин нэг юмнаас олж уншсан байжээ. Тэр онгоц зоорь дотор нь Гитлер хоргодож байсан засгийн газрын ордны ойролцоо, Бранденбургийн дааманы хажуугийн гудамжинд шууд буудаг байсан ажээ. Аэродром хэрэглэхгүйгээр энх тайван үед улс ардын аж ахуйд өргөн хэрэглэж болох иймэрхүү онгоц бидэнд байвал сайн сан гэж Сталин боджээ.

	— Нөхөр Сталин таныг хөнгөн мотортой онгоцны мэргэжилтэн болохоор бусад зохион бүтээгчдийг бодвол энэ үүргийг та илүү биелүүлнэ гэж хэлсэн. Бодож үзээд хоёр хоногийн дараа хариу өгөөрэй гэж хэлээд Булганин яриагаа дуусгав.

	Энэ талаар яах гэж их яарсны учрыг бүү мэд, харин маргааш орой нь өгсөн хугацаагаа хүлээлгүй Булганин дахиад утасдаж:

	— За яав, хөнгөн мотортой онгоцны талаар бодож шийдэв үү? гэв.

	Аз болоход би энэ асуудлыг нэгэнт боловсруулсан байсан болохоор нааштай хариу өгөв. Ердөө хоёр өдрийн дараа, 1950 оны 4-р сарын 6-нд маш богино хугацаанд тийм машиныг зохион гаргахыг манай зохион бүтээх товчоонд даалгасан засгийн газрын шийдвэр гарсан юм.

	Тэгээд төдийлөн удаагүй байхад засгийн газрын энэ үүргийн дагуу хийж, ЯК-12 гэдэг нэр өгсөн 10 онгоцыг Тушинод болсон баяр дээр харуулсан юм.

	Онгоцнуудыг нисэх клубийн индрийн өмнөхөн жагсааж байгаад нисэх ээлж болоход тэр онгоцнууд хойно хойноос цувран бараг гүйхгүй тасарч агаарт хөөрөөд, ойр зуур агаарт эргэлдэж мөн тэндээ эргэж бууцгаасан юм.

	Энэ үзмэр бүгдэд нь таалагдав. Сталинд ч тэр онгоцнууд таалагдав. Тэгээд баярын дараахан 1951 оны 9-р сард Сталин Кавказ дахь Цхалтубогийн районд байдаг зусландаа амралтаар очоод, өөртөө ЯК-12 онгоцоор өдөр бүр хэвлэл шуудан хүргүүлж байх гэж хүсжээ.

	Харин тэр зуслан нь өндөр цавчим уулсын дунд нүх шиг хонхорт байсныг хэлэх хэрэгтэй юм.

	Сталин байшингийнхаа өмнө 50 алхам газар хэмжсэн авч, ЯК-12 нисэж очоод тэнд бууж чадаагүй юм. Уулс нь маш цавчим болохоор нүх шиг хонхор дотор онгоц гулсаж болохгүй байв. Тэгэхлээр нь Милийн нисдэг тэргийг илгээж, бараг цех доошоо эсэн мэнд буулгасан юм.

	Сталин:

	— ЯК-12-ын нисэж буухад ердөө л 50 метр хэрэгтэй гэж Яковлев өөрөө над хэлсэн шүү дээ... гэж уурлажээ.

	Очиж очиж яг тэр өдөр, тэр үед Москвагийн цэргийн тойргийн нисэх хүчний командлагч агсан Сталины хүү Василийн олгосон ЯК-12-оор хоёр генерал анд явсан юм байжээ. Генералууд жижигхэн нуга дээр эсэн мэнд бууж гэнэ. Тэднүүс тэндээ яаж шуу агнасныг бүү мэд, харин алсан ан, авч явсан ачаа тээшээ ачаад буцах гэхэд залуухан эрэмгий нисгэгч нислэгийн сахилга батыг бүдүүлгээр зөрчиж онгоцоо эвджээ. Хүний амь осолдоогүй боловч нэг генерал нь сүрхий гэмтжээ.

	Болсон хэргийн хариуцлагаас айхдаа Василий энэ тохиолдлыг хэт давсалж, эвдрэл гаргасан өөрийнхөө бурууг бусад руу түлхэх гээд уг онгоцыг чанар «муутай» гэж газар сайгүй чалчжээ.

	Берия генералуудтай тохиолдсон хэргийг даруй шүүрэн авч, ашиглаад, Цхалтубо руу Сталинд утсаар мэдэгдэж дайран дээр давс асгажээ. Сталин, Берия Булганин хоёрыг уг хэргийг байцааж, миний тайлбарыг сонс гэж тушаасан байна.

	Энэ нь хэргийн учрыг олохгүйгээр, яагаад ЯК-12 Цхалтубогийн районд бууж чадаагүйг ч, анчин генералууд яагаад эвдрэлд орсныг ч шалгахгүйгээр уг онгоцыг түүний зохион бүтээгчийн хамтаар хэлмэгдүүлэхэд хангалттай болжээ.

	Намайг Булганин тэр дор нь дуудлаа. Тэр бээр ЯК-12-ыг бүдүүлэг хэлбэрээр муулж үзтэл үл тохирох онгоцоо олноор нь үйлдвэрлүүлж засгийн газрыг мэхлэв хэмээн намайг бас зэмлэв. Сайд нарын Зөвлөлийн Тэргүүлэгчдийн хуралдаан дээр тайлбар өгөхөд бэлтгэхийг Булганин над даалгав.

	Маргааш нь Тэргүүлэгчдийн хурлыг Берия даргалав. Тэнд Маленков, Булганин, Нисэх хүчний аж үйлдвэрийн яамны орлогч сайд Дементьев, ЦНХ-ний ерөнхий командлагчийн орлогч Агальцов зэрэг хүмүүс байлцсан юм.

	ЯК-12 чанарын хувьд засгийн газрын даалгаварт нийцэхгүй байсан бөгөөд олон дутагдалтай учраас олноор нь үйлдвэрлэхийг болиулах тухай тогтоолын төслийг Берия уншин сонсгов.

	Зөвшөөрөх үү? гэж Берия надаас асуув.

	Миний сэтгэл их үймэрсэн байсан боловч би босоод:

	— Зөвшөөрөхгүй гэж хариулав.

	— Яагаад?

	— Яагаад гэвэл энэ худал.

	— Юу нь худал гэж?

	— Онгоц засгийн газрын даалгавартай нийцэхгүй байна, онгоцонд олон учир дутагдал байна гэдэг нь худал.

	— Яагаад худал байдаг бил ээ? Унш л даа гээд Берия бичиг рүү хуруугаараа хатгаж заав.

	— Энд худал зүйл бичээстэй байна. Нөхөр Дементьев, Агальцов нар яаманд ч, ЦНХ-д ч ЯК-12-ын талаар гомдол ирүүлсэн эсэхийг хэлж өгөг л дөө гэлээ.

	Байдал маш ширүүн байсан боловч Дементьев, Агальцов нар миний үгийг баталж: ЯК-12-ын талаар ямар ч гомдол ирээгүй гэж хэлэв.

	Ингэж байхад Берия хэнэг ч үгүй:

	— Хамаагүй, дутагдлын тухай зүйлийг хасчхаж болно гэж Булганин өөд хараад, — Харин онгоцыг үйлдвэрлэхийг болиулна гэж мэдэгдэв.

	— Та өөрөө болгоо, гэхдээ наадах чинь буруу даа, яагаад гэвэл тэр онгоц сайн онгоц байгаа юм гэж би хэлэв.

	— Асуудал ойлгомжтой та явж болно гэж Берия хэлж билээ.

	Би Кремлиэс гарч явахдаа шударга бус бөгөөд илэрхий үнэнийг ойшоохгүй байгаад сэтгэлээр унаж гутарсан байв. Ингэж 1951 онд ЯК-12 онгоцыг үйлдвэрлэх явдлыг зогсоосон юм даа.

	Хоёр жил өнгөрч, 1953 оны 3-р сард Сталин нас барж 7-р сард Берия баригдав. Гэтэл 9-р сард Булганин намайг Фрунзийн гудамжнаа Батлан хамгаалах яаманд гэнэт дуудлаа. Хүлээн авах тасалгаанд нь ЦНХ-ний ерөнхий командлагч Жигарев, АЭХ-ын ерөнхий командлагч Вершинин, Дементьев нар хүлээж байлаа. Хэдэн минутын дараа нарийн бичгийн дарга нь сайдын өрөөнд орохыг урив.

	Булганин биднийг урт ширээнд урьж хүлээж аваад сууцгаа гэв. Тэгээд шуудхан ямар ч оршил үггүй инээмсэглэсхийж:

	— Александр Сергеевич ээ ямар байна даа? Ер нь ЯК-12-ыг сайн онгоц гэлцээд байна шүү гэж мэдэгдэв.

	Би мэл гайхаж дуугарсангүй. Тэр Жигарев, Дементьев нарт хандаж — Ямар вэ? Сайн уу? гэв.

	— Николай Александрович аа, сайн онгоц шүү гэж тэр хоёр зэрэг хэлэв.

	— Тэгэхлээр яах вэ дээ! ЯК-12-ын үйлдвэрлэлийг сэргээх үү?

	Бүгдээрээ энэ саналыг дэмжлээ.

	Бүх зүйл тодорхой боллоо. ЯК-12-ыг олноор нь үйлдвэрлэх тухай засгийн газрын шийдвэрийн төслийг Яковлевын оролцоотойгоор бэлтгээрэй гэж Булганин Дементьевт хандаж хэлэв.

	Манай армийн үндсэн тийрэлтэт сум хэлбэртэй МиГ-15 гэдэг сөнөөгч онгоц 1951 онд олноор үйлдвэрлэгддэг болж цэргийн нисэх хүчний зэвсэглэлд байсан, энэ нь сайн онгоц байлаа.

	Тэр үед бид шинэ сум хэлбэртэй сөнөөгчийн хэд хэдэн загвар боловсруулсан боловч бидний бүх саналыг Сталин дандаа татгалзаж:

	— Манайд МиГ-15 гэдэг сайн онгоц байна. Ойрын үед шинэ сөнөөгч хийх хэрэгцээ алга, МиГ-ийг шинэтгэн сайжруулсан нь дээр гэдэг байлаа.

	Манай ЗБТ-д бий болсон байдал миний сэтгэлийг их зовооно. Яагаад гэвэл зохион бүтээгч хамт олны удирдагчийн нь хувь над итгэлгүй болчхож мэдэх олон зуун хүн миний цаад талд байж байлаа. Нэгэнт олноор нь үйлдвэрлэж байгаа машинаа шинэтгэн сайжруулах төдийгөөр туршилтын ажлыг хязгаарлаад хэтийн төлөвтэй шинэ онгоц хийхгүй юм бол энэ нь хамгийн богино хугацаанд биднийг хоцрогдолд зайлшгүй хүргэнэ гэдгийг би бас ойлгож байлаа. Тэр үед би өдөр шөнөгүй, яадаг бил ээ? гэсэн бодолд шаналж байв.

	Чанарын хувьд цоо шинэ нэг юм хийх ёстой гэдгийг би мэдэрч байв. Тэр үед би хөдөлгүүрийн зохион бүтээгч Александр Александрович Микулинтэй ойрхон танилцсан юм. Микулин бол онгоцны хөдөлгүүрийн талаар цагтаа хамгийн тэргүүний хамгийн гярхай зохион бүтээгч байсан гэж би тэр үед үзэж байсан одоо ч үзэж байна. Тухайлбал түүний АМ-3, АМ-5 гэдэг тийрэлтэт хөдөлгүүрүүд нь удаан хугацаанд эх орны нисэх хүчний эрчим хүчний үндэс болж байсан юм.

	Тэгээд 1950—1951 онд хөнгөн хэмнэлттэй тийрэлтэт хөдөлгүүр хийх гэсэн санаа бид хоёрт төрсөн юм. Цар багатай тийрэлтэт хөдөлгүүр бол хэмнэлттэй, найдвартай зэрэг бусад байдлын үүднээс хамгийн үр бүтээлтэй болно гэсэн санааг Микулин дэвшүүлж би түүнийг нь дэмжсэн юм.

	Микулин цар багатай 2000 килограммын таталттай тийрэлтэт хөнгөн хөдөлгүүр бүтээх ажилд оров. Би тэр хөдөлгүүрийг тавихад нислэг-тактикийн бусад үзүүлэлт нь сайн байхаас гадна тэр үеийн дотоод гадаадын тийрэлтэт онгоцнуудад байгаагүй хол, удаан нисэж чадах тийм онгоц боловсруулах гэж шийдсэн юм. Тэр үед тийрэлтэт хөдөлгүүр түлш зарцуулалтын талаар маш хэмнэлтгүй гэж үзэж байсан болохоор хүнд бөмбөгдөгч онгоцнууд их хэмжээний нөөц түлштэйгээр хангалттай хол удаан нисэж болно гэвэл харин тийрэлтэт сөнөөгч онгоцны хувьд хол, удаан нисэхийг нь нэмэгдүүлэх гэдэг бол давшгүй саад мэт байлаа. Бид хожим РД-5 гэж нэрлэх болсон Микулины хоёр мотортой онгоцны төсөл боловсруулсан бөгөөд үүний хол, удаан нисэх чадвар нь МиГ-ээс хоёр дахин их байлаа. Онгоцны баг хоёр хүнтэй их нөөц сумтай, 37 миллиметрийн хоёр их буугаар хүчирхэг зэвсэглэсэн юм.

	Энэ бол тэр үедээ жинхэнэ шинэ санаачилгын машин байж билээ. Би энэ онгоцныхоо талаар тогтсон шатыг дагаж яам, ЦНХ-ээр дамжуулахгүй шууд Сталинд бичье гэж шийдлээ. Над өөр зам байсангүй. Яагаад гэвэл ердийн горимыг дамжих юм бол миний санал замдаа саатна гэж болгоомжилсон юм.

	Захидлаа илгээчхээд гурав дөрвөн өдөр өнгөрч байтал нисэхийн аж үйлдвэрийн яамны сайд М. В. Хруничев намайг дуудлаа. Михаил Васильевич бий болсон хүнд байдлыг маш сайн мэдэж надад туслах гэж оролдовч гавьтай юм хийж чадахгүй байлаа.

	Албан тасалгаанд нь ороход ганцаараа сууж байснаа, эелдэгхэн инээмсэглэсээр ширээнийхээ араас босож ирэв.

	— Сталин дөнгөж саяхан утасдлаа. Тэр чиний захидлыг авч уншсан байна. Их сонин санал байна гэлээ. Чамайг тийм хол удаан нисдэг сөнөөгч хийнэ гэж амласанд чинь их гайхсан байна. Чамайг онгоцоо цаг агаарын ямар ч байдалд нисдэг хайгуулын тосон сөнөөгч болгох талаар боловсруулж ажиллахыг хүсэж байна. Тэгээд чиний саналыг дэмжинэ гэж амлаж байна. Чамайг энэ саналын талаар ажилла гэсэн тэгээд хэдэн өдрийн дараа чамайг хүлээн авах гэнэ гэв.

	Үнэхээр хоёр өдрийн дараа Сталин Хруничев, Артем Микоян бид гурвыг дуудлаа. Сталины тасалгаанд Булганин, Берия, Маленков нар байв. Сталин ширээн дээрээсээ миний захидлыг авч чанга дуугаар уншаад:

	— Яана гэнэ ээ? Тийрэлтэт мотортой сөнөөгчийг хол, удаан нисдэг болгож болно гэнэ үү? Энэ чинь маш чухал. Та яаж тийм болгов гэв.

	Энэ саналыг Микулинтэй хамтран ажилласны дүнд л хэрэгжүүлэх боломжтой болсон юм. Түүний Хөдөлгүүрийг онгоцны зохиомжийн зарим онцлогтой хослуулах журмаар тийм амжилттай шийдвэр оллоо гэж би хэлэв. Сталин уг саналыг зарчмынх нь хувьд бүрэн дэмжээд ийм онгоцыг хайгуулын тосон сөнөөгч болгож үйлдвэрлэх хэрэгтэй гэж хэлсэн юм.

	— Бидэнд агаарт удаан хугацаанд байж, дайсныг зөвхөн өдрийн цагт биш, харин шөнө, агаар муу байхад эрж олдог тийм онгоц хэрэгтэй байна. Бид ийм сөнөөгчийг Микоян, Лавочкин нарт захиалсан боловч нэг л болсонгүй, бас тэгээд нислэгийн хугацаа нь таны амлаж байгаад хүрэхгүй байна гэв.

	Үнэндээ ч үүний өмнөхөн тосон сөнөөгч хүнд онгоцыг Ла-200, И-320 гэдэг нэрээр хийж шалгасан юм. Энэ хоёр сөнөөгчийг шалгаад голсон шалтгааныг би мэдэхгүй, мэдэхгүй гэж дээ ер нь санахгүй байна. Гэхдээ үүний шалтгаан гол нь биш, харин тус оронд хэрэгцээтэй, агаар ямар ч байхад нисдэг, шөнийн хайгуулын тосон сөнөөгч байгаагүйд хэргийн гол учир оршиж байв.

	Михаил Васильевич над уг даалгаврыг дамжуулсан бид ч энэ чиглэлээр ажиллаж байсан болохоор бэрхшээл гарахгүй байх. Ялангуяа миний онгоцны хөдөлгүүрүүд далавчныхаа доор байрлагдсан болохоор тэр үед манай зохион бүтээгч радиолокаторчид нэгэнт бүтээчхээд байсан хүчирхэг радиолокаторыг онгоцны хошууны дотор байрлуулах их зай чөлөө байна гэж би хариулав.

	Энэ онгоцыг тагнуулын хурдан онгоц болгож хэрэглэвэл яадаг юм бэ гэсэн санал Сталинд дорхноо төрөв. Би ч үүнийг нь татгалзсангүй.

	Энэ бүх асуудлыг үндсэнд нь нааштай шийдвэрлэх талаар ярьж тохироод Сталин төгсгөлд нь Микулиний мөн тэр моторыг тавиад олноор нь үйлдвэрлэж байгаа МиГ-17-гийн бааз дээр холын сөнөөгч онгоц хийх гэсэн саналыг Артем Микоянаас бас аваад байна гэж хэлэв.

	— За яах вэ. Манайд тосон сөнөөгч, бас тагнуулын хурдан онгоц бий болно, үүнийг Яковлев хийнэ, харин Микоянд холын сөнөөгч хийх үүрэг өгнө гэж Сталин үгээ төгсгөв.

	Би зохион бүтээх товчоондоо хэчнээн баяр баясгалантай буцаж ирснийг нуршаад яах вэ.

	Бид даалгасан онгоцнуудынхаа үндсэн онцлог шинж чанарыг боловсруулах түүнчлэн засгийн газрын тогтоол боловсруулж олон тооны холбогдох байгууллагуудтай хэлэлцэн зөвшөөрөлцөх талаар ихээхэн шургуу ажиллав. Биднийг яаруулж байлаа.

	7-р сарын 30-нд бид өнөөх л бүрэлдэхүүнээрээ Сталин дээр цугларч зохион бүтээгч Микулиний АМ-5 хөдөлгүүр хоёр суудалтай ЯК-25 гэдэг ямар ч агаарт нисдэг, шөнийн тийрэлтэт хайгуулын тосон сөнөөгч мөн энэ онгоцыг шинэтгэж ЯК-25Р гэдэг тагнуулын онгоц болгох, түүнчлэн нэрд гарсан МиГ-19 сөнөөгчийн үндэс болсон сөнөөгч онгоцыг хийх тогтоолын төслийг боловсруулж хэлэлцсэн юм.

	Тогтоолын төслийг Сталинд урьдчилан илгээсэн болохоор Сталин түүнтэй нэгэнт танилцсан учраас энэ тэр гэлгүй, өөрийн зүгээс татгалзахгүй гэж мэдэгдэв. Яг энэ үеэр Берия хавтсаа нээгээд ямар нэг бичиг гаргалаа.

	— Нөхөр Сталин аа, энд зохион бүтээгч Лавочкины бас нэг санал байна гэж Берия хэлэв.

	— Ямар санал вэ? Би Лавочкины саналын талаар юу ч мэдээгүй гэж Сталин эгдүүцэн асуув.

	Берия өөрийгөө их шударга гэсэн дүр үзүүлэн зориуд тайван дүр гаргаж хариулахдаа:

	— Тэр чинь аль эрт ирүүлсэн юм... Нэг л ер бусын тосон сөнөөгч юм. Бас л шөнийн болон сохор нислэг хийхэд зориулж тоноглосон юм. Гурван хуудас юм... «Радиолокатор, радио станц, радиокомпас, сохор буух систем» гэх мэтээр уншиж гарлаа. Бөөн жагсаалт ажээ. Энэ машиныг ЛА-200 гэдэг сөнөөгчийнхөө бааз дээр түшиглэн хийх гэнэ гэв.

	Бериягийн дурдсан хэрэгслүүд бол ямар ч тосон сөнөөгч онгоцонд заавал байх түүнчлэн миний хийх гэж байгаа онгоцонд ч байх ёстой юм. Гэхдээ Берия зөвхөн миний саналыг тасалдуулах, шийдвэр гаргах явдлыг удаашруулах, товчоор хэлбэл над тээг тавих гэсэндээ л аппарат хэрэглэлийн урт жагсаалтаар Сталины сэтгэлийг эргүүлэх гэсэн юм.

	Сталин дүрхийтэл уурлав.

	— Яагаад мэдэгдээгүй юм бэ? гэж Хруничевээс асуув. Хруничев эхэндээ сандарснаа дараа нь ЛА-200-г илт амжилтгүй гээд нэг удаа голсон юм. Иймээс тэр нь ямар ч шинэ онгоцны бааз болж огт чадахгүй. Харин уншин сонсгосон энэ бүх хэрэгсэл бол тосон сөнөөгч ЯК-25-д ч байгаа юм гэж хариулав.

	Сталин үг ер сонсохгүй улам шатаж:

	Яагаад мэдэгдээгүй юм бэ? Яагаад мэдэгдээгүй юм бэ? гэж л давтана.

	Тэгсээр байтал, Лавочкины саналыг яаман дээр авч хэлэлцсэн гэхдээ гол нь Лавочкин гологдож амжилтгүй болсон сөнөөгчөө ашиглах гэсэн санал гаргаснаас болоод тэр саналыг хүлээж аваагүй юм гэж Михаил Васильевич тайлбарлаж Сталинд эцэстээ нэг ойлгуулав. Хожим нь Лавочкин энэ ажлаа хийх зөвшөөрөл олсон боловч түүний машин болж өгөөгүй юм.

	Би ажлынхаа төлөө, ялангуяа Михаил Васильевичийн төлөө их хулчийж байлаа. Тэр үед Сталинд мэхлэгч гэгдэхээс илүү аймшигтай юм байгаагүй. Гэтэл Сталин номхорч өгөхгүй Хруничевыг байцаасаар л байв.

	— Яагаад мэдэгдээгүй юм бэ? гээд л Лавочкины саналыг санаатайгаар дарагдуулсан юм шиг байснаа эцсийн эцэст Сталин хэргийн учрыг сая ойлгож хэлэхдээ:

	— Баталсан шийдвэрээ өөрчлөхгүй үлдээе, харин Лавочкины саналыг жич авч үзэж болно гэв.

	Тогтоолын төслийг батлаад Сталин түүнд гарын үсэг зурж байхдаа гэнэт над хандаж:

	— Онгоц хийхэд танд илүү цагийн нэмэгдэлд ажил хийлгэх зөвшөөрөл олгож шагналын мөнгө олгоно гэж энд сүүлд нь ямар учраас бичсэн юм бэ? Яагаад танд ийм давуу байдал олгодог бил ээ? Таны тухай, танаас далдуур юу гэж ярьдгийг та мэдэх үү? Таныг шунахай хүн гэж над хэлсэн шүү гэв.

	— Танд буруу мэдээлсэн байна гэж би хариулав.

	— Яагаад буруу байдаг бил ээ? гээд Сталин дахиад шатлаа.

	— Яагаад гэвэл илүү цагийн, бөөнөөр хийх ажил, шагнал бүх зохион бүтээгчдэд байдаг юм. Туполевт, Ильюшинд, Лавочкинд, Микоянд цөмд нь бий. Энэ бол дүрмээс гажсан хэрэг биш. Харин ч манай зохион бүтээх хамт олон үүнийг сүүлийн хоёр жил аваагүй нь л дүрмээс гажсан хэрэг, гэтэл бусад нь авдаг байсан авч ч байгаа.

	— Яагаад тийм байдаг бил ээ? гэж Сталин гайхсан янзтай асуув.

	Үнэндээ тийм гэж Хруничевийг батлахад Сталин бас л эгдүүцсэн хэвээр над хандаж:

	— Танаас далдуур таныг юу гэж ярьдгийг би танд мэдэгдье гэж бодож байна гэв.

	— Таныг энэ тухай над хэлж өгсөн явдалд их баярлалаа. Над ямар өө сэв байгаа юм бол доо.

	— Та орлогч сайдын тушаалыг ашиглан өөртөө хамгийн том завод байгуулж авсан гэж над хэлсэн.

	— Энэ бол гүтгэлэг, миний завод хамгийн бага нь байгаа юм. Сталин Хруничевт хандаж:

	— Тийм үү? гэв.

	Хруничев янз бүрийн заводын үйлдвэрлэлийн талбай, тоноглолын тоо хэмжээ, ажиллах хүч сэлтийг бичээд биеэс ер салгадаггүй лавлах дэвтрээ халааснаасаа гаргаж ирээд:

	— Нөхөр Сталин аа, энэ нь тийм юм Яковлевт хамгийн бага завод байгаа юм гэв.

	— Таныг олон суурь машин зөөсөн гэлцэж байна.

	— Бас л худал. Миний сууриуд аль ч зохион бүтээгчийнхээс цөөн байгаа юм гэж би хариулав.

	Хруничев намайг зөв хэлж байна гэж дахин нотолж өгөв. Тэгээд Михаил Васильевич манай ТЗБТ-ны суурь машины тоог дурдаад Туполев, Микоян, Ильюшин нарын туршлагын зохион бүтээх товчоодын суурь машины тоог харьцуулан тоочив.

	— Таныг бусдад байдаггүй лабораторийн хэрэгсэл цуглуулчихсан гэж ярилцаж байна.

	— Энэ бол худал. Над бусдад байдаггүй тийм нарийн юм гэж ер байхгүй.

	Дахиад л миний үг зөв болохыг Хруничев нотолж өгөв.

	— Яагаад тийм байдаг бил ээ? гэж Сталин аажмаар тайвширч хэлэв. Хачин юм... Над шал ондоогоор мэдээлжээ гэв.

	— Энэ бол намайг итгэлгүй болгох гэсэн бодит байдалд үл тохирох, санаатай гуйвуулсан мэдээлэл байна. Гэхдээ би ингэж зэмлэж магадгүй гэж боддог байсан, тиймээс ч ардын комиссариатад, яаманд ажиллаж байхдаа таны намайг зэмлэсэн зүйлийн дотроос нэгийг нь ч зааж болох тийм юм огт хийгээгүй юм.

	— Тэгээд сүүлийн жилүүдэд шагнал аваагүй юм уу?

	— Яг тийм, аваагүй шүү.

	— Юу ч ойлгохгүй байна гээд Сталин их гайхаж, Хруничев Булганин хоёрт хандаж:

	— Хэрэв тийм юм бол үүнд бусдаас муугүй нөхцөл бий болгож өг. Энэ чинь манай нисэх хүчинд их юм хийсэн хийх ч болно хийнэ биз дээ? гээд Сталин над хандаж бүр инээмсэглэн хэлэв.

	Би Хруничевийн хамт Кремлиэс гарч, яам руу явахад тэр бээр миний гарыг чанга атгаж:

	Би чиний төлөө хязгааргүй баярлаж байна, одоо сайн л машин хийгээрэй, тэгвэл бүх юм алзахгүй болно гэж хэлж билээ.

	1953 оны эхээр Хруничев Сталиныг нас барахын өмнөхөн түүнтэй уулзаад над утасдахдаа Сталин чиний тосон сөнөөгчийг их сонирхож шалгалтыг бушуухан гүйцээ гэсэн гэж билээ.

	ЯК-25 онгоц бүтэлтэй болж, улсын шалгалтыг нааштай үнэлэлттэй давж, олноор нь үйлдвэрлэхээр батлагдсан юм.

	АМЬД ЯВСНЫ ХЭРЭГ - 4 (e-nom.mn)

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

